
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 6

	(Иж зохиол)

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1963 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (III дэвтэр : Ширүүн өглөө)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

XI

	Вадим Петрович, Катягийн ул мөрийг эрж байхдаа багахан хугацаанд тээнэгэлзэж байснаа шулууджээ. Хэрэв зарим хүн далайн давлагааны хавьцуу эмэгтэй хүний нүцгэн мөр олбол их тэнгисийн давлагааны шуугианд үүгээр явсан сайхан хүүхний тухай бүхэл бүтэн тууж санаандаа зохиож бодох биз. Вадим Петровичид хардах, шаналах хоёр зэрэг оволзож, найдваргүй бодол уйтгар төрүүлэх ажээ. Тэгээд бүх юм амархан, илэрхий болох шиг санагджээ. 

	Тэр нэгэн шөнө (герман цэрэгтэй ярилцсаны дараа) Екатеринославаас явжээ. Чемоданаа зочид буудалд хаяад солих дотуур хувцас, үүргэвч уутаа л авчээ. Замдаа офицер погон, малгайн тэмдэг, зүүн ханцуй дээр нь хадаастай байсан таних тэмдэг сэлтийг ханзалж цонхоор шидэхэд энэ хог новшны нь хамт “Би-Ба-Бо”-д өнгөрүүлсэн тэр шөнөөс өмнө нь өөрийгөө хүндэтгэхдээ чухал гэж үзэж байсан бүх зүйл... нь цөм хаягджээ. Бараг хоосон, харанхуй, вагон дотор хөлөө салгаж жийгээд гараа суран бүсэндээ хавчуулж явахад нь хорсох баярлах хоёр хосолж бодогдоно. Энэ бол эрх чөлөө! Түүний суусан галт тэрэг Катягийн зүг жирэлзэнэ. Катя тэнд яаж ч байсан, өөрийн нь бүх биеийг өөдөс шиг болтол таставч Вадим Петрович Катядаа л очно. 

	Екатеринославаас гарахад нь Ростов хүрэх замын дунд дахиад л дээрэмчид сэргэж сүйд болж байна. Харин энэ бол дорно зүг явах хамгийн сүүлчийн галт тэрэг, тэгэхдээ уг галт тэрэг доод замаар Гуляй-Поле-г дайрах уу, дээд замаар Юзовкаар явах уу бүү мэд гэж станцын дарга сануулж байжээ. Мөн тэр станц дээр суудлын хүмүүсийн дунд зогсож байсан үйлчлэгчдийн ахлагч ярихдаа: дээрэмчид хээр талд морь тэргээр давхиж олз хайж байна. Тэнэг нь дийлсэн газрын эзэд үлдсэн бол тэдний орон байшинг түймэрдэж байна, цэргийн агуулах, спиртийн завод руу хаа хамаагүй дайрч, хот орчим эргэлдэж байдаг юм гэв. 

	— Атаманууд чинь тэргүүлэгчгүй байсан бол ч гайгүй сэн гэтэл тэднүүдэд атамануудад атаман болсон Махно гэдэг тэргүүлэгч олджээ гэж тэр хүн хүнгэнээ дуугаар ярина. Алдартай хүндээ. Тэр чинь Гуляй-Поле гэдэг нийслэлтэй, бүхэл гүрэнтэй хүн. Тэр чинь аар саар юмаар дамшиглаж байхгүй шүү. Галт тэргийг саатуулахгүй өнгөрүүлдэг, тэгэхдээ зарим хүнийг буулгаад тэр дор нь цахилгаан дохионы дэргэд тонилгочихдог юм билээ. 

	Түрүүчээр намайг явж байхад, перронд1 ойртож очиход минь Махно хонхны дэргэд зогсоод янжуур татаж байсан. Би ухасхийн очиж, ёсоллоо. Тэр надад тун ч ширүүн: “Би чиний хаан биш, бурхан биш, гар атга.. , Коммунистууд яваа юу?” гэв. “Ер байхгүй гэхэд” Цагаан гвардичууд яваа юу?”, “Ер байхгүй, дандаа нутгийн улсууд” гэлээ. “Мөнгөний гуйвуулга бий юу?” гэхэд нь бүр ч миний цээж бухимдаж “Очиж өөрөө үзэгтүн ачааны, шуудангийн вагонууд хов хоосон явна” гэхэд “За яах вэ, галт тэргээ явуул” гэсэн шүү. 

	Хагас өртөө дээр зогсоход дугуйн чимээ тасарч огт хөдлөхгүй, удаан хүлээх нь тун ч шаналгаатай. Вадим Петровичийг гаргахад перрон хав харанхуй, зам дээр нэг ч хүнгүй байх бөгөөд зөвхөн станцын цонхоор дэнгийн бүдэг шар гэрэл харагдаж, дотор нь сууж байгаа үйлчлэгчид цахилгаан мэдээ ч тодхон харагдана. Тэд бүхэл шөнөдөө яг тэгээд л захандаа хошуугаа шигтгээд нугдайж суухаас сийхгүй мэт харагдана. Тэднээс асуугаад ч огт хэрэггүй, цаадах станц л зам тавьж өгсөн цагт галт тэрэг дөнгөж хөдөлнө, гэтэл тэр станц дээр нэг ч амьд амьтангүй бол яана. 

	Вадим Петровичийг хүйтэн агаар сороход бүх бие нь сунаж, эрчлэх мэт болов. Арван нэгэн сарын салхи сэнгэнэсэн харанхуйн дунд, эл хуль болсон өргөн уудам орос оронд түүний цаглашгүй дурласан ганц л амьд өөдсийн чинээ халуун бие амьтан байжээ... Яагаад ч ингэж харлав даа. Вадим Петрович өшөө авч, залхаана гэсэн үзэн ядах сэтгэлээс болоод түүнийг цөхөрлөө барж сүүлчийнхээ удаа тэвэрч авсан Катягийнхаа гарыг салгаад, өөр хотод, ганцаарыг нь өрөвдөх сэтгэлгүй орхижээ. Тэгсэн мөртөө түүнийг эрж олмогц ганц ч үг дуугарахгүй (тэгнэ тэгнэ дээ) шууд гүйж очоод, нөхөх ч юмгүй болчихсон оймсны нь гаднаас хөлийн нь өлмийг үнсэнэ, уучлалт олно гэж яагаад ингэж итгэдэг бил ээ... Ингэж урвасан сэтгэлийг амархан уучилдаггүй юм даа!

	Вадим Петровичийг ингэж ганцаараа юм бодож байхад нь, үйлчлэгч станцын байшингаас гарч ирээд уурлан аман дотроо юм бүвтнэж, хаашаа ч явахаас сийхгүй мэт янзтай, вагоны дэргэд ирж зогсов. Удаан зогсох уу? гэж Вадим Петровичийг асуухад, үйлчлэгч мэдэхгүй гэж мөрөө ч хөдөлгөж дохио өгөх шинжгүй таг дуугүй байв. Түүний барьж байгаа тортог болсон дэнлүү салхинд дэрвэлзэж байгаа хар пальтоны нь хормойг гэрэлтүүлнэ. Буудлын цонхны бүдэг гэрэл гэнэт унтарч хаалга нь нээгдэв. Үйлчлэгчийн дэргэд цахилгаан мэдээч хүрч ирээд хоёулаа гэрэлт дохионы зүг удаан харж зогсоно. , 

	— Унтарлаа гэж цахилгаан мэдээч шивнэв. 

	Кондуктор сахалтай улцгар нүүрэндээ дэнгээ өргөж ирээд тортог хаяж байгаа гэрлийг үлээж, тэр даруй хоёулаа вагоны шатаар авирч нөгөө хаалгаа нээв. 

	— Зайлж үз гэж үйлчлэгч Рощинд хэлээд яаран бууж гүйв. 

	Рощин тэр хоёрын хойноос үсэрч, төмөр замд торж тээглэсээр, бөгөөн дэр модонд тулгарч, хээр гарахад өмнө нь яваа хоёр хүн бүдэг бадаг харагдана. Рощин тэр хоёрыг гүйцэж ирэхэд: 

	Энд нүхнүүд байх ёстой, элс авдаг байсан юм. Би дандаа энд нуугддаг гэж цахилгаан мэдээч хэлэв. 

	Нүх нь жаалхан зүүгээр байжээ. Рощин хоёр нөхрөө дагаж нэг хонхорт орлоо. Бас тэдэн дээр машинист, галч хоёр ирж нийлэв. Үйлчлэгч уухилан: 

	— За энэ албыг залгуулж чадахгүй нь больё байз. Бүр цөхөрлөө ийм хөдөлгөөн гэж байх уу даа! гэв. 

	— Чимээгүй, чөтгөрүүд чинь айсуй гэж цахилгаан мэдээч хэлэв. 

	Үнэхээр хээрээс морин түвэргээн тэрэгний дугуйн чимээ дуулдаж эхлэв. 

	— Чиний энд хэн ингэж түйвээж байдаг бил ээ? гэж үйлчлэгчийг асуухад, 

	— Жокей Смерти (үхлийн улаач) байх гэж цахилгаан мэдээч хэлэв. 

	— Бишээ, тэр чинь Дибринскийн ойд байгаа. Энэ чинь Маруся л зугаацаж байгаа юм биш биз гэхэд бас ч биш юм шиг, тэр дандаа бамбар дүрэлзүүлж ирдэг сэн... Нутгийн нэгэн атаманрахуу юм байлгүй. 

	— За биш ээ, энэ Махногийнхны Максют л байх шив, түүний чинь... гэж машинистыг хэлэхэд үйлчлэгч бас санаа алдаж: 

	— Гуравдугаар вагон дотор олон чемодантай нэг муу еврей явсан юм сан. Түүнд хэлсэнгүй, ээ чааваас... гэв. 

	Цахилгаантай борооны өмнөх салхи шиг морин түвэргээ улам тодсож ойртоно. Тэрэгний дугуй станц орчмын сайран шал дээр тачигнаж байв. “Гойда гойда!” гэж хашхиралдаж шил нижигнэн, буу дуугарч төмөр цохиж, хашхиралдана. Үйлчлэгч дутуу атгасан гараа үлээж: 

	— Эднүүд вагоны цонхыг заавал яйчдаг юм, согтуу мондиудыг даа гэв. 

	Энэ бүх үймээн төдий ч удсангүй. “Мордоод!” гэж гунгинасан хоолойгоор командлахад тэрэг чарга шажигнан, морьд турхирч дугуй тачигнан атаманы бүлэг хээр тал руу хийсгэж одлоо. Тэгэхлээр хонхор дотор сууж байсан хүмүүс босоцгоож яаралгүйхэн харанхуй галт тэрэгний дэргэд тус тусын байранд очив. Цахилгаан мэдээч ч өөхөн дэнгийнхээ галыг асааж, зэргэлдээ станцтай холбоо барьж, машинист галч хоёр дээрэмчид галт тэрэгний чухал юмыг авчаагүй биз гэж галт тэргээ үзэж эхлэв. Рощин вагондоо орлоо, үйлчлэгч гадаа тавцан дээгүүр шилний хагархай тажигнуулан алхалж аман дотроо: 

	— Тэрдээ хөөрхий амьтныг няцаачихсан байх шив... ядахдаа чемоданы нь авахад яана, энэ золигууд заавал хүний сүнсийг тонилгодог юм шүү гэж үглэнэ. Дахиад хэчнээн ч удсаныг бүү мэд, харин гэнэт үйлчлэгч огцом шүгэлдэхэд хоосон талд галт тэрэг гунигтай ульж, Гуляй-Полейн зүг хөдлөв. 

	Вадим Петрович, эвхдэг ширээ тохойлдон, нүүрээ хоёр гараараа таглаж чухам юу болсныг оньсого мэт бодож сууна. Түүнийг алагдсан гэж өөдгүй муу новш. Онолийг хэлсний нь маргааш Катя Ростовоос явжээ. Тэгэхлээр хоёр хоногийн дараа тэр герман цэрэгтэй уулзсан байх нь... энэ муу герман түүнийг элдэв муу санаагүй зүгээр тайтгаруулсан байг... Ер нь Катя тэр үед тайтгарахыг их боддог байгаа биз. Гэвч хайрт хүнээ алдаад хоёр хонож байхдаа өөр хүний тэмдэглэлийн дэвтэрт өөрийнхөө хаягийг тун ч нямбай, цэг тасалгаа ч алдалгүй овог нэрээ бичнэ гэдэг бас л хачин юм даа?... түүнд тэнгэр цөмөрчихсөн юм шиг санагдах ёстой. Хайрт нөхөр нь хаа нэг газарт үхсэн зовлого шиг хэвтэж байгаа шүү дээ. Эхний хэд хоног, түүнд ямар ч найдваргүй мэт байх ёстой хаягаа улмаар гэж бичсэний нь бодоход нэг л зам олж дээ... Хачин юм даа... ?

	— Иргэн та үнэмлэхээ үзүүл гээд үйлчлэгч тортог болсон дэнгээ дэргэдээ тавьж Рощины өөдөөс харж суув. Гуляй-Полег өнгөрөөд тайван унтаарай гэв. 

	— Би Гуляй Полед бууна. 

	— Аа тийм бий, тэгэх тусмаа за хэнийг авчрав гэж надаас асууна шүү дээ... 

	— Надад ямар ч үнэмлэх байхгүй... 

	— Яагаад тэр бил ээ?

	— Тастаад хаячихсан. 

	— Тэгвэл мэдэгдэх хэрэгтэй

	— За чөтгөр, мэдэгдвэл мэдэгд... 

	— Ийм үед юуг яаж мэдэх вэ... офицер уу?

	Бодол нь зүгширч гүйцсэн тул Рощин шүднийхээ дундуур сийгүүлэн: 

	— Анархист гэж дуугарав. 

	— Тэгвэл ойлгомжтой боллоо. Екатеринославаас танайхныг олныг зөөсөн гэж үйлчлэгч дэнлүүгээ хөлийн хооронд хавчуулж, галт тэрэгний оч харанхуй цонхны цаагуур хийсэж байхыг удаан харж зогсов. Таныг харваас ч сэхээтэн хүн байна. Чухам яахыг зааж өгөөч?... Би түрүүчээр явахдаа бас нэг догь, үрчлээ суусан буурал анархисттай ярилцсан. “Чиний төмөр зам чинь бидэнд хэрэггүй ер нь үүнийг чинь дурсахгүй мартахын тулд эвдэж орхино. Төмөр замаас л боолчлол, капитализм үүссэн юм даа. Бид нар хүмүүсийн хооронд бүх юмыг тэгш хувааж өгнө, хүн чинь дураараа адгуус шиг, засаг захиргаагүй байх болно..” гэж ярьсан За их баярлалаа!.. Би гучин жил энэ замаар явлаа, тэгээд Таганрогт байшинтай болсон, тэнд миний хөгшин сууж байгаа, нэг ямаа, хоёр ликсебагийн модтой болсон. Энэ бол миний байдаг хөрөнгө дөө. Тийм эрх чөлөөгөөр би яах вэ ямаагаа энгэр газар хариулж байх уу? Хуучин ёсонд дэглэм журам байсан уу? надад хэлээд яг өг л дөө. Мөлжлөг байсныг би үгүйсгэхгүй Нэгдүгээр зэргийн вагоныг аваад үз л дээ. Чимээ аниргүй, зарим нь янжуур татаж, зарим нь зүүрмэглэж, яг таг байдаг. Харахад эднүүд ч мөлжигчид байна даа гэж санагдавч, бурхан минь тэнд улаан цайм уурлаж хараах юм ер байдаггүй сэн... Аятайхан ёсолчхоод, вагон дундуур нь сэмхэн явж өнгөрдөг байлаа. За харин гуравдугаарт яах вэ тариачин эрчүүл, ямар бие биеэсээ ичиж эмээхийг мэдэх юм биш... Нээрэн ийм байсан юм даа... За тэгээд л шарсан тахиа, үхрийн мах, өндгөөрөө л дайлж гарна шүү дээ. Үгүй ер тэр үед талх, ялангуяа цагариган талх нь ямар сайхан байсан юм бэ? гээд үйлчлэгч яриагаа тасалж, цонхны цаана улалзаж байгаа очийг харна. Ачааны вагоны гол шатаж байна. Тослох зүйл дууссан тээвэр маань анархистгүй ч дуусах нь... За одоо чухам юу болохыг надад хэлээд өг дөө? Эзэн хаанаа Рада гэгч захирагч нараар сольсон, түүнийгээ бас Гетман гэгчээр солилоо, одоо түүнийг юугаар солих вэ? Махногоор солих уу? Нэг тэнэг амьтан анжисны хошуу хийх гэснээ төмрөө улайсгасаар хагасыг нь дэмий эвдэж хаяад сүх хийх гэж гэнэ, дахиад төмрийнхөө хагасыг эвдэж орхиод шөвөг хийж түүнийгээ лантуудчихсан чинь оч үсрээд алга болчихсон гэгчээр... Дэг дэглэм байхгүй, айж ичихийг мэдэхгүй, ах захгүй байх уу. Та Гуляй-Поле-д очоод “чөлөөт анархист ёс” яаж шүү байдгийг үзнэ дээ. Тэнд маш хөгжил наргиантай суудаг, ер нь тэгж наргиж наадахыг хэн ч үзээгүй байх гэж хэлж болно. Бүх районыг “дарсны” район гэж зарласан. Би тийш нь хэчнээн олон янхан зөөсөн гэж санана. Ер нь... Танд энүүхэндээ гэж хэлэхэд Орос орон өнгөрчээ. Уучлаарай хөгшин хүн болохоор ингэж ярьж байна шүү... 

	 

	 

	Зундаа атаманы отрядад очиж орсон аж ахуй эрхэлдэг олон тариачид одоо гэртээ буцах тухай бодох боллоо. Бүтэлтэй дайрч олсон олз омгоо шударгаар хуваахад хувьд оногдсон зүйлээ тэргэндээ ачиж базаах буюу орон нутгийн янз бүрийн мөнгийг Николайн мөнгөөр сольж энгэр заамаа сүлбэдэг зүүгээр лавхан тээглэж тэрэгнийхээ голоос тогоогоо уяад зарим нь нууцхан, зарим нь атаман дээрээ ил ирээд: “Хведор минь баяртай салах уу даа, би одоо чамд цэрэг байж чадахгүй нь» — “За яагаа вэ” “Гэр орноо санаж байна. Унтаж, идэхээ бүр болилоо гэм. Хэрэгтэй болбол дуудаарай ирнэ шүү” гээд сайн морьд хөллөж, германы сэргийлэхээс чөлөөлөгдсөн тосгон, суурин айлуудаар дайран оддог байв. 

	Алексей Красильников ч энэ тухай бодох болжээ. Дүүгийнхээ эхнэр Матренатай бас Рощины Катятай гэртээ харихад арай эрт үү үгүй юу гэж зөвлөнө. Юмыг яаж мэдэх вэ? Владимирск сууринд сэм очиж болшгүй тэгэхлээр германы бага даргыг алсан хэрэгтээ шүүхэд татагдвал яана. Германчууд ултай айхавтар улсууд шүү. Нөгөө талаар, түймэрт шатсан эл хуль газар очих тул орон байшин, хашаа хүрээ барих ёстой, үүнийг энэ намар амжих хэрэгтэй байжээ. 

	Гурван залуу морь, гурван тэрэг эд хогшил Алексей Красильниковын нэр дээр Махногийн армийн ачаа хөсөгт явдаг юм. Энэ бүгдийг Отрядын атаман буюу Махно өөрөө олз омгоо хувааж байгаа хурал дээр Матрена айж ичихийг мэдэхгүй үргэлж будаж гоёсон, уур хилэнтэй очиж, юу дуртайгаа авдаг байжээ. Зарим эрчүүл толгойн ороолт, үстэй дээл, сайн цэмбэ зэрэг энэ тэр юмыг булаацалдах гэхэд, “Би эмэгтэй хүн, энэ чинь надад тун хэрэгтэй байна. Дээрэмчин минь чи үүнийг ураад л хаячна. шөнө болоход надад аваад ирнэ дээ...” гээд угз татаж авахад нь цөм инээлддэг байжээ. Матрена бас жижиг торхтой спирт тэрэг дээрээ байлгаж элдэв зүйлийг солих буюу бэлэн мөнгөөр худалдаж авна. 

	Германчууд болон өөрийнхөө цэргийн аль алинд хаягдсан скоропадский гетманд дахин өргөмжлөгдөхгүй гэж няцсан бөгөөд Киевт-Петлюрийн цэргүүд орж тэнд “Бүгд найрамдах Ардчилсан Украйн улс” зарлагдсан тухай баярт мэдээ дуулдах хүртэл Алексей хэдий эргэлзэвч харихыг шийдэж чадахгүй байжээ. Үүний зэрэгцээгээр Зөвлөлтийн хэсгээс украйны Улаан Арми урагш давшиж байгаа нь бүр итгэлтэй байжээ. 

	Алексей тэр шөнө ямар ч эргэлзээгүй шулуудаж, морьдоо хээрээс тууж ирээд, Матрена Катя хоёрыг сэрээж, намайг хөллөж байх зуур өглөөнийхөө цай цуй уу гэв. Урт аян замд мордохын өмнө цадталаа ууж идээд үүр цайхаас наана, өглөөний манан дундуур Владимирск суурины зүг хөдлөв. 

	Арьсан дээл, тосолсон гутал өмсөөд хоёр хацар нь тоогоонз шиг саарьтаж ачаатай тэрэг жолоодож яваа Рощины Катяг одоо харсан хүн өнөөх амьдрал нь яльгүй хазайхад өргөөдэй шиг атирчихдаг урьдын туяхан зөөлөн авхай гэж яаж үнэмших билээ. Өмнө нь Алексейн жолоодож яваа гурвалсан тэрэгнээс гээгдэхгүйн тулд Катя дэвссэн өвсөн дээр сүүжлэн бараг хэвтэх мэт налж, морьдоо ороолгон, давхих гэж тогтон ядаж байгаа Караков үүлдрийн морьдыг заримдаа сарвайтал хатируулна. Сүүлчийн тэргийг морьтой, явган хүнд итгэдэггүй Матрена жолоодно. 

	Ээрэм тал эв эзгүй. Шохойн цагаан толгодоос арван хоёр сарын салхинд туугдаж ирсэн цас гуу жалганд тогтож энд тэнд цайран харагдана. Алс тэртээ тэнгэрийн хаяанд нүүрсний уурхай овоолсон хаягдал шоволзон овоо мэт үзэгдэнэ. Эзлэн дээрэмдэгчдийн орхиж зайлсан хязгаар нутагт амьдрал сэргэж эхлээгүй байна. Олон хүн уурхай, заводоо орхиж, улаан отрядад ороод одоо Царицыны дэргэд тулалдаж байжээ. Бас олон хүн умар зүг Украины Улаан арми жигдэрч байгаа Зөвлөлтийн хэсэгт очжээ. Зам харгуй атаржиж; тариалангийн орхигдсон талбай дээр хиргисүүрнүүд овойж, заримын нь дотроос морины хавирга шарлаж харагдана. Энэ нутагт айл хунар ховор дайралдах бөлгөө. 

	“Хүн амьтнаас л хол яв сайн юм болохгүй шүү” гэдэг ганц үгээ л Матрена ахин дахин нуршина. Тэгэхэд нь Алексей зөвхөн инээж: “Ээ мөн араатан шиг амьтан даа... Хэчнээн янаг хүүхэн байсан гээч... Одоо хонгор Матрена минь, махчин амьтан болж шүү” гэнэ. 

	Катяд юм бодох зав чөлөө маш элбэг байв. Ачаан дээрээ хөдөлж чилээгээ гаргаад, сүрэл зууж юм бодно. Наймааны олз шиг тэр ч байтугай энэ гурван тэрэг дээр ачаастай юмны хамгийн үнэтэй зүйл мэт үзэж Алексей Ивановичид өгөхөөр Владимирск сууринд хүргэж явааг Катя тодорхой мэдэж байв. Энэ сүйдэж хоосорсон дэлхий дээр олзлогдсон ганц бие, зарц хүүхнээс цааш юу ч шалих билээ дээ. Алексей Иванович шатсан голомтынхоо дээр нь бэх бат байшин барьж, түүнийгээ өндөр хашаа хайсаар далдлаад, зоорь дотроо байдаг бүх эд хогшлоо хийж аваад: “Катерина Дмитриевна минь, одоо та л шийдэх цаг боллоо...” гэнэ биз. 

	Хот суурин дайнд шатаж, энд тэндгүй үнс чандруу, тортог болсон яндан гозойж, өөр юу ч үгүй болсон шиг Катяд санагдана. Хайртан нь цөм алагдаж, ойр дотнынх нь сураг чимээгүй болжээ. Саяхан Матрена нөхөр Семений Самараас бичсэн захидлыг авахад тэнд заасан хаяг ёсоор “Тайж нарын гудамжинд доктор Булавны гэдэг хүн ер байхгүй, охинтойгоо хаашаа одсоныг ч мэдэхгүй байна гэж бичжээ. Одоо эзэн муурын зулзага дасгасан юм шиг Катяг хайрлан өрөвдөх нь зөвхөн Алексей, Матрена хоёр тул тэр хоёрын хэлснээс яахин татгалзаж болох бил ээ?

	Катя шиг ийм зуун жилтэй тэнцэм хэцүү бэрх жилүүдийг өнгөрөөсөн хүн аль эрт нулимсандаа шаналж гал нь буурсан нүдтэй чавганц болох байсан биз. Гэтэл хүйтэн салхи хацрыг нь улайлгаж, оодон нэхий дээл нь идэр залуугийн үе шиг төөнөнө. Саарч буурдаггүй залуусын учир юун билээ, санаа маань хөгширсөн баймаар юм, эсвэл үгүй юм бол уу гэж шаналдаг байжээ. 

	“Бурхан л түүний тэр хоёртой уулзуулсан болохоор бурхан л салгах байх даа” гэж Матрена Катяд цөөнгүй хэлжээ. Алексей ч ийм яриаг өдөж гаргах нь цөөнгүй байжээ. Гэвч Алексей Катяг улаан цайм доромжлох гэсэн үед өмөөрөн тусалж, осол аюулаас огт айхгүй, өөртөө энхрийлэн хадгалж байгаа эмэгтэйн төлөө тэмцдэг шиг үзэлцсэн удаа ч олон бий. Катя ч түүнийг гаж бурууд тооцож, зэмлэх үг даанч олдохгүй болохоор энэ тэр гэвэл татгалзах аргагүй байжээ. Гэвч ийм байдалд хүрэх цаг бушуухан болоосой гэж Катя дотроо бодно. Алексей Иванович бол томоотой зэрлэг дошгиндуу боловч цайлган янзын царайд нь ямагт нар туссан мэт, тайван тогтуун, бяр тэнхээтэй, нуруу шулуун, цээж өргөн, малгай мэт урт үстэй, аюултай давчуу цагт зориг шийдэмгий, авхаалжтай Катяд эелдэг алиа үргэлж инээж наргина. Үүнтэй ойртох цаг ирнэ дээ гэж бодохоос л Катя нүдээ тас аньж, бүх биеэ эвхийтэл хурааж, ачаан дээрх өвсөндөө шигдмээр санагдана. 

	Нэг өдөр үдийн хоолны цаг болоход замаас гарч шаасан шон, усан тээрмийн үлдэгдэл, налж унасан зэгстэй бяцхан цөөрмийн дэргэд очиж буув. Матрена түүдэг шатаах түлээнд явж, Катя тогоо угаахаар горхи руу очив. Төдхөн Алексей хойноос нь ирж үстэй малгай бээлийгээ ногоон дээр шидэж, усны тэрэг дээр Катягийн дэргэд суугаад, нүүрээ хэд шавшаад дээлийнхээ хормойгоор арчив. 

	— Гараа дааруулчхав даа... гэхэд нь Катя өндийж тогоогоо ногоон дээр тавиад босоход гар нь тохойгоо хүртэл даарсан тул усыг нь шавхарч, бас хормойгоороо арчив. 

	— Урьд цагт таны гарыг үнсдэг байсан байхдаа гэж ёозгүй, юу гэх бол гэсэн янзтай хэлэв. 

	За юу болоов? гэж асуусан янзтай Катя түүний өөдөөс нүдээ дүрэлзүүлэн харлаа. Катя өөрийнхөө хөөрхөн төрсний хүчин чадлыг үнэхээр мэдэхгүй, өөрийгөө зүгээр аятайхан, ер нь зэгсэн аятайхан хүүхэн гэж даруу зантайн улмаас боддог бөгөөд модны хоорондуур шаргал наран тусч, мөнгөн шүүдрийн дуслууд гялтганах үед жижигхэн шувууд өдөө сэргээж янзалдаг шиг хүний сэтгэлд таалагдан хайрлагдах юм сан гэж бодох нь боддог байжээ. Катя үнэхээр хөөрхөн болохоор одоо ч гэсэн Алексей Ивановичийн гялалзсан хурц нүд нь халтирч, чухам юу гэж бодож байгааг нь Катя бас л мэдэж чадсангүй. 

	— Гараа тосол гэж байна, миний тэргэнд лаазтай наран цэцгийн тос бий, гар чинь саарьтчихна шүү. 

	Түүний ширүүн буржгар сахлын доороос цухуйж байгаа булбагар зөөлөн уруул нь бас инээмсэглэсэн хэвээр өнөөх дургүй юм нь сая хэчнээн ойртож ирснийг төдийлөн сайн ухаж мэдээгүй боловч Катя сэтгэл тайвширсан янзтай санаа алдана. Өвсөн дээр сууж тэргэндээ бүүвэйлэгдэн зүүрмэглэсэндээ ч тэр үү, хээр гарч тайвширсан даа ч тэр үү Матренаг түлээнд явмагц Алексей, голын эрэг дээр явган сууж байгаа Катягийн хойноос нүдээ гөлөртөл ширтэв. Тэгээд Алексей тэр зүг явахдаа, айл хөршийн аль нэгэн Проська гэдэг бүсгүй банзлаа шуучхаад, хоёр шилбээ гялалзуулан угаасан хувцас зайлж, байгаа чимээ сонсоод халгай, даласны хоорондуур гэтсээр цоргих мэт сэнгэнэсэн үнэр танарыг хайхралгүй сэм дэргэд нь ирж цочоод хүүхэд шиг санагдана. Гэтэл Алексей Иванович нэг л яг алмайрч яахаа ч мэдэхгүй болж (айлаа ч гэдэг нь хол л доо) харин Катя тайван сайхан харцаараа: ингэж болохгүй тусгүй шүү гэсэн байдал илтгэнэ. 

	Алексей тийм ч жирийн бус энэ тохиолдолд бие барьж сэтгэлээ тогтоовч, тээрмийн бул чулуу өргөсөн юм шиг гар нь чичирч байв. Ногоон дээрээс тогоогоо авч: 

	—За явж, будаагаа агшаах уу даа гэв. 

	Тэр хоёр ачаа хөсгийн зүг явлаа. 

	— Екатерина Дмитриевна, та хоёр дахь нөхрийн нүүр үзсэн мөртөө яагаад хүүхэдгүй юм бэ?

	— Алексей Иванович гуай, тийм цаг үе л байсан юм... Эхний нөхөр минь тэр тухай юм дурсдаггүй би ч тэнэг байсан юм. 

	— Талийгаач Вадим Петрович бас л дургүй байсан уу?

	— Катя хөмсөг зангидан, дан жишүү харж, дуугүй болов. 

	— Би танаас асууя гэж аль эрт боддог байсан юм... Та их дадлагатай хүн... Та тэр амттайхан зүйлийг яаж эхэлдэг байв даа? Таны нөхрүүд гарыг чинь үнсдэг байсан уу? үг цухуйлгаж эхэлдэг байсан уу? Тийм үү? Ер нь эрхэм дээдчүүл яасхийдэг юм бэ?

	Тэр хоёр ачаа тэрэгнийхээ дэргэд ирлээ. Алексей, тэргэн дээр байсан тоногоо авч ширүүн шидээд доор нь байсан дугуйг авч, түүгээр тэрэгний арлыг чагтлаад тогоогоо арлын үзүүрээс зүүж эхлэв. 

	Та ноёд дээдсээс гарсан хүн, би бол тариачны пийшин дээр өссөн хүн... За тэгээд та бид хоёр тун ч давчуу зам дээр уулзжээ. Танд эргэх арга даанч алга. Мөргүй болтол сүйдлээгүй байгаа тэр зүйлийг одоохон шувтална... Танд хаашаа ч явах арга алга, шинэ эзнээс өөр хэн ч алгаа... 

	— Алексей Иванович, би таныг юугаар гомтгоосон бол?

	— Ер гомтгоосон юмгүй... Би таны! гомтгоох гэсэн чинь хэлэх үгээ олохгүй байна. Тариачин мөн тэнэгээ... Оо эхээ ох, би мөн тэнэг ээ... Мэдэж байна даа та чинь ёстой ум хумгүй зугтах гэж байх шив. Гадаадад л гарвал танд ёстой нэг таарна даа... 

	— Алексей Иванович гуай та яасан ичдэггүй юм бэ, намайг ингэж зэмлэх тийм юм би хийсэн гэж үү? Би энэ яваа насандаа танд баярлаж, таныг мартах ёсгүй... 

	— Мартана даа... Матрена хүнээс айж байгааг нь та хараа биз? Би бас хүнд итгэдэггүй юм. Арван дөрвөн оноос эхлээд цусанд шумбаж явна. Одоо хүн чинь араатан болсон юм шүү. Ер нь хүн үүний өмнө ч араатан байсны нь бид мэдээгүй байсан байж магадгүй юм. Хүн бүхэн нэг нэгээ л гохдох гэж бодно. Би ч гэсэн араатан даа, та мэдэхгүй байна уу, ээ дээ мөн ч болжмор шиг амьтан даа. Миний хүүхдүүд туйпуу байшинд сууж францаар пардон мэрси гэх мэтчилэн танаас ч илүү ярьдаг байхыг би хүсэж байна. 

	Матрена тэвэр мөчир, зомгол авчирч арлын үзүүрт дүүжлээстэй байгаа тогооны доогуур шидэж Алексей Катя хоёр өөд анхааралтай харснаа: 

	— Алексей чи үүнийг дэмий гомдоож байна, морьдоо усалсан уу? гэв. 

	Алексей эргэж морьдын зүг очив. Матрена тогооны доогуур зомгол өрж байхдаа: 

	— Энэ чинь чамд дурлаж байна. Би үүнд хэчнээн бүсгүйчүүд гуйсан. Дандаа л дургүй байдаг байсан юм... Та хоёр юу болох бол доо, хоёуланд чинь хэцүү байна даа... гэв. 

	Катяг нэг юм хэлэх байх гэж Матрена боджээ. Катя дув дуугүй л будаа гахайн өөх гаргаж, газар дээр гудас дэвсэж, талх зүсэж эхлэв. 

	— Чи юунд дуугүй байна вэ?

	Катя хэсэг талх зүсэж, толгойгоо гудайлган суухад хацрыг нь дагаж нулимс гоожно. 

	Хар ба Азовын тэнгист тулж очсон Екатеринославын үржил шимтэй тал нутаг бол шинэ тутам байгуулагдсан хязгаар юм. Энэ бол эрт дээр үед сагсгар жижигхэн морь унаж мөр шүргэсэн ногоон дундуур намхан пагдгар, урт үстэй скифчүүд давхиж байсан тэр зэрлэг тал гэгч мөн, Грекийн худалдаачид Ольви-гаас Танаис орох аян замдаа найдвартай харуул манаагаар сэргийлүүлж явсан газар, хоёр тэнгисийн хооронд асар том тэрэг хөллөж үхэр сүрэг тууж нүүдэллэж байсан готчуудын нутаг, Хятадын хойд хязгаараас эхлээд үүл бүрхсэн царцаа шиг олон хүннүчүүд энд цөмрөн ирж хүн амьтны сүнс зайлуулж алдсан болохоор энэ ээрэм тал хожим нь олон зуун жилээр эзгүй хоосон болж байжээ, Днеприйн оростой байдлаар ирсэн Дербентын хозарууд цэргийн судалтай, эрээн асрууд шааж байсан газар, Святославын барьсан талын хэрэмд тулж тоо томшгүй агт, атан тэмээ хариулж, хорезмийн торгон нөмрөг өмссөн половчуудын нүүж байсан газар хожим нь Москваг дайран довтлохын тулд хөнгөн морин цэрэгтэй татаарууд энэ бүгдийг няц гишгэлсэн ажээ. 

	Тэр олон амьтан үүгээр өнгөрөхдөө зөвхөн хаа нэг газар хиргисүүр үлдээж, заримын нь дээр хавтгай нүүртэй, жижиг гараа гэдэс дээрээ зөрүүлсэн чулуун хөшөө бурхан л үлдээжээ. Екатеринославын талд орос украйн Дон, Кубанийн гаралтай хасаг болон германы шилжин суугчид ирж тариа будаа эрхлэн нутагшсан юм. Энэ нутгийн шинэ зүйл гэвэл асар том суурин, тоо томшгүй бууц айлууд, өвгөд дээдсийн зан заншилгүй, эрт урьдын дуу шуу байхгүй, өтгөн цэцэрлэг ус цөөрөмгүй л байжээ. 

	Энд улаан буудайн орон, тариа будаа гадаадад ямар ханштай байгааг сайн мэддэг эрээ хураагүй газрын эзэд байдаг ажээ. Бас намаг балчиг болсон, ширгэж хатдаг Гацуур гэдэг жижиг голын дагуу баригдсан уйтгартай Гуляй-Поле гэдэг жижиг хот бас шинэ зүйлийн нэг байжээ. 

	Төмөр замын буудлаас Гуляй Поле хүрэхэд тал дундуур долоон километр явдаг юм. Рощин “сүйх” хөлсөлж бэлчир дээр барьсан нэг том зах дээр хүргүүлжээ. Вадим энд ирмэгц тосгоны үнэт зүйлсийг худалдах гэж ирээд ачаатай тэрэг дээр алцайж суусан нэг шулуудсан хүүхнээс шарсан тахиа худалдаж авах гэтэл өнөөх дадлагагүй хүүхэн уурсаж худалдан авах гэж байгаа хүний хамар өөд нь таваараар чичлэх буюу эсвэл гараас угз татаж, хэн юуг минь хулгайлчих бол гэж ийш тийш ширвэлзэн элдэвлэж байв. Тэр хүүхэн тахианыхаа махыг таван карбоноор өгнө гэж дуудаж байснаа, дороо больж нэг л дамар утаснаас өгнө гэж хашхирна. 

	— Ээ тэнэг минь чи надаас мөнгө ав, тэр мөнгөөр нь утас авахгүй юу, хараач тэр хүч утас зарж явна гэж Рощин хэлэв. 

	— Ачаагаа орхих зав надад алга, мөнгөө далд хийгээд, таваараас минь холд... гэнэ. 

	Тэгэхлээр нь Рощин хүмүүс дундуур чихэлдсээр байж, нэг гартаа хоёр, дамар утас харшуулж зах дээгүүр хэсүүчилж яваа нэг буу зэвсэг агссан цэрэг хүний дэргэд ирлээ. Тэр нь Рощиныг суунагласан нүдээр харж, хавдсан уруулаа хөдөлгөмөөр болж: 

	— Үгүй спиртээр л солино гэв. 

	Ингээд л Рощин тахианы мах худалдаж авч чадсангүй. Тэр зах дээр голдуу солилцох арилжаа хийж, үнийг зөвхөн хэрэгцээгээр тогтоодог ёстой эртний бүдүүлэг үеийнх шиг байв, хоёр зүүнд нэг гахайн торой, бас өөр юм нэмж өгнө, харин нөхөөсгүй цэмбэн өмдөөр бол ёстой л худалдан авагчийн цусыг сорох ажээ. Тоо томшгүй тэрэгний хоорондуур олон мянган хүн сэлгүүцэн хашхирч, уурлан харааж, арилжаа наймаагаа хийнэ, энд мухар сандал тавьж эсвэл зүгээр морь тэрэг дээр зөөврийн үсчин нар ажиллаж байна, гурван хөлтэй хайрцаг дээр зоосон агшин зуур ажилладаг гэрэл зургийн лабораториуд таван минутад нойтон зургийг нь эзэнд нь гардуулж байв. Сохор хөгжимчид эргэн тойрон хүн шавалдуулж хөгжимдөхдөө алмайрсан тэнэг амьтны халаасыг ухахаас сийхгүй ажээ... Энэ олон амьтад нь Гуляй-Поле-д зах цуглах бүр тогтмол болдог овоо зэгсэн буудалцаан болоход хүрвэл агшин зуур байдаг юмаа хурааж ор мөргүй алга болоход бэлэн байдаг юм. 

	Вадим Петрович тэрэгний хоорондуур зүтгэсээр эргүүлэг наадмын дэргэд хөгжиж байгаа хүмүүс дээр иржээ. Хүзүү хөлөө байж боломгүй хачин нугалсан модон морьд унасан гусар цэргийн оодон дээлтэй, халуун хүйтэн зэвсэг агсаж гар бөмбөг иржийтэл зүүсэн улсууд их догь гэгч эргэлдэнэ. “Хурдан, хурдан” гэж тэдний нэгийг хашхирахад норж навсайсан хоёр амьтан эргүүлийг байдаг хүчээрээ эргүүлнэ. Хоёр баян хуурчин “Яблочко” гэдэг дуу дарж, хөгжмийнхөө хөөргийг сунатал татахад Махногийн цадиггүй цэргүүдийн эрэмгий зориг. эрийн сайныг хөгжмийнхөө хөөрөг дотор багтааж байгаа мэт харагдана. Ээлжээ хүлээж зогсож байгаа хүмүүс “Боллоо, бууцгаа!” гэж хашхирна. Морьд дээр эргэлдэж байгаа нь Түргэн!” гэж агсарна. Тэгсээр байтал нэгийнх нь папах малгай хийсэж, бас нэг нэг нь хөөрсөндөө сэлмээ суга татаж, нүдэнд нь үзэгдсэн хоосон юмыг цавчиж эхлэв. Тэгэхлээр нь зогсож байсан хүмүүс эргэлдэж байгаа хүмүүсээ явдал дунд нь шүүрэн авч шиллээд овооролдож нүдэлцэж тас тас нүдэлдэж байснаа дахиад л эргэлдэж гарахад шинэ тутам суусан хүмүүс модон морь дээрээ хөндлөн сууж, хамар нь сарталзан улалзаж харагдана. 

	Энд юм хөөрмөөр тийм ухаан жолоотой хүн байхгүй шиг харагдахад Вадим Петрович тэндээс холдлоо. Нэг хайрцгийн худалдаачнаас ээдэмтэй бин аваад түүнийгээ зажилсаар сайр дэвссэн өргөн гудамжаар алхаж байв. Шөнө өнгөрүүлэх газар олох хэрэгтэй болжээ. 

	Түүний мөнгө тун бага үлдсэн бөгөөд хэрэв сая бин худалдаж авснаа бодох юм бол долоо хоног ч хүрэхгүй ажээ. Рощин худалдаачны хоёр давхар туйпуу байшин, мухлаг, халцарсан хаяг, саравч зэргийг хайхрамжгүй харж, ийм өвөрмөц дураараа байх болсноос хойш амьдралын аар саар зүйлд сэтгэл зовохоо больж бингээ зажлангуут бас л хайхрамжгүй бодож байв. 

	Урд дугуйгаа далбилзуулан нэг дугуйтай хүн өмнөөс нь айсуй. Түүний араас черкес дээлтэй, нэхий малгай хөндлөн тавьсан морьтой хоёр хүн явна. Дугуй унасан жижигхэн туранхай хүн саарал өмдтэй, гимназийн оодон дээлтэй. хөх цагаан хоёр өнгө хоршиж эмжсэн гимназ маягийн саравчтай малгайны нь доороос мөрөнд тулсан шулуухан үс цухуйжээ. Түүнийг зэрэгцэж ирэхэд архинд түлэгдсэн янзтай хөмсөггүй царайг нь Вадим Петрович гайхсан янзтай харав. Тэр нь Рощиныг хатгах мэт хурц харахад, дугуй нь яг далбилзаж шарсан юм шиг шаравтар царайгаа үрчийлгэн ярвайж арай л ойчсонгүй тогтож, цаашаа өнгөрөв. 

	Мөч хэртэй болсноо нэг морьтой хүн эргэж бөвөг бөвөг цогиулж ирээд, эмээл дээрээ тонгойж Рощиныг цавчрахгүй нүдээр харна. 

	— Юу болов? гэж Рощин асуув. 

	— Чи юун хүн бэ? Хаанаас ирсэн бэ?

	— Намайг юун хүн бэ гэнэ ээ? гээд Рощин саримс, архи хоёрын хурц үнэрээс нүүрээ зайлуулж, — Би бол эрх чөлөөт хүн. Екатеринославаас явж байна гэв. 

	— Екатеринославаас гэнэ ээ? гэж заналхийлсэн янзтай асуугаад, — Яах гэж ирсэн бэ? гэв. 

	— Эхнэрээ эрээд л энд ирсэн юм даа. 

	— Эхнэрээ эрж яваа юу? Юунд, погоноо ханзалсан юм бэ?

	Рощин уурлаж бие нь салганавч, аль болох тайвнаар: 

	— Погоноо ханзалмаар санагдахад ханзалсан юм, чамаас асуугаагүй шүү гэв. 

	— Зоригтой хариулж байна аа. 

	— Харин чи намайг бүү айлга би айдаг нь биш шүү хөө. 

	— Өнөөх морьтой хүн чухам юу хэлэхээ бодож, дэмий л нүд нь гялалзаж Рощиныг ширтэнэ. Тэгснээ гэнэт эгцэрч, гонзгой татанхай нүүр ёозгүй инээмсэглэн морио ёвруулаараа хатгаж дугуйтай хүний хойноос давхив. Рощин, сэтгэл хөдөлсөндөө бүдчин цааш алхлав. 

	Гэтэл өнөөх гурав түүнийг төдхөн гүйцэж ирлээ. Гимназ маягийн малгайтай, дугуй унасан хүн чих дөжрөм чанга хашхирч: 

	— Бидэнд ярих дургүй бол, Левкад хэлнэ... гэв. 

	Морьтнууд хашхиралдан Рощиныг хоёр талаас нь шахна. Дугуйтай хүн өмнө нь орж согтуу болохоор дөрөөгөө байдаг хүчээрээ эргүүлж байв. Морьтнууд “алхаад, алхаад” гэж хашхиралдан Рощиныг морьдынхоо хооронд хавчиж бараг гүйлгэнэ. Эсэргүүцэх буюу эргэж мултарна гэж бодох ч хэрэггүй байв. Мөн тэр гудамжиндаа гадаах хайстай цэцэрлэг ногоог нь гишгэлсэн туйпуу байшингийн дэргэд ирж зогслоо. Цонхыг нь шохойгоор будаж, хаалга дээр нь хар далбаа хатгаж түүний дор сарампай дээр: “тэргүүлэгч Махногийн ардын хувьсгалт армийн соёл гэгээрлийн газар” гэж бичсэн байв. Рощин маш уурласан болохоор түүнийг яаж байшинд түлхэн оруулаад, харанхуй хонгилоор хөтлөн амьсгал бүгчимдсэн гашуун үнэр танартай, хог новш нус нулимс болсон тасалгаанд хэрхэн оруулсныг ч мэдсэнгүй. Тэр даруй тарган болохоор үл мэдэг хазгар, хацар нь гялганасан хүн, инээмсэглэн орж ирлээ. Тэр нь зах хязгаар нутгийн дуурийн нэрт жүжигчид болон дуучдын өмсдөг богинохон пальто өмссөн байв. 

	— За юу вэ? гэж асуугаад яйжгар ширээний дээрх үнс үлээж, ард нь суув. 

	— Тэргүүлэгч үүнийг эрүүд гэсэн юм, энэ монди хаанахын хэн гэгч нь мэдэгдэхгүй байна гэж хүргэж ирсэн татанхай нүүртэй хүн хэлэв. 

	— Нөхөр Каретник та гар л даа (түүнийг гармагц) алив суу гэв. 

	— Та толилно уу? би тагнуулын газар баригдсанаа мэдэж байна гэж Рощин богинохон пальтотой, инээмсэглэж байгаа тарган хүнд хэлэв. Надад нууж хаах юм огт алга, тэгэхлээр чухам хэн болохоо, энд юунд ирснээ тайлбарлаад өгье. Миний энд ирсэн учир бол... 

	Богинохон пальтотой хүн Рощины ярихыг огт сонсохгүй

	— Алив намайг сонирхож үз, би бол Лева Задов байна, надтай шал бал гээд хэрэггүй, би чамайг эрүүднэ, чи хариулах болно... гэв. 

	Левка Заводын нэрийг өмнө зүгийнхэн цөм хар ах Махногоос илүү мэдэх бөлгөө. Левка бол ёстой зандалчин, хачин догшин ширүүн хүн болохоор түүнийг Махно хэд хэдэн удаа тас цавчих гэснээ, үнэнч болохоор нь өршөөсөн юм. Түүний тухай Рощин ч дуулсан ажээ. Нэрийг нь сая дуулаад эхэндээ бие нь зарс гэх шиг боллоо. Рощин ширээний өмнө зогсоно. Харин хүнийг дарангуйлан, сүрдүүлж байгаадаа эрдсэн янзтай, буржгар үстэй, тарган цатгалан Левка Задов давилуун сууж байв. 

	— Алив Деникиний офицер чалчвал ч чалч?

	— Тийм ээ, офицер агсан... 

	— Агсан гэнэ ээ? Ээ чааваас даа. Хаанаас явж байна?

	— Екатеринославаас Гуляй-Поле-д ирлээ гэж танд хэлсэн шүү дээ... 

	— Ээ чааваас гэм... Чи Ростовоос яваа мөртөө юунд Екатеринославаас явна гэж Левкад ярьж байна. 

	— Тийм бишээ би Екатеринославаас ирсэн... 

	Рощин халаасаа яаран уудалж, билетээ эрж байснаа хэрэв хаясан бол яана? гэж бүх бие нь хүйт даах шиг болов. Билет нь Катягийн үнгэлдэж, гандсан гэрэл зургийн хамт френчний нь халаасанд байжээ. Рощин билетээ Левкад сарвайж өгөхөд тэр уг билетийг удаан эргэлдүүлж, гэрэлд харж шалгана. Билет нь ямар ч маргаангүй зөв байсан болохоор яг л ял тулгах гээд шийдсэн Левка хэсэг зуур гайхаж эхлэв. Билет нь хамаг юмыг өөр болголоо. Левка ч шүдээ ярзалзуулахаа больж, зузаан уруул нь сэжиглэсэн янзтай чичгэнэнэ. 

	— Деникиний штабт тагнуулын мэдээ хүргэж яваа мөртөө Гуляй-Поле-д буудаг учир юу бил ээ?

	— Би тагнуулын мэдээ зөөж яваагүй шүү. Би армиас салаад бүр хоёр сар боллоо. Би одоо алба хаахаа больсон хүн. Би цэргийн үнэмлэхээ ураад хаячсан. Би энд эрх чөлөөт хүн болж ирсэн юм... 

	Левка хар нүдээ Рощиноос үл салгана. Ийм хүн ч үнэргүй ухаан бодолгүй хачин харцнаас далдирахгүй, сэтгэлээ хөдөлгөхгүй, бодолтой хариулахыг хичээж, Рощин энд ирсэн шалтгаанаа (товч ойлгоцтой) ярьж эхлэв. 

	— Хэрэв чи өөдгүй амьтан байх юм бол, бас дахиад надад худал хэлэх юм бол Содом Гоморрыг шүүснээс илүү юм болгоно шүү гэж, Левка Рощины яриаг тасалж хэлэв... 

	Левка хулгайч шиг хурдан ухасхийж Катягийн зургийг Рощины гараас угз татаж авлаа. Эмэгтэйчүүдийг үнэлж мэддэг хүн шиг дүр үзүүлэн инээмсэглэж, Катягийн гэрэл зургийг хумсаараа тоншингуут: 

	— За энэ чинь ямар жингэр нь байна даа?

	— Миний эхнэр... Үүнийхээ л төлөө энд ирсэн юм. 

	... Гэрэл зургийг надад аль... 

	— Үүнийг чинь чиний нөж болчихсон хүүрэн дээр чинь тавина гайгүй гээд Левка тос даасан том алгаараа гэрэл зургийг таглав. Алив тэр тагнуулынхаа мэдээ аль

	— Чамд одоо нэг ч үг хэлэхгүй! гэж Рощин хашхирав. 

	— Надад хэлнэ дээ хөө. Надтай чалчдаг юм даа гээд Левка хөнгөн өндийж, муур шиг Вадим Петровичийн нүүр лүү цохих гээд алдаж чамархай руу нь цохиход Рощин ухаан алдаж уналаа. 

	Зөвлөлт засаг ямар нэгэн хамгийн ахар богино хугацаанд цохиулж унах тавилантай мэт түүний дайснууд боддог байв. Гэтэл Зөвлөлт засаг өөр нарийн бодол, шинжлэх ухааны үүднээс, ард түмний бүх санаа сэтгэл, эд материалын хүчийг зохион байгуулж давшихаар зэхэж байв. Болышевикуудын цэрэг дайны төлөвлөгөө гэвэл өнөөдөрхөн биелүүлээгүй алсын тэр зарчмыг амьдралд аймшиггүйгээр нэвтрүүлж, нийгмийн гүн гүнзгий өөрчлөлтүүдийг нэг ч цаг хойшлуулахгүй гаргаж, бүхнийг хориглох хамгаалах зорилтод зориулахад дараа нь гурван сая хүнтэй Улаан Армийг байгуулж умар зүгт хориглон хамгаалж, Сибирь, Өмнөд Кавказад давшиж ялангуяа Дон дахь Красновын хасгууд болон Хойд Кавказ дахь Деникиний эсрэг давших ажиллагааг эрчимтэй явуулах ёстой байв. 

	Тал бүрээс цагаан армиар бүслэгдсэн Зөвлөлт орос улс нь уртаараа арван таван мянга илүү километр фронттой байлаа. Бас Украины нарийн төвөгтэй, элдэв будилаантай фронт сүүлийн үед нэмэгджээ. 

	Баян Украинд иргэний дайн гойд хүчтэй боллоо. Украины хүн ард нь тэр үед харийнханд эзлэгдэж, Гетманы засаг тогтож, газрын эзэд өс өвөрлөн сэргэсний улмаас бүр ч олон давхраатай болжээ. Ажилчин, Донбассын уурхайчид, бага газартай тариачин, зарц нар Зөвлөлт засгийг шүтнэ, баян тариачин хөрөнгөтнүүд нь хувьсгалт хороо, ядуучуудын хороо, гүйцэтгэх хороо, комиссар, тариа будааны албан татвар зэргээс айсандаа өөрөө засах засаг төр түүний тэргүүн Петлюрийг бараадна. Зөвлөлт хувьсгалын агуу их учир холбогдлыг Москвагийн залуучуудын гай гамшиг!” гэх төдийгөөр ойлгодог сэхээтний зарим хэсэг нь Петлюрийг дэмжиж байв. Харин Хар тэнгис шиг өргөн салхгар өмд, урт согсоо хасаг маягийн жупан дээл, махир сэлмийн тухай хуучин домог нь тусгаар тогтнолынхоо төлөө тэмцэн гурван зуун жилийн турш амсаж өнгөрүүлсэн Украины ард түмний цуст хохирлын тухай, гунигт түүхэн бичиг баримтыг халхлан нууж байв. 

	Петлюр, Гетманыг авч хаяад, Киевт өөрийн засгаа байгуулж Өөртөө Засах Бүгд Найрамдах Улс боллоо гэж зарлаад пролетарийн хувьсгалтай ямар ч найдваргүй тэмцэж эхлэв. Петлюрт Гетманыхаас түүний талд орогсод болон чөлөөт Украинтай нийлэх гэсэн эртний минь мөрөөдөл биелэгдэх нь гэж итгэсэн хатуу сахилга баттай галийчууд, цэргийн дээрмээр гэдэс зогоодог бас бусын шулуудсан хүмүүсээр бүрдсэн хэдхэн дивиз байжээ. Гэтэл тал тал тийшээ санаатай болоод үймэлдэн босож байгаа Украйны хөдөө тосгоныхонд гоё сайхан тогтоол тушаалаас өөр ямар нэгэн биетэй зүйл амлах тийм ухаан, арга саам Петлюрт огт байсангүй. 

	Арван хоёрдугаар сард Полтав нутгийн Суджа хэмээх жижиг хотноо Украины Зөвлөлт Засаг нууц байгуулагдав. Есдүгээр армийн командлагч Ворошиловыг засгийн газарт ажиллуулахаар Царицыны цэргийн зөвлөлийн тэргүүлэгч Суджа хотноо илгээжээ. Суджад хувьсгалт цэргийн зөвлөл байгуулагдав. 

	Тэр үед ял шийтгэлээс зугтаж гарсан украйны тариачдаас голдуу бүрдсэн хоёр дивиз хүнтэй Украйны тогтмол Улаан Арми Курскийн орчим аль эрт байгуулагдаад өрнө зүг Киев рүү, өмнө зүг Харьков, Екатеринославын чиглэл рүү давшиж байсан ажээ. Хоёрхон дивизийн хүч арга буюу дутагдаж байсан болохоор партизан цэргийн дэмжлэг горьдож байсан бөгөөд тэргүүлэгч Махногийн отряд хамгаас илүү хүчтэй нь байжээ. 

	Махно наргиж байлаа. Бердянск руу дайрахдаа олсон гимназ сургуулийн хувцас өмсөөд бүр хотынхонд үзүүлэх гэж дугуйгаар тэнүүчилнэ, эсвэл өөрийнхөө дагуул Каретниктайгаа цуг гудамжаар ганхаж баян хуурын эгшгээр дуулуулна эсвэл хэрүүл өдөж зэвхий царайлан зах зээл дээр уур хилэнтэй гарч ирэхэд түүний өмдний нь халааснаас нь гар буу амархан гардгийг мэдэх тул хүмүүс нуугддаг байв. Бурхан чөтгөр хоёрын алинаас нь ч айдаггүй лужгар лужгар махночууд эргүүлэг тоглоомын дэргэд Махног ирснийг хармагц модон мориноосоо үсрэн бууж, харсан зүгтээ зугтаадаг байв. Тэгэхлээр нь тэргүүлэгч Каретниктайгаа галзууртлаа эргэлдэнэ. 

	Ер нь сүүлийн үед тэргүүлэгч дэндүү их согтуурах боллоо. Армиа л битгий архинаас өгч орхиосой доо гэж Гуляй-Поле даяар хэлэлцдэг болжээ. Махно заль гаргаж байгааг цөөн хүн мэддэг байжээ. Тэр нь шархадсан араатан шиг зальтай, хэтүүр амь бөхтэй хүн ажээ. 

	Махно цаг нөхцөөж байв. Энэ өдрүүдэд ихээхэн төлөвлөгөө зохиох ёстой байв. Түүний тулалдаж байсан германчууд ч гетман ч Екатеринослав нутагт үлдсэнгүй. Газрын эзэд дүрвэн зайлжээ. Жижиг хотууд цөм тоногдож, гурван талаас нь шинэ дайсан түрж байв. Крым Кубанийн зүгээс сайн дурынхан, хойд зүгээс большевикууд, Днепр мөрний зүгээс саяхан Екатеринославыг эзэлсэн Петлюр түрж байв. Энэ гурвын хэн нь аюултай вэ? Пулемётын тачанкийг аль зүг залах вэ? гэдгийг эргэлзэх юмгүй шийдэх ёстой байв. Арми шингэрч, гуйвамтгай болжээ. Цэрэг болсон тариа будаа эрхэлдэг тариачин эрчүүл нь “Украинд большевикууд орж ирсэн их баярлалаа, одоо гэр гэртээ харьж болно, харин эцэж залхаагүй хүн байвал духан дээрээ улаан таван хошуу наана биз” гэнэ. 

	Армийн ноён нуруу болох морин дэл дээгүүр зоргоороо явж ажил төрлөөс төсөөрсөн, цавчихдаа гарамгай, Кропоткины нэрэмжит Хар зуутынхан” л: “... Хэрэв тэргүүлэгч биднийг большевикуудад худалдах гэж оролдвол түүнийг фронтын өмнө тас цавчина, тэгээд л гүйцнэ... Петлюр зэгж Екатеринославыг авлаа, бид аанай л хүлээсээр байна... Байдгаа идэж дуусаад нохой нүцгэн гахай явган үлдлээ, удахгүй бид талын чонотой нийлээд ульдаг болох нь... Ах дүү нар минь Екатеринославыг алдах юм уу!” гэж хашхирдаг байв. Махног сэрвэл ярилцах гээд Украины Улаан-Армийн төлөөлөгчөөр ирсэн усан цэрэг Чугай гэгч хүн Гуляй Полед ирсээр гурав хоножээ. Мөн энэ өдрүүдэд анархичуудын “Набат” гэдэг холбооны нарийн бичгийн дарга нарын гишүүн алдарт профессор) Харьковоос тэргүүлэгчтэй ярилцахаар иржээ. Махногийн цэргийн улс төрийн зөвлөлийн гишүүд, нутгийн анархистууд, дотнын зөвлөгчид хэн хэнгүй дайралдах бүрий түүнд хэний ч үгэнд битгий ор, эрх дураараа ихэмсэг додигор байхыг сануулж байв. 

	Хэрэв армидаа тохирсон хатуу арга хэмжээ эс байвал нэр алдар ажил төрөл маань дуусна гэдгийг Махно ойлгож байв. Нэгэн бол большевикуудад сөгдөн бууж, ерөнхий командлагчийн юу тушаасныг биелүүлэх, эсвэл төлөөлөгч Чугайг тас цавчиж аливаа засгийг эсэргүүцсэн тариачны бослогыг Украинд дэгдээх энэ хоёрын нэгийг л сонгож авах ёстой байв. Гэвч энэ нь цагаа олж байна уу? Алдаа л гаргачих вий дээ. 

	Энэ бодол нь маш нууц болохоор үүнийг гинжний нохой шиг үнэнч Левка, Каретник хоёрт ч хэлэхэд осолтой байжээ. Махно бодол бодож дотор нь давхацна. Арми нь хөдлөхийг хүлээж байв. Төлөөлөгч Чугай, Харьковоос ирсэн дэлхийд алдартай анархист өвгөн хоёр бас хүлээж байв. Махно ухаан бодлоо алдахгүй шиг спирт ууж, зориуд дүрсгүйтэн, шалиглана. Түүний харц нь хурц, сонор сэргэлэн, бүхнийг мэдэж, бүхнийг харж, уур хилэн нь оволзоно. 

	Екатеринославаас ирсэн гэж хэлж байгаа үл мэдэх, офицер шинельтэй тэр хүнийг баривчилж Левкад хүргэх тушаал өгөөд Махно өөрөө төдхөн улс төр гэгээрлийн газар очиж, нөгөө хүнийг байцааж байгаа шоронгийн тасалгаанд дугуйтайгаа оржээ. Левка Рощиныг алдаж цохиж унагаачхаад ширээн дээр хоёр гараа зангидан зөрүүлж, түүнийгээ эрүүгээрээ тулан сууж байв. Махно шал дээр хөсөр хэвтэж байгаа хүнийг хялавхийн харж, дугуйгаа тавиад: 

	— Чи үүнийг яаж орхив гэхэд. 

	— Яах юу байх вэ илбэж өхөөрдсөн юм гэж Левка хариулав... 

	— Муу хар тэнэг алчихсан уу?

	— Би мэс заслын эмч биш болохоор яаж мэдэх билээ... 

	— Байцаасан уу? (Левка мөрөө хавчгануулав. ) Екатеринославаас ирсэн үү? Юу гэж байна? Деникиний тагнуул уу? Махно Левкагаас нүд салгалгүй зэвүүн харахад цаадах нь өөрийн эрхгүй далдиран харцаа буруулав. 

	— Үүнд мэдээ баримт байх ёстой... Тэр нь хаана байна? Дэндэв дээ, амь насанд чинь цөвтэй шүү! гэхэд, 

	— Нестор Иванович би элдвийг амжаагүй, дөнгөж эхэлж байтал... Энэ яасан өөдгүй амьтан бэ, сүнс нь ёстой чөтгөрт ч хэрэггүй байх. 

	Энэ үед Рощин ёолж өвдгөө босгоход Левка баярлан;

	— Хараач, энэ чинь маяглаж байгаа амьтан байна шүү дээ гэв. 

	Махно дугуйгаа барьж авснаа ширээн дээр байгаа Катягийн зургийг шүүрэн авч харна. 

	— Үүнээс авсан уу? Юу нь вэ? Эхнэр нь үү?

	Махно уул нь зориг шийдэмгий, хурц ойтой бөгөөд, хүнд итгэдэггүй, хашир суусан хүн болохоор юмыг мартдаггүй ажээ. Тэр даруй Катя анх яаж ирснийг (түүгээр хумс хуруугаа яаж засуулснаа) өмгөөлөмтгий Алексей Красильниковыг, тэр сайхан хүүхний тухай өөрт нь сонсогдсон мэдээ сэлтийг цөмийг нь тодорхой санав. Махно гэрэл зургийг халаасандаа хийж дугуйгаа түрж явахдаа түр зогсож харахад Рощин сэргэж, амаа нээж байв. 

	— Үүнийг надад хүргэж өгөөрэй, би өөрөө байцаана гэв. 

	Энэ өдрүүдэд наргиж байхад нь Нестор Ивановичийн сэтгэлд нэг л юм бодогджээ. Арми Екатеринослав руу хөдөлгөж, хотыг явуут дайран эзлээд хотын Думийн байшин дээр анархийн туг босгоно гэж шийджээ. Екатеринослав баян хот болохоор тэнд бүхэл губернийн тосгон суурин вагон, тачанкаар ачиж тараах эд бараа, элдэв зүйл их байдаг болохоор боодлоостой цэмбэ эрээн даавуу хүрзээр цацалсан ч болох их чихэр боов өнгийн тууз, урт оймс, үдээстэй шаахай сэлтийг охидод шидэлж “За авцгаа, тариа будаа эрхэлдэг эрчүүл минь тэргүүлэгч Махно та нарт өгч байгаа өчүүхэн бэлэг шүү! Энэ бол засаг төргүй, хөрөнгөтөн, газрын эзэдгүй, Зөвлөл болон онцгой комиссгүй байгуулал ийм байдаг юм...” гээд тарааж байх юм сан гэж боджээ. 

	Өөр бусад юмыг бас л шийдээгүй байжээ. Гэтэл сая Катягийн гэрэл зургийг хармагц уг шийдвэр сэрдхийн орж ирснээ хүүхэлдэй шиг төдхөн мартагдав. Гэвч Махно баярлан сэтгэл хөдөлж байгаагаа хар авхуулахгүй далдална... Дугуйгаа унаж, гудамж огтлон том цонхнуудтай, өмнө нь навчаа гүвчихсэн хувхай улиас модтой урт байшин чиглэн явлаа. Энэ бол штаб байрласан сургуулийн байшин бөгөөд Махно, дагуул нарын хамт нэг өрөөнд байрладаг ажээ. 

	Нэг цагийн дараа Рощиныг түүнд хүргэж ирэв. Түүний өмнө нь Левка явж хойноос нь хар ламын захаар хийсэн элбэгхэн малгай дээр хар тууз ташуу хадсан Махногийн нэг цэрэг гар бууны амаар араас нь ёворч явна. Махно пүрш нь гартлаа цоорсон эрээн даавуун бүтээлэгтэй диван дээр сууж байв. 

	— Энэ чинь яаж байгаа хэрэг бил ээ? гэж өндөр дуугаар хашхирав. Хаант засгийн жандарм, хуяг болж байгаа чинь энэ үү? Буугаа орхи! Тонил гэж архинд болсон, шаргал нүүрээ өргөж өнөөх цэрэг рүү дохив. (Тэр гутлаа товхийтэл хавсарч, даруй хаалгаар гарлаа) Махно диван дээрээс босож, чүүргэр нударгаа зангидан Левкаг нүүр нүдгүй цохиж гарав. 

	— Кат! Кат!2* гэж чарлана. Архичин муу тэмбүүг! Үзэл санааг минь бузарлаж! Намайг бузарлаж байна!

	Левка Задов тэргүүлэгчийнхээ занг сайн мэдэх тул түүний уур шатахыг хүлээлгүй, толгойгоо зузаан мөрөндөө шигтгэн тагжийж, цохиход нь гараараа хааж ухарсаар гарч, хаалгаа хаав. 

	Махно малгайгаа авахад дух нь нойтон байв. Дахиад диван дээр суув. Тэр хэрцгий харгис хар ламаас тун яльгүй ялгаатай мэт харагдана. 

	— Суу даа гэж урт гараа сандал руу заав. Таныг буудах болдог юмаа ч гэсэн хүнийг ингэж доромжилж байгаа болохоор шившиг мөн. Тамхи тат. Та тагнуул уу? гэв. 

	— Үгүй гэж Рощин инээмсэглээд тамхи авав. 

	— Сайн дурын армийн офицер уу?

	— Би оргосон одоо тэр тухай бодохоо ч больсон хүн. Харин миний хэлэх зүйлийг та огт үнэмшихгүй байх... 

	— Хүн надад худал хэлдэггүй юм даа гэж махчин шувууны дуу шиг хачин цахир дуугаар хэлээд, — Надад худал хэлдэггүй юм даа гэж давтан дуугарав. Түүний гялалзсан хуурай нүд нь зориг тэвчээр маш давууг илтгэж, өөдөөс нь харахад хэцүү байв. Ийм харцтай хүний өөдөөс шантралгүй харах гэсэн хүний нүдэнд нулимс гүйлгэнээд ирэх биз. Гэлээ ч гэсэн Рощин далдирсангүй өөдөөс нь эгцлэн харж байв. Саяхан цохиулсандаа толгой нь хагаран алдаж байвч, шүд зуун тэвчиж, сүүлчийн тулалдаанд бэлдэнэ. 

	— Хэрэв танд сайн дурын армийн тухай мэдээ хэрэгтэй байгаа бол асуу л даа... Харин миний хэлэх мэдээ хуучирсан шүү. Би хоёр сарын өмнө амралтаа авсан. Би энэ хавар буруу юм хийсэн, тэгээд амиа алдах нь дээ. Та намайг буудах гэж байгаа шив... Одоо эс боловч, хожим алсдаа өөрийнхөө буруугаас болж би зайлшгүй сум залгих болжээ... 

	Махногийн харц нэг ёжуун зөөлөн болох шиг болоод болчхов. “Итгэхгүй байна аа...” гэж Вадим Петрович бодоод тамхиа сүнгэнэтэл хийлж, ширээний ирмэг дээр тавиад, гараа бүсэндээ хавчуулан: “Чи гайгүй тэгж л бай..” гэж бодно. 

	— Юуны өмнө, яагаад би цагаантны лагерьд оров гээч? Төвгөр дээрээс өнхрүүлсэн алим шиг орчсон юм. Яах вэ дээ... Бид нэгэнт оросын сэхээтэн учраас оросын сор нь байгаа биз. Элдэв сэтгэл тайтгаруулсан номын хажуугаар Михайловск, Кант Кропоткин, тэр ч байтугай Бебелийн зохиолыг уншиж байлаа. Алексей Бобровтай3 ингэж ярьсаар өчнөөн шөнө нойргүй хонож байснаа санаж байна... (Рощины бодож байснаар энэ нэрийг дурсахад Махногийн нүд суунаглан солиорчихсон юм шиг болсноо бас төдхөн арилав) Хэчнээн ч сэтгэл хөдлөм олон юм горьдож байлаа. Гэтэл хоёрдугаар сарын хувьсгал боллоо! Горьдол маань гашуун шиг болж, сайхан баяр цэнгэлийн оронд гудамж талбайд самрын яс дүүрч, усан цэрэг саарал шинельт цэргүүд үймэлдэж, юм юм бүхэн улаараа эргэчихлээ. 

	Махно диван дээр хавчганаж байснаа гэнэт өөрөө ч мэдсэнгүй, нууц майн баярт оролцож байгаа юм шиг ёрдгор өвдгөө тэвэрч сууна. Тэр ч байтугай түүний нүдэнд нь хачин ажигч, нохойрхуу тэмдэг мэдэгдэнэ. 

	— Сэхээтнүүд хийх юмаа бас л олсонгүй. Гэтэл аравдугаар сард биднийг муурын зулзага шиг хүзүүдэж аваад угаадасны нүх рүү шидлээ... За ингээд... Сайн дурын арми бол бүх оросын угаадасны нүх мөн. Түүнд ухамсартай сэргээн босгох зүйл байхгүй, байх ч ёсгүй. Харин юмыг нурааж чадна, нураахдаа ч сүрхий нураана шүү. Энэ бүгдийг хожим орой ойлгосондоо л харамсаж байна... Гэвч ойлгосондоо баярладаг... За энэ дээ Нестор Иванович гуай... (түүнийг нэр овгоор нь огт санамсаргүй нэрлэжээ) Би амьд явах ёсгүй байсан юм, ер нь амьд явах дур алга... Гэтэл нэг амьтан байдаг юм... Ямар ч философиос үнэтэй, миний сэтгэлээс ч үнэтэй зүйл... Энэ маань л намайг тогтоосон юм... гэв. 

	— Энэ үү? гэж Махно гэнэт асууж, Катягийн гэрэл зургийг харуулав. 

	— Тийм ээ

	— Та ав, энэ чинь надад хэрэггүй... 

	Рощин Катягийн гэрэл зургийг френчнийхээ халаасанд далд хийв. Хагас тамхиа асааж татаад, гар нь чичирсэнгүй, яриагаа ч таслахгүй үргэлжлүүлэв. 

	— Цэргийн үнэмлэхээ урж хаяад, наашаагаа эхнэрийнхээ мөрөөр ирлээ. Нэгэнт дахиад амьдралаас шүүрч авсан болохоор философи, үзэл суртал ярьж байна. Ер нь бид нар чинь урчуул биш... Миний хүч хүрэх ганц зүйл энэ. Тэгээд бүр хийсвэр, үнэхээр хийсвэр зүйл дээ. Энэ бол туйлын эрх чөлөө, зэрлэг догшин эрх чөлөө юм... Ухаан бодолгүй, боломжгүй ч байг. Гэвч нэг домог баримталж байгаад үхэх ёстой биз гэв. 

	— Гэлээ ч гэсэн тагнуулынхаа мэдээг өг, та хаана нуусан бэ? гэж Махно номхон дуугаар хэлэв. 

	Рощин нугжийж буруу хараад ямар ч найдваргүй гараараа сулхан дохив. Махно ч диван дээр удтал дуугүй сууж байснаа гэнэт ухасхийн босож, тасалгааны нэг өнцөгт овоолчихсон эмээл, хазаар, боолттой юмыг онгичиж байгаад хэдэн лааз консерв, хоёр шил спирт олж, түүнийгээ ширээн дээр тавиад сардин хэмээх тэнгисийн жараахайгаар хийсэн лаазтай консервыг түлхүүрээр нээж эхлэв. 

	— Би таныг штабтаа авна. Таны эхнэр чинь зургаадугаар сумангийн цэрэг (Прохладный гэдэг суурины Красильниковых гэдэг айлд байгаа шүү... Одоо большевикуудын төлөөлөгч орж ирнэ. Намайг сайн дурын армийнхантай холбоотой байдаг юм байна гэж бодвол бодог. Таны зорилт гэвэл үймүүлж хутгах ёстой. Ойлгов уу? Хөзөр нааддаг уу гэв. 

	Энэ чинь юу болж байгааг, яагаад ч ийм болсныг Вадим Петрович ойлгож ядан, үнэхээр сандарч, дэмий л нүд нь анивалзана. Махно сардины түлхүүрийг хугалж орхиод, халааснаасаа танан иштэй тоо томшгүй олон хутга шөвөгтэй тонгорог гаргаж, ноён шошгой францын элэг, тэнгисийн арван хөлтэй хавчаар хийсэн лаазтай консерв нээх гэж оролдоход тасалгаанд хурц сайхан үнэр гарна. 

	— Би таныг буудаж хэзээд амжина, харин ашиглах гэсэн юм гэж Махно Рощины сандарсан бодолд хариулж байгаа юм шиг хэлэв. 

	— Та фронтынх уу, штабын офицер уу?

	— Дэлхийн дайны үед генерал Эвертын штабт байсан... 

	— Тэгвэл одоо тэргүүлэгч Махногийн штабт ажиллана даа... Хаант засгийн цөллөгт байхад намайг толгой, хөлөөс минь өргөж ирээд туйпуун шал дээр шиддэг байсан... Ард түмний жолоодогчид ингэж л хатууждаг юм даа. Ойлгов уу?

	Шал дээр, хог новшны дунд байгаа шар хайрцагтай утас дуугарав. Махно, явган сууж махчин шувууны дуу шиг хоолойгоор: 

	— Хүлээж байна, хүлээж байна! гэж хашхирав. Төлөөлөгч Чугай гэж маш хүчтэй, налгар номуун янзтай, нэлээд хуучин боловч цэвэрхэн өмссөн оодон даавуу дээлтэй саравчгүй малгайгаа дагздуулсхийж тавьсан хүн хөзрөө хаанаас нь ч харж боломгүй дэлгэж бариад бүлтгэнэсэн хурц нүдээрээ Нестор Ивановичийн хөдлөх бүрийг алдалгүй харж сууна. Түүний өргөн шанаатай хар сахалтай гөлгөр нүүр нь ямар ч ажиггүй бөгөөд харин доорх матмал сандал нь хүнд биед нь дарагдаж шажигнана. Ийм хүнийг аваад, богинохон өргөн савхин түрийтэй усан цэргийн өмдтэй хөлийг нь нугалж завилуулаад, амаа ангайсан долоон гуулин могойн дор суулгаж, мөргөвөл ёстой бурхан шиг харагдмаар ажээ. 

	Инээж шуугих зуур шарх, түгшүүрт сэтгэлээ түр мартахын тул фронтынхны зохиосон “ямаа” гэдэг хөзөр тавьж байв. Нестор Иванович. зочдыг орж ирмэгц босохгүй, гараа ч барихгүй (ингэх гэж л дуудсан янзтай) бага сага мөрийтэй ёс эргүүлье гэж хэлэв. Хөзрөө харж амжилгүй хурдан тараагаад, мянгатын карбон цаасан дэвсгэр ширээн дээр шидэж, түүнийгээ арван хөлт хавчийн лаазаар дарав. Чугай өөрийнхөө хоёр хөзрийг авч үзээд өнөөх лааз доогуур шургуулчхав. 

	— Айгаа юу? гэж Махно асуув. 

	— Надтай мөрийтэй бүү тогло. Харин ямаа тоглоё гэв. 

	Махно хөзрөө ширээн дээр барьж, үүд рүү нуруугаа харуулан, ар талд хөндий зайтай байхаар, гэдийж сууна (үүний нь ч Чугай ажиж авчээ). Махногийн зүүн гарт нь Рощин сууж, баруун гарт нь үрчийсэн үл мэдэх насны шувуун цээжтэй уушги зүрхгүй юм шиг маш туранхай, ёстой сүнс нь зайлаагүй болохоор амьд байна даа гэж бодмоор “Набат” хэмээх эвлэлийн нарийн бичгийн дарга нарын гишүүн Леон Черный сууж байв. Түүний үнгэлэгдсэн пиджак дээр толгойн хаг, буурал үс дүүрэн унаж, салан хүн болохоор хөзрөө цөмд нь харагдмаар ил барьжээ. 

	Тэр нь энд ирэхдээ Махно болон түүний армийн эрх мэдлийг гартаа авах гэсэн зорилготой ирсэн Чугайтай ширүүн тулалдах ганц чин санаа агуулан байгаа ажээ. Их тулалдаанаа эхлэхийн оронд большевик хүнтэй хамт сууж хөзөр наадах болсондоо бантаж өөр хөзөр гаргаж тавих буюу эсвэл хөзрөө ширээн дор унагаж байв. Леон Черный бүр дараагаар дөрөв хожигдоход Махногийн нүүрний нь доод хэсэг нь инээмсэглэх янзтай болж “Өмхий, азгүй амьтан хожигдмол оо!” гэж хашхирна. 

	Тоглож дуусах бүр Махно сармагчин шиг хөдөлж лонхтой спирт аягалж, хүн бүр адилхан ууж байгаа эсэхийг ажиглана. Харанхуй цонх руу ширүүн бороо нүдэж, салхи байшингийн өмнөх нүцгэн улиаснуудыг ганхуулан найгуулж буг чөтгөр шиг ульж хашхирч байгаа нэг эвгүй цагт анд нөхөд цугларч үнэхээр цаг нөхцөөж байгаа юм шиг хаа хамаагүй юм ярьж байв. 

	Махно юу болохыг хүлээнэ. Чугай ч элдэв санамсаргүй юм болж магад гэсэн янзтай мөн хүлээж, ялангуяа энэ дөрөв дэх буурал үстэй, цөөн үгтэй, нүдний нь дор хөхөрчихсөн хүн бол Деникиний армийн офицер юм байна гэж эзний хэд хэдэн үгнээс тааж мэдэв. Хундага спирт уух бүрдээ л нусныхаа заваан алчуурыг гаргаж гараа чичгэнүүлэн эвхэж хамар нүдээ дарж байгааг нь харвал хамгийн түрүүнд Леон Черный тэсэхгүй дэлбэрэх янзтай. Тэгтэл ч хэрэг санаснаар болжээ. 

	— Бүр Парист байх үеэс л бид нар танай большевикуудтай хэрэлдэж эхэлсэн юм гээд дэлгээстэй хөзрөөрөө Чугайн зүг дохиж, — Маргаан маань дуусаагүй ер нь Лениний зөв гэж хэн ч нотолж чадаагүй. Феодалын хөрөнгөтний төрийн оронд ажилчин тариачны төр байгуулна гэнэ! Гэтэл төр гэдэг чинь төр л юм шүү! Нэг засгийн оронд өөр нэг засаг байгуулна гэнэ. Эзэн ноёны дээлийг тайлж, тариачны саарал цэмбэн дээл өмсөх гэсэн үг! Эднүүд ангигүй нийгэмтэй болох гэнэ! гээд Леон Черный алчуураа уруулдаа хүргэж, инээмсэглэсэн болов. Чугайн нүүр царайд ямар ч шинж тэмдэг мэдэгдэхгүй харин лаазтай хавчны мах руу ширтэж, түүнийг ойртуулж сэрээ дүүрэн сэрээдэж аваад: 

	Сониноос та ямар засаг тогтоох санаатай байгаа юм бэ? Анархи бол ариун дэглэм гэж л байна уу?

	Балгасан спирт амыг нь түлэх шиг болоход дуугарах аргагүй болж дэмий хяхтнан: — Сүйтгэнэ дээ! гэж Леон Черныйг хэлэхэд сөөвгөр буурал сахал нь сэрвэлзэнэ. Энэ нүгэлт нийгмийг бүхлээр нь устгана. Чухам ор мөргүй болтол, газартай нь тэгшилж хайр найргүй сүйтгэнэ... Бузар булай үрээс нь дахиад л засаг захиргаа, төр капитал, хот, завод гарахгүй болтол сүйтгэнэ... 

	— Тэр хоосон газар дээр чинь хэн байх юм бэ?

	— Ард түмэн байна. 

	Махно Чугай руу зүтгэн: — Ард түмэн! Чөлөөт ард түмэн байх юм гэж! хашхирав. 

	Юунд ингэж хашхирч эхэлдэг билээ, тэгвэл буудалцаж дуусахад хүрнэ шүү дээ гэж Чугай хэлээд лонх авч цөмд нь аягалав. (Леон Черный хундагаа түлхэхэд тэр асгарав)

	— Нурааж сүйтгэхэд амархан. Харин сүйтгэчхээд цаашдаа та бүхэн яасхийж амьдрах санаатай юм бэ?

	Леон Черный Нестор Ивановичийг хариулахаа түр азна гээд өөрөө өрсөн: 

	— Бидний хийх юм тун аймшигтай, хайр найргүй сүйтгэх зүйл. Манай үеийнхний бүх хүч чадал, хүсэл эрмэлзлийг үүнд зарцуулна. Усан цэрэг минь та чинь хулчгар үхээнц бодолд автагдсан хүн байна. Төрийг сүйтгэсний дараа ард түмэн яаж амьдрах юм бэ гэнээ) Хэ хэ, яаж амьдрах юм бэ гэнэ?

	Махно тэр даруй: 

	— Нөхөр Черный бид хоёр зөрж эхэллээ. Жижиг үйлдвэрийг би сүйтгэхгүй, артелийг би сүйтгэхгүй, тариачны аж ахуйг би сүйтгэхгүй... 

	— Та чинь бас энэ большевик шиг хулчгар амьтан шив. 

	— Хаанаас даа, хулчгар хүн гэж зэмлэх арга даанч байхгүй дээ гээд Чугай Нестор Иванович өөд сайшаасан янзтай нүд ирмэв. (Махногийн архинд болсон нүүр нь цогийн гэрэл туссан юм шиг час улаан харагдана). Нестор Иванович цусаа хайрлаагүйг хэн бүхэн мэднэ... Бид эсэн мэнд байсан цагтаа түүнийг танд алдахгүй. Үүний төлөө тулалдана шүү... 

	— Тулалдана гэнэ ээ? Эхэлж үз, ер нь оролдоод үз л дээ гэж Леон Черный гэнэт тайван хэлэхэд түүний хацар дээр өрвийж байсан сахал нь налж хэвтэв. Тэгээд лаазтай загаснаас хомхойдуу иднэ. Чугай Рощиныг нүднийхээ булангаар харахад тэр нь ямар ч ажиггүй, тааз өөд ширтэж тамхиа татна. Нестор Иванович том шар шүдээ арзалзуулан чимээгүй инээнэ. “Яриа дүйж байх шив” гэж Чугай бодов. Түүний суусан сандал шажигнана. Махног хамт ажиллах ялангуяа Екатеринославын эсрэг хамтарч байлдах болгоорой гэсэн ерөнхий жанжны даалгаврыг бас биелүүлэх хэрэгтэй байв. Олон зуун зузаан ном уншиж их цээжилсэн энэ анархисттай бүтэлгүй маргаж хэцүү хэцүү дүгнэлт хийхээс болгоомжлох нь Чугайн зөв билээ. Царай зүсийг нь харвал бас л сэхээтэн бололтой Деникиний энэ дуугүй офицер бас дэмий санагдана. Энэ офицер тэргүүлэгчийн штабын хүн гэдэгт Чугай үнэмшихгүй байв. 

	Чугай малгайгаа дагздуулан лав тавив. 

	— Би танаас асуулт асууя, гэхэд, 

	Леон Черный ам дүүрэн байгаа боловч: 

	— Тэг л дээ гэв. 

	— Хагас жилээс Улаан Арми гурван сая хүнтэй болно гэж нөхөр Ленин хэлсэн. Тэгвэл мөн энэ хугацаанд Леон Черный та гурван сая анархист дайчилж чадах уу?

	— Чадна. 

	— Энэ зорилгоо биелүүлэх аппарат танд байгаа юм гэж бодох уу?

	— Миний аппарат энэ байна гэж Леон Черный Махно руу сэрээгээр заав. 

	— Тун сайн байна. Энэ хүний тухай ярилцъя. Тэгвэл та Нестор Ивановичийг гурван сая цэрэгт хүрэлцэх зэр зэвсэг, галт хэрэгслээр түүнчлэн хүнс тэжээлээр хангах уу? Тийм армид ганц агт хагас сая хэрэгтэй болно доо. Энэ бүгд танд байна гэж бодох уу?

	Леон Черный хоосон лаазаа зайлуулж, духаа атируулан: 

	— Усан цэрэг минь, намайг олон бүү сүрдүүл. Таны тэр тоо чинь хоосон зүйл. Тэр тоо чинь навтас болтлоо тасарчихсан Орос орныг ялзарсан утсаар нөхөөс тавих гэсэн арчгүй оролдлого доо. Нууц байгаа үндэсний үзэл! Улаан Армид гурван сая цэрэгтэй болно гэнэ! Айлгав аа! Гучийг ч дайчил. Тэглээ ч гэсэн жинхэнэ, ариун хувьсгал нь улаан таван хошуугаар чимэглэсэн тэр сая сая хувийн өмчтөн тариачны чинь хажуугаар болохдоо л болно. Леон Черный ширээ шааж, манай арми бол хүн төрөлхтөн, манай галт хэрэгсэл бол ямар ч төрийг капитализмыг ч пролетарийн диктатурыг ч тэсвэрлэхээ больсон ард түмний уур хилэн мөн... Нар газар хүн гурав байвал гүйцнэ! Аристотелийнхээс эхлээд Марксын, зохиол цөм том түүдэгт шатна! Таван зуун мянган агттай арми! гэнэ ээ. Таны энэ үлгэр домог чинь бага даргын сахлаас ч намхан зүйл байна. Тэр домгийг танд бэлэглэе. Бид бүтэн хагас миллиард хүнийг зэвсэглэнэ. Бидэнд хазах шүд, маажих хумс, шидэх чулуу л байвал танай армийг цохиж, соёлт ёс болоод таны зууралдаж байгаа бүх зүйлийг цөмийг нь бөөн балгас болгоноо доо, усан цэрэг минь... 

	Махно эхэндээ овоо анхааралтай чагнаж, эгц шулуун сууж байснаа мөрөө сулбайтал буулгаж, хонхор хацрын нь улаан арилж, багш нь эрүүл саруул ухаантай юм ярихаа байхад юу ч ойлгохоо больсны нь хараад “Ээ дээ, хөнгөн өвгөн байна даа” гэж Чугай бодов. 

	— Леон Черный танаас хоёр дахь асуудлаа асууя гэж Чугай хэлэв. 

	— За тэг... 

	— Танайхан нийтийн дайчилга бэлтгээгүй юм байна гэж би ойлголоо. Гэвч аливаа ажилд ноцоох юм гэж байдаг. Жишээ нь бөмбөгөнд гал хэрэгтэй, түүдэг асаахад чүдэнз хэрэгтэй. Та ямар юмаар ноцоох гэж байна? Таны тэр боловсон хүчин чинь хааяа байна? Тэргүүлэгч Махно юу? (Леон Черный нүд нь гөлтгөнөн, Чугайг мухардуулах юм бодно), Махногийн арми дайчин арми, гэвч анархистуудын эзлэх хувь бага байна. Энэ чинь танай арми биш шүү. 

	Гар нь халаасандаа байгаа гар буу руу явж байх вий гэж Чугай Махног харахад, тэр нь тайван сууж байв. Леон Черный үзэн ядаж, хорссон янзтай инээмсэглэн: 

	— Усан цэрэг минь танд би аар саар юм ярьж өгмөөр тийм яриа болж байна. 

	— Тэгвэл тун ч зүгээр шүү. 

	— Дээрэм бол бидний ноцоох зүйл, бидний боловсон хүчин мөн. Дээрэм бол ард түмний амьдралын хамгийн хүндэт илрэл мөн. Үүнийг мэдэх хэрэгтэй. Хонгор минь, дээрэмчин бол аливаа төрийн танай социализмын ч эвлэршгүй дайсан шүү... Дээрэм бол ард түмний аж төрж амьдрах чадлын баталгаа мөн. Сүйтгэх гэж л сүйтгэдэг эвлэршгүй номхотгох аргагүй дээрэмчин бол бүхий л ард түмний жинхэнэ мөн санааг илтгэдэг юм. За нүдээ арч гэв. 

	Ингэж үзэл санаа аймшигтай оргилж байх үед Махно өлмий дээрээ явж очоод хаалга нээж, хонгил руу харснаа эргэж ирлээ. Энэ маань шал дэмий юм чалчиж байгаа юм биш биз? гэсэн янзтай өнөөх үлгэр домог яригч өвгөнийг Рощин байн байн харах боллоо. 

	— Усан цэрэг минь таны нүд гөлгөнөөд л байна, та мэл гайхаж, таныг хайрлан хамгаалагчид ч хилэгнэж байна, надад бүр мэдэгдэж байна! гэж Леон Черный хашхирав. Бид та нарын үзгийг хугалж, та нарын бэхийг бэхний чинь савнаас асгасан гэж мэдээрэй, цус урсвал урсаг. Цаг болсон! Хэлсэн үг маань ажил хэрэг болж байна. Энэ үед нийтийн хөдөлгөөн болсон дээрэм маш чухал байгааг ойлгодоггүй хүн, түүнийг талархахгүй байгаа хүн хувьсгалын дайсны лагерьд шидэгдэнэ... 

	Махно ийш тийш ширвэлзэн, хумсаа хазална. “Өвгөн маань юу хэлж байгаагаа мэддэг хүн” гэж Рощин бодно. Чугай ширээ тохойлдож Леон Черныйг харвал хар гэсэн юм шиг эрхий хуруугаа гозойлгоно. 

	Гуравдугаар асуудал. Та тэр боловсон хүчнийг дайчлан бэлджээ. Яах вэ сайн байна. Тэднүүд ч хийх юмаа хийсэн болог. Байдаг юмыг сүйтгэлээ гэж бодъё... Тэр холион бантан чинь хэзээ нэгэн цагт дуусах ёстой юу? дуусах ёстой. Дээрэмчид буюу манайхнаар шийдсэн дээрэмчид гэдэг чинь ажил хийж чадахгүй болсон хөнгөн шалиг хүмүүс, тэднүүд ажил хийж чадахгүй, ер нь ч хэрэггүй, аль дайралдсан зүйлийг авчдаг юм чинь. Тэгээд яах бил ээ? Тэдний төлөө ажиллах хүмүүс бас хэрэгтэй болох нь ээ? Үгүй, тэгээд дээрэмдэж сүйтгэх юм бүр байхгүй болсны дараа яах вэ? Дээрэмчдээ ганга руу хөөж оруулаад буудчих уу? Тэгэх үү? Надад энэ асуудлыг хэлээд өг... 

	Хөөрөлдөгчид цөмөөрөө Чугайн хөмгөр хумстай гозойлгосон хурууг ширтэж байгаа юм шиг тасалгааны дотор чив чимээгүй болов. (Леон Черныйг өндийн босвол (сууж байхдаа өндөр мэт байсан юм) чухамдаа гүн ухааны ухагдам барьж болшгүй бүүр түүр санаа шиг доожоогүй чүүргэрхэн хүн ажээ. 

	— Үүнийг бууд! гэж Махно руу эргэж Чугайг гараараа заав. — Бууд гэм... Энэ чинь өдөөн үймүүлэгч байна... гэв. 

	Махно тэр даруй үсрэн босож хаалганы зүг, тасалгааны хөндий зайдуу газар гүйж очлоо. Чугай оодон дээлийнхээ дотуур зүүлттэй байсан маузер бууныхаа модон гэрийг хумсаараа сандран самардаж эхлэв. Рощин ширээнээс зайлж, бүдрэн диван дээр очиж суулаа. Гэвч буугаа гаргасангүй. Гаргасан буугаар бууддаг гэж хэн хэн нь ч мэдсэн янзтай. Махногийн нүд нь гялалзан, биеэ хураана. Чугай захирангуйдуу: 

	— Өвгөн минь муухай байна. Хялбархан арга хэрэглэж байна. Ингэж маргадаггүй юм шүү. Харин өдөөн үймүүлсэнд чинь таныг үүгээр өгчилгөх хэрэгтэй шүү гэж хачин том нударга харуулахад Леон Черный нүүр нь шазвалзан татганав. Таны цээжин бие сул дорой байгааг анхаарч үзээд хариуцахгүй... Ер нь өвгөн минь үг хэлэхдээ нямбай, бодолтой байж үзээрэй...

	Махно энэ удаад ч багшаа өмгөөлсөнгүй. Леон Черный хөмсөг зангидан, бөөгнөсөн сахлынхаа цаана нуугдах мэт болж, дээр үед минж байжээ гэмээр одоо хуйх болтлоо халцарсан захтай пальто мөн тийм хуучирсан хилэн малгайгаа авч өмсөөд амжилтгүй болсноо тоохгүй янзтай гарч одов. 

	Махно ширээний дэргэд ирж, лонхтой архиа барьж авангуут

	— За цаашаа явъя. Нөхөр, Рощин дежур дээр очиж сул ор заалгаж ав гэхэд Рощин ёсолж гарахад, хаалганы цаана явахад нь: 

	— Намайг улс цөм “тэргүүлэгч Махно” гэлцдэг юм, харин чи юу гэх вэ? гэж Махно Чугайд хэлж байгаа нь дуулдана. 

	
XII

	Алексей Красильников, төрсөн суурин Владимирсктаа ирэнгүүт нимгэн цасанд хучигдсан өөрийнхөө байшингийн үнсэн чандрууг харж, айл хөршүүдийн утааг үнэрлэж анхны мөс үзэж эрдсэн янзтай тарган галуунууд далавчаа дэвэн гангар гунгар дуугаран, нимгэн мөстэй, буурал зүлэг дээгүүр гүйлдэхийг харж, дээрэмдэж бүр цөхөрснөө сая мэджээ. 

	Шатаж байгаа айлуудын дамнан тачанка тэргээр тачигнуулж байгаа нь тариачин эрд падгүй зүйл. Тариачин эр бол газар шороогоо эргэцүүлэн бодож, ажил хийж байх ёстой. Эх болсон газар минь залхуурахгүй л бол чамд юу хэрэгтэй бүхнийг өгнө. Махнотай явж байгаад төсөөрч мартсан ажил төрлөө ч бодоход, жижигхэн цас намуухан хаялсан тогтуун бүрхэг энэ өдөр ч, тосгоны чимээ аниргүй төрсөн нутгийн утаа нь Алексей Ивановичийг баясуулна. 

	Алексей энэ тэрийг харж дээврийн зэвэрсэн гөлмөн төмөр, хадаас. зэвэрсэн бөөн төмөр сэлтийг нэг дор цуглуулж явна. Гурван тэргээр ачиж ирсэн олз омог нь түүнд үнэ цэнтэй биш харин одоо ганц рублийг ч цамаархахгүй нарийлж аж ахуйгаа өөд татах нь үнэ цэнтэй ажээ. Энэ үнсэн чандруу дээр шаах анхны гадаснаас эхлээд “Шинэ пийшин босохын цагт мөн ч сайхан болно” гэж Матрена хэлээд өөрийнхөө хураасан ургацын анхилам сайхан үнэртэй талх гаргаж ирэх хүртэл хийх ажил хэр хэмжээгээ алдсан их ажээ. Энэ их ажил нь ч Алексейг баясуулан, зүгээр тариачин эрийн хөлснөөс юм ургадаг гэж бодно... 

	Гутлынхаа хоншоороор үнс малтаж байгаад иш нь шатсан сүх олов. Тэр сүхийг удаан харж байснаа инээмсэглэн: өнөөх сүх мөн байна! гэж бодов. Тэгэхдээ энэ сүхнээс л болсон юм даа. Дүү Семен нь Матренагийн айсан дууг сонсоод галзуурсан юм шиг ухасхийн гарсан нь санагдана. Яагаад ч тэр билээ бүү мэд Алексей өөрөө сүхээ бүр хаалганы дэргэд нэг тайрдас руу зоож орхисон юм. Энэ нь сүх Семений нүдэнд харагдаагүй сан бол юу ч болохгүй зүгээр өнгөрөх байжээ... 

	Алексей зэвэрсэн сүхээ мөн тэр овоолсон юм руу шидэж: “Ээ Семен минь хэрэв хоёулаа сан бол яасан урамтай хийх бол доо... За дүү минь би ч бас л шуугиулж үзлээ, одоо боллоо...” гэж бодно. 

	Алексей юм бодож хөлийнхөө өлмийг ширтэж зогсоно. Бүр Гуляй-Поле-д байхад авсан захидалд дүү нь бичихдээ: “Элдвээр шалиглахгүй, биеэ нөөж яваарай гэж миний Матренад хэлээрэй, одоо тийм цаг биш, тэгж шалиглах хэрэггүй... Намайг албал сулрах нь тэр биз... Шүдээ л зууж байх тийм цаг иржээ. Та нарыг зөвхөн зүүдэндээ л харах юм. Намайг удахгүй ирнэ гэж битгий хүлээ, иргэний дайны зах харагдахгүй байна...” гэжээ. 

	Алексей толгой сэгсрэн аа золиг Матренаар яах нь вэ дээ. Ямар хамрынхаа үзүүрээс цааш харах юм биш гэж бодоод, сүлжмэл хашааны, цаанаас, сүрэл зэгсээр хучсан байшингийн яндангаас энд тэндгүй оргилж байгаа суунагласан зөөлөн утаа харна. Тариачин эрчүүл тавтай дулаан өвөлжихөөр бэлджээ. Тэгэлгүй ч яах вэ. Нэг биш гэхэд хоёр долоо хоногоос энд Улааны Арми ирэх байжээ. Хачин юм бэ яагаад иргэний дайны зах харагдахгүй байдаг бил ээ? Семен худал чалчиж байна! Бас хэн наашаа өнгийнө гэж дээ? Ээ Семен минь дээ... Каспийн тэнгисийн мина зөөгч хөлөг дээр тэгж чалчиж байгаа биз. Тэгээд нүд нь балартаа байлгүй...”

	Гэлээ ч гэсэн Алексейн сэтгэлд бас л бүдэг бадаг байв... Тамхины уутаа гаргах гэснээ, ээ чөтгөр цаасгүй шүү дээ гээд болив. Өнгөрөгч зун нэг малын эмч ярихдаа Махногийн цэргүүдийн дотор харахад хагас пүү будаа гударчихмаар эрүүл юм шиг мөртөө, скрипка4 хөгжмийн муурын гэдсээр хийсэн ёнхор утас шиг тийм мэдрэлийн өвчтэй улсууд байна гэж ярьсан билээ. “За мэдрэл ч яамай, урьд тийм юм дуулддаггүй байсан даа” гэж Алексей бөвтнөв. Бөх байна уу? гэж шалгах гээд ганцаараа ёрдойж байгаа пийшингийн янданг мөрлөж түлхэхэд тэр нь ганхаж байв... “Мэдрэл гэнэ шүү...”

	Алексей, Катя, Матрена гурав төрлийн нэг бэлэвсэн авгайнд суужээ. Тэнд зай муутай эвгүй байв. Матрена пийшинг нь будаж шалыг нь саарал шавраар шавардаж, бүдэг цонхонд нь торон хээ татжээ. Алексей гурил, төмс болон морьдоо тэжээх хангалттай тэжээл тэрэг тэргээр нь худалдан авчээ. Алексей мөнгө огт хайрлахгүй хэнтэй ч наймаа хэлэлцэж чангаалцахгүй харин их гуйсан зарим хүнд алтнаас ч үнэтэй байсан давс жаахан нэмж өгнө. Тосгоныхон түүний мөнгийг аз завшааны зүйл, бас гурван тэрэг ачаа, таван морийг тийм ч амархан өршөөх зүйл биш гэж бодож байгааг Алексей мэдэж байв. 

	Харин байшингаа барихад тосгоныхноор туслалцуулах нь юм юмнаас хэцүү байв. Нүцгэн цэцэрлэгийн цаанах төвгөр дээр тоногдож хаягдсан эзэн ноёны эдлэнгийн хажуугийн байшинг зөөж авчиръя гэж Алексей боджээ. Эзний байшингаас юу ч бүтэн үлдсэнгүй, холцорсон багануудын завсраар цөм буусан цонхнууд л онгойж байв. Харин тосгоны захирагч сууж байсан хажуугийн байшин нь бүтэн үлдсэн болохоор түүнийг задалж, өөрийнхөө үнсэн чандруу дээр авч ирэхэд хэцүү юмгүй байжээ. 

	Гэвч тариачин эрчүүл бас л айсаар байв. Тосгонд ямар ч засаг байсангүй. Гетманыг хөөсөн, Петлюрын засаг хот газарт чүү чай тогтон төрж байсан бөгөөд улаантнууд хараахан ирээгүй байв. Нэгэнт дадаж сурсан юм болохоор хожим элдэв юм асуух бол уу гэж аймаар байжээ. Тэгээд ахлагчаа сонгохоор шийдэв. Гэвч ахлагч болох хүн ер олдож өгөхгүй, баян ухаантай нэг нь: “За та бүгд чинь яах нь вэ, тэр ч надад хэрэггүй” гэнэ. Энэ тушаалд ямар нэгэн алдаж хохирох юмгүй ядуу тариачныг тавих гэхэд бас өөрсдөө дургүйцнэ. Зөвлөлт засаг тогтсон нутгийнхнаас сонсоход тийм ядуу амьтад чинь эхлээд даруу номой байснаа дараа нь хачин хэлэмгий доломгой болдог гэж ярилцана. 

	Таарч тохирох хүнийг хүүхнүүд олжээ. Ахлагчаар өвгөн, Афанасийг сонго гэж бурхан зарлиг буулгасан юм гэж нэг нь нөгөөдөө шивнэсээр даруй тосгоноор тийм яриа таржээ. Тэр өвгөн хоёр бэр дээрээ амар суудаг хүн (хоёр хүү нь Германы дайнд алуулсан ажээ) тариалан дээр ажил хийдэггүй, тахиа шувуу харах төдий гэр зуур эргэлдэж бэрүүдээ хангинахаас өөр юм хийдэггүй байв. Тэр өвгөн үг гээдэггүй аар саар юм орхидоггүй хүн байжээ. Аль дивангарт генерал Скобелевт зарагдаж байсан юм гэнэ билээ. 

	Өвгөн Афанасий ахлагч болохоос ер татгалзсангүй шууд зөвшөөрч: “Намайг хүндэтгэсэнд чинь их баярлалаа, харин өөрсдөө битгий эргэж буцаарай, би заавал үгэндээ оруулна шүү” гэв. Буурал сахлаа Скобелев шиг хоёр тийш нь хагалж самнаад, самрын модон урт таяг тулж, тосгоноор хэсүүчлэн өдөж жөтөх юм хайж явах болжээ. 

	Алексей түүнтэй уулзах бүр малгайгаа авч мэхэлзэн ёсолно. Өвгөн Афанасий аймаар хөмсгөө нүд рүүгээ буулгаж: 

	— За чи юу болж байна? гэж асууна. 

	— Афанасий Афанасьевич минь, баярлалаа гайгүй аанай л зовсоор байна. 

	— Эрчүүлтэй бас л ая зүйгээ олохгүй байна уу?

	— Афанасий Афанасьевич минь, ганц танд л найдахаас өөр яах вэ... Манайд орохгүй сан бол уу... 

	Алексей Афанасий Афанасьевичийг яасхийж гэртээ оруулъя гэж арга ухаан сийлж олоод, Матренаг тэдний бэрүүдийнд очуулж маргааш төрсөн өдрөө тэмдэглэх гэж байна, нэг тарганаас тарган галуу худалдаач, зай завсар муутай, болохоор хүн амьтан урьж хөл болохгүй, гэхдээ хүндтэй хүмүүс ирвэл цаашаа гэхгүй гэж хэлүүлжээ. Өвгөн Афанасий тийм юманд их дуртай хүн болохоор сууринд өвлийн бүрэнхий болмогц халуу дүүгтэл халааж, босгоноос эхлээд чинээлэг сайхан зассан ширээ хүртэл хивс гудас дэвссэн байшинд орж ирэв. Энд тэндгүй цуцал өөхөн дэн ширээн дээр керосин ламп асаасан байв. 

	Өвгөн Афанасий эрх баригч хүний шинжтэй догь сүрхий байдалтай орж ирээд, малгайгаа авч байх зуур хэцүү хар нүдтэй, уруулаа жимийсэн хөөрхөн Матренаг, түүнчлэн сууринд элдвээр ярилцаж, төрсөн ой нь болж байгаа өнөөх бас л хөөрхөн хүүхнийг харав. Матрена, Катя хоёр хоёулаа хот маягийн улаан, хар платье өмсжээ. Өвгөн Афанасий хүзүүний ороолт савхин дээлээ тайлаад, сахлаа хурдан гэгч хоёр тийш нь хагалав. 

	— За аятайхан хүмүүсийг би хүндэтгэн мэндлэх байна гэж сэтгэл дүүрэн хэлэв. 

	Тэгээд дөрвүүл ширээний ард суухад, Алексей тавиур дотроос нэг шил Николайн архи гаргаж сайхан яриа эхлэв. 

	— Афанасий Афанасьевич гуай, манай энэ ойгоо тэмдэглэж байгаа эмэгтэй бол миний гэрлэх гэж байгаа хүүхэн тул танилцаж, хайрлан хамгаална биз. 

	— Хараач тийм бий? Хайрлаж байлгүй яах вэ, эмэгтэй хүн өхөөрдүүлэх дуртай байдаг юм. Ямар гаралтай хүүхэн бэ?

	— Офицерын эхнэр байгаад бэлэвсэрсэн юм. Би талийгаач нөхрийн нь хөтөч байсан юм. 

	— Тийм бий! гэж өвгөн шувт шохоорхон, за хүүхнүүдэд ярих юмтай боллоо гэсэн янзтай, бас өөрийгөө ч магтаж гарав. 

	— Плевнагийн дэргэд болсон тулалдаанд намайг георгийн загалмайгаар шагнуулж байхад генерал Скобелев намайг “хөтчөө болгосон юм... Их бууны бөмбөг сум жингэнэж байхад ийш тийш нь явуулдаг сан... “Афанька, давхиад бай...” гэдэг сэн. Надад мөн ч хайртай байж билээ!.. Таны гэрлэх гэж байгаа хүүхэн чинь бас сайн язгууртан байх нь ээ. Тосгоны ажил хэцүү байна даа хөөрхий... 

	— Афанасий Афанасьевич минь, энэ хүүхэн тосгоны ажлыг хүч хүрэхгүй. Манайд ажилчин хөлслөх юм олдох байх бурхан минь... 

	— Тэгэлгүй яах вэ. За гэрлэх хүүхний чинь эрүүл мэндийн төлөө, амтатыг гашуунаар даруулж уучих уу. Өвгөн балгачихсаныхаа дараа турхиран, шаргал сахлаа өрвийтөл илэв. Миний бэрүүд таван пүүний шуудай зөөдөг болсон. Нөхрүүд нь дайнд хөөгдсөний дараа эр хүний ажил анх хийж үзээд: “Ээ яадаг билээ, нуруу минь хугарч, хөл гар минь тасарчих нь!” гэж бархирдаг байсан. 

	— Харахаас элэг хөшим байж бил ээ! гээд өвгөн гэнэт тэнэгдүү инээж, — Би ер нь хүүхнүүдийн ая зүйг олдог юм. Намайг генерал Скобелев Афонька бол хүүхний эзэн гэдэг байж бил ээ... 

	Матрена инээдээ нууж, шарсан галуугаа гаргах гээд огцом босож пийшингийн цаагуур орлоо. Катя нүдээ дээш өргөхгүй даруу номуун сууна. Алексей архи хундагалах зуур: 

	— Афанасий Афанасьевич гуай, бид нар харамсан гашуудах маань ч яамай, харин гомдмоор байна. Би маргааш ч гэсэн хуримаа хийхэд бэлэн, гэвч залуу эхнэрээ ийм нүхэнд яаж ч төвхнүүлэх бил ээ? Энэ маань Матренатай нэг орон дээр шахалдаж, би нүцгэн шал дээр хэвтэж байна... Хөдөө нутаг маань бидэнд хүнийх шиг байгаад л гомдмоор байна. Яагаад ингэж гэдийчхээд байна? Тэгэхэд тэр хажуугийн байшин ямар ч хэрэггүй байж байна. Түүнийг шатаачхаагүй нь сонин юм. Одоо тэр нь хэнд хэрэгтэй вэ? Эзэн ноён энд эргэж ирээд гялайлаа гэж хэлнэ гэж хүлээж байгаа юм уу? гэж өвгөн Афанасий галууны гуя салгангуут тэгж бодоход бас ч болох юм шүү гэв. 

	Газрын эзнээс өмнө чөтгөр л энд эргэж ирэх байх... За яах вэ... Би тэр хажуугийн байшинг олны өмнө худалдаж авъя, би юу болсон ч өөрөө хариуцна... “Матрена Алексей рүү нүдээ гялалзуулахад, Алексей ширээ цохив. Худалдаж авъя! Би тэвчээргүй хүн шүү... За яах вэ... Ингэж сайхан уулзсандаа баярлаж байна. Алив Матрена, миний дэр доор нэг боодолтой юм бий, аваад аль. “Матрена хөмсгөө атируулан, толгой сэгсрэв” Аваад ир гэм, битгий хайрла. Амьд явахаас илүү хайртай юм байдаггүй юм. 

	Матрена авчирч өгөв. Алексей боодлыг нь тайлж, төмөр гинжтэй баян хууртай хулгайлсан цаг гаргаж, хөдөлгөж чихэндээ барьж үзэв. 

	— Санамсаргүй олсон юм, хэнд өгөхөө мэдсэн юм шиг болж дээ. Афанасий Афанасьевич гуай үүнийг энх тунхын билэг дэмбэрэл болгож зүүж яв даа. 

	— Чи юунд надад хээл хахууль өгдөг би-

	лээ? гэж өвгөн Афанасий сүрхий асуусан мөртөө Алексей уг цагийг алган дээр нь тавихад өвгөний гар чичирч байв. 

	— Афанасий Афанасьевич минь биднийг битгий гомтгоорой, чин зүрхнээсээ бэлэглэж байгаа юм шүү... Надад ийм хэрэггүй юм арав хорь бий. Матрена дандаа спиртээр сольж авсан юм. Харин энэ чинь баян хууртай болохоороо үнэтэй юм... Та өглөөгүүр тахиа донгодохыг чагнаж байснаас, энэ пүршийг дарвал цаг чинь цохино, тэгээд эсгий гутлаа өмсөж, малынхаа саравчийг эргэж байхгүй юу... 

	Өвгөн Афанасий цөөн шүд үлдсэн амаа ангайж, за одоо ч муусайн хүүхнүүдээ сэрээх юмтай боллоо!.. Одоо тэр пэндийсэн золигууд таг унтдагаа болино биз гэв. 

	Өвгөн Афанасий, махлаг хүзүүгээ ороож, нэхий дээлээ өмсөөд ганхан явав. Матрена лампынхаа гэрлийг хасаад хөшигний цаана Катятай сав суулгаа цэвэрлэж Алексей ширээний дэргэд сууж байв. 

	— Энэ чинь өнөөх Николаевскийн архи гэдэг нь үү, энэ чинь ийм хатуу юм уу эсвэл би удаан уугаагүй юм уу. Матрена чи малаа харахгүй юу

	Матрена огт дуулаагүй юм шиг үг хариулсангүй. Нэлээд азнаснаа Катя өөд харж хүйтэвтэр инээмсэглэв. 

	Ер учрыг нь олж, хужрыг нь тунгаахгүй юм... Нэг бол та биднээс жигшиж байна, эсвэл нэг их жаргалтай хүн дээ гэж Алексей хэлэв. 

	Катягийн хацар улсхийхэд Матрена нүдээ цог мэт дүрэлзүүлэн битгий дуугар гэсэн дохио өгөв. 

	— Ядахдаа уйлаад үзэхгүй юу... Ийм хүнийг үнэндээ анх удаа үзлээ... Доошоо ширтчхээд л суух юм. Ганц ч найтаахгүй юм. Өөх ч биш булчирхай ч биш үнэхээр усан дагина юм гээч. Матрена! гэж Алексей хашхираад, Алексей тэргэн дээр суулгаж авчирсан, Махногоос хөзрөөр хожиж авсан юм гэнэ гээд хүүхдүүд үүнийг хуруугаараа заагаад л байхад ойлгохгүй юм, наадах чинь ингэж байхад наадах чинь зүгээр байх юм. Над тэгэхэд хүнд байна шүү дээ! Одоо надтай гэрлэх болсон гэдгээ мэдэг! гэж Алексей солиорсон юм шиг хашхирав. 

	Катя царай нь цайж, таваг алчуур аваад хөшигний цаана орох гэтэл Матрена мөрнөөс нь чанга угзрав. 

	— Амьдралаа хаанаас нь эхэлж зохиохыг бид одоо мэднэ. Би арван дөрвөн онд анх удаа хүн алсан гээд Алексей инээв. 

	— Сууж байхад минь нэг герман мөлхөж байснаа, хоншоороо өргөхөд нь би дарчихлаа, тэр ч хажуу тийш ойчив. Сүнс нь гарах нь уу, үгүй юу гэж би хүлээж байлаа. 

	Би олон хүн алсан, нэгний нь ч сүнс харагдаагүй дээ... Одоо боллоо, ер нь шинжлэх ухаанд баярлалаа. Үнсэн чандруу дээр эхлээд модон, дараа нь туйпуун, сүүлд нь алтан дээвэртэй байшин барина... Екатерина Дмитриевна гуай, надтай ийм бодлого явуулаад шал дэмий дээ. Би таныг хүчээр барьж хорихгүй, хайр дургүй халтар заваан байвал хандсан зүгтээ л яв. Гэрлэх хүүхэн гэнэ! Одоо цагт миний гэрлэхтэй мантай, сайн юм ч болохгүй дээ... 

	Матрена Катягийн хацрыг уруулаараа шүргүүлж чихэнд нь тулж хэлэхдээ, согтуу чөтгөрийг бүү сонс Катя татсан олсон дээр алчуураа өлгөөд хөшигний цаана гарлаа. Алексей өвдөг зөрүүлэн, чинэрсэн том гараа унжуулан, хонхойсон нүдээр Катяг ширтэн ширээ налан сууна. Катя өөдөөс нь харж, мухар сандал дээр суув. Алексей харц нь, согтуу хүнийх биш, харин ердийн ширтсэн харц болохоор Катя доош харав. 

	— Алексей Иванович бид нар аль эрт ярилцах ёстой байсан юм... Алексей Иванович аа, би таныг сайн хүн гэж боддог. Бид аян дайнд хамт удаан явахдаа, таны ёстой сайныг л би олж хардаг байлаа. Би танд дасжээ. Өнөөдөр таны зарласан зүйлд чинь би огт гайхахгүй байна. Ийм цаг ирнэ гэж би эртнээс хүлээж байсан юм... Алексей Иванович та энд ирээд нэг л хачин болчихлоо. Та энд ирээд бүр өөр хүн болжээ... 

	Алексей хоолойгоо засаж ханиаж аваад: 

	— Яагаад өөр болдог бил ээ? Гучин жилийн турш нэг хүн байснаа, одоо өөр болоо юу? гэж асуув. 

	— Алексей Иванович аа, миний амьдрал зүүд шиг сэрэлтгүй байв... За тэгээд би чинь ямар ч ашиггүй мал шиг амьтан байлаа... Надад дурладаг л байгаа биз. тэр ч яах вэ! Ой ч гутаж цөхөрч л байсан байх... Дайнд бүслэгдэж, үхэл эвдрэл, зовлон дүрвэгчид, өлсгөлөн үзэхэд сэрэлт болсон юм... Тэгээд ашиггүй мал шиг нэг нь тэвчсээр л үхэхээс өөр аргагүй болсон юм... Тэгэх ч байсан юм, харин Вадим намайг аварсан. Тэр маань элдвийг ярьж, би ч дурлалаа олжээ гэж итгэсэн юм. Энэ нь үнэхээр ч амьдралын гол гогцоо байсан юм... Гэтэл Вадимд маань өшөө авч, устгаж сүйтгэх шунал төржээ. Харин сайн хүн байсан уу? Ойлгохгүй юм... “Катя толгойгоо өргөж, ширээ дээр байгаа төмөр лампын галыг харна” Вадим үхсэн... Та намайг олж авсан... 

	— Олж авсан шүү! гэж Алексей Катягаас нүдээ салгалгүй хүйтэн инээмсэглэв. — Та ямар муур биш дээ... 

	— Муур шиг л байсан даа Алексей Иванович минь, харин одоо муур байх хүсэл алга... Сайхан зантай биш ууртай ч биш, орос ч биш, харийнх ч биш... Лусын дагина байв, “Катягийн завж нь зальтайхан шиг хөдлөхөд Алексей хөмсөг зангидав” Харин би ердөө л орос хүүхэн байжээ. Одоо хэзээ ч гэсэн орос хүүхэн хэвээр байх болно. 

	Тантай хамт явж, хүнд бэрх аймшигтай зүйл олныг харсан орилж чарлахгүй, тэсээд л байсан даа... Нэг үдэш, тэргээ буулгаж, морьтой цэргүүд ирж байсны санаж байна аа... Буцалж байгаа тогооны дэргэд шуугьж, зүрх нь хөдөлсөн хүмүүс цугларч байсан 

	— Матрена хараач, санаж мартаагүй мэдэж байна шүү энэ чинь... 

	— Буцалж байгаа тогооны дэргэд хүмүүс улам их цугларч байв. Хүн бүр яаж дайсныг сайхан цохилсон тухай, хүний толгойг яаж тас цавчсанаа, яаж дайрч байснаа ярьцгааж байсан... Тэд их л нэмээ биз... Гэвч тэр нь үнэхээр том, хүчтэй зүйл байсан: 

	— Матрена, энэ чинь өнөөх Верхние сууринд германчуудтай тулалдсан байлдааныг дурсаж байна... Ширүүн үзэлцсэн юм даа... 

	— Та тачанкнаас яаж үсрэн буусныг чинь би санаж байна... Танд ойртоход аймаар байсан... Катя дуугүй болж, нүдээ дэрвийлгэн нэг юм ширтсэн мэт болов. Тэгээд наашаа ирж явахдаа намайг өргөн тэнүүн амьдрал хүлээж байна гэж бодож явсан даа. Нэг хэрчим газар дээр амьдрахгүй гэж боддог байв... Гэтэл энэ маань зөвхөн гахайн торой, тахиа, ногооны хашаа, цаашилбал битүү хашаа гэрэл гэгээгүй бүрхэг өдрөөс өөр юу ч алга... “Катя духаа атируулна, хээр талд болсон том, мэдэгдэхүйц тохиолдлуудыг өчүүхэн ухаан бодолдоо тусгаж тоочих гэсэн авч хараахан чадахгүй байна” Биднийг энд ирэхэд баяраас эргэж ирж байгаа юм шиг санагдсан... 

	Та өнөөдөр намайг гэрлэх гэж байгаа хүүхнээ гэж зарлалаа, харин ч бүр бодолтойхон зарлалаа. За тэгээд гүйцлээ. Цаашдаа яах юм бэ? Хүүхэд л цувуулна биз, байшингаа бариад, чинээлэг дараа нь баян болно биз. Ингэнэ гэж би мэдэж байсан, энэ бүгд талаар өнгөрсөн... Петербургт байсан, Москвад байсан. Парист байсан, одоо Владимирск сууринд шинээр эхэлж байх шив... 

	Өвдөг дээрээ сул хаясан гар нь ч үнс шиг хар хүрэн үсээ цэвэрхэн самнаж шуусан унжиж байгаа толгой нь ч маш уйтгартай харагдахад Алексей хүчээр нүдээ жартайлгана... 

	Энэ сайхан гэрэлт тогос түүний гарт өртөхгүй нисэн оджээ. 

	— Екатерина Дмитриевна та, тун гэнэн тэнэг амьтан байна даа... Та тун ч будилаантай төөрчээ. Миний дүү Семен шиг л цусанд шумбах гээд байна уу? Та энэ яриагаараа намайг бүр мэл гайхахад хүргэлээ. Үгүй би ер нь таныг алдахгүй дээ... 

	
XIII

	Иван Ильич, Даша хоёр хорооныхоо байрласан газар ирж, шавар байшинд суув. Ярьдаг утас, мөнгөний хайрцаг, дугтуйтай туг тавиастай байдаг Телегиний албаны өрөө нь саравчны цаахантай байдаг. Харин нөгөө өрөө нь зөвхөн Дашагийн мэдэлд байдаг болохоор хоол унд хийдэггүй боловч, хасаг хүүхнүүдийн зааж өгснөөр сүрлийн цог дээр дотор нь орж биеэ угаадаг дулаахан том пийшин хоёр хатуу дэр, нэг нимгэн хөнжилтэй ор “Телегин шинелиэрээ хучдаг байв” цэвэрхэн даавуугаар бүтээсэн хоолны ширээ хананд хадаастай толь, босгоны хажууд тавьсан шүүр, будсан пийшингийн хонхор дотор шаазан муур, нохой хоёроо тавьжээ. Хоёр жилийн өмнө харилцан бие биедээ дурласан, хайнга томоогүй Даша, Иван Ильич хоёр яг л ингэж суусан юм. Борооны дараа Каменноостровский нойтон гудамж руу цонх нь нээлттэй байсан тэр хоёр шинэхэн байранд болсон анхны үдшийг Даша ер мартдаггүй байв. Даша ёстой гэнэн хонгор бүсгүй болохоор тайван бөгөөд биеэ ямаршуу гэдгийг илэрхий мэдэж байхад, Иван Ильич үдшийн бүрэнхийд цонхны өмнө сууж, сэтгэл нь зовох шахаж ичиж байгааг хараад, одоо түүнийг асар их баярлуулъя гэж өөрөө урьтаж шийдээд “Иван, тийшээ оръё” гэж хэлжээ. Тэр хоёрыг унтлагынхаа өрөөнд ороход орны нь өмнө шал дээр лаазтай саглагар сийрсэн модноос анхилам сайхан үнэр гарч байв. Даша шкафын самбарыг нээж түүний цаана нуугдаж тайчаад, тасалгаа дундуур хөл нүцгэн гүйж хөнжилдөө шургаж, түргэн шулганан: “Иван чи надад дурлаж байна уу?” гэжээ. 

	Хэдийгээр санаснаас их мөрөөддөг авч, Даша дурлалын талаар огт юу ч мэддэггүй байжээ. Тэр үдэш Иван Ильич тэр хоёрын хооронд болсон зүйл нь Дашагийн урмыг хугалав. Энэ нь өчнөөн төчнөөн найраглал, үргэлжилсэн үгийн зохиол, хөгжим зориулан бичсэн тэр зүйл нь биш ч юм шиг, бас Катягийн эзгүй байранд ганцаарыг нь байхад хар хөшигний цаана сууж байснаа гэнэт босон харайж, гараа салаавчлан босоод “хэрэв бүх бие нь хүйтэвтэр, шил шиг нэвт гэрэлтсэн мэт санагдаагүй бол дотор нь оволзож, бөөгнөрч байсан юм нь Катяг бөглөчих байсан байх” нус нулимсыг нь асгаруулан, сэтгэл донсолгож байсан тэр шидэт хүчин биш ч юм шиг санагджээ. 

	Тэгээд Даша төдхөн бие давхар болжээ. Өөрөө Иван Ильичид маш хайртай байсан боловч цааш нь хөөдөг болжээ. Дараа нь өлсгөлөн Петербургийн бүүдгэр намар, Хунгийн суваг орчим дээрэмчинтэй учирч улмаар дутуу хөнгөрч, хүүхэд нь үхээд, үхэхээс өөр юм бодохгүй болж, дараа нь хагацал учирсан аймшигтай сар өдөр үргэлжилжээ. 

	Одоо бүхнийг шинээр эхлэх болов. Тэр хоёрын санаа сэтгэл нь эрээн будагтай шидэт хайрцагт хийсэн үл мэдэх бэлэг шиг түрүүчийнх нь оньсого, таавар мэт хөнгөн дурлалаас гүнзгий, нарийн учиртай болжээ. Тэр хоёр хоёулаа их юм үзэж өнгөрөөсөн авч, хараахан бие биедээ юу ч хэлж амжаагүй байв. Одоо тэр хоёрын дурлал нь ялангуяа Дашад арван нэг дүгээр сарын шуурга холдож хүйтэрч анхны цаснаар хагалсан шийгуа үнэртэх шиг болдог өвлийн эхний сэнгэнэм агаар шиг мэдэгдэхүйц бөгөөд сэтгэл дүүрэн байв. Иван Ильич бүхнийг мэдэж, бүхнийг чаддаг, элдэв юмны хариуг олдог, алив эргэлзээг тасалж чаддаг байв. Тэгээд эрээн будагтай хайрцаг дахин Дашагийн өмнө хөвж ирэхэд түүн дотор нь дураараа өөрт нь таарсан сэтгэгдэл биш, оньсого таавар ч биш, харин бэлэг, баяр, хэцүү амьдралын зовлон зүдүүр байх болжээ. 

	Иван Ильич хэтэрхий биеэ бариад өөрт нь хэлж чадахгүй байгаа нь Дашад төдийлөн ойлгогдохгүй, бүр сэтгэл зовооно. Үдэш бүр унтах гэж тайчиж байхдаа Иван Ильич Даша өөд харахаа больж, түүнийг нэг л өрөвдсөн янзтай, вандан дээр сууж гутлаа тайлахдаа уухилан, заримдаа гутлаа тайлчихсаныхаа дараа “Хайрт Дашенька минь, унт хонгор минь” гээд албаныхаа өрөөнд хөл нүцгэн очиж ордог байв. Буцаж, сэмхэн өлмийгөөр гишгэж ирээд, ор дуугаргахгүй болгоомжтойхон шинелиэ толгой дээгүүрээ нөмрөн хажууд нь хэвтээд, төдхөн дуг унтана. 

	Харин өдөр болоход сэргэлэн цовоо, хацар нь туяарч, орж гарч Дашагийн хүзүү, хүрэн үстэй бүлээн толгойг нь үнсэн таалдаг байв. 

	— За цэргийн дарга хүний эхнэр сүрхий л байгаа биз дээ... За юм хүм чинь зүгээр биз? гэж асууна. 

	Иван Ильич өдөрт нь гуч дахин ингэж асуудаг. Комиссар Иван Гора, нутгийнхны хүчээр хорооны театр байгуул гэж Дашад хэлсэн юм санжээ. 

	Даша айж сандраад: “Бурхан минь, би юу ч мэдэхгүй шүү...” гэж татгалзах гэтэл Иван Гора түүний гарыг алгадан: 

	— Хонгор минь хүч хүрнэ, алдаан дээрээ сурна биз. Үүнээс ч нэт юм хүч хүрч байсан шүү дээ. Хамгийн чухал нь бид энэ уйтгартай байдлаас хагацвал барав. Байлдагчдын нүдийг ширвэгнэтэл ямар ч хамаагүй хувьсгалт юм бодоод гарга гэв. 

	Комиссар театр байгуулах гэж тун яарч байв. Царицыны арын албанаас дутуу зэмдэг хувцаслаж, хүнээ сэлбэж авсан Качалинскийн хороо удалгүй фронтод орохоор зэхэж байв. Өдөр бүр хоёр цаг улс төрийн сургууль болон эцэж ядартлаа хөл гарын сургууль хийдэг боловч цэргүүд айлуудаар хэсэн цадталаа идээд чадал тэнхээ орж, дүрсгүйтдэг болоход цуглаан зарлав. 

	Сергей Сергеевич Сапожков өчнөөн жил дуугүй байснаа дотор нь оволзож бөөгнөрсөн үзлүүдийг гадагш гаргаж хэлэх завшаан олдоход үг хэлэх болов. Тэр нь театрыг хувьсгалт ёсоор эвдэж өөрчлөлт байгаа тухай, тайз үзэгчид хоёрын хоорондын аливаа заагийг устгах тухай, гадаа ил нааддаг ирээдүйн театр болон тавин мянган хүн ордог асар том циркт бүхэл бүтэн хороо цэрэг орж, их буугаар буудаж, агаарын бөмбөлгүүд хөөрч, ёстой усан оргилуур оргилж байх тухай, ганц нэгэн жүжигчид биш, олон түмэн нь баатруудын рольд тоглох тухай ярив. 

	— Удалгүй болох жүжгийн зохиолчид та бүхэн хаана байна? гэж Сапожков саравчны тааз өөд дэвэн нисэх гэсэн юм шиг гараа сарвайн дэвж, хэтэрхий хурдан урсгаж байгаа үгийн нь учрыг сайн тухайлахгүй байгаа боловч яриаг нь хөгжилтэй сонсож байгаа цэргүүдээс асууна. — Манай энэ онцгой үеийн жүжгийн зохиолчид та нар хаана байна? Шинэ Шеколирүүдээ? Гантиг чулуун сууринаасаа бууж урлаг, уран бүтээлээ бидэнтэй хуваалцах гэсэн Софоклууд хаана байна? Таны өмнө хүний сэтгэл санаа ингэтэл нээж байсан удаа байна уу? Түүх урьд хожид өчнөөн баялаг үзэл санаа ундруулж байсан удаа бий юу?

	Ийм ярианы дараа Даша, мэл гайхах нь аргагүй. Гэвч эргэж буцах аргагүй болжээ. 

	Ном зохиол будаг, даавуу шаавуу авах ажлаар Сапожковтой Царицын орж аар саар юм бүтээв. Сергей Сергеевич Дашад ашигтай юм олныг зөвлөсөн боловч солиотой ч юм их зөвлөжээ. Урьдчилан энэ тэр чирэгдэлгүйгээр жүжигчдийг сонгож аваад шууд Шилдерийн “Дээрэмчин” гэдэг жүжиг тавихаар шийджээ. 

	Телегин, “Дээрэмчнийг” тавих болсонд нь биш, харин Даша хийх юмтай болж, түүндээ улайран ийш тийш гүйж, цэргүүдтэй хөөрөлдөн уурлахдаа уурлаж, уймарч уйлахдаа уйлж, одоо дандаа сэтгэл зовон шаналж ганцаардмал байдгаа болилоо. (Телегин гэнэтхэн цагаан хүн болохоор тэгж санагддаг байжээ) гэж бодсондоо баярлана. 

	Хорооны тушаалаар жүжигчдийн бүрэлдэхүүнд “Агриппина, Анисъя», энэ ажилд оролцуулахыг өөрөө комиссараас гуйсан. Латугин, Кузьма Кузьмич Байков нар болон баян хуурчид балалайк дардаг цэргүүд, бас хэдэн бууч нарыг томилон оруулжээ. 

	Үдэш болоход саравчинд цуглаад лааны хугархайны гэрэлд уг зохиолыг Даша уншиж сонсгов. Бүдэг гэрэлд суугаа жүжигчдийн царай нь амьсгааны уур цан дороос бүүдгэрхэн харагдана. Саравчны зай завсраар салхинд туугдсан цас орж, урьд Бессонов нэг гараа хар сюртук дээлийнхээ захны цаагуур шургуулж, бөөн мөс шиг хүйтэн үгнүүдийг, амьдралаас уйдсан хоолойгоор уншиж, эргэн тойрон гүнзгий сандал дээр суусан утга зохиолд шуналтай хатагтайнууд, үгийг нь хомхойрон сонсож байсныг Даша дуурайх гэж цэвэр тод, дуугаар уншиж байв. Даша дунд нь хүртэл уншихдаа, уг жүжгийг ихээхэн хассан боловч сонсож байгаа хүмүүс сонирхохгүй байгааг ойлгов. Төгсөх хэрд нь Даша бүр ч яарч, уншиж дуусаад зовсон янзтай нэлээд дуугүй байснаа: 

	— За бидний тавих гэж байгаа Шиллерийн “Дээрэмчид” гэдэг чинь энэ дээ гэв. 

	Эрчүүл тамхиа татаж, Латугин зөөлөн дуугаар: 

	— Ухаантай л бичсэн зүйл байна гэв. Кузьма Кузьмич, халааснаасаа өөр тал лаа гаргаж асаагаад Дашагийн дэргэд суув. 

	— Нөхөд өө, Даръя Дмитриевна гуай уг зохиолыг бидэнд танилцуулж өглөө. Би одоо түүнийг уншиж өгье. Тэгээд ном авч уншихдаа, хөгшин гүн Моорын эцэг хүний уй гашуудлыг хоолойгоороо ч, бүх биеэрээ ч дүрслэн үзүүлж, чанга дуугаар уншиж заримдаа хамар нь хавчганан хоолой хяхнан: “Хүү минь төмөр гинжээр оосорлосон юм шиг эх эцэгтээ дотно боловч хайрт хүүгээ халуун зүрхнээсээ хагацаж чадахгүй сэн бол би хөөрхийлөлтэй тэнэг амьтан болно... Сэтгэл санаа гэдэг чинь болжмор үргээх мануухайнаас цаашгүй зүйл юм даа... Сэлж чадах нь сэл, хүнд нэг нь живж үхэг...” гэж уншихад, 

	Мөлхөн сөгдөж байгаа хорон санаат франц Моорыг сонсогчид үзэх шиг болно. Гэтэл Кузьма Кузьмич хоолойгоо чангалж гараараа үсээ өрвийлгөн толгойныхоо халзан дээр овоолж уруулаа муухай цорвойлгон, нүд нь хорсол илтгэн гялалзана. “Ээ энэ хүмүүс үү дээ? Гүмбэр матрын угсааны хуурамч, зальхай овтон шүү. Аман дээрээ үнсэн таалж, гартаа чинжаал атгаж зүрх рүү бүлэх гэж байдаг амьтад... Чөтгөрт хорлогдож, тамд орцгоо гэм? Сайн төрөлт эрийн нь тэвчээр дуусаж зориг гал шиг бадарч, хонь шиг номхон амьтад барс болцгоог...” гэж уншихад Назарова Анисъя аяархан шүүрс алдаж, Кузьма Кузьмич хумсаар дээгүүр нь гүйлгэж байгаа шидэт ном руу Латугин тонгойж, лаанд төөнөгдөх шахжээ. Карл Моорт тоглох хүн маань саравч дотор хүнгэнэн өөрөө ч тэрсэлсэн хүн болохоор сэтгэл нь хөдөлсөн сонсогчдод ойлгомжтой биз. Бас тэгээд гомдсон сэтгэлээ илчлэх гэж яасан сайхан үг олоов. За энэ жүжиг чинь ёстой таарч байна. ?

	Лаа ноцож дуусахад, аймшигт цаазын газар очих замдаа хөөрхий үгээгүй зарц санаанд нь орж Карлын хэлсэн үгийг Кузьма Кузьмич царайгаа барайлган уншиж дууслаа. Анисъя, Агриппина хоёр шинелийн ханцуйгаар нүдээ арчина. “Үнэн зүйл байна шүү” гэж Латугин хэлэв. Карл уурлахдаа дурласан Амалийг дэмий алсан нь буруу байна. Амалияг дээрэмчиндээ аваачиж, хүн болгож авах байсан юм гэж цөм нэгэн зэрэг иржээ. Шиллерийг чухам энд засах хэрэгтэй эс тэгвэл сайхан жүжиг цэргүүдэд сонирхолгүй болохоор ч үл барам хортой уршиг тарааж юу магад гэлцэнэ. Амалия-г ширээний дэргэд бүлж алахгүй, харин “Зовлонт хүүхэн минь гэртээ харь” гэж Карл түүнд хэлэхэд Амалия гунигтай уйлсаар оддог болгож засжээ. 

	Анисъяг Амалияд тогло гэж даалгахад Карлд Латугин тоглох болов. Хорон санаат өөдгүй францад Байковыг тоглуулах гэснээ зориггүйдэж үзэгчдийг инээлгэнэ ер нь цэргүүд түүний сахлыг хараад нижигнэтэл инээчих байх гэж болив. Тэгээд францад Кузьма Кузьмичийг тоглуулахаар шийдэж, харин залуувтар харагдахын тулд түүнийг үсээ мөлчийтөл хусахыг даалгав. Хөгшин гүн Максимшлиан Моорд өтгөн дуутай байлдагч Ваниныг тоглуулах болж, бусад ролийг Агриппина болон, залуу байлдагчид хувааж авчээ. Нэг хүн керосин, олс авчирч, бамбар барихад саравч дотор гэрэлтэй болсон тул, таралгүй тэр дороо сургууль хийжээ. 

	Даша үүр цайхаас өмнөхөн гэртээ ирж, юу хийснээ Иван Ильичид удаан ярихад тэр нь шинелиэ нөмрөн хөл нүцгэн сууж, нулимсаа асгартал инээв. 

	— Латугин Карл Моорд тоглоно гэнэ ээ? гэж Иван Ильич элгээ хөштөл хахаж цацан инээв. Оо золиг гэж... Тэр монди чинь юунд Карл Моорд тоглож байгааг чи мэдэх үү? Тэр чинь Анисъятай хөөцөлддөг юм... Шарыгин түүний элгийг цөмлөнө гэж амласан юм. Кузьма Кузьмичид юу өгөв? Тэр чинь францад тоглож чадна... Тэднүүд чинь юугаа өмсөх юм бэ? Цэрэг өмд цамцтайгаа тоглохгүй биз дээ? Би аж ахуйнхаа эрхлэгчийг явуулъя нэг айлуудад Петербургээс яваа нэг итгэмжилсэн төлөөлөгч ирж хаашаа ч үгүй болсон гэнэ. Тэндээс сюртук, фрак олж авъя... 

	— Чамд юм ярих дур алга, чи шуухитнаад л инээх юм. Алив би цаана чинь гаръя гээд Даша орондоо орж, нөхөр лүүгээ нуруугаа харуулан хананд тулж хэвтэв. Нэгэнт пийшин хөрж байшинд сэрүүн болохоор Телегин Дашагийн доогуур хөнжлөө болгоомжтойхон ивж, хөлийг нь шинелиэр хучиж өгөхөд, Даша нойрмоглон: 

	— Зүгээр, бүх юм бүтээнэ гэв. 

	Одоо тус хороонд театрын л тухай шувт ярьдаг болов. Сапожков германы “Догшин ширүүн, түрэлт довтолгооны үеийн утга зохиолын тухай лекц уншиж, Шиллер, Гёте, Клинкер мэт догшин суут хүмүүсийг францын агуу их хувьсгалын ойртож байгаа туяанд сэргэн боссон залуу бүргэдүүдтэй зүйрлүүлж ярина. Сапожковоос тоо томшгүй асуулт тавихад тэр болгоныг хариулах аргагүй болохоор арван наймдугаар зууны шувтаргын тухай хэд хэдэн лекц унших болов. Ном зохиол, лавлах материалгүй болохоор мохоорын утаагаар арвин шиг утаж, тортогтой дэнгийн дэргэд шөнөжин сууж тархи толгойнд мартагдаагүй үлдсэн зүйлийг шавхан, харандаагаар эрээчнэ. Лекц дээр асга нурах мэт асуудал хөвдөг бөгөөд цэргүүд бүгдийг мэдэх гэж хүснэ. Сапожковыг нэг л юм цухуйлгачихвал бүр тодорхой ярь гэж цаадуул нь шаардах бөлгөө. Декабристуудын тухай ганц үг цухуйлгахад нь алив тэр хүмүүсийнхээ тухай яриад аль гэнэ. 

	Сапожковын яриаг хүмүүс эцэж ядрахаа мэдэхгүй, удаан сонсох бөгөөд зарим нь зүүрмэглэснээ, дахин сэргэж цааш нь сонсоно... Аль эрт өнгөрсөн юмны тухай, жадны үзүүрт улаан даавуу уяж, ганцаараа бүх дэлхийн эсрэг өөрсөд шиг нь довтолж байсан харь улсын тухай үлгэр домог сонсоход сонирхолтой ажээ. Өлсгөлөн уранхай ноорхой хүмүүс ялах гэж шинэ арга зам хайж байв. Тэгээд ялсан мөртөө зохих цаг үед толгойг нь тас цавчих байсны нь алмайрч өнгөрүүлсэн хүмүүст эргэж хөл гараа хүлүүлдэг байжээ. 

	Сапожков сөөнгө паргиа хоолойгоор: Максимилиан Робеспьер минь, Максимилиан Робеспьер минь! Чи ялж чадах байсан, чи хувьсгалыг аврах байсан юм! Коммуны хар тугийг Парисын захиргааны байшингаас авч хаясан чинь чиний гайт-өдөр болсон юм... гэж уриалан дуудсан янзтай хэлж байхад

	Айлуудын хашаанд азарган тахиа донгодож, комиссар Иван Гора орж ирээд: 

	— Нөхөд өө, гурван цагийн дараа босох цаг болох нь гэв. 

	Даша, жүжигчдэд хэлэх үгийг нь нууц байрнаас шивнэж байхдаа гэнэт зогсож: 

	— Зогс! Нөхөр Ванин та үхээнц дүр үзүүлж байна. Зориуд ханиалгасны хэрэггүй, та хаанаас ийм ой гутам муухай хуулбарлах зан сурсан хүн бэ?

	Золбоотойхон, наад үгээ үнэнээсээ хэлэх хэрэгтэй шүү дээ. Эхнээс нь эхэлье гэнэ. Даша Царицынаас авчирсан элдэв ном зохиол, Уран сайхны театрыг эх адаггүй хараасан “Улсын тэмдэгтгүй болохоор жирийн цаасан дээр бичиж байна” гэсэн Кугелийн өгүүлэлтэй сэтгүүл дунд оржээ. Суут их авьяас билгээрээ хүний оюун, ухаан зүрх мэдрэлийн донсолгосон оросын их эмгэнэлийн жүжигчдийг зохиогч дурсан бичжээ. Тэр үед театр гэдэг тэрс номтны сүм хийд, хөшиг нь далдын хар малгайрхуу юм санагддаг байсан цаг билээ. Хөөрхий агуу гайхамшигт эмгэнэлт жүжигчдийн угсаа тасарч, сүүлчийн ганц Мамонт Дальский жүжгийн хувцсаа хөзрөөр сольсон. Сэтгэл санаа донсолгогч агуу их жүжигчдийн оронд найруулагч нар гэгч номтон улс гарч ирээд хүндэт үзэгчдийн өмнө хүний сэтгэл санааг онгилон харуулахын оронд тааз заслын ур тохийг голчилж хаалга гэвэл жинхэнэ яс модтой, намилзсан хөшигтэй шунал шингэж байхуйц юм хийх гэдэг болжээ. Гэтэл чухамдаа тийм байх учиргүй ёстой театр гэдэг бол сэтгэл санаа догдлуулсан... гойд хачин юм байх ёстой!..” гэж тэр хүн бичжээ. Гэвч тэр өгүүлэл дотроос сургууль хийлгэхэд тус нэмэр болох зарим ажил төрлийн юм олж үзэв. 

	Гарах ээлжээ хүлээж Латугин Анисъя хоёр зайдуухан сууна. Энэ хэдэн өдөр Анисъягийн царай бүр шумайчихжээ, өөр хүний амьдралыг тоглож үзүүлэх гэдэг хэцүү хэрэг ажээ. Анисъя хоолонд муудаж, хоол гэхээс ой гутах болов. Яавал Амалиятай адил болж хүнд үнэмшүүлэх бил ээ? гэж ихэд боджээ. Тэгээд тэр Амалия гэдэг авхай өргөн платье өмссөн зураг номоос олж үзээд арга олжээ( Амалия эрүүгээ тулж уйтгартай мэт сууна) Анисъя санаа алдаж уг зургийг үзэж сууснаа эргүүлж: үүнээс хавьгүй гашуун зовлон учирсан тэр үед нулимс бүрхүүлэн, гэрэл гэгээ ч харахгүй, айл аймаг хэсүүчлэн, бүдрэн таварцаглаж, зүсэм талх гуйж явсан сан... Энэ зураг буруу байна... Тэр Амалия торго, хилэн өмсөж, торон хээтэй, богинохон ханцуйтай гараа ингэж нугалаад нүдээ ингэж суунаглуулаа ч гэсэн Анисъягийн гашуун зовлонг амсуулах юм сан гэж бодов: 

	Ийнхүү Карл Моорын дурласан Амалия фон Эдельрейф нь аажимдаа Анисъя болжээ. Өчигдөр сургууль хийж байхад Анисъя улаан даавуун таван хошуу хадсан өндөр малгайгаа авч, унжиж байгаа үсэндээ гараа хүргэж, мухар сандал дээр суугаад, гараараа зүрхээ атгасан юм шиг болж: 

	— “Ээ бурхан тэнгэр минь! Ариун санаат хүмүүс минь! надад дурлал ер хэрэггүй... Намайг алаад л өгөөч гэж би гуйнам... Би хаягджээ, бүр хаягджээ. “Хаягджээ” гэдэг энэ үгний аймшигтай ойлгож байна уу...” гэж ярихад нь цөм дуугаа хураасан билээ. 

	Өнөөдөр хөл гарын сургууль хийж байхад огт анхааралгүй байлаа гэж Анисъяг ээлжийн бус манаанд томилж шийтгэсэн боловч, завсраас нь комиссар оролцож хатуу донгодох болжээ. Одоо тэр нь Латугины хажууд чимээгүй сууж байхад, том цэнхэр нүдэнд нь хүслэн тодорч, уруул нь инээмсэглэх мэт умалзан аман дотроо ярьж байв. 

	— Манай нутагт Саша гэдэг саруулхан хурц нүдтэй бүсгүй байсан. Тэр үед би арван дөрөвтэй, тэр маань арван долоотой байж билээ. Тэрээр нэг хачин явдаг ч байсан юм уу даа? Бүсгүйчүүд тариалангийн талбайгаас харьж явахад Саша мөн тэдний хамт явах бөгөөд алиалан инээж, тод шар цамцтай, одоо л намайг тэврээд авах вий дээ гэмээр явдаг сан... Гэтэл түүнийг нэг муу өмхөрсөн хөгшин юмтай суулгаад миний Саша маань гэрэл гэгээгүй унтарсан юм даа... Гэтэл бидний эрчүүл юунд ингэж үсчиж байдаг юм бэ гэж чи асууж байна! (Латугин Анисъяаг аргадаж байгаа юм шиг ингэж ярихад Анисъягийн хацар нь үл мэдэг улайв) Хайрт Анисъя минь урьд хожид байгаагүй, хүн амьтны үзээгүй амьдралыг эрж байна шүү. Зүүдэнд ч оромгүй юмны тухай л бодож байна даа... гэж Латугин шивнэж хэлэв. 

	— Тийм юм байхгүй. Номхон дөлгөөн далайд шүрэн арал дээр тийм хүмүүс байдаг юм шүү. Латугиныг бүлтгэр нүдтэй, үхэр шиг өргөн нүүрийг Анисъя харахад Анисъягийн бие нь бас л агцасхийх шиг болж бүх бие нь аятайхан тавигдаж, халуу буцлах шиг болов. Одоо дуулгавартай хүүхний тийм уйтгар нэгэнт байхгүй болохоор, тэр үеийг санахад баярламаар бөгөөд одоо бол Анисъяд зөвхөн хөгжилтэй тул инээж: 

	— Чи тэнд очиж, үзсэн үү?

	— Тийм юм байдаг гэж Люди гэдэг сударт бичсэн байдаг юм шүү. 

	— Аоци гэдэг чинь юу вэ?

	— Элдэв дээдийн сонин хачин юм бичдэг тэнгисийн ном

	— Чи юун их дэмий юм яриад байгаа юм бэ Латугин

	— Чи чагнаж бай, би чамд худал ярья. Харин чамд үнэнийг хэлбэл, би өөрийг чинь чадах санаа агуулж явсан юм. Тэгсэн нэг хүн яриа өдөж намайг муур шиг амаар минь шороо үнхүүлсэн юм... За яах вэ... Хүн чинь түмэн бодисын хаан гэдэг шүү... Шинжлэх ухаанд баярлалаа. 

	Анисъя бүр гайхсан байдалтай Латугиныг харав... Латугин бүр чанга ярьж эхлэхэд Даша харандаагаар тоншиж: “Нөхөд өө, сургууль хийхэд саад болж байна шүү” гэв. 

	Латугин шивгэнэн: Манай тэнд Керч-д скопынхан байдаг. Өөрөө өөрийгөө аргалж чадахгүй болохдоо эхнэрээсээ салцгаадаг юм. Тэднийг нэг нь надад ярихдаа: “Гэрэлт тогос үзэж зүүдэлж байтал сэрээд үүдээ нээхэд бүдэг саарал толбо харагдлаа гэнэ...” Тэгээд уур нь хүрэхдээ эхнэрээ бараг үхтэл зоджээ... Тэгээд малынхаа шүтээн цагаан тагтаанд очиж “Миний сүнсийг авраач” гэхэд нь түүнийг лаа унтраадаг шиг унтраажээ... Худалч минь зүгээр амьдар, тэгвэл бурхан чамайг өршөөнө...” гэжээ. Тийм бишээ Анисъя минь. Цусанд умбаж, хоронд гурвантаа буцлавч, гэрэлт шувуу маань насны минь эцэст хүртэл хол нислээ ч гэсэн барихдаа л баригдана... 

	Даша харандаагаар тоншиж: 

	— Нөхөд, Карл, Амалия хоёр минь, сүүлчийн үзэгдэл боллоо, та нар түр болиоч гэв. 

	Айлуудын утааны цаанаас өглөөний хүйтэн, улаан ягаан гэгээ тусч байх яг тэр үед хорооны штаб байрлаж байсан байшингийн дэргэд морьтой хүн довтолгож ирээд агсан морио уялгүй орхиж, хаалгыг нь солиотой юм шиг цохиж гарав. Иван Ильич өөрөө хаалга нээж өгөв. Ирсэн цэрэг дугтуйтай бичиг гардуулав. Тэр өдөртөө ойролцоо айлуудаас хөсөг тэрэг дайчилж хороо аян дайнд хөдлөв. 

	Намраас эхлээд Донын арми Царицыныг гурав дахь удаагаа бүсэлжээ. Энэ удаа генерал Мамонтов Царицыныг хоёр жигүүрээс нь хавчиж авчээ. Хойд этгээдэд генерал Татаркины гурван морин хороо гэнэт цохиж фронтыг сэтлээд Дубовка суурины орчим Ижил мөрөнд тулж очжээ. 

	Маргааш нь генерал Постовскийн морин цэрэг Сарептагийн орчим газраар өмнө зүгээс нь давшжээ. Сарептаг Дмитрий Шелестын Төмөр дивизийн зарим ангиуд хамгаалж байв. Шелест өөрөө байсангүй, тэр нь дур зориг мэдэн өөрийгөө хангах буюу зоргоороо байхыг нь хориглосон цэргийн зөвлөлийн даргатай хэрэлдээд, баривчлагдаж магадгүй гэж Москвад очиж заргалдахаар явчихсан байв. Төмөр дивизийнхэн үймж, зарим нь миний тэргүүлэгч Шелест армийн жанжин болж ирнэ, зарим нь тэргүүлэгчийг барьж хорьсон байх Царицынд “цөмөөрөө очиж шаардаад” түүнийг аваръя гэнэ, гэвч олонх нь тэргүүлэгч маань Астарханьд оргож очоод тэнд сайн эрчүүл цуглуулж байна гэсэн цуу үгэнд үнэмших ажээ. Тэгээд мянга таван зуу орчим морин цэрэг фронтоо орхиж, Ижил мөрнийг гатлан зүүн эргийн нь барьж Астарханий зүг хөдлөв. Төмөр дивиз сарнин цохигдож, генерал Постовский Сарептаг эзлээд Царицыны өмнөөс довтлох болжээ. 

	Аравдугаар армийн жанжин жигүүрээс ингэж цохино гэдгийг урьдчилан мэдээд, бүр долоо хоногийн өмнө Дона-Ставрополийн, мөн Семен Буденныйн хоёр морин бригадыг хуримтлуулж цохих групп болгожээ. Гэтэл энэ хоёр бригадыг нийлж амжаагүй байтал фронт сэтэрч, хамаг цохилт нь Доно-Ставрополийнханд тусжээ. Гэвч тэнд туслахаар шамдаж Буденный өдөр шөнөгүй агт морьдоо амраалгүй довтолгоно. 

	Зохих групп хуримтлуулж байсан газарт Качалинын хороог илгээсэн нь тэр билээ. Тус хороо түр амарсаар тэд өдрийн хагасыг мөн шөнөжин хүйтэн салхи сөрж, үүр бүдэг гийх зүг хөдлөв. Үүрийн туяа алс тэртээх гэрэлд дарагдах мэт болж, нар уг гэрлээс арай буруугаар тусч, зэс шиг ягаан хүглэгэр үүлсийн дундуур дөнгөж үзэгдээд далд орно. 

	Телегин, Иван Гора, Сапожков гурав морьтой явж, тэдний араас цэргүүд суусан тэрэг, их буу, ачаа хөсөг цувна. Алсад морьтой тагнуулууд сүүмэлзэж, хоёр дарга комиссар гурвуул, төдийлөн холгүй их буу ууртай мэт дуугарахыг нь сонирхон сонсоно. Тэр гурав хатируулж, хорооноос хол тасраад, хавтастай зургаа дэлгэж харна. Хорооны очих газар нь бүр хол байгаа боловч, их бууны дууг сонсвол фронт урагшилсныг өгүүлнэ. Тус хороо цаадуултайгаа утсан ч, морин ч холбоогүй бөгөөд байдал ийм бүдэг байгаа болохоор агшин зуур сүйрч болох осолтой ажээ. 

	— Тал газар чинь тун ярвигтай, ширээний бүтээлэг дээгүүр яваа цох шиг байсан шүү. Хасгууд биднийг эрт мэдэж, сэм ашиглаж байдаггүй л бол сайн юм сан гэж Иван Гора хэлэв. 

	— Яагаад хараагүй байх билээ. Тэднүүд чинь тусгай шуудантай, аль нэгэн айлаас л биднийг мэдэж сэм ажиглаж яваадаа гэж Телегин хэлэв. 

	Сапожков малгайгаа хөмсөгтөө тултал духдуулж тагнуулуудыг заана. 

	Хөлөрч бүрзийсэн, уухилсан намхан морьд хөллөсөн түрүүчийн тэрэг гүйцэж ирэхэд, тэрэгнээс үсрэн бууж байгаа цэргүүдийг гүйж очоод бусдаа бушуул, бөөн яв гэж хашхирч даллаж хэл гэж Иван Ильич тэдэнд тушаав. Иван Ильич тэрэгний дундуур явж байхдаа, Кузьма Кузьмичийг олж харжээ. Кузьмич алчуураар чихээ дарж боогоод, морио жолоодож явна. Тэр тэрэг дээр баахан тайзны чимэглэл ачиж, дээр нь Даша ногоон юүдэн цагаан нэхий дээлтэй сууж явааг харвал жижиг хүүхэд шиг хацар нь улайж нойрмог юм шиг харагдана. Цасанд нүд нь гялбаж, нэг юм хашхиравч, тэрэг чахарч, хүмүүс шуугихад чухам юү гэсний нь Телегин дуулсангүй. Дараа нь гурван цэрэгтэй хамт сууж яваа Агриппина харагдав. Тэр бас л бээлийтэй гараар тэнгэр өөд зааж, нэг юм хашхирч байв. Тэр дээр түүний юу нь байгаа юм бол? гэж Телегин эмээл дээрээ гэдийж харав. Нарны бүдэг гэрэл доогуур нь цацарч байгаа бөөн үүлсийн доохнуур нисдэг онгоц бяцхан хар шувуу шиг тодхон харагдана. 

	Одоо түүнийг цөм харлаа. Иван Ильич морио ороолгож ачааны дунд ороод “Тарцгаа!” гэж командлав. Ханхар том Иван Гора эмээл дээрээ зогсож бүдүүн хоолойгоор “Онгоц өөд галла!” гэж бархирна. Иван Ильичийн дэргэдүүр нэг морь тэрэг харайлган гарахад түүн дээр Даша сууж нүд нь айсан янзтай, харин Кузьма Кузьмич жолоогоор морио ороолгож яваа харагдана. Эмх замбараагүй буудаж эхлэв. Далавчны нь үзүүр гэдрэг махийсан онгоц догшин дүнгэнэж, үүлний цаагуур ороход, өехийнөөс нь өндөг шиг бөмбөгнүүд унаж цагаан цасан дээр хар толбо татуулан дэлбэрэв. Цэргүүдийн ихэнх нь ийм аймшигтай юмыг анх удаа үзэж байгаа бөгөөд зарим тэрэг тал руу хол гэгч давхижээ. Бутарсан жагсаалаа цуглуулах бүрээ уянгалан дуугарч хал үзээгүй залуу хүмүүс удтал айсан янзтай үүл рүү харна. 

	Одоо хасгуудыг өөрсдийг нь ирэхийг хүлээж байв. Тэргүүд бул нийлүүлэн шигүү эгнэж, дунд нь мөлхөх мэт яваа дөрвөлжин тараасан их буунуудын гол төмрийн бүтээлгийг авсан байв. Өдрийн шувтаргаар өмнө нь нэгэн суурин туяарч харагдахад, тэндээс Сапожков хоёр тагнуулын хамт хатируулан ирж, хөгжилтэй сэтгэл нь хөдөлсөн янзтай папах малгайгаа авч, нойтон үсээ сөрвийлгөн Телегин Иван Гора хоёрт ойртож ирээд: 

	Ер зүгээр, айлуудад эхнэр хүүхдээс өөр хэн ч алга. Цаана нь таван мод газар нэг хасаг суурин байна. Тэнд хасгууд бий гэнэ... гэв. 

	— Хасгуудаар чи их тайвшруулав аа... Манайхан хаана байна? гэж Иван Гора ууртай асууж үгийг нь таслав. 

	— Мэдэхгүй гэж чамд хэлж байна шүү... Манайхан сууринаас гэдрэг зайлсан, харин энэ айлуудад байгаагүй гэнэ... 

	— Тэр айлуудыг эзлэх хэрэгтэй. Тэгээд фронттой холбоо бариагүй цагт тэндээс нэг алхам холдож болохгүй гэж Иван Ильич хэлэв. 

	Нуур тогтсон ганганы эрэг дээрх тэр айлуудыг үдшийн бүрэнхийд эзэлж авчээ. Цэргүүд айлуудын цонхны самбарыг цохиж “Эзэн нь гараад ир! гэж сүрдүүлэн хашхиралдаж, халуун даасан, харанхуй байшинд орцгоож байв. Зарим нэг айлд пийшингийн ард нуугдсан хүүхэдтэй эхнэр, айж бөвтнөсөн эмгэн дайралдана. Эрчүүл нь цөм нөгөө хасаг суурин руу дүрвэжээ. Телегин окоп малтаж хориглох тушаал өглөө. Гудамжны хоёр үзүүрийг тэрэг зөрүүлж боожээ. Фронттой холбоо бариулахаар бүр гэгээтэй байхад Сапожковыг хоёр тагнуулчны хамт явуулжээ. Хасгууд шөнө байлдах дургүй боловч, элдвийн өөдгүй юм хийж юу магад гээд шөнө түгшүүртэй өнгөрлөө. Иван Ильич, Иван Гора айлуудын захаас зах хүртэл хэсэж, бас л нимгэн байгаа цөөрмийн мөсөөр ганганы нөгөө эрэг дээр гарах зэргээр хэсэн хэрж байв. Тэнгэр пад харанхуй, зүүн хойд этгээдэд их бууны дуу намжив. Нойтон шуурга тавьж хүйт буурч хөлийн дор цас чахрахаа болив. 

	Иван Гора, Иван Ильичийг дагаж: 

	— Ёстой л урхинд орлоо, нээрэн орлоо шүү. Хороогоо хүргэж чадсангүй... Ээ шившгээ тарь! Биднийг эрээд байдаг, бид тэднийг эрээд байдаг мөн ч золиг шиг юм боллоо! Хэний буруу вэ? гэж дүнгэнэж явна. 

	— За чи аяд, хэний ч буруу биш. 

	— Хэнээс нь түрүүнд асуух вэ? Надаас шүү дээ. Ер нь ч зөв. Комиссар хүн байж хороотойгоо талд төөрнө гэдэг чинь мөн ч золиг шиг юмаа!

	Гэнэт буу тасхийж, Иван Гора зогтусахад түүний зүрх дэлсэх нь дуулдана. Залгаж буу нижигнэснээ, бас л гэнэт зогсов. Байшингаас үсчин гарсан нойрмог хүмүүс харанхуйд ярилцах нь дуулдана. 

	— Залуучууд сандарч байна. Аргагүй буудалцаж үзээгүй залуус шүү. Алив тамхиа татъя гэж Иван Ильич хэлэв. 

	Иван Ильич. үүр цайхын өмнөхөн байшинд түр орж, унтаж байгаа хүмүүсийн хөл дээгүүр алхаж, тэмтэрсээр пийшингийн дэргэд ирэхэд, Дашагийн гар түүнийг эрж олоод, нүүрийг нь илж, халуун алгыг нь уруулдаа наав. 

	— Чи юунд унтахгүй байна. 

	— Би юу бодож байна гээч Иван Ильич минь, хэрэв бид энэ айлуудад удах юм бол “Дээрэмчнээ” гадаа, тэр ч байтугай шинельтэйгээ тоглож болно, ер нь учир нь шинельд байгаа юм биш гэв. 

	— Тэгэлгүй яах вэ. Дашенька минь. 

	— Бидний жүжиг тун урамтай бүтэж байсан юм сан. Хэрэв нөхөд маань сарничихвал харамсалтай байна даа... 

	Зүйтэй... Би маргааш үүгээр түүгээр харж үзье, нэг саравч олдож юу магад, харин хонгор минь унт... 

	Иван Ильич дахин гадагш гарч нойтон салхи сүнгэнэтэл соров. Иван Ильич өчнөөн аз жаргалаас хагацав гэж уйтгарлаж явсан мөртөө одоо өөрөөс нь хоёрхон алхам, намхан байшинд нэхий дээлийн дор байгаа нандин юмандаа дасаж чадахгүй л байв...

	— “Сэтгэл нь зовоод унтахгүй байна. Тэгээд нэг ч үг хэлсэнгүй. Зөвхөн баярлаад сарвуугаа өгдөг байна шүү... Яасан хачин хүүхэн бэ!”

	Даша Иван Ильичийг харанхуйд тэмтэрч олоод илж, алгыг нь уруулдаа наасанд түүний сэтгэл маш хөдөлж, гадаа салхинд зогсоход нүүр нь халууцах мэт болно. Иван Ильич алдаж буруу бодож байна гэж үү? “Үгүй дээ, хаанаас. тэгж тэнэглэхээ больё... Хань минь мөн... Үнэнч хань нөхөр минь... Тийм л байвал би жаргалтай байна...”

	Санамсаргүй олсон бин, ганц нэг чихэр зэргийг Дашенькадаа авчирч өгөхөд зөвхөн түүний жигшил, эгдүүцлийг төрүүлдэг байсан тэр Петроградын харанхуй үдшүүдийг Телегин хэзээ ч мартдаггүй байв... Тэгэхлээр Телегинд нэг тийм чанар байсан нь одоо ч арилаагүй байх нь. Гэвч Телегин тэр хүүхэнд хэчнээн дурлаж хэчнээн хайрлаж байсан билээ. 

	Иван Гора бекежнийхээ халаасанд гараа лав шургуулж, харанхуйн дундаас гарч ирлээ. 

	— Үгүй тэднүүд Сапожковыг маань бариад авчвал яана!

	— Магадгүй юм... Үүрээр би бас хоёр дахь тагнуул явуулна. 

	— Эртхэн бүр эрт явуулбал зүгээр юм сан!.. гээд Иван Гора гараа халааснаас авч духаа цохиж, — Коммунист маань итгэлийг биелүүлсэнгүй! Энэ хачин юмнаас алзалгүй гарлаа ч гэсэн өөрийгөө уучлахгүй дээ. Би бол ийм комиссарыг тэр пингийн цаана аваачаад учрыг нь олно доо!

	— Иван Степанович минь, хэрэв мэдэх гээд байгаа юм бол би ч гэсэн таны дайтай буруу юм үйлдсэн болно шүү дээ.. 

	— Аяд, аяд. За яах вэ явж тамхи татъя... 

	Энэ шөнө Сапожков фронтын ямар нэг шинж тэмдэг илрүүлэх гэж таван тагнуулчдын хамт тал дундуур хэрэн хэсэж өнгөрүүлэв. Гэвч талд анир чимээгүй, таг харанхуй байв. Чүдэнз зурж, луужингаар зүг чигээ олно. Тэжээлгүй морьд сульдаж, харин пулемёт ачсан морь доголж, жолоогоо чирэх боллоо. 

	Цөм явгалж амгайлаад, олмыг нь сулла гэж Сапожков тушаав. Ганзагалсан уутнуудаас улаан буудай гаргаж малгайдаа хийж, морьдоо салхи руу зогсоож тэжээл өгөв. 

	— Нөхөр дарга аа, бид яагаад фронтод хүрээгүйн учрыг би оллоо гэж Шарыгин заншсанаараа үг бүрийг бодох мэт хэлэв. — Фронт агшиж бөөгнөрсөн шиг байна... Шарыгин бээрч, уруул нь муу эвлэнэ. Бид жигүүрээ байлдааны районд ойртуулахад, хасгууд агшиж бөөгнөрсөн шиг байна. Тийм байж болох уу? гэв. 

	— Ээ энэ хасгууд чинь гүмбэр матрын угсааны хуурамч, зальхай овтон шүү! Чөтгөрт хорлогдож, тамд орцгоо гэм! гэж Латугин үнэхээр ноцтой хэллээ. Гурван залуу хасаг айлуудаар дайчлагдсан байлдагч энэ үгийг сонсоод элгээ хөштөл инээв. Шарыгин тэр даруй: 

	— Нөхөр Латугин газар бүр наргиж болдоггүй юм шүү. Чухал ажил болж байхад, наадах ичгүүргүй зангаа тат гэж хариулав. 

	Сапожков намхан дуугаар: 

	— Боль боль, битгий хэрэлд... гэв. 

	Морьд улаан буудай хүжигнэтэл зажилж, амгай нь жингэнэнэ. Тагнуулчдын ар талд салхи үлээж, бууны нь ам исгэрэх мэт дуугарна. 

	Морь нь толгойгоо малгайнаас нь авч өөдөөс нь толгойгоо дохиод Латугин: 

	— Муу золиг минь, битгий дамшигла наадахаа цусал гэв. 

	Үдэш айлуудын гадаа худаг дээр цэргүүд бөөгнөрч байхад, Сергей Сергеевич Сапожков туршуулд явах хүмүүс байна уу гэж хашхирахад, Шарыгин хамгаас түрүүнд түүний дэргэд ирээд: “Би тантай хамт явъя” гээд сэтгэл нь хөдөлж, тэвчилгүй нэмж: “Нөхөр дарга аа, би зоригтойдоо ингэж байгаа юм биш, харин комсомолын гишүүний хувьд, ухамсрын үүднээс л гэх юм уу даа, явах гэж байна...” гэв. 

	Их бууны хөллөгөө морьдыг худаг дээр авчирч цэргүүдтэй инээлдэж байсан Латугин энэ яриаг сонсож Шарыгиний сэтгэл хөдөлж улайсан царайг харав... “Ээ шонтгор хамартай чөтгөр юу гэж бодоод гэнэ ээ... тэгнээ би чамаас хоцрох байх” гэж бодов. Тэгээд мань эр, дал мөрөө хавчгануулан, Сапожковын дэргэд ирж: 

	— Сергей Сергеевич ээ, би танд илүүдэхгүй бол батарей дээр очиж, чөлөө гуйгаад ирье гэв. 

	Латугин шөнөжин Шарыгинтай наалдаж, цэргүүдийг инээлгэж явав. Сая түүнийг ичгүүргүй амьтан гэж хэлсэнд дарга сануулга өгчээ. Зүгээр! Латугин үлдсэн буудайг малгайнаасаа алган дээрээ сэгсэрч амандаа шидэж: 

	— Хэл олзлох хэрэгтэй байна, ингэж тал дундуур дэмий хэсээд яах вэ... Тэгвэл фронт хаана бөөгнөрч агшсаныг мэднэ гэв. 

	— Зүйтэй, хэрэгтэй санал байна гэж Шарыгин дэмжив. 

	— За нөхөд минь, мордоод!

	Сапожков малгайгаа өмсөж, морио хазаарлаад, янцаглан олмоо чангалж, шавхийтэл мордлоо. Үүрээр нэлээд хүйтэрч тийм ч харанхуй биш болжээ. Үүрийн ногоовтор туяа татаж, бүүдгэр үүлсийн ирмэг зах нь тодров. Цэргүүд бээвийж доожоогүйхэн, хатируулна. 

	— Зогс! Өнөөдүүл чинь тэр явна! гэж Латугин малгайгаа унагаж, буугаа мөрнөөс авав. — Зургаа долоон хүн! Үүрийн бүүдгэр ногоон гэрэлд далайчин явсан хүний нүд л огт ялгагдахгүй юм олж үзэж байгаа байх даа... Буруу тийшээ харцгааж байна, чөтгөрүүд минь, тэр л сүүдгэнэж байна шүү... гэж дэргэд нь ирсэн тагнуулчдад Латугин хэлнэ. 

	Пулемётоо сандран буулгаж байх зуур морин түвэргээн сонсогдож, морьтой хүмүүсийн бүүдгэр дүрс сүүмэлзэж харагдана. Муу сайн бэрээ эмлэгчдээ буугаа хаяад, бууж өг! гэж Латугин догшин муухай хашхирч морин цэргийн хүний янзгүйгээр бууныхаа амаар морио цохиж давхихад, Шарыгин ч хойноос нь давхив. “Буцаад буцаад!” гэж Сапожков дуу алдахад, бас л тагнуул бололтой байсан хасгууд зогсох гэснээ морио эргүүлж холдож одов. Латугин эмээл дээрээсээ хэд хэд буудахад, сүүлд нь давхиж (бусад нь бүр бүдэг харагдана) яваа хүний морь нь хажуулдан унав. Латугин Шарыгин хоёр мориноосоо салсан хүнийг тойрч эргэлдэнэ. Латугин унасан морины нь дэргэд өнөөх хүнтэй ноцолдож “Нөхөд өө, нааш ирээрэй!” гэж хашхирна. Нөхөд нь түүний дэргэд ирэхэд Латугин зэгж нөгөө хасаг дээр мордож гарыг нь мушгиж байв. “Бага мөртөө яасан чийрэг ах вэ...” гэв. Хасаг хацраа цасанд нааж, түрүүлгээ харж, уухилан, нүдээ жийхайлган. үрчийж хэвтэнэ. 

	Түүнийг бос гэж өнхрүүлэн гэдрэг харуулав. Бушуухан алаад өгөөсэй гэсэн юм шиг, тэр хасаг эгдүүцэн харааж, цухалдана. Сапожковын царай нь зэвхийрч сэлмийн хуйгаар түүнийг цохиж: “Бос!” гэв. Хасаг толгойгоо өргөж, өөдөөс нь догшин ширүүн харсаар босож салгална. Тэр хүний нуруу нам, мөр өргөн, цас болсон өргөн сахалтай хүн байв. 

	— Тахиа яргалахдаа эрэмгий, хараалч муу мондийг хэл болгож, олзолж байгааг мэд! Наана чинь хорооны дарга байна. Миний асуудлыг хариул! гэж Сапожков хашхирав. 

	Хасаг суран бүсээр ардаа хүлүүлсэн гараа татаж үзэв. Эрүүнийхээ сахлыг сөрвөлзүүлэн, төгрөг шар нүдээ эргэлдүүлж өмнөө байгаа цэргүүдийг харж байснаа, гэнэт уруулаа долоож: 

	— Би чамайг мэднэ, чи чинь Куркины төрсөн ач байна, чи ичихгүй байна уу? гэж нэг инээд хүргэсэн улаахан хацартай байлдагчид хэлэв. 

	— Түй. Би ч чамайг танина, Яков Васильевич байна шүү... 

	— Хүсэн хүлээж байсан Яков Васильевич гуай сайн байна уу гэж Латугинийг хэлэхэд. инээд хүргэсэн байлдагч бас л Сахалт чөтгөр минь бид чамайг шөнөжин эрлээ шүү. Аль хороо? Ямар корпуст багтдаг вэ? гэж асуув. 

	Сапожков, нөгөө цэргийг гэдрэг зайлуулж, газрын зураг гаргаад байцааж эхлэв. Хасаг эхлээд улаантнуудын уур нь гарч бага зэрэг тайвшраг гэсэн янзтай яриагаа сунжруулж, цаг нөхцөөвөл мултрах юу магад гэж дурамжхан хариулж байснаа болиод ярьж эхлэв. Генерал Татаркин фронт сэтлээд, цаашаа ахих гэтэл Дон — Ставрополийнхон зогсоосон, одоо Дубовкагийн орчим цус урсгасан байлдаан болж байна. Тэр зүг улаантан цагаантан хоёулаа хүч нийлүүлж байна гэдгийг түүний ярианаас мэдэж авлаа. 

	Уг учрыг ойлгож, олзолсон хасгийг нэг байлдагчаар хороондоо хүргүүлж, бусад нь агт морьдоо хайрлахгүй Дубовкад очиж Качалинскийн хороо ирсэн тухай жанжинд мэдэгдэхээр шийджээ. Гэтэл дөнгөж сая ухаарч Шарыгин хаачив? гэж өгүүлэв. 

	— Мишка, чи чинь морьтойгоо унтчихав уу? гэж Латугин дуудав. 

	Латугиний орхисон морь, цулбуураа гишгээд зогсож байв. Чүүргэр хүзүүгээ унжуулсан нөгөө морины гэдэс дор Шарыгины хачин тахийсан хөл үзэгдэнэ. Шарыгин эмээлийнхээ зөөлөвчийг тэвэрч, нүүрээ наажээ. 

	— Мишка! гэж Латугин сандран Шарыгины мөрнөөс барьж, өөр лүүгээ татангуут, — Хонгор минь юунд дэмийрч байна? гэв. 

	Шарыгин салгалан, Латугин дээр сулбайтал унаж ирэв. Царай нь зэвхий дааж, шинелийн энгэрээс, дайз хүртэл цус тунажээ. Латугин түүнийг цасан дээр тавьж, цагаан гэдсийг нь ил гаргаад цус бургиж байгаа шархыг нь алгаараа дарж, атгав. 

	— Үүнийг чи сэлмээр бүлчив үү? Ээ Яков Яков! гээд Латугин шинель гадуур цэрэг цамцаа тайлж, дотуур цамцаа захнаас нь хүү татаж, эрчлээд Шарыгины гэдсийг хурдан гавшгай чадмаг сайхан боожээ. 

	— Сергей Сергеевич ээ, үүнийг айлуудад хүргэх хэрэгтэй байна. 

	— Яах бил ээ... 

	— Яах юу байх вэ!... гэж үүнийг би ганцаараа хүргэнэ, олзлогдсон хүнийг ч хөөж аваачна. 

	Шарыгины үхчихсэн юм шиг царай нь хөлс дааварлаж эргэлдсэн нүд нь сэргэх шиг болж, ухаан орж өөрөө айх гайхах хоёр нийлж: — Юу болох нь энэ билээ, хэзээ ч өвдөж үзээгүй залуу чийрэг бие нь суларчээ... 

	— Хайрт нөхөд минь, би одоо яах бил ээ?

	— Цас цас, золиг минь цас атгаад аль!гэж Латугин цас атгаж уруул дээр нь тавив. 

	Шарыгинтай ноцолдож, доголон мориндоо пулемёт ачсаар байтал бүр гэгээ тусч, жижигхэн мөсөн бороо шүршиж байгаа үүлийг салхи хөөж эхлэв. Ингэсээр байтал, өмнө зүгээс сэвсгэр манан дундуур, бөөн морин цэрэг айсуйг ажигласангүй. Морин түвэргээнд тал нүргэж, морин цэргүүд цуваа цуваагаар шоволзон хатируулж, их буу, дөрвөлсөн тачанкууд хажуугаар нь цувна. Мань тагнуулчид жолоогоо атгаж, тэднийг харж зогсоно. Зайлах аргагүй болжээ. 

	Тагнуулчдыг ажигласан янзтай, толгойн цуваанаас хориод морьтой хүн тасарч тэдний зүг давхиж айсуй. Латугины царай цайсхийж, их догь зогсож, сэлмээ яаралгүй сугалж, өнөөх инээд хүргэсэн залуу байлдагч өвдсөн юм шиг үрчийж, винтовынхоо замгийг дэмий л дуугаргаж байгааг Сапожков харав. 

	Намхан морины ташаа бүрхсэн өргөн мөртэй ноосон хэвнэгтэй, нэхий малгайгаа гэдрэг нугалж дарсан түрүүчийн хүн нэг юм хашхирч, тагнуулчдыг заахад, Сапожков өөдөөс нь буудахад, Латугин даруй эмээл дээрээ бөхийж гарыг нь барьж аваад: 

	— Хүүе! Битгий бууд! Манайхан гэж хэлэв. Тэд давхиж ирээд, хоёр захыг нь бүсэлж, морин дээрээ нөгөө өндөр хүн Сапожков руу хар хурдаар дайрч хэнхдэгээс нь татахад Сапожковын хоёр хөл нь дөрөөнөөс мултрав: 

	— Сохроо юу! Юун хүмүүс вэ? Аль анги вэ?

	Түүний хар нүд нь дүрэлзэж, сахал нь сэрвэлзэн мэл гайхсан Сапожковыг сэлмийнхээ бариулаар цохичих завдаж, тэвчиж ядна. 

	— Бид качалинскийн буудлагын хорооныхон, фронттой холбоо барих гэж явна. 

	— Та нар холбоогоо муу барьдаг улс байна даа, фронт хамар дор чинь байна гэж өнөөх сахалт уур нь намдаж, сэлмээ шархийтэл хуйлж, — Алив мордоцгоо, бидэнтэй яв гэв. 

	— Бид шархадсан хүнтэй байна даа... 

	— Ээ бурхан минь, танай бүх хороо ийм маанаг юм уу? Шархадсан хүнээ морин дээр аваад яв, тэр мундаг хүн аваад яв гэж Латугиныг зааж, — За энэ чинь юун баатар вэ?

	Хэл олзолсон юм

	— Энэ хэлээ бидэнд өг (хэлээ гэдрэг хороондоо буцаах юм гэж Сапожковыг хэлэхэд) Ээ би та нартай ярьж чадахгүй нь та нартай бригадын штабын дарга ярих болно сайхан мэдээрэй гээд мөрөөрөө хэвнэгээ засаж, нижигнэтэл хатируулаад морь нь бүжиглэх мэт, туурай нь гялалзан цас шидэлнэ. Түүний араас цөм давхиад, Латугин сулбайж унасан Шарыгиныг дүүрч, гарыг нь тайлсан өнөөх олзлогдсон хасаг ч ичиж зовсондоо өтгөн сахалдаа шигдэх мэт нугдайж давхив. 

	Одоо манан борооны дундаас бүдэг бадаг харагдаж, аяны цуваагаар ийм хурдан яваа морин цэрэг юун улс вэ! гэж Сергей Сергеевичийг асуухад цаадуул нь хачин гайхаж билээ. 

	— Юуны чинь юун цэрэг байх вэ! Өнөөх л Семен Михайлович Будённый бригад байхгүй юу гэлцэнэ. 

	Дарья Дмитриевна гуай, жаалхан амрав уу? Сэтгэл зовсон янзтай байна уу? Өглөөнөөс эхлээд юм идээгүй биз? За байз уу... Би хувин дүүрэн сүү саасан, цэргүүд цөмийг нь уучхаагүй бол аваад ирэх байсан, нээрээ шүү жаал жуул талх олж, гурвуул идсэн. Ингэж гэдсээ дүүргэлээ... 

	Кузьма Кузьмич цатгалан амьдрах болж, таргалжээ, сахлаа мөлчийтөл хуссан царай нь тун муухай болохоор Даша түүний өөдөөс харж чадахгүй ой нь гутдаг байв. Жижиг эрүү нь яйвалзаж таглаач гэмээр мулцгар эвгүй амтай байжээ... Даша орой сэрсэн болохоор байшинд ч хашаанд ч огт хүнгүй байв. Агаар дулаарч, бууц ханхлан байшингуудын зэгсэн дээвэрт сийрэг манан тулжээ. Кузьма Кузьмич Дашаг зэргэлдээ айлын хашаан дотроос хараад сүлжмэл хашаан дээгүүр шаламгай давж дэргэд нь ирж жижигхэн заваан гараа хавиран эргэлдэнэ. 

	— Нэгдүгээрт Дарья Дмитриевна минь цөм нам тайван... Таны нөхөр чинь цөөрмийн нөгөө эрэг дээр байна. Та бөх нойрссон болохоор дуулаагүй харин буудалцсан шүү. Муусайн хасгууд, биднийг сорих гэж оролдоход нь бид өмнөөс нь дорвитой цохиод суурин руугаа тонилсон, одоохондоо окоп ухаж байна... Би батарей дээр очоод ирлээ. Карл Мор маань тагнуулаас ирээгүй л байна. Анисъя торхтой ус ачиж өнгөрлөө, уруулаа зууж, хамар нь товхойгоод бүр царай алдаж надтай ярих ч дургүй байна. Гадуур иймэрхүү л байна. Таны хувьд гэвэл хувин тогооноос бүлээн ус хийгээд гараад ир, очиж үнээ саая. Ялангуяа мөрөөдөгч сэхээтэнд сэтгэл санаа бие мах бодио тайвшруулах сайхан юм байхгүй гэв. 

	Дашаг инээхэд, Кузьма Кузьмич улам маргаж: 

	— Шиллер ч Шиллерээ эрээ л юм биз харин таны хашааны эзэд дүрвэж үхэр малаа ус тэжээлгүй, сааж янзлаагүй орхижээ. Энэ чинь ёс бус зүйл. Хувин аваад ир гэв. 

	— Кузьма Кузьмич ээ би чаддаггүй. 

	Дандаа л тэгж хариулдаг гэм. Дарья Дмитриевна минь та юу ч чаддаггүй, хөх зүү хөндлөн барьж чаддаггүй, бас чаддаггүйн улмаас ханилсан нөхрөө үүрд алдахад хүрсэн шүү. Хоёулаа сүүгээ саагаад дараа нь сүүгээр зуурсан бин бас зомгол асааж өндөг хэрхэн шарахыг би танд зааж өгөмз. Иван Ильичийг чоно шиг өлөн ирэхэд сайхан авгай нь хайруул шаржигнатал шарж өгнө. Түүнийг ухас гээд ороход нь бас бин гаргаад өгөхгүй юу! Тэгээд өөдөөс нь харж суугаад тайван инээмсэглэхэд, авгай нь Жоконда шиг хачин санагдах биз. Улаан Армийн дарга нарын авгайчууд ийм л байдаг юм даа!

	Кузьма Кузьмич заавал өөрийнхөөрөө болох гэж зүтгэх бөгөөд ер нь түүний ухаанд нэг юм орж бодогдсон бол түүний нь зөвшөөрөхөөс өөр сайн юм байдаггүй ажээ. Даша, бүдэг пүнзэнд орж банзлаа хумин үнээний дор суухад түүнийг мөргөх байтугай толгойгоо ч хөдөлгөсөнгүй. Даша, бүлээн усаар хөхий нь угааж, ард нь сууж байгаа Кузьма Кузьмичийн зааснаар, ширүүн бэржгэр хөхийг шувтрав. Тасарчих вий гэж айж байхад нь, Кузьма Кузьмич “Битгий ай, эрчимтэйхэн хөдөл” гэж үглэнэ. Ханхар том үнээ толгойгоо эргүүлж, халуун аятайхан уураар цоргих мэт болов. Балчир хүүхдийн үнэртэй, нарийхан сүү хувингийн ёроол руу шүржигнэн орно. Энэ бол урьд өмнө Даша огт мэдэхгүй байсан “сайхан», “дорд” ертөнц ажээ. Даша, Кузьма Кузьмичд чухам ингэж шивгэнэж хэлэхэд, тэрээр ар талаас нь бас шивгэнэн: 

	— Та энэ тухай хэнд ч битгий хэлээрэй, Дарья Дмитриевна үхрийн пүнзэнд үзэгдээгүй ертөнц нээлээ гэж шоолно шүү! Хуруу чинь эцэв үү?

	— Бүр жигтэйхэн

	— Орхи... (Кузьма Кузьмич Дашагийн оронд суув) Ингэж саах хэрэгтэй, ингэх хэрэгтэй... Ээ чааваас даа, оросын сэхээтэн ийм л байдаг юм! Мөнхийн үнэнийг эрсээр байгаад үнээ олдог байна шүү... 

	— Та өөрөө юу... 

	— Би юу? гээд эгдүүцэн, бүр саахаа болив. 

	— Үнээний дор суугаад цэцэрхэж байдаг байжээ. 

	— Хонгор минь, та лам агсан хүнтэй маргах гэж оролдоогүй чинь дээр болно байх шүү. 

	Кузьма Кузьмич хувингаа бариад Дашагийн хамт үхрийн пүнзнээс гарч гэртээ ороод зомгол жиргэж эхлэв. 

	— Гүн ухаанаар дасалцана гэдэг бол ухаан санаагаа сайхан гуйвуулан тэнүүлнэ гэсэн үг. Умрын шидтэн гэж нэрлэгдсэн Иоганн Георг Таман: “Биднээс ангид оршиж буй бидний ахуй болон бодисыг огт нотолшгүй зүйл гэж хэрхэвч болохгүй, зөвхөн итгэн сүсэглэх явдал шаардагдана...” гэж нотолсон юм. Хэрэв итгэл сүсэг байхгүй бол ертөнц байхгүй гэсэн үг үү? Би ч та ч байхгүй нь ээ? Энэ чинь зомгол биш, юу ч биш байх нь ээ. Тэгэхлээр өндөг шарах юм огт байхгүй гэж үү?

	Кузьма Кузьмич зомголоо пийшингийн гаапуурхуу тавцан дээр тавьж, дотроос нь хэдэн цог гаргаж үлээнэ. 

	Харин амьдралын гүн ухаан бол өөр зүйл шүү Дарья Дмитриевна минь. Амьдралыг судалж, түүнийг танин мэдэж, эзэмших хэрэгтэй. Эрхэм саруул ухаан бодол эс оролцвол амьдрал нь гаж буруу замаар явдаг юм. Би өөрөө амьдран оршиж байгаа нь үнэн бодит эргэлзээгүй зүйл бөгөөд наддаа маш чухал зүйл шүү. Би өөрөө хүн амьтантай нийцэнгүй, сониуч болохоор бүхнийг үзэж, бүхнийг мэдэх гэж хүсдэг юм. Тэгээд ч удахгүй бидний эргэн тойронд, ер нь бидний хувьд болж байгаа зүйлийн ихэнхийг мэдэж авна. Яагаад гэвэл энэ чинь урсгал хүчин биш, хүний оюун ухаанаар болж байгаа юм. Харин бид манай комиссартай л ярилцаж чадахгүй юм. Би албат хүний нь хувьд биш зүгээр энгийн хувцастай явдаг жирийн хүн шиг л санаад нэг цаг сууж хөөрөх юм сан... Дарья Дмитриевна минь гадаа гүйж гараад пингийн мухраас хоёрхон атга гурил аваад ирнэ үү. Би түрүүчээр хараад, цоожийг нь эвдсэн юм гэв. 

	Өглөөний цай цүй нэгэнт бэлэн болоод байхад одоохон л ороод ирнэ дээ гэж Дашагийн хүлээж суусан Иван Ильичийн оронд дайз дүүрэн сум винтовтой цэрэг гүйж орж ирээд: 

	— Тэргээ хөллөж, ачаагаа ач гэж дарга тушаасан. Юм хүмээ эмхэл гээд хайруул дээрээс халуун бин багсайтал атгаж аваад, ичсэн янзтай нүд ирмэж гэдрэг гарлаа. 

	— Нөхөр өө, нөхөр минь юу болов? гэж Дашаг хашхирахад

	— Юу болох байх вэ? Гадагшаа харахгүй юу... гэв. 

	Тун ойрхон бололтой гадаа нь сум дэлбэрэхэд хоёр жижигхэн цонхны шил яйрав. 

	Арван хоёрдугаар сард Царицыныг довтлох төлөвлөгөөг Деникиний өргөөнд цэргийн мэргэжилтнүүд боловсруулжээ. Гэвч энэ хотыг эзлэх явдал маш чухал гэдгийг хамгийн залуу генералуудын нэг болох Врангель хэлжээ. Атаман Краснов уг төлөвлөгөөг зөвшөөрч, умарт Кавказад улаантныг бут цохисны дараа сул болж Корниловынхан, Марковынхан болон Дроздовчдын шилдэг ангиудаар хүч зузаатгасан Май — Маевскийн дивизийг Донын армид туслуулахаар илгээжээ. Хойд этгээддээ хүчирхэг хаалт цэрэг гаргаад, харин Украин болон баруун талаараа хаацайлах юмгүй задгай байсан Донын армийн ар талыг хаах зорилгоор Май-Маевскийн дивиз Донбассаар дайран хөдөлжээ. Тавин мянган шилдэг цэрэгтэй Донын арми Царицыны зүг тэмүүлэв. 

	Гэтэл бүгд найрамдах улсын улаан цэргийн ерөнхий жанжны газраас эсрэг довтлох төлөвлөгөө боловсруулжээ. Дона мужийн хойд захад байрлаж байсан найм, аравдугаар улаан армиуд Дон мөрний хоёр талаар уг мужид цөмрөн орж аравдугаар армийн жаданд Красновын цагаан казакуудыг шахаж, цаашдаа хамтын хүчээр Донын армийг Царицыны талд үрэн таран хийжээ. Ингэж Донын армийг бут цохиход хоёр улаан армиуд тас гэдрэг эргэж, Украиныг Петлюрийнхнээс чөлөөлөн Днепр мөрний зүг өрнө тийш хөдлөв. 

	Энэ төлөвлөгөөнд хамгийн чухал зүйлийг орхисон үүнд: Цэргийн газрын зураг дээр бөөрөнхий, болон шугамууд таних тэмдэг, тоо цифрийн дор нь ангийн тэмцэл өөрийн өвөрмөц хууль зүйн дагуу, бололцооныхоо хэрээр явж байсныг орхижээ. Элдэв цэг зураас нь чанарын хувьд өөр өөр байсан үүнд: Зарим цэг зураас нь улаантнуудад шинэ нэмэгдэл хүч болох хороо, бригад дивизүүдийг орлуулдаг бол зарим нь улаантныг сулруулах ёстой байв. 

	Ерөнхий жанжны төлөвлөгөө нь иргэний дайны сонгодог стратегид урьдчилан заасан чиглэлээр улаан армийг явуулсангүй. Дон, Хопра, Медведица голуудын дагуу, умраас өмнө зүг, дайсагнагч хасаг сууринуудын дэргэдүүр улаан армиудыг явуулсанд давших хүчийг сулруулж, цаг удаашруулан, дайсанд сэхээ авах бололцоо олгов. 

	Ерөнхий жанжны учир дутагдалтай төлөвлөгөөг биелүүлэхээр зөвшөөрсөн улсын цэргийн Дээд зөвлөлийн нууц урвамтгай алхам нь иймэрхүү учиртай байжээ. Эхэндээ үзэгдэмгүй мэт байсан алдаа нь зургаан сарын дараа сүрхий аюул болтлоо өсөв. 

	Улаан армиудын арван хоёрдугаар сарын эсрэг давшилт эхэллээ. Завод, уурхай районд бослого гаргах гээд хүлээж ядаж байсан Донбассаас ихээхэн зүүгээр уг давшилт эхэлжээ. Гэтэл уг районы өмнө зүгээс Май-Маевскийн дивиз сүмбэдэн нанчиж, дүүжлэн алах зэргээр харгислан орж ирэв. Давшиж буй улаантны баруун жигүүр осолтой болж, давшилт зогслоо. Наймдугаар сараас эхлээд цохилтын хамаг хүчийг аравдугаар арми гурав дахь удаа хүлээв. 

	Дайсны тоо олон, зэвсэг нь сайн, хангалт нь элбэг болохоор давшихдаа үнэхээр эрэмгий ажээ. Хоёр талын хүч үзтэл тэнцүүгүй учраас Царицын чадах ядахаараа оролдож хамгийн сүүлчийн нэмэгдэл болгож таван мянган ажилчныг фронтод илгээв. 

	Европын эвслийн цэргүүдийг ялах гэж 1792 онд өлсөж ноорсон францын ард түмэн, өөрсдийнхөө хийсэн жад барьж, их буугаар мөндөр мэт галлаж, ван Фридрихийн алдарт морин цэргийн өөдөөс цэргийн дүрмийг гаж буруу зөрчиж, явган цэргээр олонт дайрч байв. 

	Харин оросын ард түмэн байлдааны морин ангиудыг байгуулж шинэ хэлбэрийг буй болгов. Сальскийн талаас гарсан Семен Буденныйн бригад ийм анги байжээ. Энэ бригадын хүч нь гагцхүү эрэлхэгтээ байсангүй. Хүн оргож боссонгүй... Ер нь суурин айлууддаа очих гэвэл шившиг болж, шүүхэд шилжүүлэх учраас ийм цэрэг хаашаа ч очих бил ээ?

	Дүрэмд бичээгүй боловч тус бригадад заншил болсон хоёр шүүх байдаг үүнд: нэг нь албан ёсны цэргийн шүүх, нөгөө нь нөхрийн шүүх байжээ. Олиггүй байлдаж тушаалд захирагдаагүй буюу бусдын юманд гар хүрч хэрэг хийсэн байлдагчийг цэргийн шүүх шийтгэнэ. Харин заримдаа цэргийн шүүхээс гадуур цэргүүд өөрсдөө бас гэмт этгээдийг шийтгэдэг байв. Үдшийн бүрэнхийд хүний нүднээс далд холхон очоод цэргүүд гэмт хүнийг шүүдэг байв. Заримдаа цэргийн шүүх энэ тэр байдлыг харгалзаж цагаатгахад нь нөхрийн шүүх татаж тэр хүнийг хатуу шийтгэхэд уг хүний хувь заяа юу болсныг хэнээс ч лавлан мэдэх аргагүй өнгөрдөг удаа байжээ. 

	Бас ямар ч хээрийн дүрэмд бичээгүй шинэ журмаар байлдаанд жагсдаг байв. Морин суман аттаклахдаа хоёр эгнээ шигүү жагсана. Дайсны морь эзнийхээ зөвхөн бөгсөн биеийг аваад давхих болтол цавчдаг хуучин морин цэрэгт алба хааж байсан дадамгай цавчигчид өмнө эгнээнд явна. Ар эгнээнд нь нагаан, карабинаар мэргэн буудагчид өмнөх цавчигчаа хамгаалан явдаг ажээ. Өмнө яваа цавчигчид нөхдийнхөө галын доогуур халхлагдаж, сэлэм далайж зоригтой, шулуухан дайсны дотор зүсэж ордог учраас тооны хувьд хоёр гурав дахин илүү хүчтэй дайсны морин цэрэг ч гэсэн Буденныйхны ийм ухаантай, бөөгнөрсөн аттакийг тэсвэрлэж байсан удаагүй юм. 

	Айлуудад хэд хэдэн газар түймэр гарч байв. Чигжүү шавааралдсан дээврүүдийн дундаас утаа цоргиж, дөл бадран, доогуур нүүж байгаа үүл өөд оч, дүрэлзэж байгаа сүрэл шидэлнэ. Пүнз дотор үхэр мал мөөрөлдөж, тагтаа шувууд эргэлдэж байгаад гал дотор унана. Үржлийн бух хашаагаа зад дайрч гараад гудамжаар мөөрөн гүйнэ. Хүүхэд тэвэрсэн авгайчуул шатаж байгаа байшингаас гүйлдэн гарч, нуугдах газар эрнэ. Хасаг суурины зүгээс гүвээний цаанаас хасгуудын их буу тасралтгүй буудна. 

	Үд дунд тэр зүгээс явган хасаг цэргүүдийн эхний эгнээ үзэгдэж, шатаж байгаа айлуудын дэргэд яаралтай малтсан окоп дотор хэвтэж байгаа Качалинскийн хороог алсуур ороож бүслээд гал руу шахаж оруулах санаатай өргөн фронтоор давшиж айсуй. Тус хорооны окопууд айлуудын нэг захад байгаа төмрийн дархны тэндээс эхлээд, гар бөмбөгөөр мөсийг нь дэлбэлсэн цөөрмийн эргээр малтаж, салхин тээрмийг ороож, хиргисүүрт тулж очжээ. Окопуудын хажуугаар Телегин, Иван Гора, түүний холбоочин Агриппина гурав (Агриппина хасгуудыг дуурайж хурган малгайгаа хөндөлдүүлэн гэдрэг нугалж өмсөнө) мориор явна. Ийм бүрхэг нойтон өдөр цөм бээвийж, бэлхүүс татсан шуудуу дотор сууж байгаа тасаг, пулемёт бүрийн дэргэд, хөгжилтэй сэргэлэн нүдтэй Иван Ильич, шөнөжин сэтгэл зовж царай нь харлан, цонхийсон боловч одоо нэгэнт байдал тодорхой болсонд тайвширсан Иван Гора хоёр зогсоно. Телегин эмээл дээр биеэ засаж, инээмсэглэж байгаа уруулаа даллах гэж бээлийтэй гараар уруулаа далдлан дэлбэрэлтийн хооронд түр чимээгүй болоход: 

	— Нөхөд өө, дайсанд асар их хохирол учруулах боломж бидэнд байна. Яарч сандрахгүй тайван, сум тоолон буудна гэж комиссар бид хоёр та бүхэнд найдаж байна. Гардан байлдаанд нэг зэрэг догшин, ширүүн орох хэрэгтэй... Ямар ч үед ухарч болохгүй тушаал өглөө шүү гэж ярина. 

	Комиссар Иван Гора толгойгоо гэдийж: 

	— Нөхөр Ленин мандтугай! Дэлхийн капитализм туйлдан, нуртугай! гэж хашхирна. 

	Ингэж яриад, дараах бөөн цэргүүд дээр очих зэргээр бүх фронтоо тойрч салхин тээрмийн дэргэд мориноос бууцгаав. Энэ шөнө, тэртээ сууринд хасаг цэргийн их хүч ирсэн тухай тагнуулын мэдээ ирлээ. Тэд ингэж ухаан жолоогүй дайрч байгааг нь харвал, айлуудад Качалинскийн хороо ирж байрласан явдал нь тэдний биелүүлэх гэсэн ямар нэг зорилгод саад болж байгаа нь илт байв. Ийм учраас улаантныг ганц цохилтоор арчих санаатай ажээ. Салхин тээрмийн дээвэрт салхи шүнгэнэж модон сэнснүүд далбалзан эргэлдэж, гурил оготнын үнэр гарна. 

	Иван Гора уухилан, зүүнтээх шаргал талд Сергей Сергеевич харагдах бол уу гэсэн юм шиг сордойсон банзны завсраар шагалзана. Телегин тэр дор ярьдаг утсаар хашхирч байснаа, огцом нарийн шатаар гүйж гарав. 

	— Царицыны операцыг давтана! гэж дурангаа өргөж, сэтгэл хөдөлсөн янзтай хэлэв. 

	— Элэнцгийн чинь операц, хонь шиг бүслэгдээд байхад... Одоо зэгж хоёр цаг болох гэж байна, түүнийг алсан гэж би хэлж байна шүү. 

	— Сергей Сергеевичийг тийм ч амар алчихгүй дээ... — Чи яасан хөгжилтэй байх юм бэ?

	— Иван Степанович аа, хөгжилтэйхөн тулалдах хэрэгтэй шүү. 

	Үтрэм дээр шатаж байгаа сүрлийн утаа давшигчдын зүг газар дээгүүр зулсан юм шиг намхан хөвнө. Одоо гүйж яваа ганц хүнийг ялгахтай болжээ. Толгойн сэргийлэх буудалцсаар гэдрэг ухарч окопт орлоо. Морины хэвгий тах шиг хэлбэрээр айлуудыг ороосон Качалинскийн хороо хүлээж чив чимээгүй байв. 

	— Хараач хэвтлээ шүү! Муусайн ангаахайнуудын мэдрэл нь тэссэнгүй! Хараач, хараач, эгнээнүүд хэвтлээ! гэж Телегин хашхирав. 

	Иван Степанович минь, гүйж очоод тун буудаж болохгүй гэж үнэхээр ноцтой хэлээч гэм... Миний тушаалгүйгээр нэг ч буудаж болохгүй... 

	 

	 

	— Комиссар ирлээ. Их буучид байраа эзэл! гэж Байков зориуд айсан янзтай хашхирав. Нэгдүгээр бууныхан: Байков Задуйвитер, Гагин, сум зөөгч Анисъя дөрөв босож байр байрандаа зогсов. Шатсан байшингийн шавар ханын цаанаас Иван Гора, түүний араас алхам зайтай Агриппина хоёр гарч ирлээ. Тэр хоёр батарей хамгаалж байгаа тасаг руу очиж яваа ажээ. Иван Гора цэргүүдэд үг хэлэв. Агриппина хажууд нь саваа шиг цех шулуун зогсоод унжсан гартаа нагаан буу барьжээ. 

	... Жич тушаал өгөөгүй байхад нэг ч буудаж болохгүй. Нөхөд өө, үгнээс зөрөх юм бол, дор нь буудна гэдгийг урьдаас сануулъя гэж Иван хатуу захирангуй дуугаар хэлэв. 

	Байков борооны дусалд бууралтсан сахлаа сэгсэрч: 

	— Дүү нар минь, энэ нагаан барьсан охиноос айх хэрэгтэй гох дарахдаа нүдээ цавчихгүй гэж мэдээрэй... гэв. 

	Анисъя хажуугаас нь: 

	— Юунд үүнийг шоолж байна, Агриппина бол зөв хүн шүү гэж хариулав. 

	Иван Гора их бууныхан руу маш сүртэй эргэж харахад цаадуул дув дуугүй таг зогсоно. Агриппина аргамжаатай юм шиг нөхрийнхөө хойноос мөр алдахгүй дагана. Банз, хөрөө, сүх холтос зомгол, том хүнд дугуй зэргээр хийсэн хачин юмны дотор нэгдүгээр их буу зоогоостой байв. Иван Гора энэ хачин юмыг харж нүд нь цавчганаж байснаа: 

	— Энэ чинь юу вэ? гэж асуув. 

	— Нөхөр комиссар аа, энэ чинь бидний өөрсдөө бодож хийсэн, тэнгисийн хөлөг онгоцны эргүүл цамхгархуу зүйл дээ гэж Байков хариулав. 

	— Тэрэгний дугуй ямар хэрэгтэй юм бэ?

	— Их буугаа хурдан эргүүлэх ухаантай юм. Зүгээр юм шүү... 

	— Аа тийм үү гээд Иван Гора цаашаа явахад Агриппина араас дагаж явав. Байков түүний араас нь нүдээ ирмэж: 

	— Энэ хүүхэнтэй жүжгийн нэг бүлгэмд явж байсан болохоор комиссараас айхгүй, харин тэр хүүхнээс айж байна шүү... нүд нь оготнынх шиг бөв бөөрөнхий ер өрөвдөх шинжгүй... Ээ хүүхнүүд үү дээ, юуны ч төлөө байлдаж байна даа!... 

	— Даръя Дмитриевна гуай аваачиж өгсөн шүү... Тээрэм рүү оруулсангүй... 

	Тэр чинь дээрээс надтай толгой дохиж мэндлээд: “Дашенька өөрөө хайрсан гэж үү?» гэхэд нь “өөрөө хайрсан, даанч хөрсөн л байх...” гэхэд “Би хөрсөн бинд тун дуртай хүн... Дашад их баярлалаа...” гэж хэлээрэй гэж байна билээ. 

	— Та өөрөө зохиож байх шив. 

	— Ээ бурхан минь хаанаас... Юу болсныг мэдсэн үү? Манай Иванов эмч, хүүхдээрээ юм даа, үхтлээ айж, бөөлжсөн гэнэ... Комиссар уурлаж: “Түүнийг тайвшруул!” гээд хувцсыг нь тайлж худгийн ус асга гэж тушаажээ. Тэгээд гурван ховоо ус асгасан. Бүр элэг хөшмөөр юм! Ер нь би ч бас аймтгай амьтан шүүдээ. Даръя Дмитриевна... гэж Кузьмич хэлэв. 

	Шарх боох зүйлсийг тарааж, карбол, иодофром үнэртэж байгаа жижиг байшинд цонх хаалга хоёрын хооронд Даша торонд орсон шувуу шиг сэлгүүцэн холхиж, Кузьма Кузьмич түүний хажууд бөндгөнөнө. 

	— Би нэг зүүднээс хагацахгүй болж шөнө бүр зүүдлэгдэх юм. Би гартаа буу барьж, зүрх маань навтас шиг цохиж, тэр золигийн гохыг байдаг хүчээрээ дарж буудахад, буу маань буудаж байгаа нь ч мэдэгдэхгүй гох нь удаан мултарч, амнаас нь утаа баагихад өнөөх буудуулж байгаа нүүргүй (нүүр нь огт харагддаггүй юм), юм маань ойртож. улам тэлж өргөн болдог... Түй яасан муухай вэ!... 

	— Яагаад ийм чимээгүй болчхов? гэж асуугаад Даша, хуруугаа дуугаргаж, цонхны өмнө зогсов... Бүрэнхий болж түймэр ноцож дуусжээ. Их бууны сум шүнгэнэн дэлбэрэхээ больж буун дуу намдав. Зээглэн давшиж буй хасгууд мөлхөж ойртсоор тэр айлуудыг бараг бүслэх шахжээ. Даша цонхноосоо зайлж дахин сэлгүүцэж, олон хүн шархдах байх. Бид хоёр яаж хүч хүрэх бил ээ?

	— Комиссар Агриппинаг явуулна, тэр чинь их тус болно шүү. Та сонсооч, би комиссараас бас Анисъяг гуйж: “Анисъя их бууны дэргэд зогсох газар нь биш, энэ чинь ёстой романтик сэтгэлээр их бууны дэргэд зогсож байна” гэж хэлсэн. Ер нь миний тэр зүүд юун зүүд вэ?

	— Та үнэний нь хэлээч, Иван Ильич зүгээр сайн байна уу?

	— Над руу дээрээс минь тонгойж, завжаа чихэндээ хүртэл инээж байна билээ. Ялалтдаа гойд итгэсэн байна... 

	Даша толгойгоо сэгсэрч

	— Ээ халаг! гэв. Араатан шиг мөлхөж буй мянга түмэн эрчүүлийн тухай бодохгүйг хичээнэ. Ямар энэ бүгдийг ойлгох юм биш... Ширээн дээр дэлгээстэй байгаа мэс заслын багаж хэрэгсэл, шарх боох даавуу, шилтэй эм мэт аар саар юмыг мөрөөдөж, үлгэрт гардаг... тийрэн олсноос чангааж зууралддаг шиг чадлынхаа хэрээр зүтгэсээр иймд хүрчээ... Харин иод бага байгаа нь аюултай гэтэл бодогдох зүйл нь сэтгэлийг нь аясыг дагаж намжсанаа бас санаанд ч үгүй үл мэдэгдэм завсраар холбоо хоёр нуур шиг нүдээ бүлтийлгэж харагдах шиг болно... Энэ хүмүүс яагаад бүх гэм хоргүй хүнийг, бүх сайн, дурласан хүнийг алах ёстой бил ээ? Хүнд үзэн ядахаас өөр аюултай зүйл байх уу? Дашад үзэн ядах санаа оволзож дайсны гар нь салганан зууралдавч жадаар нь бүлмээр санагдаж, бүх бие нь хачин агзалзах шиг болно. 

	— Үгүй, энэ чинь ердөө л ичгүүргүй хэрэг, за зүгээр гэж Дашаг хэлэхэд, дүрэлзсэн нүдийг нь ширүүн харцыг хараад Кузьма Кузьмич айж гөлрөв. За юунд намайг ширтээв? Манай доктор шиг бас надад эвгүй байна... Үзэн ядсан хорслоо зүгээр тэвчиж чадахгүй нь... Зөөлөн өрөвч сэтгэлтэй хүмүүжсэн хүн гэж үү? Энэ золигуудын гарт ороод үз л дээ... гэв. 

	Даша шилтэй, эм боолт зэргийг дэмий ийш тийш нь зайлуулж, 

	— Нэг зүүдээ надад ярих болсныг чинь бас ойлгохгүй байна... 

	— Хараач гэм, Даръя Дмитриевна минь, ёстой зүүд чинь... Дурлал шиг цэвэржүүлдэг үзэн ядалт байдаг... Үүрийн цолмон шиг гялалзсан үзэн ядалт байдаг. Төрөлхийн умайн араатны, чулуу шиг үзэн ядалт гэж бас байдаг та үүнээс л айж байх шив. Арван дөрвөн онд юм сан, би бас айсан юм шүү... гадаадад байсан оросуудыг цэрэгт дайчилж, сүүлчийн галт тэрэг рүү гүйж очиж уулзаж байхад нь герман үйлчлэгч нар балчир бага хүүхдүүдийн гарыг вагоны хаалгаар хавчдаг гэж ярьдаг байсан... Ийм л зүүд дээ би энэ зүүдээ танаас өөр хүнд, бас тэгээд ийм үед комиссарт ч ер нь хэнд ч ярихгүй шүү... Би чадал тэнхээгүй амьтан, алтан дэлхий дээгүүр жуулчлах маань дуусжээ. Гэснээ Кузьма Кузьмич гэнэт

	— Миний буу бууддаггүй, зөвхөн хяхтнадаг юм гэж хэлэв. 

	— Үзэн ядаж байна! гэж Даша гурван хуруугаар цомбойлгон цээжээ цохиж, — Би мэднэ, би тэдний нүүрийг харсан, эрүү нь цулхайж тачаангуй нь ихдэж хацар дээр нь батга шавсан, нүд нь ичгүүргүй яргачных шиг байдаг юм... Мондиудыг даа!.. Тэнэг болхи амьтад... Тийм юмнууд энэ дэлхий дээр байх ёсгүй!... 

	— Даръя Дмитриевна минь, тайвшир, тайвширч үз. Тогоотой ус буцалсан эсэхийг үзвэл дээргүй юү?

	Даша цонхны өмнө хурдан очиход, яг аттакт орох гэж зэхэж байгаа юм шиг цэргүүд үдшийн бүрэнхийд винтовоо барьж бөхөлзөн гүйлдэнэ. Сэтгэл хөдөлж, бүгдийн нүүр нь үрчийсэн байгааг Даша харжээ. Нэг цэрэг таварцаглаж унах шахаж гараа сарвагануулан, тэнцэж, цааш гүйхдээ, шазуур зууж эргэж харна. 

	 

	 

	Талд пуужингууд хөөрч, хорт ногоон гал асаж, аяархан 15 унахдаа окоп дотор хярж хэвтсэн цэргүүдийн саарал нурууг, бас ойрхон хоёр зуу орчим алд газар хөдлөхгүй хэвтээ явган хасаг цэргүүдийг гэрэлтүүлнэ. Тэдний дунд нэг хүн толгой дээрээ сэлэм эргүүлэн гүйж явна. Пуужингийн гэрэл унтарлаа. 

	Түр зуур харанхуй болоход чимээ ширүүсэж, аадрын салхи мэт “Ура-а-а!..” хашхиралдана.

	Телегин малгайгаа авч нойтон духаа илэв. Урьдчилан бодож, зэхэх бүхнийг нэгэнт хийж бэлдсэн болохоор одоо байлдааныг санаа сэтгэлийн хувьд бэлдэх ажил үлджээ. Дуранд бүдэг бадаг харагдаж байгаа бэлтгэл хүчийг нь оролцуулж бодвол дайсан лав хүчний хувьд дөрөв дахин илүү ажээ. 

	Телегин байдал ямар байгааг харах гэж тээрмийн дээврийн цоорхойгоор дал мөрөө хүртэл ил гаргав. Гэнэт айлуудыг эргэн тойрон буудаж гал маналзав. Иван Ильичийн нүдэнд нь хүмүүс шавалдаж хутгалдана. Телегин малгайгаа эрэх гэснээ: “Аа золиг хайран малгайгаа унагачхав!.. гээд нэг мэдэхэд дор бууж, хиргисүүрээс гүйсээр окоп дотор орлоо. 

	Хасгуудын эхний аттакийг нэлд нь гэдрэг цохиж зайлуулсан авч, Иван Ильичийн бодож байснаар халуун дархны тэнд байлдаан ширүүсжээ. Тэнд хүмүүс хутгалдан муухай хашхирч, гар бөмбөг дэлбэрнэ. Иван Ильичийг саравчны шавар ханын дэргэд гүйж очиход тэнд байсан бэлтгэл хүч алга болж, цэргүүд тэссэнгүй, өөрснөө дур мэдэн шийдэж, халуун дархны орчим болж байгаа байлдаанд туслахаар очжээ. Иван Гора ч шуудайтай гар бөмбөгнүүдэд дарагдан бөхийхөөрөө бөхийж мөн тэр зүг хатируулж яваа харагдана. 

	Хүүе комиссар! Яаж байгаа чинь энэ вэ! Эмх замбараагүй байна. Ингэж болохгүй гэж Иван Ильич хашхирав. 

	Иван Гора зөвхөн эргэж харахад, шуудайны цаанаас сортолзсон догшин хамар нь цухуйж харагдана. Цаашаа хоёр алхтал нэг хөлөөрөө доголж яваа нэг цэргийг Даша тулж хаалга руу орох нь харагдана. Иван Ильич дороо зогсож, хуруугаа сарвайлган, гараа өргөж: хараач би хэний хойноос явсан байх нь вэ...” гэж хэлээд гэдрэг батарей дээр гүйж ирлээ. 

	— Батарей зүгээр биз

	— Дүйчин өдөр шиг л сайхан тавтай байна. Иван Ильич сайн байна уу

	— Нөхөд өө, дайсны бэлтгэл хүчийг ганзат сумаар буудаач. 

	Иван Ильич ойр байгаа байшингийн дээвэр дээр гарч дурандана. Зээглэн давшиж байгаа цэргүүдийн эгнээ бусгах мэт болсноо бас л давшсаар. Ганзат сум тэдний толгойд улам ойртож нам дэлбэрэвч тэд мөн л урагш давшина. Пуужин могой мэт хөөрөн нисэж тугалган цэргүүдийн эгнээг галт толгойнууд нь гэрэлтүүлж тэдний баатарлаг гавьяаг зоригжуулан, ах дүү нар минь өнөөдөр большевикуудын яс дээгүүр зугаац даа гэсэн мэт харагдана. Харин энэ пуужинг унтармагц, баруунаас зүүн зүг чиглэн тэнгэрийг бүдэг догшин улаан галаар хага ярах мэт гурван улаан пуужин хөөрлөө. 

	— Бас улаан пуужингаар залгуулан гурав буудаж хариул! гэж Телегин хашхирав.

	 

	... ... ... 

	 

	Буденныйхан үдшийн бүрэнхийд гүйхэн жалгаар сэм өгсөж ирээд, давшигчдын зүүн жигүүрээс гэнэт, тун хорсолтой цохиход явган хасгуудын эгнээ агшин зуур арчигдаж, явган цэрэг морин цэрэгтэй санамсаргүй учрахад тохиолддог тэр аймшигт үзэгдэл болж, дэмий арвалзан гүйж, амь аврах аргагүй болжээ. Сүнгэнэн цавчих сэлмийн ирэнд нилдээ хядагдаж байгаа талыг айлуудын дэргэдээс хөөргөсөн пуужингууд гэрэлтүүлнэ. Хүмүүс гүйдэл дундаа буугаа шидэж, дэмий л толгойгоо тэврэхэд нь морь хүн хоёрын хар сүүдэр гүйцэж, Буденныйн морин цэрэг дөрөөн дээр оволзон зүүн тийшээ хазайсхийж, гар сунган цавчихад хасаг цэргийн бие нь морины хөл рүү өнхөрнө. 

	Талд хасгууд цөм гэдрэг цохигдож, амь зулбан зугтаж байгааг Буденный хараад мориныхоо амыг татаж: “Над дээр!” гэж сэлмээ өргөв. Түүний дэргэд цугларсан тавин хүний хамт айлуудын зүг эргэж давхина. Семен Михайлович, эмээл дээрээ гэдийж, гараа амраахын тулд сэлмээ дөрөө дагуулан буулгаж салхи хөлөрсөн нүүрийг нь эгшээж, сахлыг нь сэрвэгэнүүлэг гэсэн юм шиг мөнгөн буурал хурган малгайгаа дагздуулан гэдрэг даржээ. Морин цэргүүд хаягдахгүйг хичээж морьдоо давирна. Од мэт унаж байгаа пуужингийн гэрэл туссан цөөрмийн эргээр давхиж айсуй, морин цэргүүдийг хараад хэсэг хүмүүс газар ойчиж байхад Буденный тэднийг анзаарахгүй, харин явган хасгууд Качалинскийн хорооныхноос салж чадахгүй, зууралдаж байгаа дарханы газрын зүг сэлмээр заав. Аль аль тал нь гардан байлдаанд хэд дахин оровч, гэдрэг ухарч хориглон тулалдаж байв. 

	Буденныйн тавин цэрэг бөөн шиг тарж, жолоогоо сул тавиад өмнө нь шоволзож байгаа мөнгөн буурал малгайг харсаар цөөрмийн хажуу дахь төвгөр дээрээс хасгууд руу нисэх мэт орлоо. Пулемётоор шүршивч, өмнөөс нь буудаж, жадаа гозолзуулавч амьсгаадан уухилагч морьдыг зогсоож чадсангүй. Сэлмэнд өртсөн бүхнийг тас цавчиж, айлуудын гудамжинд орохдоо л сая Семен Михайлович морио татав. 

	Телегин өөдөөс нь яаран очлоо. Семен Михайлович Телегинтэй даруй ярьсангүй харин амныхаа алчуураар сэлмээ арчиж, алчуураа хаяад, зэс бариултай том сэлмээ хуйлж, гараа шанаанд хүргэж ёслонгуут: 

	— За нөхөр минь сайн байна уу! би хэнтэй ярьж байна вэ? хорооны дарга уу? Би нэгдэл ангийн дарга бригад командлагч Буденный гэдэг байна. Нэг суманг ачаа хөсөг, шархдагсдыг хамгаалахын тулд үлдээж бусад хүч их буугаа авч даруй суурины зүг давшиж, эзлээд тэнд бүгж байгаа цагаан хасгуудыг зайлуул гэж танд тушааж байна. 

	— Сонслоо, биелүүлье... 

	— Нөхөр минь, түр хүлээ... 

	Буденный мориноос үсрэн бууж, гарынхаа алгыг олмын доогуур шургуулж, харин ханцуйнаас нь хазах гэсэн мориныхоо уруул руу хуруугаар цохиж, Иван Ильичид гараа сунгаж: 

	— Хохирол их үү? гэхэд

	— Гайгүй шүү гэж Телегин хариулав. 

	— За ашгүй биднийг оролцоогүй бол өөрийнхөө хүчээр тэсэх байсан уу?

	— Тэсэх байсан, нэгэнт галт хэрэгсэл хангалттай байсан юм чинь. 

	— За сайн байна, яв. 

	— Гэдэсний хавьд өвдөхөө бүр болилоо. Анисъя Константиновна минь, миний гэдэс хаана байгаа эсэхийг би мэдэхээ болилоо... Хамгийн чухал эрхтэн мөртөө ямар ч хамгаалалтгүй, хаашаа хачин эвгүй зохиогдсон эд вэ энэ гэдэс чинь... Сэлэм ч нэг цунгаас илүүгүй орсон мөртөө ингэж сүйд хийдэг юмаа... Уух юм өгөөч...

	Шарыгины хажууд Анисъя их эцэж ядарсан янзтай, үг дуугүй сууна. Одоо өнөөх сууринд хоёр давхар туйпуу байшинд цэргийн эмнэлэг байрлах болжээ. Тэнд зөвхөн хөнгөн шархадсан буюу зөөхөд хэцүү хүмүүсийг үлдээж бусдыг нь өчигдөр Царицын руу зөөжээ. Шарыгин үхлээ хүлээж байна. Шарыгин үхэхгүй юм сан гэж, амьдралаа маш харамсах учир хажууд нь байгаа Анисъяг бүр зовооно. Анисъя түүнийг аргадан тайтгаруулахаа больж, зөвхөн орны нь дэргэд сууж юу ярихыг сонсоно. 

	Хувинтай уснаас сияан аягаар хутгаж түүнд уулгахаар Анисъя босов. Шарыгиний царай халуу оргиж, хүүхдийнх шиг том цэнхэр нүд нь Анисъяг салалгүй ширтэнэ. Анисъя бүр эмэгтэй хүний маягаар цагаан халаад өмсөж, Шарыгин олонт зүүдэндээ үздэг алтан шаргал үсээ сүлжээд, толгойгоо ороожээ. Шарыгин Анисъяг явчих вий гэж айхдаа толгойгоо дэрнийхээ ар луу унжуулан, шүдээ зууж, шанааны нь судас лугшихыг л чагнаж хэвтэнэ. Шарыгин зогсоо жолоогүй ярина. Түүний ухаан бодол нь асаж дуусаж байгаа дэнгийн гол шиг заримдаа дүрэлзэн ноцож заримдаа намдаж тортог уугих мэт болно. 

	Анисъя Константиновна, та тэгэхэд царай муутай, хоёр дахин хөгшин юм шиг байж билээ. Шанаагаа тулчхаад л нүд чинь хараастай мөртөө юм ажиж харсан шинжгүй, уй гашуутай байдаг сан... Гэвч би хайрлаж өрөвдөхийг мэддэггүй төрсөн амьтан... Өрөвдөмтгий улс л хамгийн ширүүн байдаг юм. Амьдралдаа нэг л удаа өрөвдөх ёстой!... Тэгээд, цахилгааныхаа залгуурыг салгаж, гүйцэх нь тэр!... Зүрхээ дөмбөн дээр тавьж бас халуун нүүрсэнд шургуулж улайсгаад, дахин алхаар балбуулах ёстой... Комсомолчид тийм байх хэрэгтэй. Тэгэхэд би галт онгоц дээр нууц мэдээ цуглуулж аваад, хувьсгалын байлдагчид таныг оролдох нь нэр төргүй хэрэг гэж нөхдөдөө тайлбарлаж өгсөн... Тэгэхэд Латугин онгоц цэвэрлэгчийн тухай донгосож билээ... Ээ Латугин даа!... Анисъя Константиновна минь танд тийм юм огт хэрэггүй... Таныг хувьсгал олж өөд татсан... Та түүнд хэрэгтэй байх гэж царай зүс орж, байгаа юм биш шүү... Тэр чинь мухардана гэсэн энэ тухай сайн бодож үзээд түүнийхээ тухай тэмцэх хэрэгтэй... 

	Шарыгины амьдралын дө... нь насныхаа эцэст хүрч, ойртож байгаа харанхуйг хэмжих мэт намдав. Хуурай уруулаа хэлээрээ долоолно. Анисъя аягатай ус ойртуулахад, дахин ийн ярив. 

	— Би юуны төлөө үхэж байгаагаа эргэлзэх юмгүй мэдэж байна... Харин та намайг дурсаж байвал сайн юм сан... Би Петроградад, Васильевскийн арал дээр суудаг хүн... Миний эцэг мужаан, би уран дархны сургуульд сурч эцэгтэйгээ ажил хийдэг байсан. Аав ч харуулддаг, би ч харуулддаг... Хоёулаа дуугүй л ажлаа хийдэг... дараа Балтийн тэнгисийн хөлөг онгоцны барилгад ажил хийдэг болсон... Тэнд л би юуны төлөө амьдарч байгаа гол зүйл маань нээгдсэн дээ... Халуун бодол санаа, тэсэж тэвчихгүй болж ирсэн. Дээд их юм ойлгосон болохоор дор хоцрох аргагүй боллоо... Гэтэл дайн эхэлж, усан цэрэгт дайчлахад уур хилэн бадарч, шүд минь аман дотроо яйрах мэт болж билээ. Бид өөрсдөө бодож гаргасан, эзэлж авсан өөрснөө бүтээсэн тэр амьд хүнийг намайг харсан гэдгийг Анисъя Константиновна та ойлгохгүй гэж үү дээ... Ер нь таныг дахиад л толгойгоо ганзагалан тэнүүчил гэж орхиж болох бил ээ?... Тэгвэл хувьсгалаар яах юм бэ? Тэгвэл буруу... Та жүжигчин байх ёстой... Би үдэш бүр тэр саравчны дэргэд холхиж байгаад хардаг ч байсан сонссон ч байсан... Ээ бурхан минь... 

	 

	... ... ...

	 

	Фронтыг донсолгоно гэж мэдээрэй... Иргэний дайн дуусахаар та дэлхийд алдартай жүжигчин болно... Та энэ замаар явбал таарна... Та сулдаж тун болохгүй... Тэр танд хэдий уран хошин үг урсгавч та бүү үгэнд нь ороорой. Анисъя Константиновна минь, та хувийнхаа амьдралыг бодох эрхгүй байх ёстой гэж би танд нотлох гэсэн юм. Хонгор минь... Юунд царайгаа буруулав? Жаалхан амраад, бодож байгаад бас юм хэлнэ... Би нэг чухал нотолгоо орхисон шиг байна... 

	Шарыгины амь давхцаж толгой нь дэр дээрээ бөнжгөнөж байснаа хөдлөхөө больж, удтал чимээгүй болоход нь Анисъя ойртож тонгойход: дутуу аньсан зовхины завсраар нүдний нь цөцгий харагдахгүй болж, түүний яриа хөөрөө нь биш, харин гуньхран мэлийсэн нүд нь Анисъягийн зүрхийг оволзуулав. Цогтой бүүр түүр, үгээр Анисъяд нотлох гэж оролдож байсан бүх юм нь Анисъяд ойлгомжтой боллоо. Бие биед ойрхон наалдаж эргэн тойрон дүрэлзэгч бухлын галаас айсан хоёр бяцхан үр нь тэр үед Анисъяг бас л ингэж дуудаж байсан байх даа. Тэр үеэс хойш Анисъя айдаг учраас хүүхдийн царай зүсийг ер боддоггүй байсан нь одоо амьд байгаа юм шиг нүдэнд нь харагдана. Петрушка нь дөрвөн настай, отгон Анюта нь цүлцгэр хацартай, бяцхан шонтгор хамартай жуумалзан инээж байдаг сан. Одоо энэ гурав дахь хүүхэд түүнийг дуудна. Харин Анисъя үүнтэй салах ёс гүйцэтгэж, хөдөөлөх болно. 

	Анисъя Шарыгины налж хэвтсэн үсийг илбэж, байхад сормосго нь хөдөлж, шанаагаар нь хөх толбо болж байгаа харагдана. 

	
XIV

	Ерөнхий командлагч Деникин баасан гариг бүрд эхийн талын холын хамаатан Екатерина Алексеевна Квашнинагийнд винт хэмээх хөзөр наадах бөлгөө. Бүр ерээд онд Антон Ивановичийг цэргийн академид сурч байхдаа Петербургийн маягаар эвтэйхэн зассан Екатерина Алексеевнагийн Васильев арлын 5-р эгнээнд байдаг хагас зоорь шиг цонхны тэн хагас нь цухуйж байдаг байрны нэг өрөөнд хөлсөөр сууж байх үеэс энэ винт гэдэг тоглоом наадаж эхэлжээ. Тэр үеэс эхлээд шувт тоглодог байсан дөрвөн хос хүний зөвхөн энэ хоёр амьд үлдэж цөвүүн цагийн эрхээр Екатеринодарт хаягдсан ажээ. Антон Иванович нэгэнт эр цэргийн хүн болохоор бурхны авралаар цагаан цэргийн тэргүүн болж, харин Екатерина Алексеевна арван найман оны эхээр Петербургээс дүрвэж, өөрийн отгон охин бас Екатерина Алексеевнагийн хамт энд хэр тааруу суудаг болжээ. 

	Ерөнхий командлагч элдэв шалтгаан зааж түүнд туслах гэхэд: “Антон Иванович ээ бид хоорондоо тэгээд яах вэ, мөнгө гэдэг чинь эв түнжин эвддэг зүйл шүү” гэж Екатерина Алексеевна хариулдаг байв. 

	Екатерина Алексеевна мэдээлэх нийгэмлэгийн хэвлэлийн хяналтыг гэртээ хөлсөөр авч хийдэг бөгөөд хэцүү зүдүү өдрүүдэд охинтойгоо хэрэглэх аар саар үнэт зүйл үлдээсэн ажээ. 

	Баасан гаригийн үдэш нь ариун дархалсан байдаг болохоор штабын дарга генерал Романовский ч ерөнхий командлагчийн энэ уламжлалт наадмыг таслуулдаггүй байв. Хотын захын нэгэн гойд юмгүй, дүнзэн байшингийн хашааны дааманы дэргэд яг хорин цагт ганц морь хөллөсөн, савхин бүхээгтэй тэрэг ирж зогсоно. Цээж дүүрэн, георгийн загалмай одон зүүсэн багвагар сахалтай хөтчийг шөнө дунд ирээрэй гэж тушаагаад ерөнхий командлагч зөөлөн алхаж жижиг хаалгаар ороод, саравч өөд гарахад өмнөөс нь хаалга аяндаа нээгдэж өгнө. 

	Тагнуулын газрын даргаас баасан гариг бүр энд ирүүлдэг нууц тагнуулууд ерөнхий командлагчид харагдахгүйг хичээнэ. Нэг нь дээвэр дээр сууж, яндангийн цаана нуугдан, нөгөө нь гудамжны нөгөө талын шувтан улиасны цаана хоргодно. Бас хоёр хүн хашааны дотор угаадасны нүхний цаана зогсоно. Деникин цэргийн хүн болохоор нууц тагнуулыг үзэн яддаг юм. Деникин нэг өдөр газрын зураг барьж байгаад талийгаач эзэн харамсалт зүй ёсны юмны тухай ийн ярьжээ. II Николай эзэн хаан цэцэрлэг дотор ганцаараа сэлгүүцэх дуртай байжээ. Нууц тагнуулуудыг өглөөнөөс эхлээд л хааны явах бол уу гэсэн зөрөг замын дагуу, бут сөөг, овон товон бүрийн цаана суулгаж, өвлийн цагт тэднийг цас булж харагдахгүй далдалдаг байжээ. Нэг үдэш сэлгүүцэж явтал сөөнгө дуугаар “Дугаар долоог өнгөрлөө” гэж дуугарахыг сонсжээ. 

	Юунд би заавал “долоо” дугаар нууц тагнуулын хажуугаар өнгөрдөг билээ гэж Николай тун уурлаж, хамгаалах газрын даргыг халаад “Нэг дүгээр” гэж нэрлэх болжээ. 

	Лаа асаасан үүдний жижиг өрөөнд ороод, Деникин гуулин өсгийтэй галошаа тайлж, ягаан дотортой цэрэг цэмбэн уужим шинелиэ бас ямагт хэнээр ч туслуулахгүй тайлж, шингэрсэн тугалга шиг өнгөтэй хойш нь самнасан үсээ илбэж Екатерина Алексеевнагийн гарт ойртож очно. Отгон охин Екатерина Алексеевнагийн сулхан, сайхан гарыг аятайхан атгаж сэгсрэн мэндлээд, харин өөрийн хиа ван Лобанов-Ростов, хуучны Петербургийн нүдэнд дулаахан хүн урьд нэг яамны хэлтсийн дарга агсан Василий Васильевич Струпе хоёртой “Сайн байна уу ноёд оо” товч мэндэлнэ. 

	Зочдын өрөөнд ногоон цэмбэн бүтээлэгтэй ширээ засаж, дээр нь хоёр лаа асааж, хөзрөө дэвүүр шиг дэлгэж зэхсэн байна. Бүр Васильевскийн арал дээр байсан жилүүд шиг жижиг дугуй сойз, шохой зэргийг уламжлалт ёсоор бэлджээ. 

	Екатерина Алексеевна нэлээн хуучирсан хар плать өмсөж, ямагт хөгжилтэй, тун балтгар намхан авч, бөгсөн тал нь их өргөн болохоор богинохон хөлөөрөө бөндгөнөн өнхрөх мэт гүйж ширээний дэргэд очно. Төгрөг царай нь инээмсэглэн, том ам нь ангалзана. Тэр нь тогтуун суудаггүй болохоор хуучин матмал сандал нь шажигнан, бас хөлөө тавих жижиг вандан дороо тавьж суудаг юм. Хэн хэн нэг болохоо үзэх гэж өргөлцөхийн өмнө хэнтэй нэг болохоо таадаг. Гэтэл ямагт ерөнхий командлагчтай нэг болдог байжээ. Екатерина Алексеевна булбагар тарган алгаа хамар дороо алгадаж: 

	— Ноёд оо, хараач би бас таалаа шүү... Катя аа бид хоёр бас л Антон Ивановичтай нэг боллоо... 

	Василий Васильевич Струпе ширээний ар талд сууж, шохой, сойз шилж байх зуур

	— За сайн байна гэж ёозгүйхэн хэлнэ. 

	Василий Васильевич бол хэнэггүй, бүхнийг мэддэг юмыг ер итгэдэггүй ухаалаг, эрт оворжсон туранхайдуу нягт хүн болохоор винт тоглохдоо аюултай өрсөлдөгч ер нь бүх Петербургийнхэн шиг энэ тоглоомыг үнэхээр сайхан тоглодог байжээ. 

	Нэг хэргэмтэй зөвлөгч бүх хөзрөө тарааж өгөхдөө, — Сайхан даа гэж хэлсэн үгийг Василий Васильевич давтаж, эевэргүү зөөлөн хуруугаараа хөзөр шигшиж тараана. 

	Дөрөв дэх тоглогч ван Лобанов Ростовский хэдийгээр нас залуу авч винт наадахдаа гарамгай энэ тоглоом болон амин хувийн аар саар даалгавраар түүний ерөнхий командлагчийн хиагийн үүрэг гүйцэтгэдэг юм. 

	Байлдааны ажлыг эрхэлсэн орчин үеийн зан заншилтай өөр хиа нар бас байдаг. Ер нь бүх Лобанов - Ростовынхны нэг адил энэ ван бас л царай муутай, нүүр нь хавчгар жижиг мөртөө шовгор дагзтай ажээ. Хэрэв шээс нь хүрч хавчганаж байгаа юм шиг урт тайргар хөлөө ширээний дор хөдөлгөдөг ганц дутагдлыг нь эс бодвол ван тун ч сайхан хүмүүжсэн хүн байв. Тэр нь өөрийнхөө сэтгэгдлийг ер нь ил хэлдэггүй хэрэв түүнээс юм асуувал олигтой юм асуугаагүй гэдгийг сайхан мэдэх тул, гэнэт хачин тэнэгдүү хариулдаг байв. Дэндүү хянамгай, энэ зун байлдаанд шархдаж, халагдахаас өмнө эрэлхэг байжээ. 

	Ариун сахил хүртсэн юм шиг тоглоно. Нээрэн ч энэ байшинд, энэ цагт улс төрийн бодлогын тухай, дайны тухай ярьдаггүй юм. Зөвхөн л: “Бундан... Дөрвөлжин... хөзөргүй хөзөргүй хоёр...” гэж ярих нь сонстоно. Лаа шажигнан, үнсний шилэн тавиур дээр тавьсан папиросны утаа суунаглана. Гэтэл: 

	— За яах вэ, Екатерина Алексеевна гуай, өгчих үү?

	— Тун хайран юм сан, Антон Иванович аа... 

	Охин Екатерина Алексеевна мөн энд жижиг диван дээр сууж, толгой өргөхгүй нэхэж, инээмсэглэнэ... Түүний нүүр, үс нь өнгө муутай. нинжин зөөлөн хүзүүний нугалааг сайхан гарыг нь харахад эр хүнд огтхон ч эрхэлж үзээгүй болохоор тэр тухай цангасан юм шиг боддог янзтай ажээ. Охин Екатерина Алексеевна хорин долоо хүрсэн болохоор маш дурламтгай бөгөөд дурласан сэтгэл нь ямагт гунигтай төгсөж байжээ. Нэг бол өнөөх нь санд мэнд салах ёс гүйцэтгээд дайнд явчихна, эсвэл өнөөхөд нь дурласан хүүхэн байсан тухай хайрлах сэтгэлгүй мэдэгдэх бөлгөө... Одоо тэрээр муухай авч тун эелдэг Лобанов-Ростовскийд дурлажээ. Лобанов-Ростовский тэр хүүхнийг наргианаар эргүүлдэг болохоор охин Екатерина Алексеевнад төрсөн охин шигээ хайрладаг ерөнхий командлагчид тун аятайхан санагдана. Тэгээд охин Екатерина Алексеевна хуучин ёс баримталж, Лобанов-Ростовский тэднийд тамхины хайрцаг мартаад маргааш нь ээж Екатерина Алексеевнаг эзгүйд цонхны нь өмнө мориор ирж, ёвруул төмрөө хангинуулан орж ирээд мэнд усаа мэдэлцэж “харин өөрөө цагаан захтай хар плать өмссөн байх юм гэнэ” уучлалт гуйж, нэг хошин юм хэлэх гэснээ гэнэт болиод, хүүхний царайг харж уг учрыг ойлгоно. Тэгээд хоёулын нь сэтгэл хөдөлж, зочны өрөөнд орно. Гэнэт бугалгаар нь атгаж, биедээ ойртуулан татаж, “Би таныг мэддэггүй байж шүү, та чинь шал өөр сайхан үнэрт яргуй байж шүү...” гэж хэлнэ байх гэж мөрөөдөж суудаг байв. Ингээд л охин Екатерина Алексеевнагийн хоосон бодол энэ үгээр таардаг байв. Екатерина Алексеевна хоёр лааны хооронд суугаа вангийн царай зүсийг харахгүй, инээмсэглэн, юмаа нэхэх бөгөөд түүний үнэт тамхины сайхан үнэрийг үнэртэж л байвал болох нь тэр... 

	Баасан гаригт ерөнхий командлагч Деникин их юм бодохгүй амардаг хуучин Орос орны өөдөс, жижиг ертөнц нь ийм л байжээ. 

	Өнөөдөр ерөнхий командлагч тогтсон журмаас гажиж нэлээд оройтож, сэтгэл нь зовж, сандарсан янзтай галошоо тайлж байхдаа хөл дор нь эргэлдэж байсан муурын царвуу дээр гишгэхэд муур муухай бархирсанд, Лобанов-Ростовский түүнийг барьж, гал тогооны өрөөнд оруулав. Зарим муур тэсвэргүй байдаг юм гэж Василий Васильевич хэлэв. Цөм л Деникиныг зочдын өрөөнд орно гэж бодож байв. Гэтэл тэр нь бодлогошрон шинелиэ өлгөснөө, буурал шовх сахлаа шувтарч зогсоно. Тэгэхэд нь бүгд хүний царай зүс бас л хичээнгүй янзтай болж, харин ван гал тогооны өрөөнөөс буцаж ирээд муур зүгээр байна гэж мэдэгдэх хүртэл бүгдээрээ сэтгэл зовсон янзтай байцгаалаа. 

	— Аа тийм үү, тэгвэл яах вэ... Цаг хүрэхгүй юм шүү гэж Деникин хэлэв. 

	Гэвч Деникин хуучнаасаа муу тоглож, буруу хөзөр гаргаж, самбараар нь таг түгжсэн цонх руу байн байн эргэж харна. Тэгэхэд нь охин Екатерина Алексеевна сэм босож, үстэй дээл нөмрөөд сэргийлэгч нар байрандаа байгаа эсэхийг шалгахаар гарав. Дээгүүр нь үүлсийн дундуур шумбах мэт бүдэг хавирган сарны хэлтэрхий довтолж байгаа яндангийн ар талд дээвэр дээр сууж буй сэргийлэх хүйтэн салхинд эрүү дагжин: 

	— Авхай минь христосын авралыг бодож аяга архи авчирч өгөөч гэж хашхирна. 

	Арван цагийн алдад автомобиль ирлээ. Ерөнхий командлагч хөзрөө тавьж, нүд нь байж ядан дүрэлзэнэ. Элгэн дээрээ юүдэнгийн үзүүр нийлүүлж зангидсан, офицер шинельтэй өндөр нуруутай, улаан хацартай хэгжүүн генерал Романовский орж ирээд, малгайгаа авч ёвруулаа жингэнүүлэн өсгий хавсарч нийтэд толгой дохив. 

	— Антон Иванович аа, би таны хойноос ирлээ. 

	— За тэгээд болов уу?

	— Тийм ээ, Антон Иванович аа

	Деникин тэвдэсхийж: 

	— Ноёд оо, би эргэж ирнэ, аргагүй юм боллоо уучлаарай гэв. Үүдний өрөөнд шинелиэ өмсөх гэж ханцуйгаа олохгүй будилж ван та үлдэж ганцаараа тал болоод винт наадаж бай... Тэгэхлээр Екатерина Алексеевна би салах ёс гүйцэтгэх явдалгүй биз... 

	Тоглогчид ширээний дэргэд ирж суусан боловч наадах гэсэнгүй. Эх Екатерина Алексеевна үе үе санаа алдана. Василий Васильевич өтгөн хөмсгөө атируулан, ширээн дээр шохойгоор жижигхэн дүүжлүүр, чөтгөрүүдийн дүрс зурна. Ван, охин Екатерина Алексеевнагийн хажууд суухад охины царай туяарч, юм нэхэхээ болив. Ван хөлөө чичгэнүүлж, хачин таадаг мэргэн хүүхэн эндээс олсон тэгээд түүнийг Антон Ивановичтай уулзуулна гэж ярив. 

	Тэр мэргэч таны нэг үс аваад, лаа дээр асаана, тэгэхэд түүний амнаас цухуйдаг юм. 

	Вангийн хоёр хөл нь чичрэн, мөрнөөс нь сэгсэрч байгаа юм болж, элгээ хөштөл инээнэ. Екатерина Алексеевнагийн нинжин сайхан хүзүү, жижигхэн чих нь улайран ягаарав. 

	— Дандаа л ийм түгшүүртэй байх юм, хүн бүхний мэдрэлийн судас чинэж байдаг боллоо... Ийм болно гэж бид хэзээ бодож байлаа даа, ээ бурхан минь... гэж эх Екатерина Алексеевна нүдээ арчиж хэлэв. 

	— Тийм ээ, тийм, бид тун бага боддог байжээ гэж Василий Васильевич хариулаад сүх цаазлах индэр зурангуут, — Орос чинь хачин орон шүү... гэв. 

	Ерөнхий командлагч хэлсэндээ хүрч, шилэн бүхээгтэй англи цаг жингэнэн арван нэг цохиход, гадаа автомобиль нүжигнэн, Антон Антонович, бас л галошоо тайлж байхдаа: 

	— Екатерина Алексеевна гуай, өнөөдөр танайх туулайн бөөрөөр хачирласан цацагт хяруулын мах бэлдсэн байх гэж би мэдсэн дээ... 

	Алив ван та миний автомобиль дотроос нэг шил шампанск аваад ирээч... гэв. Ерөнхий командлагч маш хөгжилтэй, алга хавирч байх боловч винт тоглоомоо дуусгая гэхэд татгалзаж “За яах вэ, Екатерина Алексеевна бид хоёр эртхэн бууж өгье. Харин нэр төрөө л бодохоос биш” гэв. Тэгээд огтхон ч тэгдэггүй хүн мөртөө Василий Васильевичийн тамхины алтан хайрцгийг авч папирос болгож татна. Үдшийн цай уух гэж яарахад нь цөм гал тогооны жижиг тасалгаанд ороход ширээн дээр дэвссэн хямд үнэтэй эрээн цаасан бүтээлэг, эмтэрхий тавагтай гэртээ хийсэн амттай элэг, элдэв зуушны зүйлийг эрт дээд үеийн байдлаар хоёр лаа бүдэг гэрэлтүүлж байв. 

	Харин Антон Ивановичийн дуртай гичээр амталсан могой загас л байсангүй. Бас урьдынх шиг тоглож гүйцээд хоол идэхээр суухдаа хэрхэн яаж тоглосон тухай: “Та надад итгээч, гил хараа л хаях байсан юм...” эсвэл “Ээж минь, үүний гарт түүз, ноён, хатан байгааг би мэдэж байсан юм, гэтэл та ширээн доогуур намайг ёвроод байлаа...” гэж маргадаг заншилтай байсан нь энэ удаа тэгсэнгүй. 

	Хүмүүс нэг л дүнсгэр байгааг ван мэдээд Петербургт шүдний өвчин, түлэгдэх буюу номрос өвчнийг тарнидаж арилгадаг тэр ч байтугай германы дайныг шаазангийн ёроолд үлдсэн кофе цайны шаараар мэдсэн тийм далдыг мэддэг нэг гудамж цэвэрлэгч байж билээ гэж ярьж хүний анхаарлыг татлаа. Гэтэл дайны тухай дурссан нь төдий л нийлэмжтэй болсонгүй. Василий Васильевич даруй галуун хүзүүтэй архи авч аягалаад: 

	— Орос оронд тийм хачин цэвэрлэгч дахин битгий заяагаасай гэж ууя гэв. 

	Яг энэ үед цацагт хяруулын мах авчирч барив. Ерөнхий командлагч гэдийж сандлын түшлэг налаад энэ хоолыг хэрхэн авчирч, зайгүй ширээ дээр хэрхэн тавьж байгааг ширүүн харж суухад хоолны уур лааны дөл рүү очиж, гэрэл нь үл мэдэг сүүмэлзэнэ.

	— Ер нь ганцхан орос оронд л ийм хяруул байдаг юм даа гэж хэлээд Деникин хааг нь авлаа. Ван сэмхэн өндийж шампанскийн бөглөө авч цайны шаазангуудад аягалав. Антон Иванович, захандаа хавчуулсан амны алчуурыг яаралгүйхэн авч, босоод сандлаа барьж ийн хэлэв. 

	— Ноёд оо, би та бүхнийг баярлуулахгүй байж чадахгүй юм... Юу гэвэл, өнөө өглөө францын цэргүүд Одесст бууж, Грекийн цэргүүд Херсон, Николаевыг эзэллээ. Холбоотнуудаас хүлээж байсан тусламж сая нэг ирлээ дээ гэв. 

	Клемансогийн нууц тагнуул ч юм, уу, эсвэл ердийн луйварчин юм уу, эсвэл бүр сүрхий том ч хүн юм уу гэмээр дээдчүүлд аль ч учир нь ойлгогдохгүй нэг хачин хүн английн онгоцоор Екатеринославт ирж буужээ. Тэр нь Жиро хэмээх франц нэртэй, Петр Петрович хэмээх орос овогтой, оросоор түгдрэлгүй өмнө зүгийн аялгуутай ярина. Уругвайн паспорттай байгааг үзвэл ямар үндэстэн нь яамай, харин маш овжин хүн болохыг тодорхой харуулна. Тэр нь Парисаас ирэхдээ Новороссийскт винтов, сум зэрэг элдэв зэвсэг хүргэж яваа галт онгоцоор иржээ. Хотын комендантад үзүүлсэн түүний бүх үнэмлэх ямар ч мадаггүй бөгөөд парламентын депутатуудын магадлах бичиг шашны яамны бичиг, бас хэлэхэд хэцүү нэртэй францын хатны бичиг “Пти Паризьен” сонины газрын сэтгүүлчийн үнэмлэх, түүнчлэн тэр үед дэвэн дэлхийгээс францад зөөж байсан асар их нөөц бүхий элдэв эд таваар хурдан мууддаг ачааг борлуулах гэж хар мөөг шиг хурдан байгуулагдаж байсан конторуудын наймааны илэрхийлэлт зэрэг зүйл үзүүлжээ. 

	Яаж ч бодоод хэрэг алга, гуравдугаар сар болон зуны байлдааны ул мөр арилаагүй зах хязгаарын Екатеринодарт дэгжин хувцастай, үнэхээр Европ маягийн хүн тэнгэрээс унасан юм шиг ирсэн нь үнэхээр билээ. Тэр нь өмхий хүрэн захтай оодон дээл өмсөж хүзүүгээ эрээн ороолтоор ороож, цоодон шинэ хоёр чемодантай, мөрөндөө зургийн аппарат зүүж, урьд өмнө үзэгдээгүй сайхан зузаан ултай шар шаахай өмсөж чемоданы нь барьж яваа казах цэргийн араас Петр Петрович Жиро цайвар саарал бүрх малгайгаа дэгжиндүү духдуулж, ихэмсэг алхалж явахад эгэл бусад байтугай цэргийн эрхэмсэг комендант ч нүд салгалгүй ширтэнэ. 

	Тэр гадаадын хүнийг шилдэг зочид буудлын “онцгой” тасалгаанд байрлуулж, тэнд байсан дамын худалдаач Паприкакийг охины нь хамт гаргажээ. Маргааш нь Жиро генерал Деникинд бараалхав. 

	Тэгэхэд нь Антон Иванович хүлээх өрөөндөө генерал Романовскийг очуулж, ерөнхий командлагчийн бие баахан базаахгүй байгаа тул уучлалт гуйж, харин тус хотод сонин гийчин ирсэнд баяртай байна гэж хэлүүлэв. 

	“Үндэсний төв” хэмээх нэртэй байгууллагын өмнөөс Деникины төрийн бодлогыг чиглүүлж байдаг Улсын Думийн нэрт зүтгэлтэн профессор Кологривовт Жиро бас бараалхав. Парис хотыг сайн мэддэг бас их хайртай болсон профессор Кологривов Жирог хэдэн цаг уяж, энэ тэр жижиг гуанз ресторанд хоол идэж, Монмартр-т шөнө зугаацаж байснаа сэтгэл хөдлөн дурсаж байв. Тэр нь цэцэрлэгт гудамжны үнэр танар ямаршуу байдгийг дурсан өгүүлж, гэдэс гүзээ нь сунаж, сахал самбай нь дарчихсан мөртөө нүүрэнд нь залуугийн заль шунал тодорно. 

	Парисын хүүхнүүдийн хаана ч байдаггүй тэр хосгүй үнэрийг хэлээд яана!.. Ээ чааваас, би Парисын гудамжны чулууг ч үнсмээр байна. Ийм яриа танд хачин мэт санагдаж магадгүй гэвч орос хүн бүхэн францын цогт эх оронч болохыг та үзэлц... Та чухам үүний тухай бичих хэрэгтэй!... 

	Тэгээд “Үндэсний төвийн” цөөн төлөөлөгчдийг оролцуулан, өглөөний цай уух зуур амь айлын байшинд цугларч ноён Жирогийн олон улсын улс төрийн бодлогын тухай мэдэгдлийг сонсохоор шийдэв. 

	Хайрт нөхөр минь! гэж профессор Кологривов хашхирч гийчний пиджакийн товчийг нөхөрсөг нялуун зан гаргаж оролдонгуутаа, улаантны махны машины аюул заналыг Европын та нараас өмнө мэдсэн хүмүүстэй та уулзана даа... Большевизм бол доордсын бүхнийг сүйтгэгч хорсол, хүн төрөлхтний шаар шавхрууны улайрал шүү... Та бүхэн ер та бүхний дотроос хамгийн ухаантай нь социализмд мэхэлзэж байсан. Тэнэг хэрэг! Өөдгүй тун ч өөдгүй зүйл! Социализм байдаг юм, харин социалистууд байхгүй, яагаад гэвэл нь социализм бол биелэгдэшгүй зүйл... Бид үүнийг та нарт нотлоод өгнө! Түүхийн жам ёсыг дагаж манай Орос орон бол анархийн мөнхийн давлагаа бут мөргөж байх хаалт байх ёстой юм. Тэгснээрээ бид амь насаа алдаж байгаад Европын соёлт ёсыг тайван хөгжүүлэх боломж олгож байна... Үүний тулд улаантны хий үзэгдлээр Европыг аврахын тулд, ер нь бүх хүн төрөлхтнийг аврахын тулд бидэнд туслаач гэж гараа сунгаж байна... Бид ямар ч буулт хийхэд бэлэн байна, Орос орон ямар ч хохирол даана... За та үүний тухай л бичих хэрэгтэй... гэв. 

	Өглөөний цай уулгах гэж их төвөг болжээ. Гахайн өөх, галуу, гахайн махнаас өөр юу ч байдаггүй Екатеринодарт аятайхан зууш олоход хэцүү болохоор Парисын хүнийг чанасан хөрөнгөөр хооллож таарахгүй дээ! “Үндэсний төвийн” гишүүн хоол сайн мэддэг фон Лизе, усан шөл, нарийн талх, улаан дарсан гутаар, гуравдугаарт нь гахайн давсагт чихэж дусал ч ус оруулалгүй чанасан тахиа өгье гэж цэс зохиоход зөвлөв. Дамчин Паприкакаар дамжуулан аятайхан дарс олжээ. Үдийн яг нэг цагт Улсын думийн гишүүн бөгөөд “Төрөлх нутаг” сонины эрхлэгч Шульгины гэрт Петр Петровичийг оролцуулсан зургаан хүн цуглав. 

	Өглөөний цай үнэхээр чамин болж, шингэн арвайн кофе цай барих үед Жиро мэдэгдлээ эхлэв. 

	— Ноёд оо Парисын тухай цөөн үг хэлье... Та бүхэн Парисыг сайн мэддэг байсан. Гадаадын хүмүүс тус хотонд жил бүрий дөрвөн сая илүү алтан франк орхидог байсан юм. Сууц болгосон гонхны цонхоор зайгүй урсах мэт автомобилийг өндрөөс харж суугаа мөрөөдөгчдийн тархи толгойг ч гудамжны нь үнэр танар мансууруулдаг байсанд сонирхох юун билээ. Халаг минь, одоо Парист мөрөөдөгчид байхгүй, тэдний хүүр нь агаар бузарлаж Сомма-д шампанид, Ардена-д ялзарч байна. Одоо Парис бол гудамжинд бүжиглэж, ван Леопольдын сахлыг хараад эсвэл оросын дурлал амжилтгүй болсныг шоолж тачигнатлаа инээж байдаг хөгжилтэй хот биш болсон. Парист, ер нь Францад бүтэн хагас сая эрчүүл дутагдлаа, тэд алагджээ. Одоо бандилахдаа гарамгай хөвгүүд л Парисаар дүүрчээ хорьхон франкны охидод ч гологдом өвгөд л зуушны газрын шилэн саравчинд уйтгарлан суудаг. Марнагийн тулалдаанд ямбийчихсан таксинууд эвдэрхий хэрчмэн шалтай гудамжаар тарчигнан байдаг боллоо. Хагссан азарга шиг болчихсон америк цэргүүдийг шилдэг сайхан ресторан, зуушны газруудад одоо болтол оруулсаар л байна. Эмэгтэйчүүд үү! Тэд ч яах вэ дандаа юмнаас хоцордоггүй амьтад болохоор банзлаа өвдөг хүртлээ тайрчхаад, дотуур хувцсаа халж шалдан явдаг болсон. 

	Нэг хүн ширээний цаанаас: 

	— Тодорхойхон ярина уу... 

	— Эмэгтэйчүүд үдэш орой театр, ресторанд орохдоо яльгүй юмаа л халхалдаг болсон: тодорхой яривал тэдний өмсдөг плать нь гэвэл банзлаа торгодог хоёр нарийхан даавуу болсон шүү. Хамгийн эрхэм зүйл нь хөлөө булчингаа ил гаргадаг, ер нь Парисын хүүхнүүд тэгж явахыг эрхэмд үздэг болсон доо. Ийм болсон хойно дотуур хувцсаар яах вэ? Аа золиг, ийм л болох юм гэж биднүүд окопт зовлон амсаж гэнэ! Энэ яах вэ яльгүй юм. Парис өнөөдөр ялсан хот. Парис маань сүүдгэр хог буртгаасаа сайн салаагүй, гэвч хоёрдмол утгатай яриа дэлгэрчээ. Парис дэлхийн дайнд ялсан, харин дэлхийн хувьсгалын эсэргүүг ялах бэлтгэл хийж байна. 

	Ширээний ард суугаа гурван хүн: “Сайн байна!” гэж аяархан хэлэхэд дөрөв дэх хүн талхны үйрүүл бөөрөнхийлөн имэрч байгаад завгүйдэж дуугарсангүй. Тав дахь хүн үл мэдэг инээмсэглэн, бас дал мөрөө үл мэдэг хөдөлгөнө. 

	— Өнөөдрийн Парис бол улангассан барсын үүр болжээ. Найрамдлын гэрээ байгуулахаас өмнө өшөө авах гэж Клемансо шунаж байна, гэтэл гэрээ мөд байгуулагдахгүй нь, Герман хавчигдаж, өлсгөлөнгийн нажид амсаж байна. Клемансо нэг хувийн ярианы дундуур: “Германчууд орон тооны улс болохоос өөр юм горьдвол би тэр бүх найдварыг нь яргална. Тэднийд өлсөж үхэхгүйц буурцаг, төмс байх ёстой” гэжээ. Гэвч ноёд оо, Клемансо бол тавин жилийн өмнө, Седанын дэргэд доромжлогдон айж байснаас гадна, Парисын Коммуны өмнө доромжлогдон айж үзсэн юм. Клемансо, сэтгүүлчидтэй өглөөний цай ууж байхдаа урьд үзсэн юмаа дурсан бодож Вандомын талбай дээр их эзэн хааны хөшөөн баганыг үй түмэн олс татлага, эргүүлгийн туслалцаатайгаар унагаж хэмх цохисныг хараад: “Би эвдэж сүйтгэсэнд нь гайхсангүй, харин францын ажилчдыг зоригжуулсан энэ санааг нь гайхсан юм. Соёлт ёсонд үхлийн аюул учирч байна, тэр аюулыг зайлуулж болно, гэвч ард түмний гарт зэвсэг атгуулсан цагт дахин учирна. Тэр цагт бид Седаны өшөө авах болно, тэр үед бид хоёр фронтоор тулалдана». Ноёд оо, Клемансо үнэн хэлжээ. Парист цэргээс халагдагсад буцаж ирж байна. Тэд, Верден, Сома голын орчимд болсон аймшигт зүйлийг давж, гудамжинд хаалт барьж тулалдахыг зүгээр сатаарал гэж үздэг юм. Архины мухлагийн босоо ширээ налж зогсоод биднийг мэхэлчихлээ: бид өмнөөс нь байлдаж байсан тэр мондиуд цэвэр мөнгө хэдэн миллиардаар нь өвөрлөжээ... гэж хашхиралдаж байна. Мөнгөний ханш унаж хоосорсон хөрөнгөтнүүд тэр орилоо амьтадтай нийлж хундага тулгадаг болсон. Парисын дүүргийнхэн оволзож, заводууд зогссон. Парисын гарнизоны цэргүүд шийд тоймгүй байна. Германд эмх замбараагүй, хувьсгал гарч, социал-демократууд хувьсгалын түрэлтийг тогтоож ядаж байна. Унгарт өнөө маргаашгүй Зөвлөл тогтох гэж байна... Англид ажил хаялт өрнөж салгалан, Ллойд-Джоруджийн засаг далайн ёроолын чулууны завсраар займж байна. Цөм Клемансог ширтдэг боллоо. Дэлхийн хувьсгалыг зөвхөн танай Москвад л үхтэл цохино гэдгийг Клемансо ганцаараа ойлгож байна. Италийн загасчид торонд нь орсон найман хөлтийг гаргаж ирээд агаарын уутыг нь шүдээрээ хазаж цоолоход түүний аймшигт соруултай тэмтрүүл нь туйлдан сулбайж унждаг шүү дээ. 

	Ширээний ард суугчид хөлөрсөн шилээ авч арчихад, үс нь сэрвийж харагдана. Жиро ч навчин тамхины үзүүрийг хазах гэж үгээ зогсоход, асуудал хөвж эхлэв. 

	— Одесст францын хэдэн дивиз илгээсэн юм?

	— Францчууд тус улсын гүнд цөмрөн давших санаатай байна уу?

	— Краснов Царитын руу довтлоод амжилт олоогүйг Парист мэдсэн үү? Ер нь Красновт туслах уу?

	— Орос дахь эзэмших хүрээгээ хуваасан уу? тодорхой хэлбэл сайн дурынхны армид чухам хэн туслах юм бол?

	Жиро, амнаасаа цэнхэр утаа савсуулж: 

	— Ноёд оо, та бүхэн намайг Клемансо шиг бодож асууж байна. Би бол сэтгүүлч хүн. Оросын асуудлыг хэдэн сонин сонирхдог учраас намайг нааш илгээсэн. Цэргээр шууд туслах асуудал нарийн төвөгтэй байна. Ллойд-Жоржын галууны уурыг хүргэхгүйг хичээж байна. Хэрэв тэр нь Новороссийскт английн явган цэргийн хоёрхон батальон явуулавч, парламентын нэмэгдэл сонгуульд олон санал алдах болно. Миний сонссон сүүлчийн мэдээ гэвэл: 

	Хүчтэй салхи болж их давлагаатай байсан болохоор Ла-маншын хоолойд дахиад л тэнэсэн мина дүүрсэн учраас агаараар явсан нь дээр гэж үзээд Ллойд-Жорж Парист онгоцоор ирсэн. Тэгээд бүр саяхан арвын Зөвлөлийн хурал дээр: большевикуудын засгийн газар унана гэдэг горьдол маань бүтсэнгүй, харин одоо большевикууд хэзээ хэзээнээс хүчтэй болж, ард түмний дотор тэд улам их нөлөөтэй болж, тариачид ч большевикуудын талд орж байна гэсэн мэдээ байна. Харин большевикуудын Орос нь арван тавдугаар зууны үеийн Москва Суздалийн хаанчлалын зүй ёсныхоо хязгаараар тогтож, хэнд ч аюулгүй байгаа байдлыг анхааран үзээд Ромын эзэн хаант улс Ромд захирагдсан тусгай мужуудын тэргүүнүүдийг цуглуулж тэдний илтгэлийг сонсож байсан шиг Парист ирж арвын Зөвлөлийн өмнө сөгдөх саналыг москвагийн засгийн газарт тавих хэрэгтэй байна гэжээ. Ноёд оо манай өрнөдийн байдал ийм л байна... Та бүхэнд өөр асуудал байна уу?... 

	Энэ өглөөний цайнаас “профессор Кологривов энэ цайг тэмдэглэжээ” хэдэн хоногийн дараа ерөнхий командлагчид барьсан илтгэлдээ цэргийн комендант ингэж мэдэгдсэн үүнд: 

	“Эрхэмсэг сурвалжит генерал аа, яг “Савой” зочид буудлын өөдөөс харсан комиссын худалдааны нэгэн дэлгүүр нээгдээд зөвхөн алт, очир эрдэнэ л авч, харин Донын мөнгөөр зэгсэн үнэ өгч байна... Мөнгөний нь чанар эргэлзээтэй, дандаа цоо шинэ дэвсгэр байна гэжээ. 

	— Виталий Витальевич ээ, та дандаа л эргэлзэж байх юм гэж цэргийн мэдээний хуудас уншиж байсан Деникин хэлэв. Бас надаас нууж байгаад нэг еврейг торлогдсон байна билээ. Гэтэл тэр чинь ердөө ч еврей биш, харин Орловын газрын эзэн байна шүү... Ер нь орловынхны дотор цыгантай ч адил хар хүрэн үстэй хүн байдаг юм... Ээ та юу!... 

	— Эрхэмсэг сурвалжит генерал аа миний буруу, ер нь харавтар л байсан юм даа... Харин нөгөө дэлгүүрийн хувьд гэвэл тэр дэлгүүр нээх эрхийн бичгийг Екатеринославын дамчин Паприкаки авсан байна. Гэвч бэлэн мөнгөөр наймаа хийх чанар нь эргэлзээтэй капиталыг оруулсан жинхэнэ эзэн нь “комендант маш тарган болохоор аль болохоор мэхэлзэн” Петр Петрович Жиро хэмээх франц гэдгийг бид илт мэдлээ. 

	Деникин уншиж байсан хуудсаа ширээн дээр шидэж: 

	— Хурандаа та сонсооч, та чинь аар саар гинж, бөгж мэтийн юмнаас болоод францтай эв түнжинг минь эвдэх нь үү! Ер нь та нар тэр дэлгүүрийг бас яачхав даа?

	— Лацадсан даа 

	— Бушуухан очиж, цөмийг нь лацыг ав, ер нь... 

	— Сонслоо, биелүүлье... 

	Комендант өлмийгөөрөө гэтсээр, цүлхгэр гэдсээ хаалганы цаана гаргалаа. Ерөнхий командлагч цэргийн мэдээг хуруугаараа удаан тоншиж, буурал сахал нь жирвэлзэж байв. 

	— Мөн ч зальтай улс даа! гэж өөрсдийнхөө ч юм уу, францыг ч юм уу бүү мэд тэгж хэлэв. 

	
XV

	Вадим Петровичийг Прохладное гэдэг гацааны айлуудад очиход бас л урам нь хугарах юм болжээ. Катя Красильников хоёрын сууж байсан байшингийн хашааны хаалга цэлийтэл нээлттэй, цэвэрхэн цас байдаг мөрийг дарж, эзгүй байшингийн босго дээр овоорсон хунгар дээр дээврийн ус дуссаар мөлийтлөө хөлдсөн байна. 

	Красильников хоёр хүүхнийг дагуулаад хаашаа явсныг нэг ч хүн Вадим Петровичид хэлэх дургүй ажээ. Энд Красильников гэдэг хүн байсан гэдгийг хэн ч нуудаггүй мөртөө тэр хүн хаанахын, аль суурины хүн болохыг яаж мэдэх билээ, ер энд тэргүүлэгч Махногийн цэрэгт олон хүн ирж элсэж байсан гэнэ. 

	Байшин дотор хүйтэн, пийшин зэвхий дааж, шалаар дүүрэн хог байх бөгөөд хагархай шилээр цас шуурч, хананд нь хоёр нүцгэн ор байх бөлгөө. Ингэж тэнэсээр ирэхэд зам салж, хожимдсон байв. 

	Вадим Петрович харуулдаагүй банзан ор дээр суулаа. Энэ хоёр орны аль нь тэдний лаврин байсан бол? Алексей бол, ичгүүргүй шулуухан, цэвэрхэн эр... “Уйлж гүйцсэн бол одоо нүдээ арч” гэж Катяд догшин ширүүнгүй хэлсэн дээ, ер нь Алексей бол нинжин зөөлхөн авхайд ширүүлэхгүйгээ мэдэх ухаалаг хүн болохоор, хөгжилтэй, эрс хэлсэн дээ... Тэгээд ч мань хонгор намдаж, захирагдаад, автагдаа байх. Алексейн юу гэсний нь ичисхийж, уран нямбай биелүүлээ байх... Ер нь л толгойгоороо хана хага мөргөөгүй л байх!

	Вадим Петрович, консервын хоосон лаазнуудыг өшигчиж, байшин дотор үсчиж байв. 

	 

	... ... ...

	 

	Катя маань түүнд автагдалгүй, тэмцэлдэж, цэвэр үнэнч хэвээр байсан байх! Ээ би чинь яасан ч аймтгай, яасан ч өөдгүй амьтан бэ! Үнэнч хэвээрээ гэнэ, миний ариун дурсгалыг бодож тэр хүн үнэнч ариун явах уу? Тэр хоёрыг энэ чахарсан ор дээр нь чи алах байсан уу? гэдгийг л хариул гэм. Эсвэл босго алхангуут тэр хоёрыг хараад, ялангуяа өөрийнхөө алдаж хагацсан ертөнц гэж үздэг Катягийнхаа нүдийг хараад: “Уучлаарай, би энд илүү байх шиг байна...” гэж хэлэх байсан уу. Ёстой зүрхээ шимширтэл өөрийгөө сорино гэдэг энэ дээ... Одоо өнөөх аймшигтай сорилт сая л ирэх шиг байна!.. Одоо ч цаашдаа чадахгүй биз? Үгүй, цааш нь ч сорих болно! Катяг эрэхээ л эрнэ... 

	Вадим Петровичийг хүргэж ирсэн мурий нүүртэй Каретник гэгч хүн гадаа тачанк дээр хүлээж байв. Рощин хаалгаар гарч ирээд тачанк дээр гарч салхинаас халхлан шинелийнхээ захыг босголоо. Махногийн жинхэнэ хөтөч бөгөөд бие хамгаалагч, бас тэргүүлэгчийн аар саар тушаалыг биелүүлдэг Дүлий домбо гэдэг хочтой, яриа цөөтэй, гулзгар урт биетэй, махир толинд харагддаг шиг урт янхигар эрүүтэй энэ хүн дөрвөлсөн морьдыг нисэх мэт довтолгоход дээр нь суухад хэцүү болж, тачанкийн хайснаас зууралдана. 

	Каретник суудал дээрээ оволзон, морьдоо гуядангуут ихэмсэг дүр үзүүлэн: 

	— Мангуу минь, шазуур зууж яана, тэргүүлэгч тушаавал, эхнэрийг чинь газар дороос ч олно гэж мэдээрэй. Ээ чааваас мөн ч их юмны хойноос гашуудав аа! Хүүхэн бүхэн хүзүүнээс доош адилхан гэгчээр, цөм түүхий эд таваар л гэсэн үг шүү. Халдвар тараахаас илүү юугаар гийгүүлнэ гэж... Авгайгаа орхи, тэр чинь цаадхаасаа салахгүй, Алеша Красильников түүнд зориулж гурван морь тэрэг дүүрэн эд агуурс дээрэмдсэн дээ... Сумандаа гайхуулдаг луйварчин байсан юм, харин эртхэн зайлсан нь аз болжээ... гэв. 

	Вадим Петрович, шинелийнхээ захыг хөмсөг тултал босгож, нугжийж дотроо зөвхөн: “Эрэхдээ л эрнэ. Одоо өөрийгөө сорих гэдэг чинь дөнгөж эхэлж байгаа нь энэ дээ...” гэж үглэж байв. 

	Хурдыг нь хасахгүй шувт давхиулсаар Гуляй-Полягийн сайр дэвссэн гудамжаар өнгөрч, штабын дэргэд ирээд Дүлий домбо маань хулгана болтлоо хөлөрчихсөн дөрвөн морьдыг тогтоолоо. Рощиныг хүлээж байсан болохоор тэр даруй тэргүүлэгчтэй уулз гэж оруулав. Дарга нар нь жижигхэн парт дээр эвгүй суумаар аяглаж, харин Нестор Иванович өөрөө хар френж дээр шар суран бүс бүслээд партнуудын өмнүүр ирвэс шиг гялбалзаж, сургуулийн нэгэн хүйтэн тасалгаанд цэргийн зөвлөлийн том хурал хийж байв. Эрүүлдээ түүний царай нь бүр ч архинд түлэгдсэн юм шиг хөрзийж, ташуур шиг унжиж байгаа зүүн гараа баруунаараа ар талдаа барьж, Вадим Петровичийн цавчлахгүй гөлөрсөн хацрыг мөч хэртэй ажигласнаа, хэгжүүн дуугаар: 

	“Екатеринославт очиж, хувьсгалт цэргийн зөвлөлд үнэмлэх үзүүлнэ дээ. Тэгээд миний штабыг төлөөлж бослогын төлөвлөгөөг танилцуул. За яв гэв. 

	Рощин огцом ёсолж, эргэж гарахад, хонгилд Левка Задов түүнийг хүлээж байв. 

	— Цөм бэлэн, үнэмлэх чинь надад байгаа гээд Вадим Петровичийн дал мөр дээр гараа тавьж, хонгил дотуур дагуулж явангуут нэг хаалга руу гуяараа түлхэв. 

	— Муу шинелиэ тайлах хэрэгтэй, би чамд бекеж бэлэглэе гээд мөрнөөс нь гараа салгалгүй, тэр хаалгыг гурван түлхүүрээр нээв. Миний өөрийн бекеж шүү, үнэтэй үсээр доторлосон юм. Леватай үерхэх хэрэгтэй. Лева хэнтэй үерхдэг бол түүний алга дээр хишигтэй л байдаг тийм хүн шүү. 

	Рощиныг соёл гэгээрлийн газрынх шиг яг тийм эсгэлэн үнэртэй тасалгаанд оруулж, өөрийгөө ч, дүүрэн овоолсон эд агуурсаа ч магтсаар байж, энгэр, ар талыг нь сум нүхэлж тусгүй болгосноос өөр ч гэмгүй овоо зэгсэн бекежийг Вадим Петровичид бэлэглэв. Гүзээ нь тулж, янцаглан орон доогуур орж, хэд хэдэн малгай гаргаж ирээд ягаан оройтой хурган малгайг шилж шүүрч авна байх гэсэн янзтай чулуудаж Рощинд өгөв. Тэгээд эд хогшлоороо бүр ч гайхуулж, ханандаа өлгөөстэй кавказ мөнгөн сэлэм аваад: “За дүүрсэн хэрэг, зүүж яв, хөтчийн юм...” гэв. Өөрөө бас л гоёж гарлаа. Хоёр гартаа алтан бугуйвч дээр шигтгэсэн цаг зүүж, богинохон пальто дээгүүрээ хоёр маузер буутай бүс бүслээд, хуй нь холцорсон сэлэм зүүж, ирий нь хуруугаараа үзэж: “Энэ чинь миний барьдаг сэлэм дээ..” гэж гайхуулна. “Одесст гэж ярьдаг шиг би морин цэргийн хүн биш боловч яах вэ” гэж өндөр түрийтэй резин галош өмсөж, бүр гадуураа нэхий дах нөмрөөд “За муу зулзага минь явна даа, би чамд бараа болно...” гэв. 

	Тэр хоёрыг өнөөх л дүлий домбо галт тэрэгний буудал руу хүргэхээр явахад нь Левка түүнд дуулдахгүй сэм ийн хэлэв: 

	— Хорвоод ховорхон их хүчтэй хүн шилийн хулгайч, тэргүүлэгч бүр хаант засгийн цөллөгөөс хамт оргосон юм. Чи үүнтэй болгоомжтой бай, энэ араатан чинь өөрийг нь удаахан харахад дургүй байдаг юм... 

	Левка сэтгэл бардан, баяр хөөртэй, хацар нь улаан таж тачанк дотор халбайтал хэвтэнэ. 

	— Рощин чи азтай хүн юм, ер нь чи надад нэг аятайхан санагдах боллоо... Язгууртнуудад дуртай шүү... Би саявтар ах дүү гурван Голицинскийг зарлагад гаргасан... мөн ч гайхмаар шулуун шууд байцгаасан... 

	Станцын мухлагаас спирт, зууш тушааж авчруулсан вагоны купе дотор бас л тэр яриагаа үргэлжлүүлэв. Левка савхин дээлээ тайлж, бүсээ султгав. 

	Гахайн өөхийг зузаан зүсэнгүүт ер ойлгохгүй юм, чи урьд нь яагаад миний тухай дуулаагүй байдаг билээ. Одессынхан намайг гар дээрээ өргөж, мөнгө хүү хэн хоёроор хангалуун байсан даа... Баатар шиг хүчтэй хүн байсан даа. Мөн ч залуу байж дээ! Сонин бүр дээр: хошин шүлэгч Задов гэж бичдэг байсан. Нээрэн, санаанд чинь орохгүй байна гэж үү? Би чинь хачин намтартай хүн шүү. Байгалийн ухааны дунд сургуулийг алтан тэмдэгтэй төгссөн. Эцэг маань Пересыпын ердийн..... байсан. За тэгээд би чинь доорхноо л нэр алдраа мандууллаа. Аргагүй дээ, энэ гүзээ байгаагүй, зураг шиг гоё сайхан, зоригтой, ичиж эмээхийг мэддэггүй, сайхан өтгөн хоолойтой байсан юм чинь. Хурц хошин дуу их мэддэг байлаа. Оросын баатар гэсэн энэ богинохон пальто, маажинтай гялгар савхин гутлыг намайг дуурайж өмсдөг болсон юм!

	Миний тухай зарлал Одессоор л дүүрэн байдаг сан... Задовын хайртай юм огт байгаагүй, цөмийг нь наргиж байгаад сольчихсон! харин анархи л ёстой амьдрал мөн дөө! Цусан тоос татуулаад давхиж явна даа. Чи муу зулзага минь Левкатай эелдэг байх хэрэгтэй, эсвэл бас уурласан хэвээр байна уу? Чи надад хайртай бол... надтай ярилцахдаа хүмүүс дандаа сүнс нь зайлчих гээд царай нь цонхийчихдог юм... Харин би хэнтэй үерхвэл, тэр нь үхтлээ надад үнэнч байдаг юм. Надад тун дуртай болдог юм... 

	Вадим Петровичийн тархи толгой эргэжээ. Өглөө сэтгэл нь хөдөлснөөс хойш саваагүй нохой саранд хуцна гэгчээр эзгүй хээр очоод улимаар санагдана. Санамсаргүй энэ даалгавар үл ойлгогдом энэ огцом тушаал бол бас зориг чадлын нь шинэ сорилт биз. Буруу буюу хардмаар нэг л алхвал амиа өгнө, тийм ч учраас Левкаг түүнтэй хамт явуулсныг Рощин мэдэж байв. Тэр хувьсгалт цэргийн зөвлөл, гэгч хэн болох, төлөвлөгөөг хэнд нь танилцуулах юм бол тэр бослогын төлөвлөгөө гэгч нь юу бол? хэний эсрэг хэнтэй ярих юм бол? Энэ бүгдийг Левка мэдэж байгаа, Рощин тэр хавийн юмыг асуух гэж хэд дахин оролдоход, Левкагийн хөмсөг нь дүрэлзэн нүд нь шил шиг мэлтгэнэж, дуулаагүй юм шиг биеэ магтаж, идэш ууш, уруул амаа ч арчихгүй, царай зүс нь улайж, цэцэг хатгасан цамцныхаа захыг тайлна. 

	Вадим Петрович бас л шаазан спирт гулгуулж, гахайн өөхийг амтархсан янзгүй зажилна. Тэр нь энэ аймаар, инээдтэй, заваан хүнийг хараад ой нь гутавч аль болохоор тэвчиж байв... Ер нь ийм хүний тухай ямар ч зохиолд уншиж үзээгүй ажээ... Хараач гэм, бас өөрийнхөө тухай их юм зохиож дээ “Цусан тоос татуулаад л давхиж явна...” гэнэ шүү... Спирт цусанд нь түгж, тархи толгойд нь хадаастай байсан зүйл тавигдаж, “Эрэхээ л эрнэ дээ” гэдэг ямар ч нөлөөгүй, ердийн бодол нь хачин итгэл төгс хөнгөн хуудам сэтгэлээр солигдов. 

	— Ер нь чи надаар дамшиглахаа тат хөө, тэргүүлэгч надад тодорхой заавар өгсөн, би цэргийн хүн болохоор тааварт дургүй шүү. Тэнд чухам ямаршуу байгааг ярь гэж Левкад хэлэв. 

	Левка бас л инээмсэглэхээ больж, түүний шар үсний нүх нь ив илхэн том булцгар гар нь шаазан дээр лонх шиг унжиж тэндээ хөдлөхөө болив. 

	— Бага шиг асууж, бага шиг сонирх гэж чамд зөвлөе. Чухам дээрээ яахыг урьдаас төлөвлөсөн юм шүү. 

	— Надад итгэхгүй байна уу? Тэгвэл ямар чөтгөрөө!... 

	— Би хэнд ч итгэдэггүй... Би тэргүүлэгчид ч итгэдэггүй дээ... Алив ууя... 

	Шилэн шаазангийн амсар доод шүдэнд нь хавирахаар амаа ангайж байгаад Левка шаазантай спиртийг хоолой руугаа аяархан уудалчхав. Түүний амнаас түүхий мах, ёотонгийн аятайхан үнэр ханхална. Цахилгаан зай хуралдсан өтгөн үсээ ороож имэрч байснаа, майга хөлөө хөдөлгөж чилээг нь гаргана. 

	— Би л чиний оронд байсан бол энэ даалгаврыг авахгүй байсан юм. Тэргүүлэгчийн тушаах нь ч яамай. Тэргүүлэгч чинь наргих дуртай хүн. 

	Зулзага минь дугжирчхав аа... 

	Рощин нүүрээ алгаараа илж, инээнгүүт: 

	— Зайлсхий гэж зөвлөж байна уу? Жорлонд орох нэрийдлээр галт тэрэгний явдал дунд цонхоор нь үсэрч үзэх үү?... Яах вэ, анд минь, тэгж зөвлөж байна уу?

	— За яагаа вэ. Би хэллээ, чи өөрөө яахаа мэд... 

	— Амархан юм боджээ... Чи юу гэж бодож байна, намайг үхэхээс айдаг гэж бодоо юу?

	— Муу өөдгүй золиг гэдгийг чинь нэвт харж байгаа болохоор би юуг нь бодох билээ. Наад шүдээ далдал, аягүйтвэл суга татна шүү... Алив аягал... 

	Рощин арай хийж шүүрс алдан. 

	— Чи намайг мэдэхгүй л байна аа... Ер нь Задов чи намайг мэдэхгүй байна шүү... Чамайг хананд шахаж бууны ам харуулбал чам шиг гахай ёстой чарлана даа... 

	Тахианы чөмгөөс хазах гэж байснаа Левка шүдээ тасхийтэл амаа хамхиж, хөлс чийхарсан нүүр нь хачин цулхайж: 

	— Сая болтол өөр л байсан юм сан. Дандаа бусад хүмүүс л чарладаг байсан юм сан гэж хэгжүүн хэлэв. 

	— Хачин юмаа арай чи маань намайг нударчих гэж байгаа юм биш биз?

	— Ээ дээ чи гурван сарын өмнө надтай дайралдсан бол доо... 

	— Чи муу цагаан офицер бүү шарвагана, хэлэх гэсэн юмаа хэл хөө... 

	— Чам шиг махчныг харахад дотор агзалзаад байна. 

	— Би хүлээж л байна, гүйцэд хэлчхээч... 

	Тэр хоёр хоёулаа түргэн түргэн ярилцаж, хоёулаа бүр уухилан, хөлөө орны доогуур цомцойлгон, өөд өөдөөсөө гөлрөн ширтэнэ. Эвхдэг ширээ дээр хатгасан лаа шаржигнаж, унтрах дохио өгөв. 

	Тэгэхлээр Левкагийн баргар царай нь зэвхий дааж;

	— Алив хонгилд гаръя... Түрүүлээд гар... гэв. 

	— Би гарахгүй... 

	— Алив хөө 

	— Чи битгий хашхир, би чинь хөллүүлсэн морь биш шүү... 

	— Лааны голын үзүүрт үхээрийн гал шиг хөх гал сүүмэлзэн голгонов. 

	Хэрэв харанхуйд ухасхийж ноцолдох юм бол бие жижиг шөрмөслөг Рощин аль ч талаараа давуутай байна гэж Левка мэдсэн бололтой. 

	— Босоод хонгилд гар! гэж үхэр шиг хашхирав. 

	Купений хаалга нээгдэж, Чугай орж ирэхэд, лааны гал анивчин сэргэв. 

	— За дүү нар сайн уу. — Түүний сахалтай ам нь инээмсэглэж, бүлтгэр нүд нь Левка Рощин хоёрыг ээлжлэн ширтэнэ. — Би чинь та хоёрыг галт тэрэг дотуур шувт эрлээ шүү гэв. 

	Чугай Рощины дэргэд сууж хоосон лонхыг авч сэгсэрч, үнэртсэнээ буцааж тавив. 

	— Яагаад хоёулаа хөгжилгүй болчих оо вэ?

	— Зан авир тохирсонгүй гэж Чугайн инээмсэглэсэн харцнаас нүд буруулж Левка хэлэв. 

	— Чи чинь үүнийг бодвол комиссарархуу юм байгаа биз дээ?

	— Комиссарархуу байтугай, бүр ч дээгүүр шүү, ер нь юунд асуугаа вэ. 

	— Тэгэх тусмаа, энэ нөхрийг ямар хариуцлагатай ажилд авч яваагаа ойлгох хэрэгтэй дээ. Зан авираа татаж явах ёстой. Алив чи купенээс гар, би үүнтэй чамгүй ярих гэсэн юм. 

	Чугай гараа гэдэс дээрээ тавьж, гуяа алцайж, лаглайж сууна; түүний нүүр нь лааны гэрэлд шаазан шиг ягаан туяа татаж, хүүхдийнх шиг жижиг малгай нь дагз дээр нь яасхийж тогтож байгаа юм бол гэмээр ажээ. Левка доромжлогдсоноо мартаж захирагдахыг нь тайван хүлээж сууна. 

	Уур нь бадарч, царай нь барайсан Левка шуухитнан, Рощиныг занасан шинжтэй харснаа ухасхийж босож, маажиндсан савхин гутал нь гялалзаж гарахад, Чугай хаалгаа оньслоод: 

	— Та түүнтэй яагаад тохирсонгүй вэ?

	— Яльгүй юм, зүгээр согтоод л тэр байхгүй юу гэж Рощин хариулав. 

	— Тийм үү, зөв хариулж байна. Хонгор минь, чи чинь миний шууд мэдэлд орсон болохоор миний асуусан бүрд хариулах ёстой доо. , 

	Тэгээд Чугай яг өөдөөс нь харж лааны гэрэлд ойр сууж, дөрөв нугалсан цаас гаргаж дэлгэхэд бичгийн машинаар цэг тасалгаагүй алдаатай цохисон бичиг байх бөгөөд Рощиныг Екатеринославын хувьсгалт цэргийн штабын мэдэлд шилжүүлэв гэж тэргүүлэгч Махногийн гарын үсэгтэй бичиг харагдана. 

	— За чи ойлгов уу? (Рощин толгой дохино). За тун сайн байна. Чи юунд эднүүдтэй компанидах болсон юм бэ? гэдгээ хэл. 

	— Энэ чинь, албан ёсны байцаалт уу?

	— Таажээ, албан ёсны байцаалт даа. Хүнийг хэн болохыг мэдээгүй бол итгэж болохгүй, ялангуяа ийм чухал ажилд яахин итгэх бил ээ. Тийм үү? (Рощин толгой дохив). Би чиний тухай зарим нэг юм мэдэж авсан... Зүгээргүй л юм байна, хонгор минь чи чинь ёстой дайсан байна шүү... 

	Рощин санаа алдаж, гэдрэг нална. Лааны гэрэл туссан харанхуй цонхны цаана мөн тийм байх бол уу гэмээр пад харанхуй шөнө байв. Рощины сэтгэл тайвширч, бие нь үл мэдэг бүүвэйлэгдэнэ. Бараг нойргүй өнгөрүүлсэн гурван хоногт гурван удаа байцаагдсан бөгөөд энэ нь сүүлчийн байцаалт бололтой санагдана. Ер нь өөрийнхөө тухай юуг зөв гэж хэлэх бил ээ? Хуучин байшингаас, төрсөн гудамжнаасаа. өөрийнхөө нутаг уснаасаа үл мэдэх хүмүүст түлхэгдэн гарч одсон хүний нарийн төвөгтэй, будилаантсан, бүрхэг бүдэг намтар өгүүлэх үү. Үнэндээ тийм гэж үү? Рощин өөрөө өөрийгөө захдаж аваад угаадасны нүх рүү шидээгүй сэн бил үү? Ер нь юунаас айсан юм бол? Чухам юуг үзэн ядаа бол?

	Түүний хуучин байшин, хуучны уужим нутаг ус нь Рощины аз жаргалд тийм ч хэрэгтэй байсан юм бол уу? Тэр бүхэн нь түүний согогтой бодлын хий үзэгдэл биш сэн бол уу? Энэ жилүүдэд түүний үйлдсэн юмны дотроос ухаан бодолтой, зөвтгөм юу ч олдохгүй биз. Энэ купе дотор итгэмжлэгдсэн төлөөлөгчдийг суулгаж, урт романтик үсээ сэгсчин, гоё сайхан үг хэлдэг өмгөөлөгч оролцдог шүүх таслах биш... Энд чи өөрөө өөртөө шүүгч, чи өөрөө ч бас ялтан мөн... Хэрэв том хүний тухай нэгэнт ярихад хүрсэн бол энэ ярианаас гарах практик дүгнэлт ч чухал биш дээ... 

	— Чи аман дотроо юу шулганаад байна, чанга хэл гэж Чугай хэлэв. 

	— Үгүй, би дайсан биш шүү, үүнийг тун амархан нотолно гэж Рощин гэдрэг налж хэлэв. 

	— Дайсанд зорьсон зорилго, хорсол, хорт санаа байдаг юм... Харин танаас нэг юм асууя;

	— Тэг

	— Би цэргийн мэргэжилтний хувьд танд хэрэг байна уу?

	Чугай Рощины хацрын хонхор дотроо гүн хар сүүдэр татсан нүүр өөд харж, дуугүй байснаа: 

	— Харин чи өөрөө юу гэж хариулах вэ гэв. 

	— Би хэрэгтэй байх гэж бодож байна, тэгэхдээ тэргүүлэгчид биш харин танд хэрэгтэй. 

	— Чи намайг, чи гэж бай, тэгвэл ярилцахад амар байдаг юм. 

	— За болно, чи гэж байя. 

	— Чамайг дайчлагдаад сайн дурынхны армид орсон, ёстой эргэлтгүй анархист хүн, гарал чинь ч овоо таармаар хүн гэж тэргүүлэгч хэлсэн шүү...

	— Цөм худал... Гарал маань яг таарахгүй хүн. Сайн дурынхны армид дуртайдаа явсан юм. Бас өөрийнхөө дураар тэндээс гарсан юм даа... 

	— Яваандаа ичээ юү?

	— Үгүй... Ер нь чи надад юунд хэлж өгөөд байна? Би живэх гэж сүрлээс зууралдаж байгаа хүн биш, харин аль эрт живдгээ живчхээд ёроолд нь хэвтэж байгаа юм... Хэрэв хар нүглээ тэвчин хүлцэх ёсыг итгэдэг сэн ч болоосой!... 

	Надад өөрийгөө итгэж тайтгаруулах ч юм алга... 

	— Дэндүү, догшин хэрцгий аашлаа юу?

	— Тийм, тийм. Би бүх насаараа өөрийгөө үнэнч байхыг бодож байсан чинь, миний үнэнч гэдэг маань нэр төргүй зүйл байжээ... Тэгээд цагаан маань хар болж, ар өвөр нь олдохгүй хутгалджээ. 

	— Хонгор минь, намтраа төрхтэй ярь... 

	— Петербургийн их сургууль төгссөн... Хуулийн мэргэжилтэн... Танд миний гарал хэрэгтэй бил үү... Бага эдлэнтэй газрын эзэн. Эх нас нөгчсөний хойно байдгаа худалдсан, тэр ч байтугай гэр байшин, жимсний цэцэрлэг, хашааны цаанах оршуулах газрыг ч худалдсан. Цэргээс гарсан... Ердийн нуруутай зэгсэн хүмүүсийн нэгэн адил либерал үзэл баримталж байсан... (Вадим Петрович ярвагардуу хөмсөг зангидаж духаа үрчийлгэнэ). 

	Ирээдүйн хувьсгалыг талархаж байсан ухаантай юм тэр ч байтугай гучин онд ч бил үү, ажил хаяж жагсаж байх үед, салхивчаа нээж, гадуур явж байгаа морин цагдаа нарыг, “Яргачид харгис зандалчид” гэж хашхирсан удаа бий... За миний хувьсгалт үйл хэрэг маань үүгээр шувтарсан даа. Тэртэй тэргүй сайхан амьдарч байсан боловч яарах юм байсан... (Ингэж хэлэхэд нь Чугайн сахал сэрвэгэнэв) Чи намайг доромжлон басамжлахаа орхи... Би шударга ярьж байна. Гэлээ ч гэсэн дайллага дээр хундагатай шампанскийг ядарч зүдэрсэн оросын ард түмний төлөө өргөөрэй. Харин арван долоон онд ичиж, шившиг дэлгэхэд нь бүр солиорсон. Рапорт өгөхгүй хоёр хагас жил окоп дотор суусан... Бөөснөөс хамгаалдаг дотуур торгон хувцас ч өмсөөгүй. 

	— Тэр чинь гавьяа даа. 

	— Чи бүү доромжил, доромжлохгүй өнгөрч болно шүү... (Вадим Петрович духаа үрчийлгэхэд түүний эцэнхий нүүр нь нил гүн атираа болно) Эх орон гэж чамд юу байдгийг надад хариулаад аль? Бага байхад зургаадугаар сард балт зөгий далдуу модонд дүнгэнэн эргэлдэж бал бурам ундрах мэт аз жаргалтай санагддаг. Орос нутаг дээр оросын тэнгэр тольдон хөмөрч байдаг энэ бүгдэд би хайр дургүй байсан гэж үү? Галт тэрэгнээс буунгуут гал дөл, үхэл хагацлын шугам руу шууд очиж байсан сая сая саарал шинельтнүүдэд би дургүй байсан гэж үү? Би үхэлтэй за зүй болж тохиролцсон хүн, байлдаанаас буцаад ирнэ байх гэж бодоогүй юм... Эх орон гэдэг чинь би өөрөө, том, омог бардан хүн өөрөө байсан юм... Гэтэл эх орон чинь өөр зүйл байж шүү... Эх орон чинь тэднүүд байж... Эх орон гэж юу байдаг юм бэ? Тэр чинь чамд ямар хэрэгтэй юм бэ? Дуугүй байна уу? Юу гэж хэлэхийг чинь би мэдэж байна... Энэ тухай амьдралд нэг удаа асуудаг юм, тэгэхдээ эх орноо алдсан цагт асуудаг юм даа. Харин Петербург дэх сууцаа алдсан юм биш, харин өмгөөлөгчийн тушаалаа алдсан юм биш... Том хүн байх байснаа л алджээ, гэтэл бага хүн байх дургүй байна. Хэрэв миний нэг үгэнд л эвгүй юм бодвол намайг дор нь бууд... Саарал шинельтнүүд өөрийнхөө дур зоргоор шийдлээ... Би яах ёстой байв? Үзэн яддаг боллоо! Толгойдоо тугалган титэм углаж билээ... Сайн дурынхны армид зөвхөн өшөөтнүүд, цусанд шунасан галзуу хулганууд л элсдэг юм. “Эзэн хаан, эх орон, эрхэм шүтээнийхээ төлөө нирхийтэл ура хашхиръя...”

	 

	... ... ...

	 

	— Хонгор минь модон хүрз дээр тавиад, талхны пийшинд хийхэд бэлэн боллоо шүү гэж Чугайн хэлэхэд түүний бүлтгэр нүдний нь хурц хараа хөгжилтэй боллоо. 

	— Сэхээтнүүдтэй ярихад мөн ч хөгжилтэйеэ! Та нарын уураг тархи яахдаа ингэж будилчихсан юм бэ? Гэвч ухаалаг, орос хүмүүс дээ... Хөрөнгөтний хүмүүжил ийм байдаг ажээ. Өөрөө өөрийгөө алдлаа гэнэ! Өөрөө байна уу, үгүй юу гэдгээ мэдэхгүй гэнэ. Ээ дээ деникинчууд уу даа! За яах вэ чи миний уйтгарыг гаргалаа... Одоо ийм болохоор хоёулаа яаж үгээ ололцох бил ээ? Амь насаа осолдох вий гэж ажиллахгүй, харин хүн нэр төрөө бодож ажиллах уу?... 

	— Хэрэв тэгж байгаа юм бол ажиллана. 

	— Дуугүй байна уу?

	— Тэгнэ гэсэн бол тэгнэ л гэсэн үг дээ. 

	Чугай хоосон шилийг дахин барьж, сэгсэрснээ, эвхдэг ширээний доогуур тээш тавьдаг тор луу харснаа, 

	— Алив чиний өнөөх муурын зулзагыг дуудъя гээд хаалга нээж, комиссар аа спиртээ хаана нуучихаа вэ? гэж дуудав. Тэгээд Рощин руу ихэмсэгдүүхэн нүд ирмэж: Чи үүнтэй товчхон ярьж бай, ийм тийм юмгүй шууд буу тулгаж бай. Хар Тэргүүлэгчийн дотроос хамгийн тусгүй хүн шүү. 

	Рощин, Чугай бас шөнөдөө зүс царай нь бүрзийсэн Левка гурав гүүрний наана байгаа сүүлчийн буудал дээр буув. Днепр мөрнөөс хөөрсөн манан хотыг нөгөө эрэг дээр байгаа Екатеринослав хотыг битүү бүрхжээ. Тэр гурав чийгтэй хүйтэнд эвхийж дуугүй зогсоно. Галт тэрэгний зөөлөвч пүрш нь түржигнэн, гүүр дээгүүр мөлхөх мэт хөврөлдлөө. Яг энэ үед банзан тавцан дээр ноосон алчуураар толгойгоо битүү ороосон хүүхэн гарч ирэхэд зөвхөн дүрэлзсэн нүд нь харагдана. Зогсож байгаа хүмүүсийн хажуугаар хоёр удаа өнгөрч гурав дахь удаа арай аажим өнгөрөхөд нь Чугай тэр хүүхэнд ердөө л: 

	— Цай уух газар байна уу? гэж хэлэв. 

	Тэр хүүхэн дороо зогсож: 

	— Гэртээ аваачиж болно, харин манайд ёотон байхгүй. 

	— Бид ёотонгоо гаргана. 

	Ингэж хэлэхийг сонсмогц тэр хүүхэн толгойгоо боосон алчуурыг авахад, царай нь даанч гайхам аятайхан, цэл залуу, бөмбөгөр хацар дээр нь хөөрхөн хонхорхойтой, жижиг бөлцгөр амтай ажээ. 

	— Нөхөд хаанаас ирэв?

	— За хаанаас чам дээр ирэх байсан тэр газраас чинь байхгүй юу? нууц! бушуу дагуулаад яв гэж Левка ууртай хэлэв. 

	Тэр бүсгүй сонирхсон янзтай хөмсгөө сортолзуулахад Чугай тосож, “бид бол түүний угтаж авах хүмүүс чинь” гэж хэллээ. Бүсгүй тавцан дээрээс үсрэн бууж, сэг болчихсон олон галт тэрэг зогсож буй зам дээгүүр тэднийг дагуулан явлаа. Тэднийг вагон доогуур шургахдаа шургаж, авирахдаа авирсаар явж, ачааны дулаалсан вагоны дэргэд ирэхэд нэг ч амьд амьтан дайралдсангүй. Бүсгүй хаалгыг нь тоншиж: 

	— Би Маруся, тэднийг авчирлаа. 

	Вагоны түгжээ болгоомжтой тайлагдаж, занар шиг гялтганасан нүдтэй, эцэнхий, цайвар, догшин царайтай хүн шагайв. 

	— Бушуу орцгоо, хүйт оруулчихна гэж тэр хүн хэлэв. 

	Тэр гурвыг ороход хойноос нь Маруся дагаж орлоо. Тэнд мах болтлоо улайдсан жижиг пийшингээс халуу дүүгж, гутлын тосны лаазтай дэнгийн гэрэл нь хувьсгалт цэргийн зөвлөлийн тэргүүлэгчийн таньшгүй царайг түүнчлэн вагоны мухарт байгаа хоёр хүнийг бүдэг гэрэлтүүлнэ. 

	Чугай үнэмлэхээ үзүүлэхэд, Левка бас л цаас гаргаж ирлээ. Тэргүүлэгч пийшингийн амны өмнө явган сууж удаан уншина. 

	Тэгээд өндийж: 

	— За сайн даа, бид та нарыг уржийн урждараас шувт хүлээж байна. Сууцгаа гээд Левкагийн маажиндсан гялгар түрийг гялавхийн харж, — Тэргүүлэгч Махно нэг л яарахгүй байна. 

	Банзан ширээний дэргэд байсан цорын ганц сандал дээр Левка түрүүлж суулаа. Чугай тайрдас сандайлж суухад Рощин вагоны хана налж зогсов. Большевикуудын штаб ийм л байдаг юм байж... Хоосон вагон, төмөр замын ажилчны шиг дуугүй, болгоомжтой, догшин ширүүн царайтай улс байв. 

	Тэргүүлэгч жигд яаралгүй: 

	— Бид ч бэлэн байна. Хүмүүс тогтож ядаж байна. Хэзээ хэзээгүй эхлэх хэрэгтэй... Петлюрийнхэн нэг л юм гадарласан янзтай, өчигдөр хотод хүнд батарей буулгалаа гэсэн мэдээ байна. Киевээс цэрэг ирэхийг хүлээж байна гэнэ. Бидний дотор урвагч байхгүй. тэгэхлээр зөвхөн Гуляй-Полягаас л мэдээ авсан байж болох юм. 

	— Тэгэхлээр нь Левка заналхийлсэн янзтай: 

	— За за, амаа мэдээрэй! гэв. 

	Нөгөө хоёр хүн ч харанхуй дотроос ойртож ирлээ. Тэргүүлэгч мөн л нөгөө жигд дуугаар:

	— Танайхан ямагт сандарч байх юм. Нөхөд минь, тэгж болохгүй... Екатеринославт баривчилж эхэлсэн. Одоохондоо замбараагүй барьж байна, гэвч манай нэг нөхрийг барьсан... 

	— Комсомолын гишүүн Мишка Кривомазыг барьсан гэж охин шиг хоолойгоо шахаж, Маруся чанга хэлэв. Маруся алчуураа мөр лүүгээ унжуулан, Вадим Петровичийн дэргэд зогсоно. 

	— Түүнийг нууц сэргийлэхийн дарга Нарегородцев өөрөө байцаасны нь бодвол тэд түгшүүртэй байх шиг байна... 

	— Мишка Кривомазыг резин бороохойгоор дух руу нь цохиж, хөөрхий амьтны нүдийг бүлтэлсэн гэж Маруся хурдан хэлэхэд, гэнэт хамар нь тагларах шиг болно. Түүний хоёр хурууг нь тас тайрч, гэдсийг нь хүү татсан боловч, юу ч хэлсэнгүй. Левка, сэлмээ хөлийнхөө хооронд тавиад: 

	— Тусгүй юм хийж дээ... Нарегородцев гэнэ ээ? Мэдлээ. Эндхийн прокурор хэн бэ? Сэргийлэхийн дарга нь хэн бэ?

	— Нэр ус, хаяг сэлтийг нь бид танд өгөмз. 

	Тэргүүлэгч Марусягийн хажуугаар орж зогсоогоод

	— Алив нөхөд минь эрэмбэ дүйтэйхэн ярилцъя. Федя дайсны хүчин чадлын тухай бидэнд илтгэл хийж өгнө. (Тэргүүлэгч, хөрзгөр хөвөнтэй цамцныхаа өрөөсөн хоосон ханцуйг бүсэндээ хавчуулсан махлаг бадируун хүн рүү заав) Хувьсгалт зөвлөлийн ажлын тухай би илтгэнэ. Махногийн тухай та ярь. Дөрөвдүгээр асуулт бол меньшевик, анархист. зүүн эсерүүдийн тухай асуудал байгаа юм. Тэр золигууд амттайхан юм болох нь гэж мэдчихээд Зөвлөлд байр булаацалдаж тэмцэх гээд тахал туссан юм шиг зэхэж байна. Алив, Федя эхэл гэв. 

	Федя, хатуу хахир дуугаар алс холоос, дэлхийн хөрөнгөтний цуст төлөвлөгөөний тухай ярьж эхлэхэд тэргүүлэгч хөндлөнгөөс орж “Чи цуглаан дээр үг хэлж байгаа юм биш шүү, тодорхой баримт тооч” гэв. Эндхийн баримт тун ноцтой байжээ. Екатеринославт Петлюрийнхэн бүгд хоёр мянга орчим явган цэрэг, арван зургаан их буу, түүний дөрөв нь хүнд их буу, түүнчлэн олон тооны пулемёттай хөрөнгөтний этгээд болон офицеруудаас бүрэлдсэн сайн дурынхны журамт цэргүүд бас Киевээс нэмэгдэл хүч ирэх ёстой байжээ. 

	Хоёрдугаар илтгэлээс үзвэл большевикуудын байгууллагыг эргэлтгүй дагах гурван мянга таван зуун ажилчин, хотын ойр орчны бас ухуулж сэнхрүүлсэн тариачин залууст хувьсгалт цэргийн зөвлөл найдаж байгаа нь мэдэгдэв. Гэвч буу цөөнтэй болохоор “бүх хүний аравны нэгийг зэвсэглэж, бусад нь улаан гараас өөр юмгүй” ажээ. 

	Чугай дороо хавчганаж, Левка доод уруулаа унжуулсныг хараад тэргүүлэгч занар шиг нүдээ гялалзуулан, өндөр дуугаар: 

	— Хэрэв тэргүүлэгч өөрөө хот руу дайрч орохоос айж байгаа юм бол Гуляй-Полядаа л сууж байг, харин биднүүдэд буу зэвсэг, галт хэрэгсэл л өгдөг гэв. 

	Левкагийн царай барайж, сэлмээрээ шал нүдэж: 

	— Нөхөр минь миний толгойг битгий эргүүл... Бид зэр зэвсэг наймаалдаг улс биш... Тэргүүлэгч чинь золигийн Петлюрчүүдийг агшин зуур хар ялаа шиг сөнөөнө дөө... гэв. 

	— Тэгэхлээр нь Чугай: 

	— Нөхөр Левка бүү бачимд, түр дуугүй суу: Нөхөд өө бид тэргүүлэгч Махнотой тохирсон. Одоо тэргүүлэгч өөрөө Украины дээд командлалд захирагдах болсон Тэргүүлэгчийн ардын арми чинь, одоо Тав дугаар дивиз болсон, тушаал авмагц нэн даруй Екатеринослав руу дайрна. Дээд командлалын тушаал миний халаасанд байгаа. Одоо хэрхэн ажиллахаа ярьж тохиръё. Цэргийн мэргэжилтэн нөхөр Рощин бидний хамт ирсэн, алив ойрт гэм гэв. 

	Чугай тэр шөнөдөө тэргүүлэгчтэй уулзахаар Гуляй Поля руу явжээ. Ажилчид, цүлцгэр тарган нүүр царайг нь гутлынх нь гялалзсан түрийг харж зэвүүцэхгүйн тулд ер нь ийм тэнэг амьтныг Рощинтой хамт үлдээхгүйн тулд Чугай Левкаг авч хамт буцжээ. 

	Рощинтой холбоо барьж, ажиж байлгахаар Марусяг томилов. Хувьсгалт цэргийн хорооны байлдааны төлөвлөгөө огт хэрэггүй болсны нь Рощин цэх шууд хэлжээ. Рощин Маруся хоёр өглөө бүрий уур савсаж байгаа Днепр мөрний цөн дундуур завиар сэлж баруун эрэг дээр гараад замын тариачдыг гуйж галт тэрэгний буудал хүрч, тэндээс явган буюу трамвайгаар хотын төв ордог байв. 

	Төмөр замын гүүрний үзүүрт байдаг галт тэрэгний буудал нь хотын өмнө захад орших бөгөөд тэндээс алтан харгана, шувтан улиас тарьсан хот дундуур нэвт гардаг Екатеринославын өргөн гудамж үргэлжилж хоёр талаар нь банк, зочид буудал, шуудан, цахилгаан мэдээ, хотын думийн шил толь болсон шинэ, сайхан байшингууд сүндэрлэх бөлгөө. Дуган сүмийн талбайн эргэн тойрон дахь хуучин хотын орчимд тус өргөн гудам өндөрлөг өөд өгсөж гарах бөгөөд яг энд л цэргийн хуарангууд байдаг ажээ. Яаж алхмаар хэмжих, булан тохойг нүдэн багцаагаар тодорхойлох, буудаж болох онц чухал газруудыг тогтоох зэргийг Вадим Петрович Марусяд зааж өгөв. Тэр хоёр байн байн зуушны газар орж, хуудас дээр төлөвлөгөөгөө тэмдэглэнэ. 

	Хэрэв цагдаа цэрэг зогсоож шалгахад хүрвэл амандаа хийж залгих гээд төр хуудсаа эвхэж Маруся атгаж явна. Хэдийгээр жирийн алчуураа украйны маягаар боосон хөөрхөн бүсгүй Маруся, ягаан оройтой малгай өмссөн Рощин хоёрыг маш залхуу амьтан л ажигламгүй тийм содон боловч тэр хоёрыг хэн ч, хэзээ ч зогсоон саатуулсангүй. Гэвч энд энэ хоёроор ч барахгүй их ярвигтай байжээ. Өөрийгөө ардчилсан бүгд найрамдах засаг гэж тунхагласан Петлюрийн засаг нь элдвийн тэмцэгчид, социалистууд, сионистууд, анархичууд, үндэсний үзэлтнүүд, зохион байгуулах хурлынхан, эсерүүд, ардын социалистууд, польшийн социалистууд, номхон дөлгөөнчүүд дундыг баримтлагчид гэх мэтийн мөрийн хөтөлбөртэй, хөтөлбөргүй элдэв үзэлтнүүдийн учир начиргүй хороодын дунд хөл алдаж аль ч учраа олохгүй байжээ. Дүү Паприкаки тэргүүтэй (ах Паприкаки нэлээд ухаантай хүн болохоор Деникинтэй очиж нийлсэн ажээ) хотын дум л хамаг будилаан тарьдаг газар байв. Хотын Дум давхар засаг тогтоох бодлого баримталж, тэр ч байтугай хотын тэргүүн агсан талийгаач Халим Соломонович Гисторийн нэрэмжит тусгай цэргийн хороог Петлюрийн гүрний маягаар байгуулахыг шаардаж байв. Петлюрийн засаг чөлөөтэй ажиллах ганц газар байсан бөгөөд тэгэхдээ зөвхөн мөрний баруун эргийн ажилчин коммунистуудыг шөнийн цагаар баривчилдаг байжээ. 

	Маруся Рощин хоёр өдөржин гүйж байгаад хамгийн дөт зам болох гүүрээр гарч, Днеприйн зүүн огцом эрэг дээр байдаг жижигхэн цагаан байшинд буцаж ирдэг байв. 

	Тэр гэрт ямагт халуун бөгөөд аргалын этгээд эсгэлэн үнэртэй байдаг. Марусягийн ээж вагонд асаадаг бүдүүн лаа (Марусягийн аав нь төмөр замын ажилчин) барьсаар орж ирээд пийшин барьж үзээд намуухан дуугаар: 

	— Дулаан байна уу? гэж асуудаг

	— Дулаан байна шүү ээж ээ: 

	— Оройн цай уух уу?

	— Ээж ээ хачин их өлсөж байна. 

	Ээж нь шүүрс алдаж: 

	— Ээж аав хоёр нь зэгж хоол ундаа идсэн. Очиж оройн хоол цай идэцгээ, залуу байхад хоолонцор байдаг юм гэв. 

	Тэгээд ээж нь өгүүлшгүй уйтгартай юм бодож байгаа бололтой аяархан явсаар халхавчны цаагуур ороод ацтай бариул авч хүнд учраас өвдөг нугалан хүч гаргаж пийшин дотроос том тогоотой улаан шөл гаргахдаа: 

	“Ээ бурхан минь алдаж, асгачих бий” гэж үглэнэ. Эцэг нь трубкээр5 тамхи татаж, ор дээрээ эвгүй сууна. Эцэг эх хоёр нь Рощиныг төдий анхаарсан янзгүй мэт дүр үзүүлж (түүнийг хоорондоо “нууц хүн” гэж нэрлэх боловч, Вадим Петровичийг чүдэнз буюу шанага ус гуйвал Марусягийн эцэг орон дээрээсээ ухасхийн босох буюу эх нь самгардан дороо сэлбэлзэх бөлгөө). 

	Рощин Маруся хоёр дотор сууж улаан шөл оочилно. Маруся зогсоо жолоогүй ярьж, өдрийнхөө үзсэн юмыг тунгалаг ойдоо тусган тоочно. 

	— Бурхан минь, чи олигтой идээч, хоол идэж байхдаа хөөрөх ёсгүй гэж ээж нь пийшингийн дэргэд зогсож Марусяд хэлнэ. 

	— Ээжээ би өдөржин дуугүй байсан шүү гээд Маруся жижигхэн цэнхэр нүдээр Рощиныг гайхсан янзтай харна. — Би чинь хачин яриач хүн болохоор үүнээс болж намайг комсомолд элсүүлэх дургүй байсан юм. Нээрэн ч хэрэв чалчаа хүн яаж ч нууцаа хадгалах билээ. Тэгээд шалгалт дааж, долоо хоног дуугүй явсан юм. 

	Үдшийн хоолны дараа Маруся дулаан алчуур боож, намын хуралд явна. Рощин хоол ундаар зочилсонд нь баярласнаа мэдэгдээд зузаан халхавчны цаанах гар өргөвөл биржгэр ширүүн таазанд нь тулам тийм намхан тасалгаанд орно. Тэнд ороод гараа бүсэндээ хавчуулж, самбараар нь хаасан цонх, Марусягийн нарсан шургуулга хоёрын хооронд нааш цааш холхино. Бүс, цэрэг цамцаа тайлж цонхны дэргэд суугаад Днепр мөрөн дээгүүр. хөвж байгаа цөн хол тэр дор нь намуухан шажигнаж байгааг цонхны самбараар нэвт чагнаж сууна. Халхавчны цаанах хүмүүс зэгж нойрсжээ. 

	Жижигхэн байшинд нам гүм байхад пийшингийн шохой шажигнаж, хүрэлзгэнэ халсандаа оодорч шаржигнана. Вадим Петровичийн сэтгэл гэнэт тайвширч, ердийн бодлогошрол болно. 

	Марусяг буцаж ирэхээс наана унтмааргүй санагдаж, нойрмоглохдоо дахин босож тасалгаа дотуур сэлгүүцэх ажээ. Шохойгоор будсан энэ жижигхэн тасалгаа түүнд тун ч аятайхан санагдах болжээ. Энд Марусягийн эд хогшил яльгүй, хадааснаас өлгөсөн банзал, шургуулга дээр жижиг толь, сам, номын сангийн хэдэн ном л байна. Хана дагуулж богинохон төмөр ор тавьсан байх бөгөөд Маруся ороо Рощинд өгөөд өөрөө шал дээр эсгий гудас дэвсэж унтдаг байв. 

	Пингийн үүд түжигнэж, дараа нь гал тогооны өрөөний хаалга зөөлөн чахарч Маруся орж ирнэ. Алчуураа тайлангуут: 

	— Та намайг хүлээж байсан чинь сайн байна. Сонин зүйл дуулсан уу? Махно энд гурав хоногоос ирнэ гэнэ. Та маргааш төлөвлөгөөгөө танилцуулах гэнэ. Хачин сайхан шөнө байна! Анир чимээгүй, од мичид яралзаж байна!... гэв. 

	Маруся чухал ажлууд хөөцөлдөж, элдэв сэтгэгдэл төрж, гэнэн хонгор сэтгэлтэй болохоор шал дээр ороо засаад Вадим Петровичийн дэргэд ичиж зовохгүй тайчив. Банзал, цамц, оймсоо хандсан зүгт нь тарааж шидчихээд, өвдгөө тэврэн гудас дээр секунд хэртэй сууснаа: 

	“Мөн ч эцлээ” гээд өдөн дэрээ нударгаараа цохиж ороо янзлаад хөвөнтэй хөнжлөө толгой дээгүүрээ бүрхэж татав. Гэтэл төдхөн түүний ундрам улаан хацар дээр нь хонхорхойтой, богинохон мээтгэр хамартай толгой дахин цухуйж, гарна. Маруся нүцгэн гараа хөнжил дээр гаргаж: 

	— Халуун байна! Та битгий унтаарай?

	— Хаанаас даа Маруся минь унтахгүй. 

	— Та цагаан офицер байсан гэдэг үнэн үү?

	— Маруся минь үнэн шүү. 

	— Би өнөөдөр хэрэлдлээ шүү... Зарим нөхөд танд итгэхгүй байна. Манайхны дотор хачин бүрхэг уцаар хүмүүс бий... Тэд чинь төрсөн эхээ ч хардаж байдаг юм... Хэрэв сэтгэлд итгэгдэж байвал хүнийг яагаад итгэхгүй ч байх бил ээ! Хүн бүхнийг өөдгүй амьтан гэж байснаа би алдаж буруутсан нь дээр шүү. Бидний эргэн тойронд нил өөдгүй амьтад байдаг юм бол та нар хэнтэйгээ ч хувьсгал гаргах бил ээ? гэж хэлсэн. Гэтэл бид дэлхий дахинд хувьсгал гаргах гэж байна... Хувьсгал гэдэг чинь жичдээ хүчин шүү гэж хэллээ... Та ойлгож байна уу? Ер нь хувьсгалгүй бол би юу хийж чадах вэ? Газрын зургийн газар мужааны цавууг арван хоёр цаг шувт наах байсан... Амралтын өдөр Екатеринославын цэцэрлэгт гудамжинд... цөмөхөөс өөр аз жаргал байхгүй сан... Өндөр өсгийтэй шаахайтай болох байсан, тийм жаргал ч яамай байна! Тэгэхлээр та нар юунд итгэхгүй байна нөхөд минь, яах вэ сэхээтэн төөрөлдөж өөрийнхөө ангийн төлөө зүтгээ л биз, гэвч тэр чинь бас хүн шүү дээ гэж хэллээ... Хувьсгал маань үүнээс илүү хүмүүсийг ч татсан юм шүү. Тэр чинь өөрийнхөө өөдгүй ангийг дэлхийн хувьсгалаар сольж чадах уу? гэвэл сольж ч магадгүй... Ер нь тэр чинь манай ажилчны үйл хэргийн төлөө тулалдах гэж үнэхээр ухамсарлаж ирсэн хүн. Үүнийг итгэхгүй байвал ёстой бүрхэг уцаар байхаас өөр яах вэ. За тэгээд би олон хүнийг итгүүллээ гэв. 

	Рощин богинохон ор дээр атийж хэвтээд Марусяг ширтэнэ. Маруся нүцгэн гараа үе үе савчин гялалзуулах буюу заримдаа зууртал атгана. Намхан тасалгаанд цагаан өнгийн голт бор хэмээх цэцгийн мөчир оруулсан юм шиг Марусягийн анхилмал үнэр шингэх мэт болно. 

	— Харин сэхээтнийг дахин хүмүүжүүлнэ гэдэг бол өөр зүйл шүү, бид таныг дахин хүмүүжүүлэмз. Юунд инээгээ вэ?

	— Маруся, би инээгээгүй... Би ийм сайн үйл хэрэгт тустай болно гэж олон жилийн турш даанч бодсонгүй. Одоо, гүүр эзлэх нэгдүгээр отрядтай хамт явна гэж би бодож байна. 

	— Ээ бурхан минь, явна гэж үү?

	Маруся, хөнжил дотроос суга үсрэн босож Рощины орны ирмэг дээр суув. 

	— Та ёстой манай талын хүн гэж одоо итгэлээ. Түүнээс биш, хэчнээн хашхирч, маргавч бас л нотлоод өгөх юмгүй байлаа шүү. 

	Хорин зургаанд, Днепр мөрний гүүрний төмөр шал дээгүүр тавь орчим петлюрчүүд тачигнуулан давхиж ирээд таваарын станц руу дайрч шуудайтай элсээр бэхэлсэн дөрвөн задгай вагоныг сэргийлж байсан ажилчдыг цавчилж, зам дээгүүр тарж, айж сандрангуутаа хоосон вагон руу буудлаа. Уг нь хувьсгалт хорооны штабыг дайрах санаатай байсан боловч, галт тэрэгний цуваануудын хооронд байгаа отооноос айсандаа бушуухан хээр талд гарч ирсэн замаараа эргэж тонилжээ. Петлюрийнхэн гүүрний нөгөө үзүүрт пулемёт зоож, өнгөрсөн хүн бүхнээс үнэмлэхийг нь шалгана. Цагийн байдал улам ширүүсжээ. Толгой дараалан нэгжиж байгаа мэдээ хотын районоос сонстох боллоо. Энэ өдрүүдэд хот орчны тариачид ганц заримаараа биш харин бөөн бөөнөөрөө, элдэв дээдийн юмгүй, зөвхөн л нэхий дээлээ чангахан бүсэлж ирдэг болжээ. Хувьсгалт цэргийн хороо тэр тариачдаар тусгай хороо байгуулав. Албархах юмгүй, зөвхөн хүн бүхнээс: 

	— Юунд ирээв?

	— Юунд ирээв гэнэ шүү, алив буу өг. 

	— Чи буугаар яах нь вэ?

	— Зөвлөлүүдийг байгуулах болоод байна, эс тэгвэл бас дэмий юм болох нь. 

	— Зөвлөлт засгийг үг дуугүй зөвшөөрч байна уу?

	— Юуны чинь үг дуу билээ... 

	— За тэгвэл хоёрдугаар суманд оч гэж асууна. 

	Бууны талаар тун хэцүү байтал, гэнэт үд дундуур Чугай нэг вагон чирсэн галт тэргээр гурван зуун австри винтов сумын хамт авчирчээ. Тэгж байтал үдэш орой хээр талд тэрэг чарга тачигнасаар тэргүүлэгч Махногийн хүлээж ядаж байсан арми хүрэлцэн ирэв. 

	Сууринд хамгийн түрүүчээр “Кропоткины нэрэмжит” торгон цэргийн тавьт, тэргүүлэгчийн нуруу туруу нь жигдэрсэн лут эрчүүл орж ирэв. Тэд дорхноо сургуулийн байшинг эзэлж, ширээ сандал, ном дэвтэр болон бүсгүй багшийг нь гаргаж айлуудын хаалгыг эрэлхэгдүү дуудаж эхлэв. Дараа нь явган цэрэг ачсан хоёр зуу орчим тэрэг, тачанк хүрэлцэн ирэв. Энэ бүгдийн сүүлчээр хамба ламынх бол уу гэмээр дөрвөн морь зэрэгцүүлэн хөллөсөн замын том сүйхийг дүлий дүмбэ жолоодож сургуулийн өмнө ирж зогсоход дотроос нь Махно, Левка, Кареткин хоёрыг дагуулж ихэмсэг гарч ирлээ. 

	Тэргүүлэгч хувьсгалт цэргийн хорооны штабынхныг даруй өөрийндөө хуралдуулахаар тушаав. Энэ үед хувьсгалт цэргийн хорооны вагоны дэргэд нэлээд ажилчин цуглаж амжсан байх бөгөөд тэд тэргүүлэгчид ийн хашхиралдана: 

	— Мирон Иванович ээ, чи өөрөө очоод хар гэм, ийм зөвлөлтийн цэрэг гэж байдаг юм уу, эднүүд чинь дээрэмчид байна... Гапка авгайн ярихыг сонсооч, тэднүүд хөөрхийг баллачихжээ” 

	Гапка авгай нулимсаа асгаруулан: 

	— Мирон Иванович чи миний амь зуулгыг мэднэ газарт... Саявтар миний байшинд хоёр харчуул орж ирээд, сүү, гахайн өөх аль гэлээ. Тэр хоёр чинь өлбөрч үхэх шахсан, хэр хэмжээгүй мундаг амьтад байна... Тэгээд гахай, шувуугаа зааж аль гээд... Гүзээгээ евэртэл цөмийг нь цөлбөж орхилоо... гэв. 

	Махног цэрэгтэй нэгэнт дуудсан болохоор одоо яах ч аргагүй, харин хотоо бушуухан дайрч эзлээд, засгийн эрхийг зөвлөлүүдэд шилжүүлэх ганц зорилт байна гэдгийг тэргүүлэгч ойлгуулахын тулд ширүүн дуугаар хэлэв. Тэгээд авгай Гапкаг загнаж: 

	— Чамд хоёр бодон багадаад байвал, сүрэг бодон бэлэглэмз... Хүн амьтныг үймүүлэхээ тат гэв. 

	Хурал хийж байхад Махно айж хулчганан, раншин жудаггүй аашилж байв. Намайг бүх хүчийг командлагчаар эс томилбол миний арми аяндаа л агт морьдоо эргүүлж буцна шүү гэж занана. Тэгээд зөвлөлт засагт өөр ийм байлдааны нэгж байхгүй болохоор энэ нэгжийг хайрлаж, бодолгүй тулалдаанд үрэн таран хийж болохгүй гэж Махно олонт нуршиж байв. Махно хумсаа мэрж, гараа энгэртээ хийж биеэ маажна. Ер нь петлюрийнхэнд байгаа арван зургаан их буунаас сүнсээ зайлтал айж байсан нь ил болжээ. Тэгэхлээр нь Чугай ийн хэлэв: 

	— За яах вэ, хэрэв чи тэр их буунаас зэвүүцэж байгаа юм бол би энэ шөнө хот орж их бууны даргатай ярилцаж үзье гэв. 

	— Байз, Чи яаж ярилцах бил ээ?

	— Яахыг нь би мэднэ... 

	— Худал!

	— Үгүй, худал хэлээгүй. Тэр их бууны дарга нь хэн гэдгийг мэдэх үү? Мартыненко гэдэг юм. Манай Балтийн тэнгисийнхэн, “Гангут” хэмээх хуягт галт онгоцны дарга байсан юм. Надтай нэг нутаг, бас худ ч юу магад, баз ч байж магадгүй хүн дээ... Тэр биднийг буудахгүй... 

	Махно Чугайн ханцуйнаас татаж, — Худал гэж хэлснээ, үнэмшсэн янзтай, гэнэт тайвширч: 

	— Та нар яаж дайрах төлөвлөгөөтэй байгаагаа ярь... гэв. 

	Хувьсгалт цэргийн хорооны тэргүүлэгч ийм төлөвлөгөөтэй байгаагаа ярьсан үүнд: гар бөмбөгөөр зэвсэглэсэн ажилчдын отряд шөнөөр голын цаад талд гараад төмөр замын гүүрний ойролцоо цугларч, үүрээр гүүрний ам дээр байгаа бэхлэлтийг эзэлж, пулемётуудыг нь эзэлж аваад гүүр лүү харсан гудамжийг хориглон буудна. Гар бөмбөг дэлбэрэх чимээгээр дөрвөн задгай вагоноор хийсэн галт тэрэг зэвсэглэсэн ажилчид болон саяхан байгуулагдсан тариачдын отрядыг суулгаж, гүүрээр гараад хотын буудлыг аттаклана. Яг тэр үед өөрөө мэдэж байгаа нэг хаяг болон утсаар районы большевикуудын хороодод мэдэгдэж, улмаар цаадуул нь хотод бослого гаргана, тэгээд галт тэрэгний буудлын дэргэд цугларч, хуягт галт тэргээр авчирсан буу зэвсэг тарааж өгнө. Тэр үед штаб буудал руу дайрах болно. 

	Махногийн морин цэрэг явган хүний гүүрээр хот руу цөмөрнө. Явган цэрэг нь гүүрний хоёр талаар Днепр мөрнийг гараад Екатеринославын өргөн гудамжинд заасан газар нэлээд хотын албан газар, цэргийн хуаранг эзлэхийн тулд төвгөр өөд дайрна. Бослогын амжилт нь дайралтын хурд, гэнэт довтлохоос шалтгаалах учир өнөө шөнө дайрахаар бэлдэх хэрэгтэй. 

	— Хүмүүс аялалд эцэж, агт морьд улдсан болохоор тахлах хэрэгтэй гэж Махно хэлэв. 

	Тэгэхлээр хувьсгалт цэргийн хорооны тэргүүлэгч ийн хариулав. 

	— Хотоо эзэлсний дараа хүмүүсээ амраана биз, харин агт морьдоо зөвлөлтийн тахаар тахалбал таарна. 

	— Тэргүүлэгч минь чи хотын дэргэд хүн бүхний нүдний өмнө ирээд амарна гэдэг чинь юу бил ээ? Маргааш чамайг зургаан цунгийн идэштэй их буугаар аврал буулгана даа. Товч ярь: нэг бол өнөө шөнө, эсвэл бүр тонил... гэж Чугай хэлэв. 

	Энэ шөнө Днепр мөрөн хөлдсөн авч мөс нь төдий найдвартай биш. Дээгүүр нь гарах гэж тэр шөнө турш ажилчид банз зөөж, хаалганы хацавч, сүлжмэл хашааг бүхлээр нь цувуулан тавина. Цөм дээр доргүй хувьсгалт цэргийн хорооны бүх гишүүд, тэргүүлэгч нь ч ажиллав. 

	Харин тэргүүлэгчийн сайхан буу зэвсэг агссан эрх танхил цэргүүд л хөлөрчих вий гэж болгоомжлон, тэртээ эрэг дээр улалзаж байгаа хотын ов тов гэрлийг хараад өөр хоорондоо нүд ирмэн дохино. Екатеринослав том ч хот, баян ч хот ажээ!

	Үүр цайхаас хоёр цагийн өмнө хорин дөрвөн хүн мөсөн дээр гарлаа. Тэднийг Рощин дагуулж явах бөгөөд бүх юмыг урьдаас тайлбарлан ойлгуулжээ. Мөс заадлаараа тачигнан хагарч, зарим газар авч яваа банзаа дэвсэж байв. 

	Сарсайсан том, лүглэгэр хар гүүрний ойролцоо тэртээ эрэг дээр зөвхөн ганц удаа гал улсхийж, буу дуугарахад цөм хэвтэв. Эндээс эхлээд л бие биеэсээ аль болох хол зайтай мөлхөж эхлэв. 

	Хагас нь живсэн чиргүүл онгоцоор тэмдэг тавьсан газрынхаа яг харалдаа Рощин гарч ирлээ. Эндээс нэг зэлүүдхэн гудамж төвгөр өөд гарсан байдаг. Рощин тэр гудамжаар, өгсөж байгаад цуглахаар болзсон урьд худалдааны агуулах байсан одоо эзгүй хашааны хойд талыг чиглэн эргэв. Галт тэрэгний буудлаас энд бүдэг гэрэл тусна. Хот нилдээ дуг унтаж, Рощин хашаа дагаж сэм алхлан нэлээд явахдаа “Хараа ч гэм, яв гэж, юугаа ярьж байна даа” гэж аман дотроо үглэнэ. Хөвөн шиг бие мөн ч амархан давуулна даа гэж өндөр хашааг дуртайяа харна. Нөхөд нь сүүдэр шиг ганц ганцаараа цугларан ирнэ. Хашаа дээгүүр даваад хаалга руу нь оч гэж Рощин цөмд нь хэлэв. Тэгээд бас л сэмхэн алхалж явав. 

	Хорин дөрвөн хүнээс хорин гурав нь цугларч нэг нь төөрчихсөн юм уу, эсвэл хайгуулд баригдсан юм уу ирсэнгүй. Рощин үсэрч, гар дээрээ суниаж, гутлынхаа өлмийгөөр хашааны банз маажилсаар санаснаас тийм ч амаргүй давж, бяцарсан туйпуу дээр үсрэн буув. 

	Ажилчид хашааны хаалганы дэргэд зогсоод ойртон ирж байгаа Рощиныг дуугүй ажиглана. Зарим нь газар сууж, нүүрээ өвдөгнийхөө хооронд хавчуулжээ. Үүр цайх тун ойртжээ. Ингэж хүлээхэд сүүлчийн мөчүүд л ялангуяа байлдаанд анх удаа орж байгаа хүмүүст хамгийн уйтгартай, шийдвэрлэх зүйл байв. Хүмүүс шазуураа тас зууж, гөлөрсөн нүд нь гялалзаж байгааг Рощин бүдэг бадаг харна. Энэ бол итгэмтгий, төвөггүй боддог, хүнд том гартай, шударга орос хүмүүс байв. Ийм хачин осолтой юманд өөрийнхөө хүслээр явжээ. Лааны гэрэл гийгүүлсэн, цагаан тасалгаанд Маруся, дэлхийн хувьсгалын төлөө гэж байсан шиг явцгаасан ажээ. Рощины сэтгэл хөдлөн, бие нь хөнгөрч, хоолой нь зангирах шиг болов. 

	Энэ бүгд нь юутай ч зүйрлэшгүй, цөм хачин шинэ мэт... 

	Рощин хөмсөг зангидан: 

	— Нөхөд өө, хэрэв бид зорьсон хэргээ айвуу тайвуу бүтээвэл, цаашдаа цөм бүтэлтэй болно. Одоо бүх бослогын амжилт биднээс шалтгаалж байна (Газар сууж байсан хүмүүс босож, ойртож ирлээ) Энд их арга саам хэрэггүй, зөвхөн хурдан, тайван гүйцэтгэх хэрэгтэй гэж давтаж хэлье. Дайсан маань чухам үүнээс их айдаг юм, буу зэвсгээс биш, харин хүнээс л айдаг юм. Хэрэв чиний... гээд Рощин, бадируун нүцгэн хүзүүтэй залууг өгсүүлж харав. Нөхөр минь хэрэв чиний... Рощинд тун ч аятайхан санагдаж, тэр залуугийн дал мөр дээр гараа тавьж, бүлээн хүзүүнд нь гараа хүргэв. -Хэрэв нөхөр минь чиний зүрх шантардаг бол дайсны зүрх бас л шантардаг юм шүү... Тэгэхлээр хэн нь эрс шулуун байвал тэр нь дийлнэ... 

	Нөгөө залуу толгойгоо данхалзуулан инээж: 

	— Хэн нь хэнээ айлгах гэж чи ер нь зөв ярьж байна... Тэд тэнэг, харин бид ухаантай. Бид юуны төлөө гэдгээ мэднэ. Нөгөө залуу гэнэт махлаг хүзүүгээ мулталж, хөөрхөн ам нь шазайж, — бид юуны төлөө үхэхээ мэддэг улс даа гэв... 

	Нэг хүн чихэлдсээр ойртож ирээд: 

	— Бид гар бөмбөгөө шидчихээд, дараа нь зэвсэггүй болохоор яах вэ? гэдгийг чи хэлээд аль гэв. 

	Нэг хүн сөөнгөдүү шивгэнэж, 

	— Тэнэг минь чиний хоёр гар чинь юунд хэрэгтэй вэ? гэж хэлэв. 

	— Нөхөд өө дахиж хэлэхэд бид нар хоёр хуваагдаад ажиллах болно... гэж Рощин хэлэв. 

	Ингэж ярьж байхдаа Днепр мөрний цаанах пад харанхуй дундаас үүр цайх тэмдэг хэзээ мэдэгдэх бол гэж харна... Зузаан үүл үүр цайж байгааг далдалж байгаа болохоор хүмүүсийг дэмий шаналгах хэрэггүй санагдана. 

	— Цаг боллоо. Хоёр хуваагд. Хаалга нээ гэж хэлээд Рощин бүсээ чангалав. 

	Хаалгаа болгоомжтойхон нээв. 

	Нэг нэгээрээ цуварч гараад хашаа дагаж сэм явсаар өнцөгт нь хүрэв. Тэнд очиход хөлдсөн голын гэрэлд уг гүүр тов тодорхой харагдана. 

	Гүүрийн өмнөх бэхлэлтийн пулемёт зоох, окоп малтсан төвгөр харагдах бөгөөд харин цэргүүд нь унтаж байгаа бололтой. Бас нэг ийм окоп төмөр замын нөгөө талд харагдана. 

	— Гар бөмбөгөө аваад, гүйцгээ... Лапта хэмээх тоглоом наадаж байгаа юм шиг хорин гурван хүн цөм нэг зэрэг хар хурдаараа гүйлдэж, хагас нь окоп руу шууд гүйж очиход, нөгөө арван гурван хүн баруун тийшээ төмөр зам руу эргэв. Рощин бусдаас хоцрохгүйг хичээнэ. Хөвөнтэй цамцаа бүсэлсэн хүмүүс сүүдэр мэт шоволзож, төмөр замын овгор шороо дээгүүр үсрэн гарч байгаа нь Рощинд харагдана. Рощин тэдний хойноос гүйв. Алдаа боллоо, тэднийг хоёр дугаар окопт очиж амжаагүй байхад цаадуул сэхээ авч түргэн жагсаал хийх нь гэж Рощин ойлгов. Рощины ар талд нь хүмүүс бархирч, гар бөмбөг энд тэндгүй дэлбэрэв... Эхний окопыг эзлэв... Рощин эргэж ч харахгүй, тас хийсэн хүйтэн агаар амьсгалж, төмөр замын төвгөр шороо өөд мацаж гарахад нөгөө арван гурван хүн өмнө нь том том харайж явна... Тэднийг ойртож очиход өмнөөс нь галт цох нисэх мэт пулемётоор шүршиж, Рощины толгой дээгүүр салхи сүнгэнэх мэт болов. “Ээ бурхан минь аз гэж байдаг юм бол одоо л үзье, эс тэгвэл цөм алагдах нь дээ..” гэж Рощин бодов. Нөгөө бадируун хүзүүтэй залуу бөхийхгүй гүйдэл дундаа гар бөмбөгөө шидчихээд, арван гурвуулаа цөм эсэн мэнд окоп руу үсрэн орохыг нь Рощин харав. Уухилан, янцаглаж байгаа хүмүүс нүдэнд нь харагдана. Погонтой, бавгар сахалтай нэг хүн өндийж ирээд ойртсон бүхнийг сэлмээр дүрж байв. Рощин буудахад, тэр бавгар сахалтай хүн нам сууж, толгойгоо ганзагалав. Бас тэндээс нь офицер шинельтэй нэг хүн гарч ирээд хашхирав. Рощин түүнийг барьж авахад, нөгөө офицер гараа суга татаж, Рощиныг багалзуурдаж аваад: “Муу хар золиг!” гэж харааж байснаа гэнэт гараа тавьж: 

	— Рощин! гэж хашхирав. 

	Тэр офицер хэн байсны нь ч бүү мэд, Эвергийн штабт ч байл уу даа. Рощин хариу нэг ч үг хэлэлгүй, шанаа руу нь гар буугаар цохив... 

	— Энэ окопыг бас эзэлж аваад, ажилчид пулемётыг нь эргүүлэв. 

	Днеприйн цаана галт тэрэг чарлаж, галт тэрэгний буудлыг дайрахаар хуягт галт тэрэг гүүр дээгүүр түжигнэж ирэв. 

	Нар аль эрт мандаж, нүд гялбам гялалзавч, хүнийг дулаацуулах илчгүй ажээ. Хуягт галт тэрэг дахин хар утаа баагиулсаар гүүр дээгүүр өнгөрч, эзлэгдсэн буудал руу хүн, буу зэвсэг зөөнө. Окоп дотор байсан хүмүүс хуягт галт тэргийг хажуугаар нь өнгөрөхөд хашхиралдаж байв. Уг хэрэг бүтэмжтэй боллоо. 

	Махногийн явган цэргүүд өндөр эрэг өөд шоргоолж шиг арваганан мацсаар, полиц цагдаагийн харуулуудыг гэдрэг цохиж, гудамжнуудаар тарж орлоо. Их буу заримдаа алсаас, заримдаа бүр хажуухнаас тасралтгүй нүжигнэнэ. 

	— Сашко, чи галт тэрэгний буудал дээр очоод ерөнхий командлагчийг олоод бид энд өглөөний таваас эхлээд хийх юмгүй суусаар бүр бээрчихлээ, биднийг солиоч гэж хэл хүргэ гэж Рощин өнөөх нүцгэн хүзүүтэй залууд хэлэв. 

	Тэр залуугийн бужгар үс нь унжсан сахалгүй, эрэлхэг, хүүхдийнх шиг нүүр дээр цус шүүртэл маажсан нь бадируун пулемётчин түрүүчээр амь тавихдаа тийм тэмдэг үлдээсэн ажээ. 

	Сашко нимгэн хөвөнтэй цамцтай бээрсэн болохоор хэдийгээр хааяа сум сүнгэнэвч тоохгүй, хурдан гүйнэ. Тэгэхэд нь “Тэнэг минь осолдчихов доо... Сашко папирос авчраарай...” гэж араас нь хашхирна. Сашко төдхөн буцаж ирээд окопын амсар дээр явган сууж нөхдөдөө хайрцаг папирос шидэж өгөөд шинэхэн тамга дарсан зурвас Рощинд өгөхөд: “Хүлээж бай, ирүүлнэ. Махно” гэж бичжээ. 

	— Маруся танд баяр хүргэж байна гэж Рощинд хэлэв. 

	Рощин энэ үгийг гэнэт сонсоод алмайрч амаа ангайж, хажууд нь ирж суусан Сашког мөч хэртэй ширтэв. 

	— Нөхөр Рощин та азтай юм, сайн бүсгүй шүү... 

	— Чи түүнийг хаана хараав?

	— Галт тэрэгний буудал дээр л гялалзаж байна. Тэр байгаагүй бол би Махно дээр орж чадахгүй байсан юм. Та минь ээ тэнд хэчнээн амьтан байна вэ! Буу тарааж амжихгүй байна... Екатеринослав манайх болжээ!

	 

	... ... ...

	 

	Махногийн штаб галт тэрэгний буудал дээр байрлажээ. Тэргүүлэгч өөрөө I, II зэргийн танхимын мухлагийн лангууны цаана сууж, хиймэл бэт мод тавьсан лангуу дээрээс элдвийн шилэн сав суулгыг шал руу унагаж, тушаал бичиж байв. Каретник тэр тушаалууд дээр тас тас хийтэл тамга дарна. 

	Тушаал хүлээж авсан улсууд ум хумгүй эргэж гарсаар байв. Сум халуун тогоо, папирос, талх, санитар6, нэмэлт хүч нэхэж шаардсан хүмүүс зогсоо зайгүй холхино. 

	Худалдаа үйлдвэрийн банкны хаалганд хоёрхон алхам дутуу тулж очтол, сум дуусаж арга буюу тэр дороо зогслоо гэж бачимдан бухимдсан дарга нар орж ирээд айлгах гэж бүснээсээ дүүжилсэн гар бөмбөгийг лангуу дээр тар нярхийтэл тавьж: 

	— Чи юунд энд бурханд мөргөж байна? Алив сүнс л байвал, ер нь юутай ч гэсэн сум аль! гэлцэнэ. 

	Тушаал хэрэгтэй гэж шаардсан хүнд л тэргүүлэгч тушаал өгнө. Сүрдүүлэх янзтай эрүүгээ жарвагануулан тушаал өгч байгаа дүр үзүүлэх боловч үнэндээ тархи толгой нь нил будилаантаж гүйцжээ. Зургийн цаасыг нь нүх гартал цоолж, цэргийн ангиуд дайрч байгаа буюу ухарч байгаа газар дээр чагтан тэмдэг зурна. Энэ золигийн хот дотор хөдөлж маневрлах зай завсаргүй, давчуу болохоор ар өвөргүй, хажуу бөөргүй дайсантай уулзана. Тэргүүлэгч газрынхаа зургийг ширтэвч тэр байшин, гудамжнуудыг үл харна. Тэргүүлэгч барагцаагаа бүрмөсөн алдаж, нүдэн балай байлдана. Хот газар хортой, нил халдвар гэж түүний ярьдаг нь талаар биш ажээ. 

	Мартыненко өөрийнхнөө буудахгүй гэж Чугай хэдийгээр мэтгэж байгаа боловч тэр гэх тоймгүй болохоор сэтгэл нь бас зовно. Чугай энэ шөнө түүнтэй уулзсан ч юм уу, эсвэл тэр хоёр урьд нь ярилцсан юм уу, үнэндээ их буунууд нам гүм ихэнх хүмүүс нь тарж одсон бөгөөд Мартыненко болгоомжилсондоо тэгээ биз гэмээр унатлаа архи уужээ. Түүний их буунуудаас зөвхөн хоёр хээрийн их бууг галт тэрэгний буудлын дэргэд петлюрчүүд орхиж явжээ. Их буу олзолж байгаагүй болохоор Махно их баярлаж, тэр хоёр их бууг өргөн гудамжинд авчруулаад өөрөө гохны нь уяаг татахад их буу ухасхийж, сум нь өндөр улиасны дээгүүр ульж нисэхэд хүмүүс айсандаа газар сөгдөнө. 

	Хувьсгалт цэргийн зөвлөл галт тэрэгний буудлын талбайд байрлажээ. Тэнд түүдэг гал энд тэнд ноцож, хажууд нь хотын район бүрээс цугларсан ажилчин зогсох бөгөөд хувьсгалт цэргийн зөвлөлийн гишүүд хаанахын ажилчин болохыг нь хараад нэгд нэгэнгүй таних бөлгөө. Ган хайлуулагч, тариа тээрэмдэгч, шир боловсруулагч, нэхмэлч зэрэг хамт ажилладаг нөхдөө хараад энэ тэрээ гэж дуудалцсаар ажилчид тавь тавиараа жагсана. Хэрэв тэр тавин хүний дотор тохирох хүн байвал даруй даргаар томилох буюу эсвэл уг отрядыг хувьсгалт цэргийн зөвлөлийн нэг гишүүнд хүлээлгэж өгнө. Дор нь винтов олгож, огт мэдэхгүй хүнд яаж буудахыг зааж байв. Отрядад байлдааны тушаал өгөөд, дарга нь винтовоо өргөж: 

	— Нөхөд өө урагшаа!.. гэж командална. 

	Отрядууд Екатеринославын өргөн гудамж чиглэн байлдахаар явна. 

	 

	... ... ...

	 

	Рощин шахалдсаар байж ерөнхий командлагчийн дэргэд ирээд гүүрний өмнөх бэхлэлтийг эзэлсэн тухай түүнчлэн дөрвөн хүн шархдаж, нэг хүнээ алуулсан тухай илтгэв. Махно харандаагаа хазаж ширүүн, солиотой ч юм шиг харцтай хүрэн, туранхай царай өөд ширтэнэ. 

	— За сайн байна, мөнгөн цагаар шагнуулна даа гээд өмнөө дэлгээстэй хотын зургийг лангууны ирмэг рүү түлхэж үүнийг хараач гэв. Тэгээд харандаагаараа чагт тавьсан газрыг дагуулж зурав. -Дайралт маань зогсчихлоо. Бид нар энэ гудамжны тахир өнцөг, энэ цэцэрлэгтэй гудамж хүрээд байна. Тэгээд хаашаа тахийж байгааг нь хараач... Яагаад ингэж нэг шороо хөдлөхгүй болов гэдэг шалтгааныг би мэдэх гэсэн юм гэж шувуу шиг жингэнэж хашхирна. Яваад учрыг нь ол гээд Махно харандаагаар баахан юм сараачиж, Каретник тамгаа үлээж байгаад суга доогуур нь гараа оруулж тамгалав. Аймхай этгээдүүдийг залхааж болно, би чамд эрх олголоо... гэв. 

	Ажилчны отрядууд муруй сарий жагсаж, дарга нар команд өгч, цэргүүд “ура” хашхиралдаж буй талбайд Рощин дахин гарч ирлээ. Зарим дээр нь будаа агшааж байгаа түүдэг галуудын утаанд Рощины толгой эргэж харин Маруся ширээний дэргэдээс үсрэн очиж ээжийнхээ гараас тогоотой ногоотой шөлийг нь авах буюу сайхан үнэртэй бөөн талх хазаж байдаг Марусягийн дүрс нүдэнд нь харагдах мэт болоход за яамай! гэж Рощин бодов. 

	Рощины хамт Сашко бас Чиж гэдэг овогтой казак шиг цүдгэр цоохор, хөгжилтэй залуу, мөн өөрийгөө Роберт гэж нэрлэдэг дандаа инээж байдаг ширүүн харцтай, таглуулчихсан нүдээ хар малгайныхаа саравчаар дарж өмссөн, усан хоолой засдаг, сайхан залуу, бүгд гурван хүн хамт явлаа. Байшингийн өнцөг буланд нуугдан хоргодож, хаалга үүд дамжсаар байж Екатерины өргөн гудамжаар өнгөрөв. Сум сүнгэнэж, гудамжны цэцэрлэгт хүн амьтангүй эзгүй байх бөгөөд элстэй уутаар тагласан цонхны цаанаас юм сонирхууч хүмүүсийн нүүр булталзана. Алтан эдлэлийн дэлгүүрийн үүдэнд хонин дах нөмөрсөн нэг хүн сууж: ээ бурхан минь юу болж байгаа нь энэ вэ? гэж асууж байгаа юм шиг шаналж, хавчийсан жижиг нүүрээ, буурал сахлаа еврейн хуучин тэнгэр өөд өргөж наманчлах мэт. 

	— Чи энд юу хийж байгаа юм бэ? гэж Чиж түүнээс асуув. 

	Намайг юу хийж байна гэнэ үү? гэж нөгөө хүн асуугаад, намайг хэзээ алахыг нь хүлээж байна гэв. 

	— Гэртээ харь

	— Би гэртээ хариад яах вэ. Чиний өөдгүй амьдрал хэрэгтэй юу, миний дэлгүүр үнэтэй юу? гэж ноён Паприкаки хэлнэ... Тэгэхлээр би дэлгүүрийн дэргэд үхсэн нь дээр... 

	Тэднийг холдоогүй байхад манаач, хаалганы хацавчаар шагайж: . 

	— Залуучуудаа, цаана чинь алж байна шүү... гэж хэлэв. 

	Гудамжны өнцөгт хүрмэгц толгой дээгүүр нь байшингийн шавар луу пулемётоор шүршлээ. Бөхийж гүйсээр хажуугийн гудамжинд ороод дааманы завсар орж зогсов. Тэд уухилан амьсгаадаж зогсохдоо гудамжны уулзуур дээр долоон хүүр, орхисон винтовууд байгааг тоолно, бодвол ажилчны нэг отряд энд пулемётын галд дайралдсан бололтой. Роберт инээмсэглэн, эгдүү нь хөдөлсөн янзтай хэлэхдээ: 

	— “Астория” зочид буудлын гонхноос шүршиж байна. Тэр цэгийг устгах санал байна гэв. 

	Энэ санал зөв зүйтэй мэт бөгөөд хоёр сарын өмнө Рощины сууж байсан “Астория” хэмээх зочид буудал үнэхээр цэцэрлэгт гудамжны нөгөө талд байдаг боловч түүнд ойртохдоо зөвхөн гал дундуур очихоос өөр аргагүй байв. Рощин нөхөд өө дааман руу гараа алдлан шахаж: 

	— Хоорондоо зохих зайтай, нэг нэгээрээ цуврах хэрэгтэй, харин осолтой юм огт хийж болохгүй. 

	Рощин бөхийж, унан тусах шахсаар гүйж гудамжны уулзвар хүрч, хүүрийн цаана хэвтэв. “Асторийн” гонхноос пулемётоор хоёр удаа шүршиж чимээгүй болоход нь Рощин үсрэн босож туулай шиг мурилзан гүйж, цэцэрлэгт гудамжны тэг дунд байгаа улиаснууд руу гүйж очив. Гонхон дээрээс яаралтайхан шүршивч Рощин нэгэнт сум тусахгүй “хөндийд” орж амжжээ. Улиасны гол түшиж^ малгайгаа авч, түүгээр хөлсөө арчиж, амьсгаадаж байхдаа: 

	— Сашко, одоо чи гүй... гэж хашхирав. 

	Зочид буудлын тольтой хаалгыг гар бөмбөгөөр балбахад цаанаас нь дарсан олон нүдтэй шүүгээгээ зайлуулж дотроос нь нээж өгөв. “Томка чи чинь хаачиж яваа чөтгөр вэ...” гэж улиглаж байгаа догь хаалгачийг Роберт гэдрэг түлхэж, гар бөмбөгөө өргөж хашхирав. Их хаалганы доторх хүлээх танхимд зочид буудалд суудаг хүмүүс давхар бүрээр цугларан ирж гар бөмбөг атгаж, хөгжүүн зантай яваа залууг харж байснаа түүний хойноос винтов үүрсэн гурван хүн орж ирэхэд хүмүүс үг дуугүй шат өөд зугтаж эхлэв. Амьсгаадсан улсууд шатны хэрс налж зогсоно. Рощиныг шатаар өгсөж явахад таньдаг хүн олон дайралдана. Нөхөргүй гурван охиноо тэжээж байдаг өнөөх сайн санаат газрын эзэн хуурай хоол идэж байгаад хожимдосхийж гарч ирсэн болохоор учрыг ойлгоогүй тул мадера дарс ханхлуулсаар Рощиныг арай л тэвэрч авсангүй... 

	— Ээ хөөрхий Вадим Петрович та байсан юм уу, харин миний охид чинь большевикууд ирлээ гээд л дуу алдаж байлаа шүү... 

	Гэвч, хацраа цус гартал шалбалсан асар том Сашко, нүдээ малгайнхаа саравчаар тагласан усан хоолойн ажилчин болон хөгжил наргиантай, улаан хацартай мөртөө энгийн эелдэг зөөлөн байдалд дасаж сураагүй Чиж нарыг хармагц газрын эзэн бүлх залгисан юм шиг таг боллоо... 

	Усан хоолойн ажилчин нь тэр зочид буудлын бүх гарч ордог нүх сүвийг мэддэг ажээ. Гурван давхарт гараад нөхдөө дагуулж нууц шатаар явсаар гонхон дээр гарлаа. Гонхны төмөр хаалга түгжээгүй байхад “За энд байна” гэж шивгэнэж, хаалгыг нээж, бүх насандаа чухам ганц ингэх гэж бодож явсан бол уу гэмээр янзтай уурлаж урагшаа гүйв. Рощиныг дээврийн нуруу төмрөөс болгоон бөхийж, бүдэг бадаг гонхон дотуур гүйсээр гэрэлтүүлэгч цонхны өмнө ирэхэд пулемётын дэргэд түрүүлгээ харж хэвтээ нэг хүнийг Роберт зэгж жадалж байв. 

	— Би хэлээгүй юу, энэ чинь зочид буудлын эзэн өөрөө байна!

	Тэгээд гонхноос бууж ирсэн хойно, хүүхдийн дотор нь гэнэт аягүй болж, уруул нь татваганан шат дээр сууж, малгайгаараа нүүрээ дарна. Сашко түүний винтовыг аваад: “Бид чамайг хүлээх болж байна уу?” гэж ширүүвтэр асууж, Чиж ч: “Ээ харла, бас Роберт шүү..” гэж хэлэв. Роберт босон харайж Сашкогоос винтовоо угз татан авч, шат алгасан гүйлээ. Вадим Петрович, Чиж, Роберт хоёроор зочид буудлыг харуулахаар үлдээв. “Астория” буудалд харуул илгээ гэсэн зурвас бичиж Сашког штаб руу явуулаад өөрөө ганцаараа цэцэрлэгт гудамж руу буцжээ. 

	Өдөр шувтрах шахаж байв. Шуудан. цахилгаан мэдээ, хотын дум, санхүүг ажилчны отрядууд эзэлж авав. Рощин энэ бүх газрыг эргэж, цөмөөс нь штаб руу холбоочдыг явуулжээ. Аль ч талаас нь харвал байлдаан удаашрах төлөвтэй байна. Махногийн явган цэргүүд ганц удаа сүрхий дайруулснаа, хот газрын байлдаанаас уйдаж эхлэв... 

	Хэрэв тал газар тулалдсан сан бол аль эрт олзолсон зүйлээ хуваачхаад, түүдэг гал дээр бантан буцалгаж, тойрон сууцгааж, алагдсан хүнээс мулталж авсан сайхан гуталтай, гарамгай бүжиглэгчид гопак бүжиглэхийг харж байх сан даа. Петлюрчүүд ч сандрахаа больж, цэцэрлэгт гудамжны тэг дунд хүртэл гэдрэг ухраад окоп малтаж, харин зарим газраар дайрч эхлэв. 

	Бүр үдшийн бүрэнхий болсон хойно Рощин галт тэрэгний буудал дээр очив. Гэтэл Махно тэнд байсангүй. Штабаа “Астория” зочид буудал руу шилжүүлсэн байв. Өчигдрөөс хойш юу ч идээгүй, зөвхөн ганц сияан аяга ус уужээ. Хөл нь эцэж шагайгаараа майжганан, бекеж нь тугалга шиг мөрий нь дарна. 

	Гэтэл түүнийг зочид буудал руу оруулсангүй. Хаалганы нь дэргэд хоёр пулемёт зоочхоод, буудлын байшингийн өмнүүр Гуляй-Поле маягаар үсээ урт ургуулж, дух руугаа унжуулсан тэргүүлэгчийн морин цэргийн лут эрчүүл, ёвруулаа жингэнүүлэн маадганан алхана. Даарч салхи цохиулчихгүйг хичээж нэг морин цэргийн оодон, дээлийнхээ дээгүүр өмхий хүрэн дотортой дээл нөмөрсөн байх бөгөөд нэг нь булган ороолтоор хүзүүгээ ороожээ. Морин цэргийнхэн Рощиныг үнэмлэхээ шалгуул гэж шаардсан боловч хоёулаа бичиг үсэггүй тул, хэрэв түүнийг орно гэж хаалга руу зүтгээд байвал тэр дор нь писхийлгэчихнэ гэж сүрдүүлэв. “Хачин золигууд минь тэр тэргүүлэгчтэйгээ тонилцгоо” гэж Рощин тэднүүдэд намуухан хэлээд дахин галт тэрэгнийхээ буудал руу явав. 

	Гаднах түүдгийн гэрэл өндөр цонхоор нь тусч байгаа буудлын сандраачихсан бүдэг бадаг мухлагт орж, гадаа яаж хашхирч, галт тэрэг орилж, буу дуугаравч огт тоохгүй, царсан диван дээр таг унтав. Гэвч маш ядарсан болохоор өнөөдөр болсон юмны зах зух нь, учир тоймгүй бодогдоно. Нэг өдрийг шударга ёсоор өнгөрүүллээ. Бас бүр ч шударга биш дээ. Юунд ч түүний шанаа руу нь цохив доо? хүн бууж өгч байсан шүү дээ. Элдэв сэжиг авхуулахгүй гэж тэгэв үү? Тийм, тийм. Гэтэл ширээн дээр газрын зураг дэлгэж, дарсны хундаганууд өрж, хажууд нь нэр төр хөөцөлддөг эмэгчин тахианы бөгс шиг нойтон уруултай, хөгцөрсөн шүдтэй өглөөгүүр алагдсан ахмад Веденяпин гэгч хүн хөзөр наадаж суугаа генерал Эвертийн... үнсэх гэсэн юм шиг уруулаа жомбойлгон сууж байсан нь бодогдов. Аа муу чөтгөрийг цохисон нь зөв болж... 

	Нойрны хажуугаар, зүрх нь лугшиж байв. Рощиныг нүдээ нээхэд цонхоор тусч буй улаавтар гэрэлд тайван, тунгалаг сайхан царай харагдана. Шүүрс алдан сэрэхэд Маруся дэргэд нь сууж, өвдөг дээрээ сияан аягатай буцалсан ус, зүсэм талх барьж сууна. 

	— Май үүнийг ид, гэж Маруся хэлэв. 

	 

	... ... ...

	 

	Тэр шөнө Чугай, хувьсгалт зөвлөлийн тэргүүлэгч хоёр дандаа өөрийн талын хүмүүс манаж байгаа их буунууд дээр хүрч ирээд Мартыненког сэрээж, Чугай түүнд: 

	— Нөхөр минь, бид чамайг сорих гэж ирлээ, чи тун жудаггүй байна... Нэг бол чи Петлюрдээ бүрмөсөн оч, гэвч бид чамайг амьдаар чинь явуулахгүй, эсвэл их буунуудаа одоо хөллө... гэж хэлэв. 

	Өглөөгүүр их буугаа та нарт хүргэж болох уу... 

	— Өглөө биш, одоо л аль, ээ бурхан минь, ер нь Мартыненко чи унтсаар байгаад сүйд болно шүү... 

	— За би яагаа вэ, одоо бол одоо ав... 

	Маргааш өглөө нь Екатеринославын бүх цонх их бууны нүргээнд тарчигнаж эхлэв. Цэцэрлэгт өргөн гудамжинд сайран шал, улиасны мөчир, мухлагийн хэлтэрхий хийснэ. Энэ хатуу догшин хөгжмийн аялгуунд зоригжсон ажилчны отряд, тариачны хороод, Махногийн явган цэргүүд зоригжиж, Петлюрчүүдийг довцог дээр гартал ухраажээ. Тэгэхлээр нь нам ба нам бус элдэв байгууллагын төлөөлөгчид, ах дүү Паприкаки ч саваанд цагаан дарцаг уяж, маш болгоомжлон хувьсгалт цэргийн зөвлөлд очиж нэн даруй хэлэлцээр тогтоож, иргэний дайныг зогсооход зуучлахаар ирлээ гэж илтгэв. 

	Мирон Иванович, “Астория” зочид буудлын үүдний хүлээх танхимд ширээний дэргэд бөгтийж, товч нь тасарчихсан, хөлстэй хавтгай малгай өмсөж суугаад, дусал ч шүлс гаргахгүй хатсан талх зажилж ийн хэлэв. 

	— Бид ч хотыг нураах хүсэлгүй байна. Тэгэхлээр үдээс хойш гурван цагт Петлюрийн бүх ангиуд зэвсгээ хураалгаад хувьсгалын эсэргүү отрядууд байшингийн гонхноос буудахаа боль гэдгийг тулган шаардана. Эс тэгвэл гурван цаг нэг минутад манай их буу хотыг шатрын хөлөг шиг тоонолжлон буудна гэв. 

	Тэргүүлэгч талхаа бүр ч удаан зажилж, улам ч удаан ярихад түүний царай нь тортог болж пад харласан байв. Төлөөлөгчид бүр гонсойж гутарлаа. Хоорондоо удаан шивнэлдэж, маргах гэж байв. Яг энэ үед өнгө бүрийн хувцастай хүмүүс гантиг чулуун шатаар шуугилдан хүлээх тасалгаа руу бууж ирлээ... Түрүүнд нь бараг уруулдаа наалдуулан Луиса пулемёт тэвэрсэн хоёр залуугийн араас буу зэвсэг агссан хэсэг хэрцгий эрчүүл дагаж, тэдний дунд урт үстэй, муухай харцтай хүн явна. 

	Төлөөлөгчид тэргүүлэгчийн гараас тулган шаардсан бичгийг нь угз татаж аваад, сум шүнгэнэж байгаа гудамжинд, цэвэр агаарт гарах гэж яаран сандарна. 

	Петлюрийн командлал тулган шаардсан бичгийг хэрэгсээгүй өнгөрөхөд гурван цаг нэг минутад тэргүүлэгч Махно учир начиргүй уурлаж, хувьсгалт цэргийн зөвлөлийнхний хуралдаж суугаа ширээг гар буугаар цохиж, хотыг хайр найргүй шатрын хөлөг шиг тоонолжин буудаж сүйтгэхийг шаардана. Хувьсгалт цэргийн зөвлөлийнхөн болон энд өсөж төрсөн ажилчид хотоо хайрлан харамсана. Гэвч, уян зөөлөн байж болохгүй учраас хөрөнгөтнүүдийг юутай ч айлгая гэж шийдлээ. Мартыненкогийн арван хоёр их буу баахан хожимдосхийж нэгэн зэрэг нижигнэв. Шат мэт сүндэрлэсэн зарим нэг том байшингуудын шавар туйпуу агаарт хийсэж цацрахад хороодын төлөөлөгчид Петлюрчүүдээс сандран гарч хувьсгалт цэргийн зөвлөл рүү оготно шиг гүйлдэж ирлээ. Ажилчдын отрядууд аттакласаар Петлюрийнхнийг цэцэрлэгт өргөн гудамжны бүр адаг руу уул өөд гартал гэдрэг түрлээ. 

	Бослого гарсан дөрөв дэх шөнө уг хотод зөвлөлт засаг тогтсоныг тунхаглав. 

	 

	... ... ...

	 

	Хувьсгалт цэргийн хороо тэр шөнийн турш засгийн газраа тохоон бүрдүүлэв. Мирон Иванович аль эрт вагон дотор бодож байсны нь дагуу анархист, зүүн эсерүүд хоёр тэргүүлэгч Махнотой холбоо тогтоож, түүнийг түшиглэн хуралд дайран ороод засгийн газрын байр болгоны төлөө тэмцэлдэж эхлэв. Ер нь эсерүүд цөм бие бялдар, нуруу өндөр хүмүүс орсон болохоор тийм ханатлаа унтсан, чийрэг хүмүүстэй маргаж дийлэгдэшгүй ажээ. 

	Эсерүүд толгой дараалан босож, юуны өмнө Махнод хандан инээмсэглэж: энэ Махно л ард түмний зориг хүслийн жинхэнэ удирдагч, энэ чинь л ёстой домогт жолоодогч, агуу их стратегич, дайралдсанаа цэвэрлэгч төмөр туужуур... Үүний командалсан хосгүй эрэлхэг. цэргүүд нь яасан ч гайхам сайхан эрчүүл бэ... гэж хашхирна. 

	Харин тэргүүлэгч энэ үгийг сонсож толгой дохин, архинд түлэгдсэн зэвхий уруулаа зууж үг дуугүй сууна. Гэтэл тэр даруулгагүй эсерүүд нээлттэй хаалганы цаагуур холхилдож яваа Махночууд болон яаж ийсхийж байгаад зочид буудалд нэвтэрсэн хүмүүст сонсогдохуйцаар улам чанга ярина. 

	— Нөхөд большевикууд аа, бид юунд хэрэлдэх бил ээ? Та нар ч Зөвлөлүүдийн төлөө, бид ч Зөвлөлүүдийн төлөө байна... Бидний зөрөлдөөн ганц тактикийн чанартай юм. Бид бол хотын аж ахуйн хөрөнгөтний албан газруудыг өвлөж авна. Харин та нар тэр албан байгууллагыг ганц өдөр багтааж Зөвлөлтийнх болгохыг хүсэж байна. Хотын албан газрууд чинь коммунистуудтай ажиллахгүйг бид мэдэж байна. Ажил саатуулахад бэлхэн байна. Өлсгөлөн, сүйрэл баталгаатай болсон. Харин биднүүдтэй ажиллах дуртай, Думийн тогтоол ч бий. Ийм учраас бид хүнс тэжээл эрхэлсэн комиссарт нөхөр Волинг дэвшүүлж байгаа юм. Хуралдаанаа зогсоож, санал хураах саналтай байна... 

	Яах нь ч мэдэгдэхгүй, тэр ч байтугай үзэн ядаж байна уу гэмээр байсан анархистууд гэнэт санаанд оромгүй санал гаргахад, тэргүүлэгч Махно өөрөө ч ангаахайных шиг хүзүүгээ эргэлдүүлэв. Тэдний төлөөлөгч болох час улаан нэг оюутан санхүү эрхэлсэн комиссараар дүү Паприкакийг томилох санал гаргав. 

	— Бид түүнийг аль буй арга хэрэгслээрээ хамгаална... дүү Паприкаки бол ганц гэм нь албан тасалгаанаас гардаггүй болохоос яг бидний адил анархист хүн бөгөөд санхүүгийн талаар их мэдлэгтэй болохоор боссон чөлөөт ард түмэнд ач тустай, дуулгавартай зэвсэг болж өгнө... Ингэхлээр ярилцсаны хэрэггүй, зөвхөн ердөө л гараа өргөж батлах саналтай байна... гэв. 

	Маруся мөн тэнд, хана налж Рощины хамт нэг сандал дээр сууж байв. Маруся уурлаж, эгдүүцсэн янзтай гараа зангидаад: “Энэ чинь ёстой шившиг!” эсвэл “Биднийг тулалдаж байхад та нар чинь хаана байв даа?” гэж хоолойгоо чичрүүлэн хашхиравч, тэр нь зөвхөн зөвлөх эрхтэй байжээ. 

	Энэ өдрүүдэд Маруся эцэж, царай нь ганджээ. Оодон нэхий дээлийнхээ товчийг тайлавч халууцаж, үс нь задарсан ажээ. Нэг хүний үг шувтарч амсхийх хооронд юу үзэж өнгөрүүлснээ Рощинд яаран хөөрч байв. Эхлээд отрядуудыг талх, буцалсан усаар, хангах комисст ажиллажээ... Тэгээд санитарын отрядад очсоноо, эцэст нь холбоочин болжээ... Хот дундуур газар сайгүй үсчиж, “зуун, удаа” буудууллаа гээд, Рощинд банзлынхаа хормойг цоо буудуулсныг харуулна... 

	— Би шаламгай цовоо байгаагүй бол өнгөрөх байсан “Маруська!” гэж хашхиралдана. Нэг годос гэхэд л түрүүчихнээр зогсож байсан газарт минь бөмбөг тусч, харин түр р-р гэж шүршингүүт нь би улиасны цаана орчихсон байдаг байлаа... Ер нь тун их айсан болохоор одоо болтол өвдөг чичирч байна. 

	Дахин арван удаагийн бослогод ч Маруся ийм л хөгжилтэй байж чадах хүн. Гэтэл түүнийг ингэж чалчиж байх зуур маажуулчихсан нүүртэй Сашко хаалгаар үзэгдлээ. Сашко чүү чай гэж чихэлдсээр орж ирээд хуруугаараа дуудахад Маруся өөдөөс нь гүйж очлоо. Сашко чихэнд нь юм шивгэнэхэд Маруся баярлаж алга ташна... 

	Чугай, нэр дэвшигдсэн хүмүүсийг эсэргүүцэн өтгөн хоолойгоор дүнгэнэн: 

	— Нөхөд өө, бид маргах гэж цуглаагүй, бид нотлох гэж цуглаагүй, харин захиран тушаах гэж цугларсан юм... Хүчтэй нь захиран тушаадаг юм шүү... гэж хэлэв. 

	Маруся тэвчин ядаж хүлээсээр, ширээний дэргэд гүйж очоод, 

	— Бүх хот даяар дээрэмдэж байна: Тэр нөхдийн юу хэлэхийг сонс л доо... Тэднийг нааш нь оруулах дургүй байна... Тэдний гарыг мушгижээ... гэв. 

	Ингэж хэлмэгц хаалганы цаана шуугилдан, ноцолдож, хүмүүс давчдангуй хашхиралдаж байснаа Сашко тэргүүтэй винтов барьсан хэдэн ажилчид орж ирээд, нэгэн зэрэг: 

	— Энэ чинь юу болж байна вэ? Та нар чинь Полиц цагдаа зогсоочихоо юу? Гараад харцгаавал дээр биз... Бүх цэцэрлэгт гудамжийг бүсэлж аваад, тэргүүлэгчийн сайн эрчүүл хоршоо дэлгүүр талж, тэрэг тэргээр нь зөөж байна... гэв. 

	Зуух нь үү дээ гэмээр Махногийн уруул нь шазайж байснаа ширээний араас босож одов. Махно хол явах хэрэггүй болж, цэцэрлэгт гудамжны нөгөө талын том дэлгүүрийн дэргэд хэдэн хүний сүүдэр сүүмэлзэж байв. Түүнийг зочид буудлын хаалгаар алхмагц өмнөөс нь Левка дайралдлаа. 

	— Юу болоов, юунд сандраав? гэж Левка асууснаа сандран найгаж байв. 

	— Өөдгүй новш чи хаана байв? гэж Махно хашхирна.. 

	— Намайг хаана байв гэж байна уу... Сэлмээ мохоочихлоо. Ганц энэ гараараа гучин зургааг... Гучин зургаа шүү... гэв. 

	— Чи надад, энэ хотод ёс дэглэм тогтоож аль! гэж Махно чарлаж, Левкагийн цээж рүү хүчтэй ёворч аваад, гудамж хөндөлсөн нөгөө дэлгүүр лүү гүйж очив. Түүний араас Левка, бас хэдэн морин цэргүүд дагалдана. Бушуухан тонилох боллоо гэж мэдээд дэлгүүрийн өмнүүр сүүмэлзэж байсан сүүдрүүд арилж, баадантай юм барьсан хэдэн хүмүүс нэлээд хол тус тус гүйлдэж байв. 

	Гэлээ ч гэсэн мунгинаж байгаад хоцорчихсон тэргүүлэгчийн өтгөн сахалтай нэг эрийг морин цэргүүд дэлгүүр дотроос гаргаж ирлээ. Тэр нь уйлагнан ер нь муусайн хөрөнгөтнүүд яасхийж мануусын цусыг сорж байсны нь сонирхох гээд дөнгөж саяхан энд ирлээ гэж хэлэв... Махно түүний өөдөөс харж, бүх бие нь чичирнэ. Зочид буудлын тэндээс сонирхсон хүмүүс гүйлдэж ирэхэд Махно тэр цэргийн нүүр лүү зангаж: 

	— Энэ чинь хувьсгалын эсэргүүчүүдийн зэгсэн тагнуул... Чи дахин бузар юм хийхгүй болно доо. Наадахаа тас цавч... гэв. 

	Нөгөө сахалт “Болиоч гэм!” гэж орилов. Левка сэлмээ суга татаж, цүлхийтэл амьсгалаа гаргаж шилэн хүзүү дундуур нь далайж буулгалаа. 

	— Гучин долоо нь энэ! гэж биеэ магтангуй хэлж, гэдрэг зайлав. Явган хүний зам дээр цусаа шалбааг болтол гоожуулж татвалзаж байгаа биеийг нь Махно хөлөөрөө өшигчиж байв. 

	— Хэнийг ч гэсэн ингэнэ... 

	Тонож дээрэмдэх явдал үүгээр дууслаа. Гэр гэртээ амар тайван харьцгааж болно... гээд Махно өөрөөсөө сандран зайлж байгаа хүмүүсийн өөдөөс эрс эргэв. 

	 

	... ... ...

	 

	Маруся Рощины мөрийг налж гэнэт таг унтахад түүний задгай үс нь Рощины энгэр дээр унжиж байв. Өглөөний долоон цаг болжээ. Зөвлөлт засаг тогтсонтой уялдуулан фрак дээлээ, гэртээ өмсөж хуучруулсан хөвөнтэй цамцаар сольсон хөгшин хөмсөг зангидсан зарц том том зүсэм цагаан талх, цай авчирч өгөв. Засгийн газраа нэгэнт тохоон томилсон боловч хойшлуулшгүй олон асуудал үлджээ. Жишээ нь өглөөнөөс эхлээд: хөлсийг хэн төлөх, ямар хэмжээгээр төлөх вэ? гэсэн төмөр замынхны асуудлыг ярилцжээ. Анархистуудаар дэмжүүлсэн Махно энэ асуудлаар санал гаргахдаа төмөр замчид өөрсдөө билетийн үнийг тогтоож, мөнгийг нь өөрснөө хурааж аваад өөрөө өөрийнхөө хөлсийг төлж байг гэв... 

	Гэтэл хуралдаан дуусаагүй байтал, цэнхэр утаа суунаглатал тамхи татчихсан тасалгааны цонхны шил нижигнэж сум дэлбэрэх чимээ сонсогдов. Диван дээр унтаж байсан Мартыненко хурхирч байхад цонхны шил дахин доргив. Мартыненко бүр сэрж “Энэ чөтгөрүүд юунд дүрсгүйтэж байна...” Папах малгайгаа мөлчийтөл хуссан дагзан дээр дарж өмсөв. Дэлбэрэх чимээ гурав дахь удаа сонсогдов. Чугай, Мирон Иванович хоёр зүсэм талхаа тавьж өөд өөдөөсөө гайхан ширтэнэ. Хаалгаар Левка бас нэг морин цэргийн хүн хоёр орж ирээд нөгөө морин цэрэг нь малгайгүй толгойгоо баавгай шиг данхалзуулна. 

	— Дууслаа, гээд өнөөх морин цэрэг гараа савчиж, бүхэл сум дууслаа... гэв. 

	Левка хацраа цүлцгэнүүлэн

	— Лиевкагийн дэргэд тэглээ! Тэргүүлэгч минь одоо болтол хөөрч л байна уу!... Хурандаа Самокин зургаан гүрэн цэрэгтэй айсуй... Галт тэрэгний буудлыг хүнд их буугаар буудаж байна... гэв. 

	 

	... ... ...

	 

	Екатерины өргөн гудамжны айлууд Махногийн арми яаж зугтаж байгааг нь харах гэж зузаан гудасныхаа цаана нуугдахгүй цонх бүхнээс ил харж тав нь ханаж байв. Морин цэргүүд морьдоо баруун зүүнгүй ташуурдаж давхихад, тэдний нөмөрсөн эсгий хэвнэг, гусар цэргийн юүдэн, торгон хөнжил салхинд сэлбэлзэнэ... Ганзаганаас нь тоо томшгүй баадантай юм дүүжилсэн морьд мөс хөлдсөн гудамжинд халтирч унахад, морь нь ч, эзэн нь ч, олзолсон юм нь ч морьдын туурайнд гишгэгдэж байв... “Хараач! бас нэг ойчлоо!” гэж цонхны цаана хашхиралдана. Дээрэмдсэн эд агуурс ачсан тэргүүд давхилдана. Дөрвөн хөллөгөөтэй тачанкууд сум шиг давхиж, төмөр мөөрөөс нь гал бадран, замдаа тохиолдсон бүхнийг хуу хамж байв. Тэрэг дээр асаж чадаагүй явган цэргүүд хажуугаар нь гүйлдэнэ... 

	Энэ бүх шуугиан, шаагиан, тар няр дуугарч, эвгүй муухай орилолдсон амьтад өргөн гудамжны ууланд тулсан тэр зүг өөд мацна. Яагаад гэвэл хурандаа Самокин галт тэрэгний буудлыг зэгж эзэлсэн ажээ... Тэгэхэд нь тэргүүлэгч Махно, Хувьсгалт цэргийн зөвлөлөөс гүйж гараад хорсож уурласандаа газар дэвсэж, сэнгэнэтэл уйлж, Левкагийн авчирсан тачанк дотор сууж, ичсэндээ ч юм уу, танигдахгүй гэсэндээ ч юм уу бүү мэд, нэхий дах толгой дээгүүрээ нөмөрч, энэ хөөтэй хотоос үл мэдэх зүг зайлсан гэж ярилцдаг билээ. 

	Буу ганц ч дуугаргалгүй зугтаж явсан тэргүүлэгчийн цэргүүд хотоос гармагц гэнэт Петлюрийн отож байсан цэргүүд дээр орж сандрахдаа дэмий ийш тийш үсчиж байснаа гарцаагүй үхлээ чиглэж Днепр мөрөн рүү морьдынхоо амыг заллаа. Тэр орчим огцом эрэгтэй болохоор Махночууд хашаа хороо, бургас сөөгийг яйчиж тэрэгтэйгээ бөмбөрсөөр мөсөн дээр гарав. Гэвч мөс нь нимгэн тул хотойн хотойсоор шаржигнан хагарч, хүн, морьд мөрний нүүгэлтсэн хар ус хахаж цацалж байв. Махногийн армийн яльгүй хэсэг нь зүүн эрэг дээр гарчээ. 

	Тэр шөнө отрядаас олон ажилчин гэртээ очиж халуун юм идэж, хувцсаа солиод ирье гэж чөлөө гуйв. Хайгуулд гарсан отряд болон хаашаа ч явах газаргүй тариачны хороодын цэргүүд л үлдэв. Иймд тариачдын хороод нь хурандаа Самокинын цэргүүдтэй тэнцүүргүй нөхцөлд байлджээ. Тариачдын хороодыг буудал орчмын талбайд бүсэлж аваад бараг цөмийг нь гардан байлдаанд хядаж зөвхөн хэдхэн цэргүүд үлдэж, дайраад задгай хашаагаар гарч, тосгондоо очоод Зөвлөлт засаг байгуулахын тулд Екатеринославт очсон гурван зуун сайн эрчүүд алагдсан аймшигтай тулалдааны тухай ярьжээ. 

	Хувьсгалт цэргийн зөвлөлийн гишүүд, Мирон Иванович, Чугай хоёр ажилчны отрядуудыг цуглуулж, хайгуулаа татах гэж явцгаав. Тэд хотыг тогтоон барих гэж горьдоогүй, харин бослогод оролцогчдыг цөмийг нь явган хүний гүүрээр мөрний нөгөө эрэг дээр гаргах зорилготой байжээ. Цуглуулсан отрядууд түрж байгаа петлюрчүүдийг пулемётоор шүршиж гэдрэг ухраагаад байшингийн булан, бөөн чулуу, гудамжинд байгуулсан хаалтын цаана хориглов. Ажилчид эхнэр хүүхдээ дагуулан тал бүрээс ирж гүүрээр гүйлдэнэ... 

	Зарим хаясан ч гарзгүй шальтай шальгүй юм барьж явах бөгөөд тэднийг дээвэр дээрээс ч, эрэг дороос ч буудна. 

	Чугай, Мирон Иванович, Рощин, Маруся, Сашко зэрэг хэдэн нөхөд хамгийн сүүлд ухрав. Тэд пулеметоо чирсээр, булангаас булан, хаалтаас хаалт хүртэл бөхийж гүйнэ. Самокинынхны өндөр саарал малгай энд тэндээс заримдаа бүр ойрхон цухалзаж үзэгдэнэ. Ямар ч хаалтгүй, хүний хүүр, баадантай юмнаас өөр юу ч үгүй гүүрээр гарах хамгийн хэцүү зам үлдлээ. Чугай самбарын талд сууж пулемётоо эргүүлээд, хажуудаа Сашког үлдээж: “бушуухан гүйцгээ...” гэж бусад нөхдөдөө хашхирав. Гол төмрөө улайстал шүршиж байгаа пулемётын дуугаар цөм гүйлдэв. 

	Гүүрийн тэг дунд хүрснээ Маруся гэнэт таварцаглаж дэн дун алхалж эхлэв. Рощин түүнийг гүйцэж очоод түшиж авахад Маруся гайхсан янзтай харж, нэг юм хэлэх гээд чадахгүй, ердөө л өөдөөс нь ширтэж байв. Рощин сөгдөөд, хүүхэд тэвэрч байгаа юм шиг Марусяг хоёр гар дээрээ өргөв. Маруся улам чанга наалдана. Гүүр шувтарч байтал Вадим Петровичийн гуя руу модоор цохих шиг боллоо. Рощин Марусяг унагаж гэмтээчихгүйг хичээж, тэсэж ядан зогсож байтал, хойноос нь Чугай гүйж ирэхэд: “Май үүнийг ав, унагах нь...” гэв. Тэгж байтал бас малгайг нь авч шидээд, нүд нь харанхуйлав. 

	Сашко, наадахаа орхиж болохгүй шүү... гэж Чугайн хашхирахыг Рощин дөнгөж сонсжээ. 

	
XVI

	 

	Качалинскийн хороо түр зуур амсхийх зав олдоход сая дөнгөж хоёрдугаар сард “Дээрэмчдийг” тавьжээ. Өмнө нь дулаан хонох газаргүй, харин үүлсийн доогуур наран бүдэг шингэж, бээрсэн биеэ ээх түүдэг ноцоох зомгол ч цасанд хучигдсан, тал газар юу ч олдохгүй байхад цасан шуурга, тэсгэм хүйтэнд хийдэг урт урт аялал, унжирсан тулалдаан, өглөөний түргэн жагсаал, хасаг цэргүүдтэй хорсон улайртлаа охорхон зуур байлдаж байсан энэ бүх юм арга буюу ар хойно үлджээ. Мамонтов тамтаг болтлоо нүдүүлчихсэн хороодынхоо үлдэгдлийг дагуулж Дон мөрний тэртээ цаана хол гэгч зайлжээ. Одоо түүнийг итгэхээ огт больжээ. Донын армийн шилдэг сорыг нь Царицын руу гурвантаа довтолж хядуулсан болохоор яахан итгэх ч билээ. 

	Качалины хороо нам гүм нэг том станцыг байлдаангүй эзэлж аваад цадталаа идэж, ханатлаа унтав. Нэгэнт хавар айл буусан бас алсдаа энэ унжирсан байлдаан дуусаж ч юу магад. 

	Сар хагасын хэцүү хүнд аян дайнд Даша бүр туйлджээ. Нөгөө жүжгээ тавина гэж Дашагийн санаанд огт орсонгүй. Театрын эд хогшил үрэн таран болж, тоглогчдын дотроос хэдэн хүн шархдаж, зохиол маань ч алга болсон ажээ. Хэдэн өдөр Иван Ильичийн хамт дулаан сууж, хажууд нь наалдаж, пийшин дор нойргүй дуу аялах мэт чахарч буй хүрэлзгэнийн дууг сонсож, элдэв юм бодож сэтгэл зовохгүй байх юм сан гэж Даша бодно. 

	Дотуур хувцсаа угааж, цойлдох, Иван Ильичийн эсгий гутлыг загнуулах зэрэг ажил байлаа. Бас биеэ бага сага янзлах хэрэгтэй, нөхөр нь ямагт гадаа нар салхинд явдаг. Даша өөрөө ч өөрийгөө эмэгтэй хүн гэдгээ бүр мартах дөхжээ. Эхний өглөө Даша Агриппина хоёр халуун усанд ороод зайрмагтсан шалбааг дээгүүр гэр лүүгээ явж байхад сэнгэнэсэн жавар халуун хацрыг нь илбэж, мөн ч аз жаргалтай байж бил ээ! Агриппинатай хамжиж самовараар цай чанаж үдшийн цайгаа зэхэж байхад Иван Ильич, Иван Гора хоёр бас халуун уснаас ирээд дөрвүүл ширээ тойрон сууж, эрчүүл шуухитнан, байцаатай шөл ч, самоварын цай ч мөн сайхан үнэртэж билээ! Иван Гора ийн хэлэв. 

	— Иван Ильич ээ, хүнд бэрхийг туулсан болохоор хүн шиг амарна гэдэг энэ дээ гэв. 

	Даша амарч чадсангүй. Маргааш нь Иван Ильичийг яг ирэх шахаж байтал Анисъя, Шиллерийн өнөөх номыг сугавчилж ирээд, их догь даруу төлөвтэйхэн, их л бодлогоширсон янзтай нүдээ мэлтийлгэж ийн ярив: 

	— Дарья Дмитриевна минь би их уйдаж байна... Эсвэл би шалиг болчихсон юм уу... Хүн хүн шиг байхад би шалиг болох нь ч юу билээ. Ер нь намайг бага байхад ийм тал байсан... За тэгээд багадаа нөхөртэй сууж хүүхэд цувуулсан... Тэгж байтал зовлонд учирсан юм... Дарья Дмитриевна минь би хорин дөрөвтэй шүү. Дайн дуусахлаар би хаашаа явах вэ? Нэг тариачин эртэй толгой холбож, эзгүй хоосон тал ширтэж суух уу? Энэ их юм үзэж, сонссоны дараа надад өөр юм хэрэгтэй байна: 

	Анисъя нүдээ бараг аньж, шинель дороос мөөм нь төвөлзөнө: 

	— Би энэ номыг уншиж дууслаа, байлдаж байхдаа ч салсангүй... Би ухамсар бага, харанхуй, бичиг үсэггүй байж магадгүй гэвч үүнийг засаж болно шүү дээ. Дарья Дмитриевна минь миний дотор янз бүрийн юм бодогдоно. Би өөрөө өөрийгөө мэдэхгүй, харин өрөөл бусдыг сайн мэднэ. Тэр гүнгийн хатан Амалиягийн тухай ч ярьж чаддаг болох сон гэж бодоход нүдний нулимс мэлтэлзэх юм... Надад талийгаач Шарыгин бас энэ тухай ярьсан... Дарья Дмитриевна, бид өнөөдөр гурван зуугаад хүн багтахуйц нэг сав сургуульд байгааг оллоо... Тэнд мужаан, мод, хөшигний даавуу ч олдоно... Тэгэхлээр “Дээрэмчдийг” юунд тоглож болохгүй бил ээ? Бид ролио мартаагүй байна... Өнөөдөр бид давтсан, нэг инээлдвэл сайн байх юм сан... 

	Иван Ильич гэртээ ирмэгц: “Яасан сайхан санаа вэ! энд долоо хононо... Цэргүүдэд тун аятайхан баяр болно!...” шууд дэмжин, магталгүй яах вэ гэв. Иван Ильич хачин хүн байжээ. Даша минь хажууд байгаа болохоор аль эрт өнгөрсөн зургаадугаар сарын тэр салхитай цэлмэг цэнхэр өдөр галт онгоцоор явж байсан шиг л аз жаргал өөд хар хурдаараа яваа мэт санаж, баяр баясгалантай байдгийг нь юу ч зогсоож эс чадах бөлгөө... 

	Ингээд Даша, үдшийн бүрэнхийд хайрт хүнийхээ зүрхийг хэрхэн цохиж байгааг нь чагнаж, түүний далд сэтгэлд нь хумсаа нуусан муур шиг сэм нэвтэрч чадсангүй... Ер нь түүнд далд сэтгэл байсан уу? Байлаа ч гэсэн Даша чамд ямар хэрэгтэй юм бэ? Харин Иван Ильич бол харамгүй өглөгч хүн болохоор түүнд юу байдгийг нь цөм авч болно шүү... Хүйтэн салхинд хөрзийж хөрс суусан нүүр нь нар мэт тунгалаг... Турьхан хөөрхөн биетэй Даша Иван Ильичээс хүүхэдтэй болсон бол бүх юм шал өөр болж хувирах байсан билээ... 

	Жүжгээ тавихаар сургууль хийж эхлэв. Хэчнээн зовлонтой байж билээ! Жүжигчид царай царайгаа харахаа ичдэг болохоор Даша цөхөрч чимээгүй уйлдаг байв. Хүмүүс бүр төсөөрч, хөшүүн хойрго, дуу хоолой нь сөөжээ6.. Сапожков театр үүссэн тухай, тэр ч байтугай зарим араатан гөрөөс ч жигүүртэн ч театрын төсөөлөлтэй байдаг. Жишээ нь үнэг оготно бариад зулзагадаа өгч, элдвээр дамшиглаж, жүжиг үзүүлж байгаа юм шиг сүүлээ шарвагануулан, үсчиж, хөрвөөж гэтэж байдаг тухай лекц уншиж овоо тус болжээ... Жүжигчид урам орж ажил ч нэлээд ахицтай боллоо. Сургуулийн байшинд тавцан хийж, даавуу будав. Тайзаа лааны тостой дэнгээр гэрэлтүүлэв. Явуулын нэгэн өмгөөлөгчөөс Иван Ильичийн хураасан өнөөх фрак бошинз зэрэг хувцас аяны замд алга болсонгүй, харин ачаа дотроос санамсаргүй олджээ. 

	Ингэсний эцэст жүжиг тоглох өдөр болж, нар шингэмэгц их буунд хөллөдөг хөх буурал морь унасан цэрэг (Иван Ильич ингэнэ гэж анх бодсон ажээ) зэс бүрээ үлээж: “Ард иргэд, анд нөхөд өө, Шиллерийн “Дээрэмчид” гэдэг жүжиг тоглоход бэлэн боллоо...” гэж хашхиран сууринаар давхиж зарлав. 

	Хасаг сууриныхан цөм сургуулийн байшин руу гүйж ирлээ. Сургуулийн их танхим, үүдний саравч руу хүмүүс пиг чихэж, нүдээ бүлтийлгэн толгой нүцгэн товчоо тасчиж зүтгэнэ. Орж чадаагүй хүмүүс төдийлөн удаан уйдаж шаналсангүй, суурин дээгүүр хаврын хавирган сар мишээж байсан болохоор сургуулийн өмнө баян хуурын эгшиг уянгалж эхлэв. Саяхан эвлэрсэн хасаг бүсгүйчүүдийг “Шөнө дунд, харанхуй тэнгэрт лха тэнгэр ниснэ... гэж дуртай дууг нь дуулж уяруулна. Танилцаж аваад, улмаар наргиан шуугиан болж: 

	“Нүдэнд чинь хайрын тэмдэг байна, харин уруулаас минь оз л доо...” эсвэл “Цэргийн хүнд гэрлэх цээртэй гэмгүй хүлээвэл болно шүү” гэж хошин дуу дуулна. 

	Хар ламын жанчийг өөрчилж энгийн урт дээл болгоод олсны хивээр хийсэн сахалтай, зузаан гэгч нүүрээ будсан хөгшин бол Ванин гэдэг цэрэг байна гэж танимагц хүмүүс элгээ хөштөл инээлдэж: “Энэ чинь Ванин мөн байна. Ванин-аа бүү зов, хөвүүлээд бай...” гэж хашхирна. Тэгж байтал хоёр ац сүүлтэй өрмөг дээлтэй, хүүхний оймс өмссөн хүн хөшигний араас хачин сэм гэтсээр гарч ирээд могой шиг чахарч: “Аав аа, хайрт хүү франц чинь би байна” гэж хэлэхэд хүмүүс Кузьма Кузьмичийг даруй таньж, тэвчиж ядан инээлдэнэ. 

	Даша хөшигний цаана, шанаа тулан сууж Сапожковт: 

	— За дуусах нь энэ дээ, бүр сүйрч байгаа нь энэ, би ингэнэ гэж мэдсэн юм гэж хэлэв. 

	Гэвч үзэгчдийн хөгжилтэй байдлыг жүжигчид даруй арилгав. Үзэгчид жүжигчдээ цөмий нь таньж аваад сонсож эхлэв. Нэхийгээр хийсэн сахал тас зангидсан хөмсөгтэй сүртэй нүүрийг нь гэрэлтүүлж байгаа тортогтой дэнгийн дэргэд Латугин ойртож ирээд өмгөөлөгчийн хар бошинзыг язартал хоёр гараа цээж дээрээ эвхэж, чанга дуугаар: 

	— “Ээ чааваас, хэрэв би бүх байгаль дэлхийг, газар ус агаар хийг ч хөдөлгөн энэ өөдгүй дэлт чоно шиг овогтныг дайлаар орох юм сан...” гэж хэлэхэд үзэгч олон, жүжиг ямаршуу утгатай болж байгааг мэдээд чив чимээгүй боллоо. 

	Тайзны заслыг солихгүй, элдэв өөрчлөлт хийхгүй байв. Үзэгдэл эхлэх бүр хөшигний завсраар Сергей Сергеевич цухуйж, нэг гойд зүйл мэдэж байгаа юм шиг: 

	— Гуравдугаар үзэгдэл эхэллээ. Гүн Моорын тансаг сайхан шилтгээний цонхоор гадаа цэцэрлэгийн анхилам сайхан үнэр сэнгэнэж, уран гуа Амалия тасалгаандаа сууж байна гэж бод л доо... гэв. 

	Дэнгийн гэрэлд харагдаж байсан Сергей Сергеевичийн нүүр далд орж, хөшиг нээгдэнэ. Энэ өргөн банзалтай, эрээн алчуурын үзүүрийг элэг дээрээ зөрүүлж зангидсан, дүрэлзсэн том нүдтэй, улаан хацартай, буржгар үстэй, шаналангуй уран гуа хүүхэн бол хоёрдугаар сумангийн Анисъя Назарова гэж хэн ч таасангүй. 

	Анисъя хоолойгоо чичгэнүүлэн дуулах мэт намуухан ярьж, Францыг аашилж, жижиг гараараа зангидан ширээ цохингуут: “Өөдгүй новш надаас холд...” гэх зэргээр уг жүжиг ямар ч өө сэвгүй болж, бага байхад өвлийн үдэш өвөг эцэг шидэт үлгэр ярьж чи толгойгоо пийшин дээрээс унжуулан чагнаж байдаг шиг боллоо... 

	Амалия түүнийг алгаддаг нэг тийм үзэгдлээс Кузьма Кузьмич их айж, ер нь Анисъя зовлон үзсэн бас тэгээд сэтгэл зовуурьтай хүн боловч ёстой улаан цэрэг хүн шиг хатуу гартай болохоор “Аяархан гэм...” гэж шивнэв. Гэтэл Анисъя үнэн сэтгэлээсээ: “Ээ муу өөдгүй ховч минь!” гэж хашхирч, өнгөрсөн амьдралын бүх зовлон нь чухам тэр гарт нь орсон юм шиг далайж алгадахад Кузьма Кузьмич хөшигний цаагуур үсрэн орлоо. Гэтэл хэн ч инээж шоолсонгүй. Үзэгч олны дотроос Зөв... гэж хашхирав. Тэгээд цөм алга ташиж баяр хүргэв. Яагаад гэвэл цөм л өөдгүй амьтныг ингэж алгадах юм сан гэж боджээ. 

	— “Баячууд та нар алт мөнгөө эдэлж бай! Арвин элбэг ширээ тойрч найр хөөр болж, цэнгэл жаргалын зөөлөн ор дэвсгэр дээр эрхтнээ амруулж бай! Карл! Карл! Би чамдаа дурлаж байна...”

	Сергей Сергеевич хөшгөө хааж, “Антракт7” гэж догь хэлэв. Анисъя тайзны ар талд Дашагийн дэргэд очоод нүүрээ Дашагийн цээжинд наалдуулан үл мэдэг чичрэн: 

	— Намайг бүү магт, Даръя Дмитриевна минь магтах хэрэггүй шүү гэв. 

	Жүжиг цаашдаа урсгалаар явлаа. Эхний бүлэгт жүжигчид биеэ барьж, хөлөрч байсан бол одоо уужран тавигдаж, дуу шуу нь ч хүнийх шиг болж, Сергей Сергеевичийн шивнэн хэлж байгаа үгнээс заримыг нь сонсохгүй өнгөрвөл огт тоохгүй, харин өөрөө нэмж хэлэхдээ Шиллерээс ч илүү эрс, улам ч ойлгоцтой үг хэлнэ. 

	Үзэгч олон энэ жүжгийг үзээд их тавтай байв. Комиссарынхаа хамт нүүрний эгнээнд сууж байсан Телегиний нулимс хэд дахин асгарах шахжээ. Харин уужуу байх ёстой. Иван Гора ч байлдаанд амжилттай тулалдаж байгаа үе шиг, уухилан шуухитнаж байв. Харин жүжигчид үнэхээр сэтгэл дүүрэн болж, суурины азарган тахианууд газар сайгүй хашхирч байгааг огт тоохгүй, дахин тоглохоос ч сийхгүй мэт, хувцсаа сольж, нүүрнийхээ будгийг арилгах дургүй байв. 

	Баяр наадам төгсөв. Баян хуур, дуу шуу намдаж, хаа нэг газар хаалга хаах чимээ гарна. Үүрийн тахиа ч донгодож, суурин нам гүм унтав. Латугин халууцсан болохоор шинелиэ ганц мөрөндөө нөмрөөд Анисъятай зэрэгцэн гудамжаар явна. 

	— Анисъя минь, мөн хачин аа... Чамайг энэ бүрхүүл хальс шиг шинельтэйгээ явж байхад чинь ч би нэвт харж байна шүү... Ердийн үгээр хэлэхэд таарамжгүй байна, тэгэхлээр чамд хэлээд яах вэ... 

	Өргөн тал харанхуйн дунд замхарч аль нь ч ялгарахгүй болсон тэр зүг чиглэн суурины нэг захад тэр хоёр гарлаа. Хавирган сар харанхуй тэнгэрт өндөр хөөрчээ. Анисъягийн нүдэнд тайз гэрэлтүүлсэн дэнгийн гэрэл хэвээр тусч, гэрлийн цаанах халуун уур савсуулсан харанхуйд түүний үг бүрийг эрчимтэй тусгаж, үзэгч хүмүүсийн сэтгэл хөдлөн шүүрс алдаж байгаа нь харагдах мэт болж, чухам энэ чадал нь эмэгтэй хүний, хэмжээ хязгааргүй хүч мөн шиг санагдана. Гэвч Латугины яриаг чагнахаас өөр, аргагүй болов... 

	— Гуа үзэсгэлэнт миний хонгор минь, би олон хүүхэн таньдаг байсан... Тэр чөтгөрүүд ч яамай харин чам шиг хүүхэн үзээгүй юм... Сонсвол сонс, байвал бай, би бүр дууслаа... 

	Латугиныг зогсоход Анисъя бас зогсов. Латугин Анисъяг тэвэрч үнсэхэд шинель нь мөрнөөс нь мултарч цасан дээр уналаа. Анисъягийн хүйтэвтэр уруулыг удтал шимэв. Түүний улаан манжингийн шүүсээр будсан юм шиг улбар хацартай хайнга нүүрийг нь гэдрэг түлхэсхийж өөдөөс нь харахад түүний дээшээ мэлтийсэн нүд нь Латугиныг биш, харин хавирган сар өөд ширтэнэ... 

	— Миний зовлон үүнд л байгаа юм даа! За, болъё... Латугин шинелиэ аваад хоёулаа бас явлаа... 

	Энэ шөнө Даша бас унтсангүй. Өдөн дэрээ тохойлдож ийн хөөрнө: 

	— Одоогоор арай болохгүй гэдгийг би мэдэж байна. Гэвч манайд Анисъя байна, Латугин байна. Кузьма Кузьмич гэж нэг авьяас билэг төгөлдөр хүн байна. Энэ чинь ёстой сайхан Яго болно... Бид “Отелло” тоглоно... Жүжигчдээ нэмж авна, харин чи хорооны тушаал гаргах хэрэгтэй... Дивиз дээр тоглоод дараа нь корпуст ч тоглож болно... Харин бидний тайзны заслыг хадгалж хамгаалах хэрэгтэй шүү... Комиссартай ярилцана, ер нь бид нарт тусгай хөсөг гаргаж өгөг... Саяын жүжгийг хэчнээн сонирхсон гээч! Үзэгчид бол урлагийг шингээдэг далайн хөвөн шиг санагдлаа... 

	— Чи маш зөв ярьж байна гэж Иван Ильич хариулав. Телегин нуруугаа үүрч, нөмгөн хасаг хүүхнээс Дашагийн худалдаж авсан зөөлөн оймстой тасалгаа дундуур холхиж өнгөрөх бүрдээ ширээн дээр байгаа дэнгийн гэрлийг том хар биеэрээ халхална. Ингэж гэрэл халхлах нь Дашад, тун эвгүй санагдана. Гэвч Телегин цонхонд тулж, эргэж харахад түүний мишилзэж буй хүрэл мэт улаавтар нүүрийг гэрэлтүүлэхэд Дашагийн зүрх оволзох бөлгөө. 

	— Чи зөв байна... Орос хүн театрт дуртай юм... Орос хүн чинь урлагийг мэдрэх тийм нандин сэтгэлтэй улс байгаа юм. Урлаг маш хэрэгцээтэй, гойд шуналтай юм... Сар хагасын байлдаанд хүмүүс бүр туйлдаж, нохой ч үхмээр, яс арьс хоёр боллоо... Ийм байхад Шиллерээр яах вэ гэмээр... Гэтэл өнөөдөр Москвад, уран сайхны театрт анхны тоглолт болж байгаа юм шиг боллоо шүү. Анисъяг хар л даа... Ерөөс мэдэхээ байлаа, ёстой төрөлхийн авьяастай хүн юм даа... Хөдөлгөөн нь яасан сайхан юм бэ... хэчнээн хичээнгүй махруу байна! Бас ч их гуа үзэсгэлэнтэй юм байна шүү. 

	Телегин гараа сарвагануулж, дахин гэрэл далдлахад Даша: 

	— Иван чи, тасалгаа дотуур явахгүй байж чадахгүй нь үү? гэж хэлэв. 

	Дашагийн ингэж хэлэхэд түүний хоолой нь урьд огт дуулдаж байгаагүй нэг л уцаарласан янзтай бөгөөд Даша дэрээ тохойлдож мэлтэлзсэн хар нүд нь гөлрөн ширтэнэ. Иван Ильич даруй үгээ тасалж, орны ирмэг дээр сууж, хулчийснаа ч нууж чадсангүй. 

	— Иван, гээд Даша ор дээрээ өндийж, — Иван, би чамаас нэг юм асууя гэж аль эрт бодсон юм гээд Даша нүдээ хурдан арчиж, — Асуухад тун ч хэцүү байна, гэвч би бас болохгүй байна шүү... 

	Ямар асуудал асуух гэж байгааг Иван Ильич тааж байна гэдгийг Даша царай руу нь хараад мэдсэн боловч тэр асуудлыг дотроо мянга түм бодсон болохоор арга буюу асуужээ. 

	— Иван чи ер нь намайг бүсгүй хүн гэж үзэхээ бүр байжээ? Иван Ильич аман дотроо үл ойлгогдох юм бөвтнөж, мөр нь оволзоно. Даша горьдол хараахан тасраагүй болохоор түүний өөдөөс шөвөгдөх мэт ширтэнэ. Арай ч манж үг биш байгаа даа. 

	— Даша, Даша тэгж бодож болохгүй... Гэлээ ч гэсэн уужуу байх хэрэгтэй. 

	— Уужуу гэнэ ээ? (За манж үг хэлж байгаа нь энэ дээ!.. )

	— “Даша минь би чамд тун хайр дуртай шүү... Чи намайг хялайж болно... Харин яалаа ч гэж хялайх билээ бас мэдэхгүй байна шүү?... Бие мах бодийн хувьд намайг түлхэсхийж болно... Би үүнийг сайн ойлгож байна... Надад хэцүү ч хялбар ч хамаагүй, харин би энэ яваа насандаа чамд дурласан шүү... Чи миний зүрх шиг надтай салшгүй хамт болсон шүү... Уужуу тайвуу л бай, аз жаргал ирнэ... 

	Даша толгойгоо эргэлдүүлэн чагнаж, Телегин ярвайж, албаар л ярьж байв.

	— Би чиний хөөрхий муу хөлийг л дандаа боддог юм. Тэр муу хөл нь аз жаргалаа эрж хэчнээн явсан бол, бас тэгээд ер ашиг тусгүй явсан биз... 

	Даша нүцгэн, чүүргэр жижиг хөлөө хөнжил доороос цухуйлгаж, шавар шал дээр үсрэн босож, ширээн дээрх гэрлийг унтраалаа. 

	 

	... ... ...

	 

	Иван Гора, Агриппинагийн хамт жүжгээс ирээд, тайрхай лаа асааж, бүтэн өдөр цугларсан элдэв бичиг баримтаа үзэж эхлэв. Ер нь Иван Гора бол унтахаасаа өмнө бүх юмаа цэгцэлдэг заншилтай хүн байжээ. Агриппина түүнээс хол шинель, малгайтайгаа, хаалганы хажуу вандан дээр суув. 

	Иван Гора эвшээж, хүзүүгээ эргэлдүүлэнгүүт: 

	— Чи ч гэсэн овоо тоглосон роль чинь л даанч тусгүй юм. Ер нь чи юу гэж жонгинож байсны чинь дуулсангүй... Харин Анисъя юу! Тэр чинь та нарын ярьдгаар дэндүү банзлаа дэвлээ, харваас хар хүн мөрөөдсөн нь ил байна... Анисъяг хамгаалж хайрлаж байх хэрэгтэй... Хувьсгал чинь ийм улсыг дээш нь мандуулсан нь цөөдөж байна гэж бодов оо? Юмны учир нь үүнд байгаа юм... Чухам ийм болгох гэж байгаа юм шүү. Ард түмэн бүдүүлэг бишээ... Баялаг ард түмэн... Харин дэндүү цөлбөн хоосортол байлдаж байна... Бид нарт машин л хэрэгтэй байна... Үүнийг унш... гээд Иван Гора нэг цаасыг толийлгож илэв... Манайхан нүцгэн гараараа дайсны танк олзолжээ. Энэ чинь зэрлэг ёс шүү... Надад нэг муу хүү заяасан сан бол би цээжин дээр нь аз жаргалтай болсон чинь хэний гавьяа вэ хэний яс шарилжин дотор цайж байгааг үүрд дурсаж, мартахгүй яв... гэж төөнөж бичих байсан гэв... 

	Агриппина хана налж, нүдээ аньж, уруулаа жимийж, өөрт нь тохиолдсон хамгийн хөөрхийлөлтэй юмаа дурсан бодлоо... Иван Гора нэг шөнө хөдлөх ч үгүй, амьсгаалах ч үгүй, эзгүй хээр хэвтэж байсан нь санагдав. Иван Гораг амьд үхсэн ялгаагүй Агриппина дэргэдээс нь холдож чадахгүй байжээ... Иван Гораг Агриппина тэр шөнө эзгүй талд орхиод хаашаа ч явахгүйгээр байсан. Тэгэхэд л Агриппинагийн яс тэнд үүрд цайж үлдээгүй нь өрөвдөлтэй шив гэж өөрийнхөө тухай гуниглан бодов. 

	— Гапа, чи юунд ороо засаж унтахгүй байна?

	Иван Гора лааны гэрлийг алгаараа хааж харахад Агриппинагийн анивалзаж байгаа нүднээс нулимс гарч урт сормууснаас нь байн байн дусалж, хар хөмсгөө дэрвийлгэсэн харагдана... Иван Гора цэрэг сумкэнд8 бичиг сачгаа цуглуулж хийгээд Агриппинагийн дэргэд очиж, өмнө нь явган сууж: 

	— Тэнэг хонгор минь яав... Ядраа юу? гэв. 

	— Хүүгийнхээ цээжийг төөнөж, цагаан ясны тухай юм зааж өг... 

	— Гапа, чи чинь юу гээд байна вэ? Агриппина бага охид шиг дуугаар: 

	— Хоёр сартай болж байна... Харин чи юу ч мэдэхгүй юм... Ганц мэддэг чинь Анисъя, Анисъя л гэх юм гэв. 

	Иван Гора бүр Агриппинагийн хөл дор сууж, тэнэг юм шиг амаа ангайж гөлрөв. 

	— Гапа, чи худал хэлээгүй биз? Гапа минь нээрэн жирэмсэн болсон гэж үү, яасан азтай вэ? Хайрт хонгор, заяаны Гапушка минь... гэв. Түүний ингэж хэлэхэд Агриппина бүр хүүхэн хүний нам дуугаар. : 

	— За аяд, нүдэнд бүү үзэгд... гээд Иван Горад өндийж ойртоод, тас тэврэн, сэлхийтэл наалдахдаа уйлж хайлах нь намдав. 

	Атаман Красновыг гурав дахь удаа бут цохигдоход Дон, Донбасс руу найм, ес, арван гуравдугаар бүгд гурван армийн хүчээр түрж байсан бүх Өмнөд фронт сэргэж эхлэв. Урьд өмнө нь дайсагнаж байсан хасгууд дайсагнахаа болих шинжтэй болж, тагтаа бузарлавал ч бузарлаг гэж эмээлээ саравч дотор өлгөж, винтовоо тостой даавуугаар ороож гүнзгий булаад большевикуудын захиргаанд сууж болохгүй дээ яадаг юм бэ! Газраа огт оролдохгүй боллоо, тэр төвгөр дээр хаврын наранд шарагдаж, уур савсаж байгааг нь гэм. Гар минь тасраагүй, агт морьд хөллөгөөндөө, амбан шар буулгадаа тэмүүлж байна гэж бодох болжээ... 

	Серпуховт байсан ерөнхий жанжин бушуу довтол гэж яаруулж байв. Ерөнхий жанжин эхлээд зохиосон хатуу төлөвлөгөөгөө ер өөрчилсөнгүй. Их цэрэг явдал дундаа жигдэрч, улаан армиуд нь Донын дагуу зүүн өмнө зүг хөдлөхийн оронд Донецыг чиглэн замгүй газраар, хаврын намаг балчиг дундуур баруун өмнө зүг хөдлөв. Гэвч одоо нэгэнт цаг алдаж хожимдсон болохоор Донбасс орох хувьсгалын дардан зам таг түгжигдэж, хоёр сар нэг дороо мунгинаж байх зуур Донбасст цөмөрч орсон Май-Маевскийн дивиз нь түрүүчээр Астарханийн элсэн цөлд арван нэгдүгээр улаан армийг сарниулсны дараа умард кавказаас татсан сайн дурынхны шилдэг ангиудаар хүчин сэлбэж авчээ. Энэ үед Донын баруун эрэг дээр Май-Маевский, Покровский, Шкуро нарын даргалсан тавин мянган шилдэг цагаан цэрэг байжээ. 

	Юу юугүй хавар болж, хаврын нарны илчинд хамаг цас хайлж эхлээд, тал газрын гуу жалгаар цэнхэр ус дүүрч, Донец мөрөн оволзтолоо үерлэж, хотгор хонхроор халина. Энэ нутагт төмөр зам хойноос урагш өнгөрдөг болохоор цэргүүдийг замгүй хуурай газраар зөөж жигдлэхээс өөр аргагүй. Армийн ачаа хөсөг нь хол тасарч, гэтэлшгүй шаварт зоогдоно. Энэ бүгд нь цэрэг хүчээ жигдлэн эмхлэх явдлыг саатуулна. Цэлийтлээ үерлэсэн Донец мөрний гармыг цагаантнууд эзэлсэн болохоор довтолгоо нь унжирсан байлдаан болж хувирчээ. Ингэж байхад нь эвлэрч найрсаг болсон Вешенская гэдэг сууринд Деникиний тагнуул туршуулууд өдөөсөн хасгуудын аюултай цуст бослого улаан цэргийн ар талд гарчээ. Цагаантны аэропланууд тийш нь зэвсэг мөнгө ухуулагчдыг буулгаж байв. 

	Харин зүүн жигүүрийн арав дугаар арми л ганцаараа ерөнхий жанжны тушаал ёсоор төмөр замын дагуу өмнө зүг хөдөлж Красновын үлдэгдэл ангиудыг гэдрэг түрж, бут цохиж байв. 

	Аравдугаар арми нь үхэл өөд явж байсан нь тэр ажээ. Жин үд дунд, зөөлөн салхи үлээж буй ээрэм тал руу харахад шалбааг, гол горхи, цасны цөөрмүүд наранд гялтганаж, нүд гялбах бөлгөө. Цэлмэг цэнхэр тэнгэрт сүрэг шувууд жигүүрээ дэвж, зээглэсэн тогоруунууд зэс бүрээ шиг ганганан өнгөрөхөд вагоны шат дээр толгой өргөн зогсож ширтсээр өнгөрүүлнэ!... Хөөрхий дуртай зүгтээ нисдэг чөлөөт шувууд хаачих нь бол? Уудам Украин, Полесье, Полынь хүрэх бол уу эсвэл Германы Рейн мөрний цаанах хуучин үүрэндээ очих нь уу?... Тогоруунууд минь тэр нутагт очиж, айлын байшингийн дээвэр дээр улаан хөлөөр зогсож байгаад Зөвлөлт Орос дээгүүр нисэж өнгөрөхдөө манай энд мөс тавигдаж, үндэсний үер саваа бялхаж байгааг, ер нь ийм оргилсон ширүүн оволзсон сүрхий хаврыг хаана ч үзээгүйгээ хэлж, сайн санаат хүмүүст мэнд хүргээрэй. 

	Нар салхинд мансуурсан Даша, Анисъя, Агриппина гурав вагоны шат дээр нийлж суух нь олширчээ. Галт тэрэгний цуваа өмнө зүг зорих бөгөөд өөдөөс нь хавар харвах мэт уулзаж байв. Цэргүүд дан цамцныхаа захыг задалж явах болжээ. Заримдаа өмнө нь алс тэртээ тэнгэрийн хаяанд буу пижигнэж аравдугаар армийн тэргүүний ангиуд замд тохиолдсон айлуудаас хасаг цэргийн сүүлчийн шавхрууг үлдэн хөөж байгаа чимээ сонсогдоно. Великокняжеская гэдэг том сууриныг төвөггүй эзэлж, цаашаа өнгөрөөд Качалинскийн хороо галт тэрэгнээс бууж, Маныч голын эрэг дээр байрлав. 

	Хавар цагт хальтлаа үерлэсэн Маныч голын булингартай ус зэгс дээгүүр давж байдаг Сальскийн талд эл хуль бөгөөд номхон дөлгөөн ногоон тэнгис шиг өргөн цэлгэр харагдана. Энэ Сальскийн талд аль эрт цагт азийн нүүдэлчид ирж скиф, аланчууд готуудтай хядалцаж, хоёр эрэг дээрээс харвалцаж байсан ажээ. Хүннүчүүд эндээс эхлээд умар Кавказ хүртэлх бүх газрыг цөлбөн хоосолжээ. Энд халимагууд эсгий гэрт сууж, эртний баатар Манасын тухай эрэлхэг сайхан үлгэр чагнадаг байв. Энэ нутагт хавар болоход маш үзэсгэлэнтэй, ус чийг элбэгтэй тал нутгийг цэцэг ногоо бүрхэх гэж яарч, хар тэнгисийн хажуу хавийн тэнгэр хаврын жаргах нарны гэрэлд улайрч, асар том одод газар тэнгэрийн хаяанаас хөөрөн түгж Каспийн тэнгисийн цаанаас перс цэргийн бамбай шиг төгрөг наран түргэн мандана. 

	Энэ эл хуль талд байгаа цорын ганц толгой хоргодож болмоор агтын саравчны дэргэд зэгсээр дээвэрлэсэн нэг муу газар байшинд Качалинскийн хорооны штаб байрлажээ. Ойр хавьд нь дайсан байгаа шинж тэмдэггүй болохоор армийн туршуул Тихорецк, Ростовыг чиглэн алс хол өмнө зүг оджээ. Энд гар бөмбөгөөр Маныч голын загас дэлбэлэх буюу үдшийн жаргах нарнаар үнэт сумаа чамуу нугасанд зарцуулахаар ирээгүй, харин тус арми дайсны ар талд нэвтэрч шинэ сүрэг сүрхий дайсантай тулгарах гэж байгааг цэргүүдэд ойлгуулах нь хэцүү байлаа...

	Нэг өдөр Иван Гора дивизийн штабт очиж ирээд Иван Ильичийг дуудаж, хоёулаа дуугүй явсаар голын эрэг дээр сууж тамхи татаж байхад газраас суунаглагч униарын цаагуур төгрөг улаан нар жаргах гэж Маныч голоор мэлхий хашхирч, чарлах нь чарлаж, янцаглах нь янцаглаж, уухилах нь уухилж байв... 

	— Энэ золигууд чинь төрцөө шахаж байна шүү гэж Иван Гора хэлэв. 

	— За чи юу дуулав?

	— Бахь л байдгаараа. Цөм л мэдэж байна, гэтэл Тихорецк руу давш гэсэн ерөнхий жанжны төмөр мэт хатуу тушаал байхад яах ч билээ. Ер нь чи энэ тухай юу бодож байна?

	— Би бодох ёсгүй шүү Иван Степанович минь, харин уг тушаалыг биелүүлэх нь миний үүрэг дээ. 

	— Чи өөрөө өөрийнхөө тухай

	— Би юу гэж бодох бил ээ?... Харин чи намайг буудах гэж бодоогүй биз?

	— Түй, золиг минь... Цөм л ингэж хариулдаг юм... Та нар аймтгай амьтад шүү... 

	Иван Гора саравчтай малгайгаа урагш нь дарж, хавиргаа маажив, тэдний хөл дороос бөөн эрэг нурж, ус аяархан цалгиж Маныч голын булингартан нүүгэлтэж буй ус руу орлоо. Мэлхийнүүд бүх дэлхийг зөөлөн нялцгар биеэрээ бүрхэн өсөх гэж байгаа юм шиг тав нь ханаж байгаа бололтой хашхиралдана... 

	— Тэгвэл чи ерөнхий жанжны зааврыг зөв гэж үзэж байх шив?

	— Үгүй, зөв гэж үзээгүй гэж Иван Ильич нам дуугаар баттай хэлэв. 

	— Аа! Үгүй гэнээ! Сайн байна... Яагаад тэр билээ

	— Бид энд баазаасаа, нөөц бэлтгэлээсээ бараг тасарчээ. Царицынтай биднийг холбож буй утас шиг холбоог дайсан аль нэг газраар нь тасална, за тэгвэл гүйцэх нь тэр. Иймэрхүү байдал нэг л олигтой биш дээ. 

	— За, за тэгээд?

	Бид нар өмнө зүг Тихорецк руу давшина гэдэг чинь муур гутлын түрий рүү толгойгоо шургуулдагтай адил юм. Тийшээ давшаад сайнаа ер үзэхгүй ямар ч хохирол үзэх нь хамаагүй, харин цагаантны хүчийг Донбассаас нааш татахын тулд манай армийг нааш нь явуулж арга саам гаргаж байгаа юм бол бас ч яамай гэх сэн... 

	— За аа... 

	— Гэвч арга саам гаргах гэж бүхэл армийг сөнөөх нь арай ч хэтэрхий байна... 

	— Чи ямар дүгнэлт гаргах вэ?

	Иван Ильич хацраа цүлхийлгэж, унтарсан тамхиа ус руу шидлээ. 

	— Иван Степанович минь би харин дүгнэлт хийгээгүй байна. 

	— Хонгор минь худал даа, худал... За аяд... Чамтай чамгүй ойлгогдож байна. Чиний комиссар Гымза, Сорокиныг урвасан тухай нууц мэдээг чамаар ерөнхий жанжинд хүргүүлсэн чи надад хэлж билээ... За тэгээд (Иван Гора эргэж харснаа, дуугаа намсгав) Одоо би өөрөө ч тэгэхдээ Серпуховт ерөнхий жанжинд биш, харин шууд Москва руу явмаар байна... Ерөнхий жанжны газарт ч юм уу, Цэргийн дээд зөвлөлд ч юм уу нэг өөдгүй амьтан сууж байна... Нэгэнт дайтаж байгаа болохоор тийм байлгүй яах вэ... Ер нь бид дэндүү итгэмтгий юм даа... Манайхан өөрөө л сайхан сэтгэлтэй шулуун шударга бол хорвоо дээр хөрөнгөтнүүдээс өөр муу хүн үгүй юм шиг санах юм. Тэгээд л шулуухан байлдан явах юм гэнэ. Би Питерт байхдаа Владимир Ильичийг ажиж байсан тэр чинь ёстой л орос хүний хурц нүдтэй юм билээ... Их юм санаачилж, боддог хүн гараа өвөртөө хийж духайсхийн нааш цааш явж байснаа хүн рүү цочир харангуут л байдгийг нь мэдсэн байх бий... Ийм л байх хэрэгтэй... Би чиний алхам бүрийг, чиний үг бүрийг ажиж байхад чи юу ч ажихгүй, намайг сохроор итгэж байна... Би чамд хортой тушаал өгвөл чи дуугүй биелүүлнэ дээ... 

	— Үгүй, биелүүлэхгүй... 

	— Чи саяхан хянаж бодох ёсгүй гэж хэлсэн чинь яалаа... Тэгвэл чи яах вэ?

	— Аргадаж, ойлгуулах гэж оролдоно доо... 

	— Аргадаж гэнэ ээ! Сэхээтэн мөн дөө... Буудах хэрэгтэй! Ээ бурхан минь... 

	Иван Гора том гараар толгойгоо салаавчилж, өвдөг тохойлдож суув... Аравдугаар армийн жанжин байдал түгшүүртэй болсон тухай лавлахад хариу болгож Цэргийн дээд зөвлөлийн тэргүүлэгч Москвагаас цахилгаан утас ирүүлж түрүүчийнхээ зааврыг үг дуугүй биелүүл гэсэн ихэмсэг атлаа заналхийлсэн хариуг намын хурал дээр уншиж сонсгосон тухай хамаг гол зүйлийг Иван Гора, Иван Ильичид хэлсэнгүй... 

	— Харин чамд сонсгох сүүлчийн мэдээ гэвэл бидний баруун жигүүрт генерал Покровскийн Донбассаас нааш нь татсан дөрвөн дивиз хуримталж, эгц өөдөөс генерал Кутеповын корпус айсуй гэнэ. Генерал Кутепов ерөнхий жанжны төлөвлөгөөг тааж Тихорецк орох бидний замыг зэгж тасалжээ... Зүүн жигүүрт генерал Улагайн морин цэрэг бөөгнөрч байна... Харин бидний ар талд дөрвөн зуун мод орчим эл хуль тал л байна даа... 

	— За энэ чинь л хамгийг шийдэх зүйл дээ гэж Иван Ильич хэлэв. Хэрэв миний бодол ямаршуу байгааг сонсъё гэвэл бүх өвчтөнөө, элдэв илүү дутуу хүмүүсийг даруй ар тал руу зөөж хөнгөн үлдэх хэрэгтэй. Бид Маныч голыг хориглон барьж чадахгүй... 

	Иван Гора юу ч хариулсангүй, дуугүй байснаа гол руу нулимж: 

	— Ийм юм ярьж байхад чи бид хоёрыг хувьсгалт цэргийн хээрийн шүүхэд шилжүүлэх ёстой юм... Чамайг Маныч дээр үх гэсэн бол үхэх л хэрэгтэй... 

	— Би үүнээс чинь татгалзан ухраагүй, одоо ч гэсэн ухрахгүй байгаа биз дээ. 

	Тавдугаар сарын хоёрт голын цаад биед генерал Кутеповын туршуул харагдлаа. Эхлээд сэргийлэх бололтой цөөн морин цэргүүд талд сүүмэлзэн, заримдаа зогсож, заримдаа шалбаагийн ус үсчүүлэн морины хурдаар давхилдаж байв. Гэтэл улам улам олширч фронтод зоригтой ойртож, явгалж морьдоо орхиод, толгойн харуулуудтай буудалцаж байв. 

	Тавдугаар сарын гурванд их буугаар нүжигнүүлэн буудсаар Кутеповын гол хүч тулж ирлээ. Орос, германыхтай адилгүй тагнуулын давхар далавчтай онгоцнууд дайрдаг болжээ. Хөвдөг гүүр ачсан ачааны машинууд шавар ус үсчүүлэн, давхилдана. Тэр өдөртөө кутеповынхны цохих ангиуд Морозовын дивизийн байрлалтаар дайрч гол гаталсан боловч гардан байлдаанд хядагджээ. 

	Шөнө болоход дайрч байсан эгнээнүүд гэдрэг ухарч, хориглон хэвтэв. Түүдэг гал хаана ч ноцоохгүй, талын цэцэг навч анхилсан ердийн нам гүм шөнө боллоо. Чухам гойд юу ч болоогүй юм шиг мэлхийнүүд л хоолой нийлүүлэн бархирч байв. Чихээ газар дэрлэж унтсан зарим хүмүүс л хэнз соёолж, үхлийн харанхуйд шажигнаж байгааг мэдэрч байв. 

	Иван Ильичийн штабын газар байшинд шөнөжин зөвлөгөөн болов. Дивизээс дайрах тухай тушаал өгөхийг тэвчиж ядан хүлээж байлаа, яагаад гэвэл хажуу жигүүрээс нь ч өмнөөсөө ч задгай мөртөө тавь орчим мод газар үргэлжилсэн фронт дээр хориглосон аравдугаар армийн аль дуртай газраар цохилт өгөхөд бэлхэн дайсанд чөлөөтэй хөдлөх бололцоо олгож болохгүй гэдгийг хэн бүхэн мэдэж байв. Дарга нар өөрсдийн ангиудын санал сэтгэлийн байдлыг мэдээлж байв. Цэргүүд унтахгүй, окоп дотроо шивэр авир хийлдэж байв, хэрэв арван найман он сон бол одоо л давших тушаал өгөхгүй бол дарга нараа тасчина гэж сүрдүүлэн, цуглаан хийх байж билээ. Өмнөө тохиолдсон бүхнийг ховх цохиж болмоор тэгж цөхөрч, уур хилэн оргилдог мөч байдаг. Сумангийн нь нэг салаа харуулд гарсан голын нөгөө эрэг дээрээс хүзүүгээрээ ус татуулан туулж ирсэн суман дарга Мошкин гэгч газар байшинд орж ирэв. Тэр Царицыны төмрийн заводын ажилчин хүн бөгөөд цэргийн эрдмийг анд дуртай анчин шиг сонирхдог ажээ. 

	Лааны гэрэл дөнгөж сүүдгэнэж буй тамхины утаанд Мошкин нүдээ жартайлган нөхөд минь та нарын энэ аятайхан үнэртэй байх шив дээ гээд хоёр хөл дээрээ ээлжлэн догонцож байгаад гутлаа тайлж усыг нь асгав. Миний цэргүүд нэг кадетыг шархдуулсан, харин нааш нь авчрах гэтэл өнгөрчихлөө. Нусгай жор мөртөө ууртайг нь яана: “Өнгөрүүд өнгөрүүд!” гэж харааж байна. Манайхан бүр гайхлаа. Цэмбэн цамц өмд, ширэн шаахай, суран бүсээр гоёсон байна... Хасаг ч яах вэ, тэнэг тариачин маны өрөөсөн, хэн өрссөн нь нудрах нь тэр... Харин эднүүд чинь хайрлахыг мэддэггүй, хар бор ажил мэдэхгүй золигууд байна! Салаа нь цөм офицер, харин салааны дарга нь хурандаа гэнэ. Хүн бүхэн бугуйндаа цагтай... Гуйлгачид аа, та нар тэр цагны тухай битгий бод, цаг олох гэж дайсны харуул руу мөлхвөл шүдийг чинь цөм дэлсэнэ шүү гэж би цэргүүддээ хэллээ. 

	Мошкин сайхан шүдээ ярайтал инээж, ов тов цоохор тийм ч сайхангүй боловч ухаалаг, гүндүүгүй царай нь гэрэлтэнэ. 

	— Нөхөд өө цагийн байдал гэвэл гэгээ тасарснаас хойно талд их чимээ гарч байгааг бид сонсож тэгээд ч Степа Щавелевыг тагнуулд илгээсэн тэр чинь жирийн хүн биш, харин гэгээн шиг амьтан... Тэр маань мөлхсөөр байж, их буу нь ойртож ирлээ, морь тэргээр явган цэргээ татаж байна... гэж хэллээ. Нөхөд минь бэлдэх хэрэгтэй... 

	Иван Ильич тамхины утаанд мансуурч, ганц минут сэрүүн агаарт гарлаа. Яралзагч оддын дунд тод гэрэлтэй, хурц хавирган сар манджээ. Хашааны гурван шургааг дээр гурван эмэгтэй хүн сууж байгаа дүрс үзэгдэхэд Иван Ильич ойртож очоод: 

	— Цөмөөрөө окоп дотроо унт гэсэн маань яалаа, хачин юмаа гэв. 

	Даша шургааг дээрээс өөр лүү нь бөхийж, бидний нойр хүрэхгүй байна гэв. 

	Даша ч, Анисъя, Агриппина хоёр ч туранхай, нүд нь бүлтгэр юм шиг харагджээ... Тэр гурав инээмсэглэж байна уу, эсвэл нэг хачин ярвайж байгаа эсэхийг Телегин ер ялгаж харахгүй байв. 

	— Та нар ярьж дуустал бид эндээ хүлээнэ гэж Агриппина хэлэв. 

	— Нөхөр хороон дарга аа, эднүүдтэй үлдэхийг зөвшөөрч үз гэж Анисъя хэлэв. 

	— Газарт бууцгаа, яаж байгаа юм бэ, эм тахиа шиг шовойтол суудаг чинь... Сум шүнгэнэж байгааг сонсоно уу?

	— Буухлаар шивхи, нохой бөөс их байна, харин энд сайхан салхи үлээж байна гэж Даша хэлэв. 

	— Энэ чинь сум биш, цох нисэж байна та биднийг битгий хуураарай гэж Агриппина хэлэв. 

	Даша бас л тонгойж: 

	— Мэлхийнүүд бүр галзуурчээ, бид энд сууж чагнаж байна гэв. 

	Иван Ильич голын зүг эргэж харахдаа тэр хүүхнүүд сэнгэнэтэл шүүрс алдаж, уйтгарлан шаналж байгааг бас сөөм хүрэхгүй биетэй, мөртөө алд амтай, бүлтгэр том шар нүдтэй дууч мэлхийнүүд хавирган сар ч тэдний амьдралаа магтаж дуулахы нь сонсож байна гэсэн янзтай бахтай дуулж байгаа зэргийг сая мэджээ. 

	— За тун сайн байна гээд, Иван Ильич инээж, за яах вэ сууж л бай, харин юм болбол даруй халхлалтад орно шүү. Иван Ильич Дашагийн мөрнөөс татаж ойртуулаад чихэнд нь: Хачин сайхан байна шүү... Тийм ээ? Чи тун ч хөөрхөн өө... гэв. 

	Иван Ильич гараа сугсраад газар байшиндаа орохоор явав. Гурван хүүхэн тэнд үлдээд Анисъя нам дуугаар ийн хэлэв: 

	— Шувт ингэж суух юм сан... 

	Агриппина: 

	— Аз жаргалыг цусаараа байлдаж олдог болохоор тийм байгаа юм... 

	Даша нь: 

	— Охид минь, би энэ насандаа хэчнээн ч юм үзэв дээ, гэвч цөм хажуугаар, хөндөх ч үгүй зөрж байлаа. Дандаа л гойд хачин юм горьдож байсан... Өөрийнхөө мунхаг зүрхийг ч өрөөл бусдыг ч зовоож байлаа... Ганцдаа ч яамай, нэг шөнийг жинхэнэ ёсоор, иймэрхүү ч гэсэн олигтой өнгөрүүлбэл дээр... Бүхнийг ойлгож, цөмөөрөө ханш, нэг шөнөөр мянган шөнийг өнгөрүүлэх юм сан... 

	Даша Анисъягийн мөрөнд толгойгоо наалдуулж налахад Агриппина нөгөө талаас нь налав. Тэр гурав ингэж хашааны шургааг сандайлан, ууцаа одод руу харуулан удаан суужээ. 

	 

	... ... ...

	 

	Кутеповын их бууны галыг давхар далавчтай шинэхэн онгоцнууд чиглүүлж, улаантнууд дээр хоёр нэг бөмбөг шидээд өглөөнөөс эхлээд Маныч голын эргийг хүчтэй галлаж байгаа их буунуудыг чиглэн, харцага шиг халихаар хээр талд, тэнгэрийн хаяаруу замхран одно. 

	Дайсныг уурлуулах гэж эзэн хааны дайнд албан үүргээ гүйцэтгэж дуусаад, гар урчууд сэлбэн зассан, газраас хөндийрч чаддаг цорын ганц бас тэгээд хуучны удаан нисдэг нь юпор хэмээх онгоц дивизээс нисэж ирлээ. Аэродинамикийн хуулиас гадуур модон их биетэй нөхөөстэй далавчтай тэр хуучин онгоцыг одоо л унтарчих нь ээ гэмээр паржигнан толгой дээгүүр нисэж өнгөрөхөд нь харахаас аймаар ажээ. Гэвч тэр онгоцыг Валька Чердаков гэгч сармагчин шиг жижигхэн, доголон, мурий мөртэй, эрэмдэг зэрэмдэг болсон, бүх Өмнөд фронтоор алдаршсан, тэр ч байтугай дайсан ч сайн мэддэг нисгэгч жолоодож иржээ. Түүнээс ингэж асууж байв. “Чамайг арван зургаан онд германы нэг гарамгай жолоочийг унагаад маргааш нь германд нисэж очоод тэр нисгэгчийн булш дээр сарнай цэцэг хаясан гэлцдэг үнэн үү?” “За тэгээд яагаа вэ?” гэж Валька Чердаков өөдөөс нь гийнах мэт дуугаар хариулав. Валька Чердаковын гол арга нь гэвэл пулемётынхоо сумыг дуустал буудчихаад дайсны онгоцны эгц дээрээс дайран орж дугуйгаараа цохидог байв. “Валька, чи өөрөө яагаад бут үсэрчихдэггүй юм бэ?” гэхэд “За, гойд юмгүй, харин бэртдэг л юм даа” гэж хариулна. 

	Түүний онгоц тал дээгүүр намхан нисэж айсуйг хараад цөм баярлана. Гэвч баярлах юм огт байсангүй: Дэлбэрэлт сумнууд Маныч голын хоёр эрэг дээр тэсэрч улаан цэргүүдийг окопоос цухуйх аргагүй болгоно. Манай талын их бууны ганц ангийн эсрэг дайсны их бууны үгүйдээ л зургаан анги зогсоо жолоогүй нижигнүүлнэ. Дайсны эгнээнүүд огцом огцом ахисаар, тогтоох аргагүй, улайрч ойртоно. 

	Валька Чердаков нисэж ирээд, далавчаа далбигануулан мэдээг өгч ойролцоохон бууж, онгоцныхоо хажууд хазганаж байв. Улаан цэргүүд түүний дэргэд гүйлдэж очлоо. Валькагийн царай нь машины тосонд нил будагджээ. 

	— Юу, юу гэнэ, харахгүй байна уу? гэж уурлаж, суудлаасаа сэлбэг, багаж хэрэгсэлтэй чемодан гаргаж ирлээ. Дайсны онгоцыг л надад холдуулж өг, би жаалхан ажил хийнэ шүү. 

	Нээрэн ч дайсны гурван онгоц Валькаг хараад цэргүүд буудаж байгаа болохоор тэр хавьд нь нэлээд өндөрт эргэлдэнэ. Бөмбөг цувран унаж, шороо цацална. Нэг бөмбөг тун ойрхон туссанд Валькагийн онгоц далбилзаж, далавч дээр нь нижигнэтэл шороо ойчив. Тэгэхлээр Валька тэнгэр өөд харж хуруугаараа зүхэв. Засаж гүйцээд: 

	— Алив наашаа ирцгээ, сэнс эргүүлээд аль гээд машиндаа орж суув. Нөхөд өө, та нар чинь яаж эргүүлж байгаа нь энэ вэ, наадах чинь хүүхний гэзэг биш шүү, аль шалавхан, хөлрөхдөө гэмгүй!

	Мотор нь пис пис гэж байснаа чихээ дөжиртөл нүжигнэж асахад улаан цэргүүд цочиж гэдрэг ухрав. Онгоц далбилзан дондгоносоор ер тасрахгүй нь үү гэмээр тал руу маш хол гүйж байснаа гэнэт газраас хөөрлөө. Валька өндөр авч нэлээд өндөрт гараад бензинээ спирттэй нь сайтар холихын тулд онгоцоо элдвээр эргэлдүүлэн, гогцоо татаж хурд авхуулангуут дайсны онгоц руу дайрч орлоо. Гэтэл цаад давхар далавчтай гурван онгоц өөдөөс нь тулалдах гэсэнгүй харин амь зулбаж одлоо. 

	Валька Чердаков фронт дээгүүр ханатлаа нисэж дахин эргэж буугаад Телегинд зурвас бичиж явуулав. “Фронт дээр найман цоо шинэ суудлын машин харлаа. Бодвоос Деникин гадаадынхантай яваа нь тэр дээ, анхаараарай. Дайсны хоёр их бууг сөнөөжээ, аяны цувааг нь буудсан байна. Бензин авахаар бааздаа буцаж нислээ...” гэжээ. 

	Деникин фронт дээр иржээ. Уушгины өрөвсөл тусч, ханиалгаж барсын арьсан дахаар битүү хучиж, Корниловын удирдлагын дор Екатеринодар орох цуст замаа цэвэрлэж явсан сайн дурынхны ачаа хөсгийн хамт явж байсан тэр үеэс хойш жил илүүхэн болжээ. Харин одоо бол генерал Деникин, Дон мөрний адаг, бүх баялаг Кубани, Терек, Умард Кавказын бүрэн эрхт захирагч болжээ. 

	Одесс, Херсон, Николаев хотуудыг большевикуудад шившигтэй алдсан гадаадынхныг ичээх гэж Деникин, цэргийн төлөөлөгч англи, франц хүмүүсийг дагуулж генерал Кутеповын фронт дээр авчирсан нь энэ ажээ. Гэвч байнгын Улаан Арми нь тэндээс франц, грекчүүдийг цохиж гаргаад, францын эскадрын мина зөөгч галт онгоцнуудыг харсаар байтал тариачин, партизанууд Николаевт байсан грекийн бүхэл бүтэн бригадыг сэлмээр тас хяргасан юм. Оросын тариачин эрчүүлээс айж сандарсандаа ч тэгсэн юм уу, бүү мэд, дэлхийн дайнд ялалтаа мандуулсан францчууд Херсоныг хулчганан орхиж, Одесст байсан хоёр дивизээ татсан ажээ... Хараач муу зэрлэгүүдээс, москвагийн коммунаас айж байгааг нь! Бэлэг дэмбэрэл сүр жавхлангаа бадруулсан арми нь большевикуудыг яасхийж цохихыг алдаршсан европчуудад нүдээр нь харуулж гайхуулах гэж шийджээ. 

	Парист болсон арван хүний Зөвлөлөөс адмирал Колчакийг бүх оросын захирагчаар томилсон шийдвэрт Деникин ихэд гомджээ. Колчак тэдний санаанд тохирох гэж дээ. Арван долоон онд Колчак алтан сэлмээ тас татаж аваад адмиралын тавцан дээрээс хар тэнгис рүү шидсэн хүндээ. Үүний нь дэлхийн бараг бүх сонинд бичсэн юм сан. Ингэж байх үед генерал Деникинийг Быховын гянданд хорьж байсан тухай сонинд ер бичээгүй ажээ. 

	Арван долоон онд Колчак хойд Америкт зугтаж очоод далайд мина тавих арга ажиллагааг тэнд сургаж байсан болохоор түүний зургийг кино оддын зургийн дэргэд зэрэгцүүлэн гаргаж байжээ. Гэтэл генерал Деникин Быховын гяндангаас оргож гараад мөсөн аялалд оролцож, талийгаач Корниловын шарилын дэргэд жанжны хүнд бялууг хүлээн авч, улмаар францын нутаг дэвсгэрээс ч их газрыг эзлэн авчээ. Гэтэл францын нэг жижигхэн сонинд энэ тухай гуравхан мөр зүйл бичиж, хачин хууз сахалтай зохиомол зураг тавьж дор нь “генерал Деникин!” гэж бичжээ. Тэгээд дэлхийд зарлагдсан хийрхэг савсгануур биеэ өргөмжлөх дуртай, мансууруулах ундаа уух дуртай Колчак оросын захирагчаар томилогдлоо!

	Колчак хариуцсан зэр зэвсгээ амжилтад хүргэнэ гэж Антон Иванович итгэхгүй байв. Арван хоёрдугаар сард Колчакийн нэгэн тэвдүү генерал Пепеляев гэгчээр Пермь хотыг эзлэхээр аяглахад гадаадын бүх хэвлэлүүд “Большевикийн Москва руу төмөр нударга зангидлаа” гэж шуугьсан юм. Антон Иванович ч үүнийг нэгэн мөч үнэмшиж, Пепеляевын амжилтад хорсож байв. Гэвч тагнуулын мэдээнээс үзвэл намар нь Красновыг Царицыны дэргэд хоёр удаа бут ниргэсэн комиссар Сталиныг Москвагаас тийш нь томилсонд Сталин эрс арга хэмжээ авч хамгаалалт зохиож нөгөө алдарт Пепеляевыг Пермээс суга үсэрч Уралд тултал цохижээ. Одоо ч гэсэн Ижил мөрөн рүү Колчакийн давшиж байгаа нь мөн л тийм үр дүнгүй болох ёстой байв. Яагаад гэвэл тэр давшилт нь дорвитой бэлтгэлгүй, яаруу сандруу, олон улс даяар сүржин шуугиан тарааж, Сибирийн согтуу худалдаачид шагшин магтаж дөгөөж байгаа ажээ... 

	— Бидний тактик бол дэлхийн дайнд манайхан ч германчууд ч хэрэглэж байснаас нэлээд өөр, эгнээнүүд шингэн, завсрын зай нэлээд хол тасаг бүрий тусгай даалгавар биелүүлдэг юм даа гэж генерал Деникин ярьж байхдаа дэгжин хийцтэй цоо шинэхэн цэрэг хүрмийнхээ захыг задгай тавин өмсөж, цагаан илгэн бээлийтэй гараараа, парадад жагсаж байгаа юм шиг жигдхэн тарж байгаа генерал Тепловын буудлагын бригадыг зааж байв. 

	Ерөнхий жанжинтай зэрэгцэн тэнгэр шиг цэнхэр цэмбэн френж, мөн тийм галифе өмдтэй, жижигхэн толгой дээрээ алтан саатай хилэн дүгрэг малгай тавьсан нэг франц хүн зогсож, дурандаж байхад, дурангийн нь дороос торго шиг зөөлөн сахал ширвэлзэж ташаандаа коньяк архитай дашмаг зүүжээ. Энэ франц яасан ч дэгжин харагдана вэ! Машины гишгүүр дээр мөн л нэг англи хүн дурандаж байв. Тэр нь францыг бодвол баргилдуу, хувцас нь ч хэр тааруу, фото аппаратын хальстай дамар, ганс, тамхи асаагч сэлтийг овойтол чихсэн асар том халаастай ногоон өмд цамцтай ажээ. Түүний хамраа таглаж тавьсан, хайрсан бин шиг саравчтай малгайг дээд эрхмүүдээс хүндэтгэн нэлээд хол зогсож байгаа орос бараа бологчид шоололдож байв. “Яалаа ч гэсэн англичууд формын хувцсаа зохих ёсоор өмсөж чаддаггүй улс. Энэ нь морин цэргийн малгайрхуу юм уу. Эзэн хааны тосгоны гусарууд малгайгаа мөн сайхан өмсдөг сөн, тийм ээ? явж байх нь айхавтар эртэй сэн!” гэлцэнэ. 

	Машины дэргэд холимог угсааны азарга унасан генерал Кутепов гэгч уцаар царайтай, өргөн мөртэй бараг буурал үстэй, нэхий оодон дээлээ ярчихсан хөндөлдөж зогсоно. Сүр болгож бээлий углаж, ёвруул төмрөө зүүсэн байв. Түүний онигор нүд нь нойргүйдэж час улайсан байх бөгөөд энэ золиг шиг Маныч голыг тав дахь өдрөө нүдэж байгаа болохоор эдгээр эрхэмсгүүдийн нүдний өмнө тарж байгаа Тепловын бригад бол уг бригадад ихээхэн хохирол учруулах балетын жүжиг шиг юм болно гэдгийг сайн мэдэж байв. 

	— Энэ дайны онцлог бол тун их хөдөлгөөнтэй юм даа гэж Деникин тайлбарлана. Ийм ч учраас манайханд морин цэрэг асар их ач холбогдолтой болж байгаа юм. Энэ талаар надад шийдвэрлэх давуу тал байна. Терек, Кубань, Дон зэрэг нутаг надад зуун мянган жинхэнэ жагсаалын морин цэрэг гаргаж өгнө дөө... 

	— Ола-ла ла ла гэж өнөөх франц дурангаа салгаж, хөнгөмсөг хэлэв. 

	— Хөөрхий атаман агсан Красновыг ихээхэн зовоосон Буденныйн морин бригадыг эс тоолбол улаантнуудад морин цэрэг байхгүй, бүрдүүлэх ч нөхцөлгүй 

	— Зуун мянган эмээл хазаар гэж үү, олох л хэрэгтэй дээ гэж англи хүн шүдний дундуур сийгүүлж, дурангаа буулгалгүй хэлэв. 

	— Тийм ээ, хамаг учир чухам үүнд байгаа юм гэж Деникин ёозгүй хариулав. Өөрийнхөө цэргийн дотор, их бууны нүргээн дунд эдгээр холбоотонорхуу юмнуудад байдаг үнэнийг хэлэх гэж бодсоноо, түдгэлзэж болилоо. Холбоотнууд маань ёстой жижиг мухлагийн эзэд шиг шалихгүй амьтад, тэдний улс төрийн бодлого нь хулчгар, харалган, улаан мөнгөний үнэгүй, алдаатай бодлого... Большевизм бол германы хоёр зуун дивизээс ч аюултай гэдгийг хоёр хоёрын дөрөв гэдэг шиг тэдэнд тодорхой тайлбарлаж өгсөн. Тэгвэл ноёд минь Орос руу цэргээ илгээхээс айж байгаа юм бол надад хэрэглэгдэх зэр зэвсгийг өчнөөн бол өчнөөнөөр нь аль... Хожим Москвад өр ширээ бодолц гэсэн. 

	Гэвч Деникин, тэссэнгүй хэдийгээр эрс ширүүн биш боловч хэгжүүхэн янзтай

	— Хэрэв эмээл дутвал казакийн зайдан мордуулна даа гэж хэлээд орчуулагчдаа хандаж энэ хоёрт “зайдан” гэсэн үгийг орчуулаад өгөөч гэв. 

	Хачин болгоомжтой, өмнө зүгийн бол уу гэмээр царайтай орчуулагч залуу үг хэлэхийн оронд айж сандран хамраа хавчгануулж эхлэв. Яг л энэ үед генерал Кутепов морины амыг татаж, ёвронгуут: 

	— Ноёд оо, бушуухан машин дор орцгоо! гэж хашхирав. 

	Болхи удаан, шар өнгөтэй онгоц яг л машин дээр ирснийг байлдааны дуу чимээнд мэдсэнгүй. Тэр онгоцыг нэг ч хүн буудаж амжаагүй байтал зэгж дээшээ хөөрөн гарлаа. Жижигхэн гавшгай Валька Чердаков онгоц дотроос бөхийж байгаад нимбэг шиг хоёр гар бөмбөг шидэхэд нэг нь фиат хэмээх сайхан машины яг хамар дээр, нөгөө нь хажууханд нь тусжээ... Тэгээд цагаан шүдээ яралзуулан инээж өндөрт хөөрлөө. 

	Генерал Деникин нөгөө англи, франц хоёр цөм машин дор шургаж амжсан авч ялангуяа том гүзээтэй, зузаан шинельтэй Деникин багтаж өгөхгүй хэцүү байв. Харин ч сайн айцгаажээ. Бараа бологчид цөм цацсан юм шиг зүг бүр тийш зугтаж, генерал Кутепов ч зайлж амжив. Сайн дурын армийнхан маш их хорсолтой дайрч байв. Тэд өдий төдийгөөрөө газар мөргөн унасаар байвч Маныч гол руу шинэ шинэ эгнээнүүд хойно хойноосоо дайрна. Тэд, хөнгөн пулемётын хяргах мэт галд орж, голын нөгөө эрэг дээр энд тэнд шоволзон бөгтгөнөж, босон гүйлдэж, бөөгнөрч байв. Газар байшингаас хорооны туг гаргаж бүрээсийг нь ав гэж Телегин тушаав. 

	Шийдвэрлэх мөч тулгарлаа. Цагаантны их буу Качалинскийн хорооны бэлтгэл дээр галаа шилжүүлж, тэнд шороо оволзуулж эхлэв. Тэртээ эрэг дээрээс тугалган мөндөр асгах мэт буудна. Сайн дурын армийнхны сүүлчийн эгнээ хэвтэж босохыг ч мэдэхгүй шууд гүйлдэж ирлээ. Пулемётын гал гэнэт зогсож, олон зуун хүн Маныч гол руу хар эрчээрээ үсрэлдэн ороход голын ус шуугин хөөсөрнө. Винтовоо гозолзуулан суга, хүзүүгээрээ ус татуулан сэлэх нь сэлж, үсчих нь үсчиж, суманд оногдсон нь хахаж цацлан живж байхад, тэднийг дамжин шинэ шинэ хүмүүс айсуй. Энэ орчимд голын өргөн нь ердөө л далаад алхам байжээ. Ухаан жолоогүй орилолдон зүтгэж байгаа ийм хүмүүсийг пулемётоор яаж ч шүршээд зогсох аргагүй... Ингэж аймаар ширүүн аттаклахад улаантнууд сандраад зугтана гэж бодсон хошууч генерал Тейлов тэртээ эрэг дээр, зэгс дотор зогсож, сэлмээ гялалзуулан “Урагшаа, урагшаа!” гэж шал дэмий хашхирч байв. 

	Тэсэж ядан хүлээж, багтрах шахаж зүрх нь оволзож байсан качалинчууд чухам энэ мөчийг өдөржин хүлээж байжээ. Дайсны аттак эхэлмэгц дарга нар болон коммунистууд цэргүүдийн цамц, өмднөөс нь чангааж, тогтоон ядаж: “Бууд гэм, бууд...” гэж хашхирч байв. Окоп дотор хачин их хашхирч, шуугиан гарлаа. Бага байхдаа ер нь том болсон хойноо ч бүсээ чанга бүсэлж, ширэн бээлий углаад мөсөн дээр, гүүр дээр буюу гудамжны гол дунд ч очоод зээглэн зогсож салам нүдэлдэж байсан хүн тун олон ажээ. Хуучин цагийн нударгаар зодолдох заншил цус маханд шингэсэн хүмүүс: “Ээ муусайн мондиудыг даа...” гэж зүрх нь оволзон... “алив золиг минь тавиач намайг!!” гэж хашхирна. Латугин, муухай хашхирч, жадаа урагш чиглүүлэн хамгаас түрүүнд окоп дотроос үсрэн гарлаа... Түүний араас улаан цэргүүд дагалдан “Ура ура!..” хашхиралдаж, налуу эрэг рүү багшран орж, аттаклаж байгаа дайсны өөдөөс улаан халз орлоо. Цаад муусайчуул ч өөдөөс нь: “Ура, ура, ура!..” хашхирна. Качалинчуудын гардан дайралтыг тогтоож торгох аргагүй гал дөлтэй ажээ. Эрэгт тулж ирсэн дайснуудыг гэдрэг зайлуулж, ус руу дайрч ороод голын тэг дунд тулалдаан болж, бууны бөгсөөр цохиж, гар бөмбөг ч шидэж, гардан байлдав. Хэдийгээр байлдааны офицерууд ч гэсэн, ноёдын эмзэг зөөлөн биетэй хүүхдүүд болохоор бадируун усан дотроос тавтай буулгаж, мөрөн дээгүүрээ шидэлж байгаа тосгоны залуус, Донбассын уурхайчид, Ижил мөрний усан зогсоолын ачаалагчид мод зөөгчдийн гарын аяыг яаж даах билээ хүний цусанд улаанаараа эргэлдэж байгаа Маныч гол дээр гар бөмбөг дэлбэрч, хүмүүс бархиралдан, жад сэлэм харшиж байв. Цагаантнуудыг хавчин түрж, нөгөө эрэг дээр нь гаргахад хошууч генерал Теплов шинэ хүч оруулав. Тэгэхлээр нь түрүүчийн байлдаануудад цоо буудуулсан, алтан таван хошуутай хүрэн улаан торгоор хийсэн, хорооныхоо тугийг комиссар Иван Гора шүүрэн авч, өндөр өргөөд коммунистуудаар хүрээлүүлэн Маныч гол руу хүнд хөлөөрөө гүйж оров. 

	Телегин ус нимгэрч, шингэн зэгс ургасан голын дээд биед аттак эхлэхээс өмнө Сапожковоор удирдуулж бэлтгэл ангиа байрлуулсан ажээ. Иван Гораг хорооны туг шүүрч авахад Телегин командын байраа орхиж, мориндоо үсрэн мордоод тэр нуга руу давхив. Телегин зэгс рүү давхиж ороод хагас өдөржин шавар дотор бодон гахай шиг хэвтэж байгаа цэргүүдэд: 

	— Нөхөд өө, дайсан зугтааж, сэхээ авхуулахгүй цохих хэрэгтэй гэж хашхирав. 

	Зуун тавь орчим цэргүүд хүнд пулемётоо гараар дамнаж гутлаа лагиун шаварт суга татуулан орхиж, зэгсээр халхавчлан сэлэхдээ сэлж, мөлхөхдөө мөлхсөөр голын нөгөө эрэг дээр, кутеповынхны жигүүрээр гарч хүнд пулемётоор шүршлээ. Байлдаан даруй нэг тийшээ болов. Цагаантнууд голын эргээс зайлж, шүргэн галд орж гэдрэг зугтав. Тэдний баруун жигүүрээр нь Качалинскийн хороонд туслахаар ирсэн хажуу зэргэлдээ ангийн морин суман талд шингэвтэрхэн зээглэж дайрч байгаа харагдана. 

	Тепловын бригадын үлдэгдэл нь бүслэлтээс гарч амжив. Зөвхөн үлдсэн цөөн хэсгүүд л улаан цэргүүдийн жадны үзүүрт өртөж сөнөжээ. Дайсныг улам цааш нь нэхэх нь осолтой болохоор фронтоо тэгшилж, тэр дороо окоп малтаж хориглох тушаал Сапожковт өгөөд, Телегин өөрөө хагас мод орчим намилзаж байгаа хорооны туг чиглэн давхив. 

	Хорооны туг голоор гарч ирээд урагшаа ахиж явснаа гэнэт нэг газар түр зогсож, алга болсноо дахин босож, тал дундуур намилзаж байгааг Телегин аль эртнээс ажиглаж байжээ. 

	Бараан үүлс шингэх нарны наагуур халхалж, талд даруй харанхуй боллоо. Тэнгэрийн хаяанд Кутеповын их буунууд гялалзаж, хаашаа ч очиж байгаа нь мэдэгдэхгүй сум шүнгэнэн өнгөрч, нам гүм болж, байлдааны цуст талбай шөнийн харанхуйд далдлагдлаа. 

	Телегин хараа тасартал комиссар Иван Гораг эрж үүгээр түүгээр хэсэв. Дайралдсан цэргүүд түүний тухай янз янзаар ярина. Тугаа барьсаар Маныч голоор гарч байсны нь цөм харжээ. Дараа нь суман дарга Мошкин туг барьж явсан, түүнийг бас шархдуулсан гэнэ. Сүүлд нь нэг хүдэр залуугийн гарт хорооны туг явсан бололтой. Ингэж байтал эзэндээ өлзийтэй үнэн шударга их бууг нь дайсны сум дэлбэлэхэд их буучдаас хоёулхнаа амьд үлдсэн Латугин Гагин хоёр Иван Ильичийн дэргэд ирлээ. 

	Латугин, зуурсан шүдээ арай хийж салгаад: 

	— Иван Ильич ээ, мөн ч аймшигтай юм боллоо шүү, бодохоос хүйт оргих шиг болно гэв. 

	Угийн үг цөөтэй Гагин

	— Одоо цэргүүдтэй ойртоход аюултай байна. Хавирга нь төмбөлзөж, жадлахаас ч сийхгүй шүү... 

	— Иван Ильич та, Иван Степановичийг хайж явна уу?

	— Тийм, тийм, чи түүнийг харав уу?

	— Хамт явъя. 

	Тэд хүүр тойрсоор голын эрэг дээр очлоо. Харанхуй энд тэнд хүмүүс ёололдон, амандаа бөвтнөх нь сонсогдоно. Шархадсан хүн олмогц санитарууд бие биеэ дуудаж байв. Кузьма Кузьмич хахаж цацлан шивгэнэж байгаа нь сонсогдоно. Өмнө нь яваа Латугин гэнэт зогсож суулаа. 

	Сум зүрхэнд нь тусахад тэр дороо гараа алдлан, үхсэн ч газраа дайсанд өгөхгүй юм шүү гэж, хамаг газрыг хамж тэвэрсэн юм шиг түрүүлгээ харж, сунаж ойчсон Иван Гораг харжээ. 

	Цэргээс эхлээд, суман дарга болсны нь ч мэдэх Качалинскийн хорооны хуучин танилууд нь Иван Гораг Маныч голын эрэг дээр хамгийн өндөр хиргисүүр дээр оршуулахаар шийджээ. 

	Энд хүрэлцэхүйц олон хиргисүүр байвч, харин Маныч голын эрэг дээр байгаа нэг том хиргисүүр л бусдаас содон, товцог мэт харагдана. Эрт урьд цагт тал дүүрэн бэлчсэн тоо томшгүй агт сүргээ харж байхын тулд хааны өргөө барих гэж үүнийг зориуд овоолсон байж ч магадгүй юм. Бас түүнээс ч өмнө скифчүүд тэр хиргисүүрийн дор хөлөг морь, хөөрхөн хатны нь хамт удирдагчаа булж, үр шим, аз жаргалын өлзий хутаг гэж үздэг байсан асар том хүрэл сэлмийг өөд нь харуулж зоогоод ороонгын сөөг хадаж орхисон байж ч магадгүй. 

	Комиссар Иван Гораг гар дээр өргөж голоор гараад хиргисүүрийн орой дээр хаврын хэнз ногоо дээр тавьж, үсийг нь самнаад гулдгар цэх биеийг нь хорооны тугаар бүрхэв. 

	Сар саруул, нам гүм сайхан шөнө байв. Комиссарын хөл орчимд нь Иван Ильич сэлмээ сугалж зогсох бөгөөд тэргүүн орчим нь Петроградын коммунист нэгдүгээр сумангийн дарга Бабушкин зогсоно. Цэргүүд ээлжлэн буугаа харуулд ёслон барьж хажуугаар нь өнгөрнө. 

	— Нөхөр минь, үүрд баяртай... гээд цөм салах ёс гүйцэтгэж оршуулах гэж авсыг нь барьж авахад Латугин дахин хиргисүүр дээр гүйж гараад: 

	— Өнөөдөр хөнөөлт дайснууд манай шилдэг нөхрийг аллаа. Энэ хүн биднийг сургаж, энэ винтовоор үнэн шударга ёсыг байлдан авахыг заасан юм!.. Үүний тулд энэ винтов миний гарт атгаастай байгаа юм... Энэ өөрөө ч үнэнч, жинхэнэ манай хүн байсан юм. Ээж чинь чамайг төрүүлж, чи энэ дэлхий дээр бархирах дуугаа сонсгосон бол үнэнийг байлдан авахаас өөр юм чамд байхгүй гэж биднийг сургасан юм... Намд элсэх тухай миний өргөдлийг хүлээж авахыг хорооны дарга, комиссар Бабушкин хоёроос гуйя... Би энэ үгээ сэтгэлээсээ, энэ шарил, энэ тугийн өмнө хэлж байна... гэв. 

	 

	... ... ...

	 

	Комиссарыг оршуулав. Шөнө орой болсон хойно Даша, Иван Ильичийг нүхэн байшингаас дуудаж, хуруугаа дуугарган байж ийн хэлэв. 

	— Чи очоод, Агриппинаг аваад ирээч гэв. 

	Тэгээд Даша Иван Ильичийг хиргисүүрийн дэргэд аваачлаа. Үүрийн үнэгэн харанхуй болж, сар бүр тонгойж, талын салхи чихэнд сүнгэнэнэ. 

	— Анисъя бид хоёр бүр зовчихлоо, ер үгэнд орохгүй байна. 

	Хиргисүүр дээр, булшны хажууд Агриппина толгой унжуулан дүнсийж суух бөгөөд хажууд нь малгай, винтов хоёр нь хэвтэнэ. Анисъя цаадхан талд нь сууна. 

	— Энэ чинь чулуу шиг хөшчихөөд байна, эндээс салгаад аваачвал гүйцлээ гэж Даша шивнээд, Агриппинагийн дэргэд очиж хараач хорооны дарга бас л чамаас гуйж байна шүү дээ гэв. 

	Агриппина толгойгоо ч өргөсөнгүй. Хүний яриа ч хээрийн салхи ч адилхан чихний нь хажуугаар өнгөрнө. Цаадхан талд нь сууж байсан Анисъя өвдгөө ширтэнэ. Иван Ильич ханиалгаж хоолой засангуут ингэж хэлэв. 

	— Удахгүй үүр цайх нь, бид мөдхөн цаад талд гарна, чи ганцаараа хоцрох гэж үү, болохгүй Агриппина минь... 

	Агриппина толгойгоо өргөлгүй хүнгэнэсэн хоолойгоор: 

	— Тэгэхэд үүнийг орхиогүй юм, одоо орхихгүй... Одоо би хаачих бил ээ?

	Даша хуруугаараа дух руугаа зааж: 

	— Мэдэж байна уу, алмайрчхаж гэм гэж шивнэв. 

	— Гапа минь алив бодож тунгаая гээд Иван Ильич хажууд нь суув. Гапа чи үүнээс холдохгүй гэж байна уу? Тэгвэл Иван Степановичаас үлдэж байгаа нь энүүхэн гэж үү? Иван Степанович бидний бодол санаанаас салахгүй, биднийг ямагт зоригжуулж байх болно. Чи эхнэр нь болохоор үүнийг ойлгох ёстой... Бас түүний амьд үр нь чиний хэвлийд боловсорч байгаа шүү дээ... 

	Агриппина гараа зангидан нүүрэндээ хүргээд, дахин буулгав. 

	— Одоо чамайг бид хоёр давхар хайрлах болоод байна... Чиний хүүхдийг тус хороо үрчилж авна, чи ийм хариуцлагатай болсноо ойлгох ёстой гээд Иван Ильич Агриппинагийн үсийг илэв. Винтовоо ав, явцгаая... гэв. 

	Агриппина шөнөжин суусан газрыг уйтгартай ширтэн дохиж, буу малгайгаа авч, хиргисүүрээс буулаа. Маныч гол дээр хүртэл цуст байлдаан үргэлжилж таван сарын дундуур зогсов. Маш их хохирол үзсээр аравдугаар армийн фронтыг сэтлэх гэж генерал Кутепов үр ашиггүй зүтгэж байгаад урам нь хугарсан генерал Деникин түүнийг Екатеринодарт дуудан ирүүлжээ. Антон Иванович, ихэмсэг хэгжүүн Романовскийн хамт албан тасалгаандаа байхдаа, том харандаагаа өмнөө байгаа цаасан дээр шидэж, өндөр хоолойгоор: 

	Ер нь бид нар чинь байлдаж байна уу, эсвэл холбоотон ноёдод цирк тоглож үзүүлж байна уу? Эрхэмсэг генерал минь бид нар чинь араатантай алалдагчид биш үү! Ингэж хамаагүй зориглоод яах нь вэ? шившиг! Бүр бүдүүлэг байлдаан, партизаны шинжтэй байна! гэв, 

	Кутепов, Деникинийг сайн мэдэх тул яагаад ингэж уурлаж байгааг нь ойлгож байв. Кутепов таг дуугүй зогсож, бэхний савны хажууд байгаа цэцгийн жижиг баглааг нүдний булангаар ширтэнэ. 

	— Май үүнийг уншаад баярла гээд Деникин хамгийн дээд талын бичгийг авав. Есдүгээр улаан армийн фронтыг бага хохирол үзэж сайхан сэт цохижээ. Бид хасгуудын бослого гаргасан районд орлоо. Вешенская станцыг хэдхэн өдрийн дараа авах төлөвтэй байна... Хэрэв бид энэ Маныч гол дээр өчнөөн их хүчийг тээглүүлж зоогоогүй сэн бол Донец мөрөн дээр явуулж байгаа бидний операц маань өргөн довтолгоо болж болох байна... Бидний энэ алсын бодлогыг хараад ноёд минь би ичиж байна. Дэлхий дахин биднийг ширтэж байна. Тэр холбоотнууд чинь тун сонор содон улсууд шүү... Алив наашаа ойртоцгоо... 

	Деникин бичиг цаасны дотроос хавчаар шилээ эрж олоод Кутепов, Романовский хоёрын хамт цэргийн газрын зураг дэлгээстэй царсан ширээний дэргэд очив. 

	Аравдугаар улаан армийн хоёр жигүүрт ихээхэн морин цэргийн хүч хуримтлуулж дуусаж байсан генерал Покровский Улагай хоёр армийн ар талд цөмрөн орж, большевикуудын хээрийн морин цэргийг бут цохиод Великокняжеск гэдэг төмөр замын буудлыг эзлэн авч 4 — 5 өдрийн дотор улаантныг Маныч гол дээр бүрэн бүсэлж авах төлөвлөгөө зохиожээ. 

	Деникин цэрэг оодон дээлийнхээ хажуугийн хармаанаас үнэртэй ус ханхалсан цэвэрхэн алчуур гаргаж хавчаар шилээ арчихад түүний гялалзсан хуурай арьстай богино хурууд нь үл мэдэг чичирнэ. 

	— Сайн дурын арми л дэлхийн улс төрийн бодлогыг шийдвэрлэж байна. Одесс, Херсон Николаев хотуудад нурж сүйрсний дараа ойлгож эхэлсэн юм... Бид цахилгаан шиг түргэн, бут ниргэх цохилт хийх хэрэгтэй, зэр зэвсэг ачсан хөсөг тээвэр л энэ дайнд алга ташихтай адил юм... Би балмад юм болохыг ямагт болгоомжилж, тоглоомд улайрах дургүй хүн. Гэвч хожигдох бас дургүй... Хэрэв бидний Донбасст олсон амжилт маань нутгийн гүнд цөмрөх довтолгоо болж, Москваг эзэлж чадахгүй, бол ноёд минь би хулхиндаа сум зооно доо... 

	Гуа цэвэрхэн Романовский бүхнийг мэддэг юм шиг ихэмсэг инээмсэглэн мөнгөн хайрцгийн тагийг папиросныхоо бөгсөөр цохиж байв. Генерал Кутепов духаа үрчийлгэн нүднийхээ булангаар харж байснаа Антон Иванович хаанаас гэнэт ийм их өргөн бодолтой болсныг ойлгов. Мань хүнийг энд мөн ч аргацаадаг юм байна даа гэж бодов. Гэвч Кутепов штабын албаны хүн биш, харин хээрийн генерал болохоор дайны алсын бодлого түүнд бүдэг бүрхэг, ядаргаатай мэт санагдах бөгөөд харин дайсны мөгөөрсийг тас татахаа л сайн мэдэх бөлгөө. 

	— Эрхэмсэг генерал аа, чадах ядахаа л хийж үзье, энэ намар Москваг эзэл гэж тушаавал, эзлэхээ л эзэлнэ... гэв. 

	Качалинскийн хорооныхон гурван хоног балга усгүй, зүсэм талх идэлгүй шувт төмөр замын зүг зүтгэж байв. Тавдугаар сарын хорин нэгэнд ухрах тушаал өгчээ. Аравдугаар арми умар зүг Царицыныг чиглэн Маныч голоос ухарч, их чармайлт гаргаж, их хохирол үзэж бүслэлтийг сэтлэв. Агь шарилж газарт наалдуулсан хуурай салхи үлээж, Улагайн морин цэргүүд чоно мэт сүрэг сүргээрээ цугларч буй тал газар саарал өнгөтэй харагдана. 

	Хөсгийн морьд олноороо үхэж, шархадсан буюу өвчтэй нөхдийг тэртэй тэргүй шахах зайгүй тэрэг дээр шилжүүлж ачдаг байв. Тэрэгний араас хөнгөн шархдагсад болон сувилагчид таварцаглан сажилна. Хүмүүсийн ам цангаж уруул нь хавдан хагарна. Дорнодын салхинд улайсан нүдээ жартайлган тэнгэрийн хаяанд төмөр замын устай цамхаг харагдах вий гэж ширтэнэ. Тал газрын өргөн цээл гангуудаас чийг ч үнэртэхгүй хув хуурай бөгөөд саяхан ийм гангуудад бэлхүүс татам хүйтэн ус байсан нь хуу ширгэж, ядахдаа ганц ч дусал үлдсэн бол хатаж харласан амаа норгох юм сан гэж бодно. 

	Нэг ийм ганга дотор дайсны отолттой тулгарчээ. Тэр ганганы ногоотой ташуу эрэг рүү хөсөг тэрэг ороход өмнө нь маш ойрхон буу дуугарав. Ямар ч юмныхаа цаана нуугдаж байсны нь бүү мэд хасаг цэргүүд хэвтэж байсан морьдоо босгож мордоод хөнгөн зууш дайралдлаа гэсэн янзтай үймж сандарсан ачаа хөсөг рүү дайрч ирлээ. Тавь орчим дээрэмч хасгууд сахлаа хийсгэн дайрч ирэхэд, хүн бүр винтовоо авч явсан болохоор өмнөөс нь тэрэг бүрээс галлав. Даша ч гэсэн нүдээ жартайлгаж буудахад хасгууд төдхөн зайлав. 

	Казакууд морио эргүүлж зугтахад зөвхөн нэг хүн морьтойгоо ойчив. Дашмагтай усыг нь авах санаатай хүмүүс түүн дээр гүйж очлоо. Нөгөө хүн нь мөнгөн погонтой байв. Түүнийг алагдсан мориных нь дороос гаргаж ирэхэд: “Бууж өгье, бууж өгье... Мэдээ хэлж өгнө, дарга дээрээ намайг хүргээд аль..” гэж айсан янзтай давтаж байв. 

	Түүний дашмагтай усыг тас татаж авлаа, харин богц дотор нь бас хоёр дашмаг ус байжээ. 

	Хөлөө хуга буудуулж, толгойгоо боогоод тэрэг дээр сууж явсан суман дарга Мошкин 

	— Алив наадахаа амьдаар нь аваад ир гэж хашхирна. 

	Олзлогдсон офицер Мошкины өмнө номхон зогсов. Ийм ой гутам зүс царайтай хүн ховор тохиолддог сон: бие нь хэврэг булбарай, ам нь дарвагар, үхээнц дөлгүй нүдтэй, бие нь гашуун бүхим үнэртэй ажээ. 

	— Та чинь байнгын армийнх уу, эсвэл партизан уу?

	— Байнгын туслах ангийнх бил ээ. 

	— Бидний ар талд бослого гаргаж байгаа юм уу?

	— Генерал Улагайн тушаалаар нас хэтрэгсдийг дайчилж байна... 

	Ачаа хөсөг дахин хөдлөхөд, тэр офицер тэрэг дагаж явна. Тэр асуулт бүрийг хянуур, яг таг, маш дуртайяа хариулна. Яавал амиа аварч болохыг мэддэг, жинхэнэ тагнуул бололтой. Түүний яриаг чагнах гэсэн нэлээд цэргүүд тэрэгний хажууд зэрэгцэн алхална. Тэр офицер асуудлыг хариулж байхдаа Донец мөрнөөс есдүгээр улаан арми ухарсан тухай, ес наймдугаар армиудын хоорондын завсраар генерал Секретевын морин корпус зүсэж ороод улаантны ар талаар зугаалах мэт аялж байгаа тухай ярихад нь хүмүүс гайхаж өөд өөдөөсөө харцгаана. 

	Суман дарга Мошкин түүний өөдөөс эгц харж чадахгүй. 

	— Худал, худал, тийм болоогүй гэж итгэл муутайхан хэлэв. 

	— Үгүй сэн билээ, тэгсэн юм, дарга зөвшөөрвөл, надад дээд жанжны газрын мэдээ байна... гэв. 

	Анисъя Назарова тэрэгнээс бууж, олзлогдсон хүний ойролцоо цэргүүдийн хамт явав. Мошкин салхинд таржигнан хийсэж байгаа мэдээг уншина. Тэр юу гэж хэлэхийг цөм хүлээж байв. Анисъя цэргүүдийг сулхан гараараа зайлуулж, олзлогдсон хүнд улам ойртоход: “За чи яав, юугаа харах нь вэ...” гэж цэргүүд дургүйцнэ. Анисъягийн хөлөөс нь тугалга дүүжилсэн юм шиг, толгой нь өвдөж, нүд рүү нь хуурай элс цацсан юм шиг байв. Анисъя ойртож чадахгүй болохоор нь таварцагласаар нөхдөөсөө түрүүлж, морины жолоог татаж зогсоов. Анисъя яах гэж байгааг нь эхлээд хэн ч мэдсэнгүй. Анисъя хүзүүгээ гүрдийлгэн, том гөлөрсөн нүдээр олзлогдсон хүнийг ширтэхэд, нүүр нь харлаж, цонхийсон байв. 

	— Би энэ хүнийг мэднэ! гэж Анисъя хэлэв. Нөхөд минь энэ хүн миний хүүхдүүдийг амьдаар нь шатаасан юм шүү... Намайг үхтэл балбасан юм... Манай тосгоны хорин есөн хүнийг үхтэл занчсан хүн дээ... 

	Офицер зөвхөн инээмсэглэж, далаа хавчилзуулна. Цэргүүд даруй гайхаж, Анисъя тэр офицер хоёрыг ээлжлэн харна. 

	— За, за бид учрыг нь олно, очиж тэрэг дээрээ хэвт, хонгор минь тэрэг дээрээ очиж хэвт гэж Мошкин хэлэв. 

	Анисъя, ухаан алдаж уймарсан юм шиг: 

	— Нөхөд минь, нөхөд минь, үүнийг амьдаар нь орхиж болохгүй, тэгсэнд орвол миний зүрхийг суга татсан нь дээр шүү... Үүнийг Немешаев гэдэг юм, энэ чинь намайг мэдэж байгаа даа... Хараач намайг танилаа шүү гэж Анисъя офицерыг хуруугаараа зааж, баярлаж хашхирна. 

	Арван гар зэрэг сарваганаж, офицерын хөлс болчихсон казак бешмет дээлийг хүү татаж, бүх халаасыг нь эргүүлэхэд нээрээ ч ахмад Николай Николаевич Немешаев гэсэн нэртэй цэргийн үнэмлэх гарчээ. 

	— Мэдэх юм огт алга, ер ойлгохгүй байна, энэ эмэгтэйд балнад тусч, дэмийрэн байна гэж тэр офицер дүнсгэрдүүхэн хэлэв. 

	Цэргүүд Анисъягийн намтрыг мэдэх учраас Анисъяг нэг цэргийн винтов аваад Немешаевын дэргэд ирж мөрөн дээр нь гараа хүргэж, 

	— Явъя гэхэд цэргүүд үг дуугүй зайлж өгөв. 

	Өнөөх офицер улаан цэргүүдийн сүрхий зүс царайг догшин ширүүн харснаа, мэдээ бичгийг буруу хараад уншиж байгаа Мошкинд нэг юм хэлэх гэж санаа алдсанаа, ингэвэл амиа аврах бол уу гэсэн юм шиг тэрэгний арлаас шүүрч авав. Гэвч түүнийг угз татаж салгаад ар нуруу руу нь ёворч

	— Яв, яв гэв. 

	Тэгэхлээр Немешаев толгойгоо нугнайлгаж, сохор юм шиг наана цаана гишгэж, тал руу явав. Анисъя араас нь арваад алхам зайтай дагаж, хүнд винтовыг мөрлөж шагайна. 

	— Над руу эргэ гэж хэлэв. 

	Немешаев ухасхийн дайрахыг завдан цочмог эргэхэд Анисъя, улаан нүүр лүү нь буудаж орхиод дахин эргэж харсан ч үгүй нөхөд дээрээ буцаж ирлээ. Нөхөд нь энэхүү шударга цээрлэл үзүүлэхийг хөмсөг зангидан нам зогсож харцгаана. 

	— Май хэний винтов бэ? гэж Анисъя хэлээд очиж сүүлчийн тэргэн дээр гараад хэвтэн хучлагаа дээш татав.

	 

	ЗОВЛОН ТУУЛСАН НЬ - 7 (e-nom.mn)

	⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

